
БАЙХГҮЙ Ч БАЙЖ БОЛОХ ОРШИЛ

	 

	Энэ номд оршил хэрэгтэй юу? Амьдрал өөрөө, байгаль, ан амьтад, шувуу, загас, халим, ой мод, гол, хөрс, ургацын тухай сонин сэтгүүл, номоос бидний уншиж байгаа бүх зүйл, энэ номын оршил болж болох юм!

	Эд бүгд хүмүүсийн ухамсарт БОЛИОЧ! гэсэн гуйлгыг хүргэж байна. 

	Газар дээр эмх журам тогтоож, зэрлэг амьтдыг утга учиргүйгээр устган, ой модыг сүйтгэж, гол мөрөн, нуурыг бохирдуулан хатаах явдлыг зогсоох цаг болжээ. Манай усд байгаль хамгаалах явдал дан ганц онол биш, харин амин чухал зүйл бөгөөд энэ дэлхийн ухаалаг хүн бүрийн үүрэг мөн!

	Газрын хүмүүс Саранд очихыг мөрөөдөж байгаа боловч САРНЫ ГАЗАР НУТГИЙН БАЙДАЛ, ГАЗАР ДЭЭРХ БИДНИЙ ХЭНИЙ МААНЬ Ч ХҮСЭЛД НИЙЦЭХГҮЙ БИЛЭЭ. Байгалийн нөөц баялгийг урьдын адил зохисгүйгээр үрэгдүүлж болохгүй гэдгийг хүн ойлгон эхэлж буй одоо үед бид амьдарч байна. Энэ нь харамсалтай төгсөж болох юм. Байгалийн баялгийг устахаас хамгаалах агуу их тулалдаанд ялан гарах зориг шулуудсан дайчдын эгнээнд элсэн орогчид улам бүр нэмэгдэн нэмэгдсээр байна. 

	Энэ ч гэсэн зэрлэг амьтдын тухай, судлагдаж мэдэгдээгүй хязгаарт аялсан тухай, алс холын орны байгалийн тухай ном одоо үед хэчнээн их түгээмэл дэлгэрэх болсны нэг шалтгаан юм. Гол утгыг нь санаанаасаа зохиогоогүй, сонирхолтой зохиомжгүй «баримтат номууд» эдүгээ уран сайхны ном зохиолтой өрсөлдөж байна. Хүмүүс, амьдарч байгаа ертөнцөө улам сайн мэдэхийг хүсэж байна. Энэ бол сайн шинж тэмдэг юм. 

	Ховордон сөнөж байгаа амьтдыг сонирхох явдал жилээс жилд өссөөр байна. 

	Тэдгээрийн сөнөхийн хэрээр сонирхох явдал нэмэгдэж байна. Америкийн эзгүй хээр, Австрали, Африкийн тал нутаг, далайн дундах эзгүй арлуудад европчууд үхэл авчрагч буу, зэвсгээ агсаж аглаг байгалийг цөлмөн хоослох хүчит шуурга дэгдээсэн үеэс зэрлэг амьтдыг үй олноор нь, утга учиргүйгээр байнга устгах явдал эхэлсэн билээ. Амьдрах бүрэн чадвартай, ашигтай ан амьтад, шувууд сүрэг сүргээрээ төдийгүй, бүхэл бүтэн зүйлээрээ үүрд алга болох болжээ. Амьтан судлалыг мэдэхгүй хүмүүс байгальд учруулсан гай гамшгийн хэмжээг ойролцоогоор ч төсөөлж чадахгүй юм. 

	Алдартай мэргэжилтэн Харпер, Аллен нар, сүүлийн хорин зууны дотор анчид болон нүүн суурьшигчид 106 ЗҮЙЛИЙН ТОМООХОН АН АМЬТАД, ШУВУУНЫ 139 ЗҮЙЛ БОЛОН ДЭД ЗҮЙЛИЙГ УСТГАСАН болохыг тооцоолжээ. Хүн анхны 1800 жилд байгаль руу аажимхан довтолж арван найман зуунд ердөө л 33 зүйл сөнөсөн байна. Дараа нь амьтдын аймгийг хөнөөх явдал давшингуй хурдацтай болж дараачийн зуун жилд бас 33 зүйлийг устгажээ. Зөвхөн ганц XIX зуунд 70 зүйлийн, бас сүүлчийн тавин жилд 40 зүйлийн амьтад сөнөсөн билээ!

	Тэгээд ч зогссонгүй, шинээр 600 ЗҮЙЛ АМЬТАД эдүгээ бүрэн сөнөхийн даваан дээр очоод байна. Тэд, манай зууны сүүлч хүртэл амьдрахгүй бололтой. 

	Өөрсдөө бодох дургүй хүмүүс «Яагаад бид зэрлэг амьтдыг хайрлан хамгаалдаг юм бэ?» гэж заримдаа асуудаг юм. 

	«Яагаад» гэдэг энэ асуултад олон янзын «ингээд» гэдгээр хариулж болох байна. Зэрлэг амьтдын зүйлийг хамгаалах асуудал ёс суртахуун, гоозүй, экологи, генетик, эдийн засгийн болон зан суртахуун, шинжлэх ухаан, аж ахуйн багагүй олон талтай юм. 

	Спортын АН АГНУУРЫГ сурталчлан урамшуулдаг, бас ан агнуурын зохиол байгалийн гоо үзэсгэлэнг хайрлахад тусалдаг байсан тэр үе өнгөрчээ. ЭДҮГЭЭ энэ нь ХАЙРЫН ДЭНДҮҮ ҮРЭЛГЭН СҮЙТГЭГЧ АРГА БОЛЖЭЭ. 

	Нэг хугацаа өнгөрөхөд хүн төрөлхтөн бүгдээрээ, спортын ан агнуур гэгчийг зэрлэг явдлын гутамшигт үзэгдэл хэмээн тооцож, бас хэрэгцээгүйгээр ан агнах нь хүн амины хэргийн адил хуулиар шийтгэгдэх болно гэдэгт би итгэж байна. Яагаад гэвэл, хүнийг ч, амьтдыг ч аль нэг байдлаар алах нь юуны өмнө алж байгаа хүн, бас түүнийг хүрээлэн байгаа амьд болгонд их хэмжээний зан суртахууны хор хөнөөл учруулж байгаа юм.  Яагаад гэвэл, цааш нь ИЙМ ЯВДАЛ ҮРГЭЛЖИЛСЭЭР БАЙВАЛ удахгүй алах юмгүй болж, инженерүүд ТУУЛАЙ, БУГА, СОЙРЫН АЛЬ АЛИНЫГ НЕЙЛОН буюу бусад химийн орлуулагчаар ХИЙЖ, ТЭДНИЙГ ОЙ РУУ (БАС Л НЕЙЛОН!) ТАВИХ ХЭРЭГТЭЙ БОЛНО. 

	Ийм байдал бий болгохгүй, сөнөсөн зүйлийн жагсаалтыг удаж түдэлгүй таван оронтой тоонд хүргэчихгүй, ой мод, тал хээр, гол мөрөн, хөрс засаршгүй үгүйрэн хоосрох явдлыг найдлага тавих боломжгүй хурдтайгаар нэмэгдүүлчихгүй байхын тулд (байгаль дахь амьд, амьд биш бүх зүйл хоорондоо харилцан холбоотой шүү дээ!) бүх эх газар, арал дээр «спортын» учир утгагүй цус урсгах явдлыг зогсоох буюу ядахдаа нэлээд хатуу чанд хяналт тогтоох цаг болжээ. Олон тооны хүмүүс ан агнах чулуун зэвсгийн үеийн хорхойтой байгаа одоо үед хулгайгаар ан агнах явдалтай дэс дараалсан, үр ашигтай тэмцэл хийх нь бэрхшээлтэй юм. 

	ЦӨӨН АНЧИН, дархан цаазтай газарт олон хамгаалагч, анчдын цөөн нийгэмлэг, амьтан хамгаалагч олон нийгэмлэг, ан агнуурын цөөн зохиол, биологийн олон ном ХЭРЭГТЭЙ байна. Тэгсэн үед л газар дээрх амьдралын түүхэнд хүн төрөлхтний бичих ЗЭРЛЭГ АМЬТДЫН ЭМГЭНЭЛТ ЯВДЛЫН СҮҮЛЧИЙН БАРИМТУУД САЙНААР ТӨГСӨХ БОЛНО!



	



	ДРОНТ ШИГ СӨНӨМӨЛ АМЬТДЫГ БИД ХЭЗЭЭ Ч ХАРАХГҮЙ СЭН

	 

	СҮҮЛЧИЙН ГАЙЕРФУГЛ

	 

	Оцон (пингвин) шувуу Антарктидад амьдардаг болохыг бүгд мэддэг боловч энэ нь жинхэнэ оцон шувуу биш гэдгийг тэр болгон мэддэггүй. Нэр хүндтэй эрдэмтдээс иш татан «Энэ бол маншотууд» гэж Анатоль Франс өгүүлж байна. «Харин маншотуудыг оцон шувуу гэж нэрлэх юм бол жинхэнэ оцон шувууд ямар нэртэй байх юм бэ?» гэж «Оцон шувууны арал»-ын мөнхийн түүхч халаглан өгүүлж байна. 

	Энэ асуудал аль хэдийнээ хэний ч санааг зовоохоо больсон нь тоогүй юм. Антарктидын болон арктикийн оцон шувуу ямар нэртэй байх талаар эрдэмтэд маргасаар байтал оцон шувуу бүгд сөнөчихжээ. Өөх тосны арилжаа наймааны ходоодонд ороод алга болчихсон байна. 

	Арктикийн оцон шувуу бол жигүүргүй аварга том хуруувчин хошуут юм. Английн далайчид жигүүргүй хуруувчин хошуутыг «пинг-уинг» (рin-wing — хатгуур жигүүр гэдгээс) хэмээн нэрлэсэн нь энэ шувууны далавч хөгжиж гүйцээгүйгээс болжээ1. Пин-уинг дараа нь оцон шувуу болон хувирч, харин сүүлд нь энэ нэрийг аварга том  хуруувчин хошуутаас авч түүнийг хүн бүгдийн сайн мэддэг антарктидын шувуунд шилжүүлэн өгчээ. 

	Францын алдарт байгаль судлаач Бюффон XVIII зууны сүүлчээр ийнхүү хууль бус булаан авсны эсрэг тэмцэж байсан нь үнэнтэй. Тэрээр, өмнөд тэнгисээр аялж антарктидын оцон шувууг тодорхойлон бичсэн ахмад Кук, Фостер нарын тайланг уншаад тэр нь жигүүргүй хуруувчин хошууттай адил юм огт байхгүй болохыг ойлгосон байна.  Энэ нь маш өөр шувууд байв. Тэгээд ч Бюффон өмнөдийн оцон шувууг маншот, харин умардынхыг, өөрөөр хэлбэл, хуруувчин хошуутыг оцон шувуу гэж нэрлэх санал тавьсан билээ. 

	Харин Бюффоноос бүр өмнө английн далайчид хэлэхэд хэцүү «пин-уинг»-тойгоо тайзан дээр гарч ирэхэд урьд жигүүргүй хуруувчин хошуутыг «гайерфугл» хэмээх нэрийн дор Европын хойд зүгийн ард түмэн мэддэг байжээ.  Энэ нэр удаан хугацаанд Исландад хадгалагдан үлдсээр байв. Тэр нэр скандинавын туульд ч тэмдэглэгдэж байсан бөгөөд энэ нь эртний скандинаваар «жад шувуу» гэсэн утгатай юм. Жигүүргүй хуруувчин хошуут нь нэлээд том, муугүй «ирлэгдсэн» хошуутай, түүгээрээ өвдтөл тоншдог байжээ. 

	Холоос харахад гаднах байдал, бас зан төрхөөрөө хуруувчин хошуут, үнэхээрийн оцон шувууг санагдуулдаг байв. Тэр нь бас тийм ч болхи бус, хуурай газар дээгүүр богинохон хөлөөрөө эгц шулуун зорчдог байлаа. Түүний далавч нь оцон шувууных шиг гүйцэд хөгжөөгүй байв.  Харин оцон шувууны далавч нь усанд онцгой сайн сэлж болох хавтаг болон хувирчээ. Гэтэл хуруувчин хошуутын далавч ашиггүй хавсарга болж үлдсэн байна2. Жигүүргүй хуруувчин хошуут нь оцон шувууны адил нисэж чадахгүй нь мэдээж. Хуруувчин хошуут нь галууны хэртэй, арьсан дороо нэгдүгээр зэргийн өөх их хэмжээтэй агуулдаг байжээ. Энэ нь л түүнийг хөнөөсөн байна. 

	Европын үндэстнүүдийн түүхийн эхэн үед жигүүргүй хуруувчин хошуут тэнгисийн захаар бараг газар сайгүй, бас Атлантын далайн умард хэсгийн хоёр талын тэнгист амьдарч байв. Баруун талд Гренландаас Ньюфаундленд, АНУ-ын Атлантын тэнгисийн эргээр Флорид хүртэл амьдарч байлаа. Дорнодод Исланд, Шотланд, Ирланд, Скандинаваас Франц болон өмнөд Испанийн эрэг орчмын районуудад байжээ. Жар орчим мянган жилийн өмнө мөстөлтийн эринд аварга том хуруувчин хошуут европ гутлын хошуу хэмээн нэрлэдэг Италийн өмнөд Апулид амьдарч байсан юм. Гэтэл тэр үед тэндхийн цаг уур, одоогийнхоос илүү их хүйтэн байсан ажээ. 

	Хуруувчин хошуут өвлийн цагт болон үүрлээгүй байхдаа янз бүрийн орон, тэнгисүүдээр хэсэн хөвдөг байв. Харин хавар, зуны цагт тавдугаар сараас долоодугаар сарыг дуустал тэд, будан татсан хойд зүгийн чулуурхаг хэд хэдэн аралд тухайлбал, Исландын эрэгт хэмжээ хязгааргүй олноороо цуглардаг байлаа. Аварга том хуруувчин хошуут бас Оркней, Гебрид, Фарерын аралд ч үүрэлдэг байсан байж болохын гадна Ньюфаундлендын ойролцоох алдарт «Оцон шувууны арал» дээр (харин чулуун зэвсгийн үед бас Шотландад болон Скандинавын баруун эрэг дагуу) үүрэлдэг байсан нь гарцаагүй. 

	Жигүүргүй хуруувчин хошуут. Эрт дээр үед Атлантын далайн хойд хэсэг дэх хоёр эргээр амьдарч байсан ор тас байхгүй шувуу юм.

	 

	Далайчдын хөлөг онгоц, оцон шувуу шигүү амьдардаг эрэгт ойртон очиход тэд далайчдыг сонирхож шохоорхон айж эмээхгүй угтдаг байжээ. Шувууд толгойгоо дорвитой өлийлгөн сунгаж хүндэт зочдоо мэндчилж байгаа эрхэмсэг төлөөлөгчдийн хүндэт гишүүд шиг томоохон сүргээрээ хүмүүсийг амгалан тайван хүлээдэг байлаа. 

	Гэтэл хүмүүс тийм хүндлэмтгий биш байсан бөгөөд тэд саваагаар зэвсэглэн нутгийн дорой амьтад руу дайрч ямар ч ичгүүр сонжуургүйгээр тэднийг цохиж алдаг байв.  Хуруувчин хошуут гарч чадахгүй өндөр хаднууд тэнгисийн эргээр сүндэрлэж байснаас тэдэнд зугтах газар байсангүй. Бас тэд нисэж ч чадахгүй шүү дээ. Хүнд итгэх сэтгэл уярам итгэлдээ хууртагдсан шувууд эв хавгүй мухар далавчаа хүлцэнгүйгээр дэвэн эргээр гүйлддэг байжээ. 

	Энэ нь түүхэнд мэдэгдэж байгаа хамгийн олз ихтэй «ан» байсан бололтой. «Хөгжилтэй далайн дээрэмчин», Лабрадорын шинжээч Жак Картье нь түүний усан цэргүүд нэг өдрийн дотор байрнаас бараг хөдлөлгүйгээр мянга гаруй «умардын оцон шувууг» хэрхэн агнасан тухай өгүүлсэн байдаг! Бас тэгээд нөгөө эрэгт нь дөчин завийг дүүргэж болохуйц тийм олон тооны шувуу амьд үлдсэнийг нэмж өгүүлсэн бий. 

	Харин өөр нэг ахмад, оцон шувууг нүцгэн гараараа барьж хагас цагийн дотор хоёр завийг тарган шувуугаар дүүргэсэн залуусаа сагсууран магтсан байдаг. 

	Жигүүргүй хуруувчин хошуут Европт Лабрадорынхаас цөөнгүй байжээ. Энд өөрийн «Оцон шувууны арал» буюу Гайерфугласкер гэж нэрлэдэг байсан Исландын үйлдвэрийн эздийн ан агнуурын гол газар байв. Шашны байгууллага хүртэл хуруувчин хошуутыг санваартны анхаарлын гадуур үлдээгээгүй нь инээдэмтэй. Оцон шувууны анчид орлогынхоо ихэнх хувийг түүний сан хөмрөгт төлөх ёстой байв. Киркиеворг дахь сүм олзны тал хувийг, Утскалийнх талын нөгөө талыг ч шаарддаг байлаа. Ийм маягаар анчдад өөрсдөд нь оцон шувуунаас олсон орлогын дөрөвний нэг л оногддог байжээ. Хуруувчин хошуутыг алах явдал үргэлжилсээр байсан болохоор энэ нь ч бас тийм бага зүйл биш байв. 

	Наполеоны дайны жилүүдэд цэргүүдэд зориулсан мах олзворлохын тулд Исланд болон «Оцон шувууны арал»-д Европоос том хөлөг онгоцнууд хүртэл ирж байлаа. 1813 онд ахмад Петер Хансены командалсан «Ферое» хэмээх далбаат онгоцны усан цэргүүд Гайерфугласкер дахь жигүүргүй хуруувчин хошуутыг бараг бүгдийг нь устгасан байв.  Түүгээр ч барахгүй завь дүүртэл өндөг чихэж (шувуу нь яг өндөг дарах үе байлаа), олон тооны өндгийг ердөө л няц дарж байжээ. Тэнгисийн шуурга эхэлж, далайчид олзвороо авахаар арал руу дахин очиж чадаагүй учраас үхсэн оцон шувууны овоо эрэгт ялзарч муудаж байв. 

	Үүсэж байгаа капитализм амархан баяжихын амтыг залуу араатны адил хурц үнэртэн мэдэрчээ. Удалгүй бий болсон пүүсүүд шувууны өөх, яагаад ч юм маш өндөр үнэлэгдэх болсон өдийг олзворлохын тулд арктикийн арлуудын эрэг рүү хөлөг онгоцнууд явуулж байлаа. Арчаагүй шувуудыг модоор цохиж, тороор барьж онгоцны хөндийг дүүртэл чихэж байв. Энэ нь «ойл-бизнес» байсан учраас сайн ашиг хонжоо өгч байжээ. 

	Эмгэнэлт явдлын сүүлчийн хуудсыг цуглуулагчдын эрчимтэй оролцоотойгоор бичиж гүйцээсэн юм. Аварга том хуруувчин хошуут ховордох боллоо. Түүний өндөг, арьсанд музей болон сонирхогчид их хэмжээний мөнгө төлж байлаа. Нөөц нь дууссанаас «ойл-бизнес» унтарсан боловч «эметёр-бизнес» дөнгөж цэцэглэж эхэлжээ. Жигүүргүй хуруувчин хошуутын нэг арьсанд зуун крон төлөх болсон нь завинд эмх замбараагүй хаясан бүх шувуудын өөх, өдөнд төлж байснаас хамаагүй их байв!

	Гэтэл энэхүү зуун кроныг олох нь амаргүй ажил болжээ. Хуруувчин хошуутыг тоо томшгүй олноор нь модоор цохиж алж байсан газарт хааяагүй түүний тухай дурсамж л үлдсэн байв. Бүр 1790 онд Балтийн тэнгист үлдсэн сүүлчийн оцон шувууг Киль хотын тэнгисийн буланд алжээ. Оркнейн арлуудад сүүлчийн хоёр жигүүргүй хуруувчин хошуутыг 1812 онд, бас Британи, Ирландад 1834 онд барьсан байна. Тэр цагаас эхлэн гагцхүү Исландаас л зуун крон олж болох болжээ. Бас зөвхөн тэнд л сүүлчийн оцон шувуу эсэн мэнд үлдсэн бололтой. Тэр зүг рүү, Исландын өмнөд эрэг орчмын жижиг арал руу ахмад Хаконарссон 1844 оны зургаадугаар сарын 2-ны харанхуй шөнө хөлөг онгоцоо явуулж, тэр нь нууцаар яаралтай одсон ажээ. Тэд хаашаа явж байгааг эрэг дээр хэн ч мэдсэнгүй. Дашрамд өгүүлэхэд ганцхан хүн, хөрөнгөтөн жуулчлагч Карл Сиемсен мэдэж байжээ. Тэрээр энэхүү олиггүй экспедицийг (эрин өнгөрсний дараа Исландын цэвэр сэтгэлийг тийнхүү өвдтөл шархдуулах) тоноглож бэлтгэжээ. 

	Харин үүний өмнөхөн нь ядарсан хоёр шувуу Элди-Рокагийн хадархаг эрэг рүү оджээ. Тэд догшин болон дөлгөөн тэнгисээр удаан хугацаанд Атлантын тэнгисийн дулаан өргөргөөс олон мянган миль зайд хөвсөн байна.  Тэд, жигүүргүй хуруувчин хошуутын заншил ёсоор цорын ганц өндгөө жижигхэн арал дээр орхихын тулд хойд зүгт эх нутаг руугаа хөвөн одсон ажээ. Умардын оцон шувууны сөнөж байгаа төрлийг үргэлжлүүлэх чадвар бүхий газар дээрх цорын ганц хос болон үлдсэнээ шувууд ч, бас тэр үед дэлхий дээр хэн ч мэдсэнгүй. 

	Тэд, эрэгт тохиромжтой газар олж ганц өндгөө орхижээ. Тэгээд тэд зузаан хальсан доорх цорын ганц, сүүлчийн(!) хадгалагдаж үлдсэн балрах тавилантай амьдралын арай тасраагүй байгаа үндсийг ээн бүлээцүүлж байлаа. 

	Зургаадугаар сарын 3-ны үүрээр гурван сэлүүрчтэй завь Элди-Рокийн эрэгт зогсжээ. 

	Сэлүүрчид тал тал руу саравчлан эрэгт гарав. Шувууд ганганалдан айснаас далавчаа дэлсэн агаарыг чичрүүлж байлаа. Хүмүүс шувууны үүрийг гутлаараа няц гишгэн эргээр явж байв. Тэдний догшин нүүр царай, жигүүрт бүлийн хохирсон амьдралыг хайхрамжгүйгээр харж байлаа. 

	— Жон, би оцон шувууг олж харахгүй байна гэж нэг нь өгүүлэхэд,

	— Би та нарт хэлээгүй юү. Тэр чинь энд байхгүй. Бүгдээрээ Гайерфугласкер дээр шатчихсан. Тэрээр там руугаа хэрхэн ойччихсоныг би өөрөө харсан юм3 гэлээ. 

	Тэд хадан хясаа тойроход түүний цаана өргөн уудам харгиа байв. 

	Тэгтэл Сигурдр Ислефссон:

	— Би Гайерфугласкер шиг ойчих юм сан, тэр оцон шувууд байна шүү дээ! гэж хашхирчээ. 

	— Тэднийг тэнгис рүү битгий оруулаарай, хүүхдүүд ээ гэж сахалт Жон Брандссон орилж, тэд гурвуулаа бие биеэ түлхэлцэн, ухаант орилоо хүмүүсээс биеэ хамгаалан нигүүлсэнгүй ертөнцөөр сүүлчийн удаа итгэлээ алдан уйтгарлаж яваа хачин хоёр шувууны араас ухасхийсэн байна. 

	Жон Брандссон, эгц хад өөд авирч гарах гэж шургуу бөгөөд амжилтгүй оролдож байхад нь нэг шувууг барьж авчээ. Сигурдр Ислефссон, нөгөө нэгийг нь хавцлын эгц чулуун мөг дээрээс барьж авсан байна. Харин жижигхэн геростратын энэхүү бүлгийн гурав дахь гишүүн Кетила Кентилссонд барьж авах зүйл юу ч байсангүй. Тэр оцон шувууг анх харсан газар руугаа буцаж иржээ. Оцон шувууны өндгийг ч бас худалдаж болно шүү дээ! Тэрээр уг өндгийг олсон байна. Гэвч өндөг рүү хармагц Кентилссоны бүх найдвар тасарсан нь тоогүй. Өндөг няц дарагдсан байлаа!

	Ертөнц дээрх сүүлчийн хоёр хуруувчин хошуут, хоосон ахуйд унасан оцон шувуудын нэрийг зүй ёсоор зүүж байсан хоёр шувуу ийнхүү үхжээ. Тэр цагаас хойш умардын тэнгисүүд болон хуучин ертөнцийн арлууд дээр амьд оцон шувууг хэн ч үзсэнгүй. Харин Америкт бол тэд бас нэлээд эрт, 1750, 1800 оны хооронд үхэж сөнөсөн байна. Америкийн нэг ч аварга том хуруувчин хошуут XIX зууныг хүртэл амьдраагүй бололтой4.

	Эмгэнэлт явдал нь нэлээд энгийн байдлаар дууссан юм. Америкчууд хуруувчин хошуутыг бүгдийг нь устгачихсаныг санаад түүнээс үлдсэн зүйл гуаног (шувууны баас) ч ашигтай ашиглахаар шийджээ. Тэр нэгэн цагт сая сая оцон шувуу үүрлэж байсан Ньюфаундлендын ойролцоох Фанк арал дээрээс шувууны баасны томоохон орд олсон байна. Түүнийг зөөвөрлөж фермийн эздэд худалдах болов.  Ажлын үед бөөн яс, түүгээр ч барахгүй аварга том хуруувчин хошуутын өд сөдгүй хэд хэдэн үлдэгдэл ухаж гаргасан байна. Үнэт олборыг Англи руу илгээжээ. Тэнд британийн Жорж Кювье болох профессор Ричард Оуэн үлдэгдлийг судалж жигүүргүй хуруувчин хошуутын тухай томоохон ганц сэдэвт зохиол бичсэн юм. Хүмүүс энэ шувууны сүүлчийн өндгийг сүүлчийн үр хөврөлтэй нь хамт Элди-Рокт няц гишгэснээс хойш хорин нэгэн жилийн дараа уг зохиол хэвлэгдсэн билээ. 

	Жигүүргүй хуруувчин хошуутыг устгасан явдал зөгнөмөөр ялалтаар төгсөж, түүний мөнх бусын үлдэгдэл эдүгээ алтнаас илүү үнэлэгдэх болжээ. Цуглуулагчид, пин-уин- гийн өндгөн хальс тус бүрд зургаан зуун, арьсанд хорин мянган стерлингийн фунт төлж байна. Нэгдүгээр зэргийн хорин автомашин шиг үнэлэгдэж байна!

	Өнгөрсөн зууны сүүлчээр дэлхийн музейнүүд болон сонирхогчдын хувийн цуглуулгад гайерфуглын дөнгөж 79 (буюу нэлээд баттай бус өөр нэгэн мэдээгээр 81) арьс, түүний хорин дөрвөн бүрэн араг яс, спиртэлсэн хоёр гулууз, 75 өндөг5 хадгалагдаж байгааг бүртгэсэн билээ.  (Энэ жагсаалтад Фанк дээр малталт хийх үед олдсон ясыг оруулаагүй юм. )

	Эдгээр ховор үзмэрүүдийн зарим, дуураймал болох нь илэрвэл цөөн тооны хүмүүс гайхах байх аа. Ийм зүйл хэдийнээ тохиолдсон билээ. Вилли Лейгийн бичсэнээр, жигүүргүй хуруувчин хошуутын чихмэлийг Германд Дармштадтын музей удаан хугацаанд гамтай хадгалж байлаа.  Наад зах нь музейн ажилтнууд тэгж бодож байжээ. Гэтэл дараа нь ямар нэг мунхаг хүн энэ нь хуруувчин хошуут мөн эсэхийг шалгахаар шийдвэрлэжээ. Энэхүү сониучхан үл итгэх үзэлтэн өд сөд бүрийг нарийвчлан шинжлээд... уг шувууны нэрийг тийм удаан хугацаанд ихэмсгээр зүүж байсан чихмэл дотроос түүнтэй төстэй нэг ч зүйлийг олоогүй байна... Бүх өд нь хуруувчин хошуутынх байсан боловч жигүүргүйнх биш, харин эдүгээ цагт ч хойд тэнгис дээгүүр цөөнгүй нисэж яваа ердийн хуруувчин хошуутынх байлаа.  Гагцхүү гавал нь дуураймал биш, жигүүргүй хуруувчин хошуутынх байв. Түүнийг гуаногийн овоо дотроос ухаж аваад дараа нь овжиноор өд сөд хийсэн бололтой. 

	 


ДРОНТУУДЫН ГУНИГТ ТҮҮХ

	 

	1507 онд Португалийн иргэн Педро Маскаренас, Энэтхэгийн далайд арлууд нээсэн нь хожим түүний нэрээр нэрлэгдсэн билээ. Тэдгээр нь эхлээд Энэтхэг хүрэхэд дамжин өнгөрөх тохиромжтой станц болж байснаа удалгүй зальхай балмад этгээдүүд ховдог царцаахай мэт түүгээр дүүрчээ. Хөлөг онгоцны багууд эндхийн олтиргийн ой дахь амьд болгоныг алж хядан хүнсний нөөцөө сэлбэж байлаа. Өлсгөлөн усан цэргүүд асар том яст мэлхийг6 бүгдийг нь идэж дуусгаад дронтууд руу оржээ. 

	Португалчууд тэдгээрийг «додо7» харин нэлээд хожим ирсэн голландчууд «дронт» гэж нэрлэдэг байлаа. Шахаж бордсон агталсан тахиа шиг тарган, болхи, жигтэй сонин шувууны эв хавгүй байдлыг тэр үед элэглэн шоолдог байв.  Арчаагүй дронтууд хажуугаараа өнхрөн өчүүхэн тайрмал далавчаа дэвэн, хүмүүсээс зугтаж зайлах гэж ямар ч дорвигүй оролддог байжээ. 

	Хөлөг онгоцны хөндийг дүүртэл үхсэн, амьд дронтууд чихдэг байсан ажээ. Голландын нүүдэллэн суурьшигчид Маскарены арал руу гэрийн гахай, муур, бас... хар самж бич авчирч байв. Тэд хүмүүсээс доргүй дронтын өндөг, ангаахайг чармайн устгах болжээ. Тэгээд хүн, амьтад бүгдээрээ нийлээд XVIII зууны сүүлч гэхэд додог бүгдийг нь хөнөөсөн байна. Музей дэх хэдхэн өрөвдмөөр араг яс, голландын зураачдын зурсан зураг дээрх дүрс, бас «дронт шиг сөнөмөл» гэсэн зүйр үг — эд бүгд л гайхамшигт шувуунаас эдүгээ үлдэж хоцорчээ. 

	[image: Image]

	Музей дэх хэдэн араг яс, голландын зураачдын зурсан зураг дээрх дүрс, бас «Дронт шиг сөнөмөл» гэсэн англи зүйр үг — эд бүгд л тэдгээр шувуунаас эдүгээ үлджээ.

	 

	Амьтан судлаачид дронтын тухай их биш зүйл мэдэж амжжээ. Цацагт хяруулаас өндөр, асар том, тарган, болхи энэ шувуу (тэрээр 18—20 килограмм жинтэй) тагтааны хувилбар байсан бололтой. Дронтын «халзан» толгойг том дэгээн хошуу чимэглэж, харин сүүл, далавч байх газарт нь том биш багц өд цухуйж байжээ. 

	Маскарены олтиргийн Маврикий, Реюньон болон Родригес гурван арал дээр дронтын гурван өөр зүйл амьдарч байсан бололтой. Маврикийн буюу хар дронт нь өөрийг нь их, бага ямар нэг хэмжээний ур чадвартай дүрсэлсэн арваад зураг, хөргийг тооцохгүйгээр хэд хэдэн яс, сарвуу, хошуу (хоёр хошуу ч юм уу, эсвэл хоёр сарвуу ч юм уу) мэтийн амьтан судлаачдад хамгийн үнэтэй өвийг үлдээжээ. 1599 онд адмирал Ван Нек анхны амьд дронтыг Европт авчирсан байна. Адмиралын эх орон, Голландад жигтэй сонин шувуу дуу шуутай бахархал төрүүлжээ.  Түүнийг гайхахгүй байж чадсангүй. Ялангуяа түүний хачин маягийн гаднах байдал зураачдын сонирхлыг татжээ.  Тэгээд ч Питер-Холстейн, Хуфнагель, Франц Франкен болон бусад нэртэй зураачид ч «дронтын зургийг» сонирхон оролдох болов. Тэр үед олзлогдсон дронтыг харж зурсан хөрөг арван дөрөв гарсан гэлцдэг юм. 

	Өөр нэг амьд додо хагас зуун өнгөрсний дараа 1638 онд Европт орж иржээ. Энэ шувуу, үнэнийг хэлбэл, түүний чихмэл, зугаатай түүхтэй юм. Дронтыг Лондонд авчирч хүссэн бүх хүмүүст мөнгөөр үзүүлдэг байлаа. Тэгээд шувууг үхэхээр арьсыг нь авч түүнд сүрэл чихсэн байна. Хувийн цуглуулгаас тэр чихмэл Оксфордын нэгэн музейд очиж, тэнд тоосонд дарагдсан буланд бүхэл бүтэн зуун жил хэвтэж байв. Тэгээд 1755 оны өвөл музейг харгалзагч үзмэрийн их тооллого явуулахаар шийдсэн ажээ. Тэрээр шошго дээрээ «Аrк» (хөлөг онгоц) гэсэн утгагүй бичиг бүхий тал нь хивэн хорхойд идэгдсэн шувууны хэт реалист чихмэлийг удтал эргэлзэн ажиглажээ. Дараа нь түүнийг овоолсон хог руу хаяхыг тушаасан байна. 

	Аз болоход тэр овооны хажуугаар нэлээд боловсролтой хүн тохиолдлоор өнгөрчээ. Тэрээр санамсаргүй олз олсондоо гайхан дронтоос үлдсэн бүх зүйл болох дэгээн хошуут толгой, болхи сарвууг хогноос татан гаргаж, үнэт олзоо аваад ховордсон зүйлийн наймаачин руу яаран одсон байна. Хожим нь аврагдан үлдсэн сарвуу, толгой аль алины нь дахиад, гэхдээ энэ удаад маш их хүндэтгэлтэйгээр музей хүлээн авсан ажээ. Дронтын гунигт түүхийг сайн мэдэх хүний нэг Вилли Лей, энэ бол луу маягийн цорын ганц «тагтааны» чихмэлээс үлдсэн дэлхий дээр цорын ганц нандин зүйл гэж үзэж байна. Харин Кембрижийн доктор Жеймс Гринвей, сөнөсөн шувуудын тухай ганц сэдэвт төгс сайн зохиолдоо Британийн музейд бас нэг хөл, Копенгагенд хэзээ нэгэн цагт Маврикийгаас авчирсан маргаангүй амьд додогийн толгой бий гэж баталсан юм. 

	Маврикий арал дээр тэнд сүүлчийн дронтыг 1681 онд харцгаажээ. Гэтэл зуун жилийн дараа арлын оршин суугчид тэр нэгэн цагт төрөлх нутгийг нь ойд пүү жинтэй агталсан тахиа амьдарч байсныг хэдийнээ мартчихсан байв.  XVIII зууны сүүлчээр байгаль судлаачид дронтын ул мөрийг хайж Маврикий аралд ирж лавлахад бүх хүмүүс гагцхүү эргэлзэн толгой сэгсэрч байжээ. Малчид ч, тариачид ч, «Ноён, манайд ийм шувуу байхгүй, хэзээ ч байгаагүй» гэцгээж байв. 

	Урам нь хугарч бачимдсан додог эрэгчид юу ч үгүй хоосон буцаж байлаа. Гэтэл Дж. Кларк нутгийн домогт итгэхгүйгээр мартагдсан агталсан тахиаг шургуу эрж хайсаар байсан бөгөөд уул давж, намаг туулж, өргөст бутанд олон хантаазаа урж, газар малтаж, голын огцом эрэг, гуу жалгын дарагдмал шороог ухаж байв. Шургуу эрж хайхад аз заавал таардаг. Тэгээд ч Кларкт аз таарч, нэгэн намаг дотроос том шувууны бөөн яс ухаж гаргажээ. Ричард Оуэн эдгээр ясыг нарийвчлан шинжилж, тэдгээр нь дронтынх болохыг нотолж, бас герман Рейнхардтын түрүүн нь тогтоосон, жигтэй сонин дронт бол тагтааны төрөл маргаангүй болохыг баталсан билээ! (Гэтэл зарим шинжээчид эдүгээ түүнийг тагтааных биш, харин түнжүүр болон жархийн тахианы төрөл гэж баталж байна. )

	Өнгөрсөн зууны сүүлчээр Маврикий арлын засгийн газар Кларкийн нээсэн намагт илүү ул суурьтай малталт хийх захирамж гаргажээ. Дронтын багагүй яс, түүгээр ч зогсохгүй хэд хэдэн бүтэн араг яс олсон нь эдүгээ дэлхийн зарим музейн хамгийн үнэ цэнтэй цуглуулга бүхий танхимыг чимэглэж байна. 

	Маврикийн хөрш Реюньон арал цагаан дронтоор алдаршсан билээ. Тэр дронт нь өөрийн хар төрлийг бодвол хагас зуун жилээр илүү зовлон туулжээ. Сүүлчийн цагаан дронтыг 1750 онд алсан бололтой. 

	Реюньоны дронт, Маврикийн додогоос ялгаа бага байжээ. Гагцхүү нэлээд цайвардуу, бараг цагаан байсан бололтой. Дронт амьдралынхаа ихэнх хугацааг ганцаараа өнгөрүүлдэг байсан учраас түүнийг даяанч дронт гэж нэрлэдэг байжээ. 

	Бүр онцгой зүйлийн, түүгээр ч барахгүй зарим шинжээчдийн үздэгээр өөр төрлийн нэгэн дронтыг бас даяанч гэж нэрлэдэг байв. Энэхүү хоёр дахь «даяанч» Родригес жижигхэн арал дээр өөрийн үеэ өнгөрүүлжээ. Далавч нь (үнэнийг хэлэхэд түүнээс хадгалагдаж үлдсэн зүйл нь) бусад дронтынхыг бодвол нэлээд урт, далавчны нь үзүүрт бялтат сумны хэртэй ямар нэгэн гайхалтай бөөрөнхий эрх болгон дээр нэг нэгээрээ цухуйж байдаг байв. Дронтууд өөр хоорондоо зодолдохдоо энэхүү «сумаар» нүдэлцдэг байлаа. Түүгээрээ нохойноос ч мултран зайлж чаддаг, бас сүрхий хаздаг байжээ. Жигүүрт даяанчийн хошуу нь жижиг биш, дэгээрхэг, хурц, нэлээд өвдтөл хаздаг байв.  Ингэхээр тэдгээр нь тийм ч их арчаагүй амьтад биш байжээ. Бас тэр нь махчин байдалтай, ургамлын тэжээлтэнд бага зохицсон, айлган сүрдүүлэх шинжтэй байлаа. Дронтууд гагцхүү навч, үр жимс, модны үрээр хооллодог гэцгээдэг шүү дээ. 

	Гэвч даруухан цагаан хоол нь одон орны судлалаар...  алдаршихад ч тэдэнд саад болсонгүй. Тэнгэр дэх одны ордыг Родригесийн дронтын нэрээр нэрлэсэн юм. 1761 оны зургаадугаар сард Францын одон орон судлаач Пингре, нарны гэрлийн дэвсгэр дээр (яг тэр үед сугар гариг түүнийг огтолж гарч байв) Сугар гаригийг ажиглах ажиглалтыг Родригест нэг хэсэг хугацаанд явуулжээ. Таван жилийн дараа түүний найз Ле-Монье, өөрийнхөө найзын Родригест байсан дурсамжийг үеийн үед хадгалан үлдээхийн тулд энэ арал дээр амьдардаг гайхамшигт шувууг хүндэтгэн Луу, Хилэнцэгийн хооронд нээсэн шинэ бүлэг оддыг Даяанч хэмээн нэрлэжээ. Түүнийг тэр үеийн заншил ёсоор бэлэгтэй дүрсээр зураг дээр тэмдэглэхийн тулд Ле- Монье, тэр үед Францад түгээмэл болсон Бриссоны «Шувууны судлал»-ыг лавламж болгосон байна. Бриссон өөрийнхөө номд дронтыг оруулаагүйг тэр мэдэлгүйгээр шувууны нэрсийн жагсаалтаас solitaria буюу «даяанч» гэсэн нэрийг хараад уг шувууг хичээнгүйлэн хуулбарлан зуржээ. Тэгээд бүгдийг будилуулан зураг дээрх шинэ оддыг, бараа сүр ихтэй додогийн оронд сүр багатай цармын хөөндэйн Monticola solitaria дүрсээр тэмдэглэсэн байна. (Цармын хөөндэй нь эдүгээ Европын өмнөд хэсэг, Зөвлөлт Холбоот Улсад Кавказын чанад, Дундад Ази, Тэнгис хавийн өмнөд нутагт амьдарч байна. )

	Энэ удаад ч дронтод аз таарсангүй. Хэд хэдэн үйлийн үргүй золгүй явдал түүний түүхийн эцсийн хуудасны инээдэмтэй төгсгөл болсон юм. 

	Миний өгүүлсэн гурван дронтоос гадна хуучны жуулчид, байгаль судлаачид додогийн хэд хэдэн хувилбарын талаар тодорхойлон бичсэн байдаг. Гэвч орчин үеийн амьтан судлаачид эргэлзэн тээнэгэлзсэний дараа эдгээр дронт нь эндүүрснээс төрж бий болсон гэдэг дүгнэлтэд хүрсэн юм. Үнэн хэрэг дээрээ тэд хэзээ ч байгаагүй юм. 

	«Даяанч» гэж нэрлэсний учир бол Реюньон, Родригес арал дээр амьдарч байсан ийм нэг зүйлийн дронтыг амьдралынхаа ихэнх хугацааг ганцаараа өнгөрүүлдэг байжээ.

	 

	XVII зууны сүүлчээр Маскарены аралд очсон Францын далайчин Лего, Родригесын «даяанчийн» тухай, бас ямар нэг гайхамшигтай аварга дронтын тухай дэлхий дахинд мэдээлсэн байна. Легогийн нотолсноор, түүний өндөр зургаан фут байжээ! Бас түүний өд нь ягаан байв! Лего нил дэглийг дронт гэж эндүүрсэн бололтой (эдүгээ ч ингэж үзэж байна). 

	Бусад хоёр хуурамч додо нь голланд хэлнээс зарим хочийг буруу орчуулж, Нидерландаас нүүдэллэн суурьшигчид дронтыг нэрлэх болсноор бий болжээ. 

	Сүүлчийн дронтыг XVIII зууны бүр эцэст Родригес арал дээр алжээ. Энэхүү «үнэмшмээргүй» шувуудын нэг нь ч гэгээрэн соёлжсон арван есдүгээр зууныг хүртэл амьдраагүй юм. 


МОА — АВАРГА ТОМ ТЭМЭЭН ХЯРУУЛ

	 

	Шинэ Зеланд бол жигтэй сонин арал! Тэнд чулуун нүүрсжилтийн үеийн өв болох газар сайгүй сөнөж алга болсон эртний оймон ой ургадаг. Уулнаас хөндий рүү, халуун булгийн оргилуур руу мөсөн гол шууд гулсан ордог. Хоёр том арал дээр дөрвөн хөлт махчин, сүүн тэжээлтэн амьтад нэг ч байхгүй. Энд шувуу хэмжээ хязгааргүй ноёрхож байдаг. 

	Шинэ Зеландын жигүүртний олон зүйл, амгалан тайван амьдралынхаа удаан хугацаанд нисэх чадвараа алджээ. Тус оронд аюулт махчин байхгүй болохоор тэдэнд далавч ч хэрэггүй болж, түүнээсээ үүрд салжээ!

	Шинэ Зеландын уул, талд үстэй төсөө бүхий өдтэй киви шувуу, яст мэлхийгээс дээргүй нисдэг века болон тахаке жархин тахиа амьдарна. Түүгээр ч барахгүй, энд жигүүргүй тогоруу байсны гадна эдүгээ зэрлэг тоть какапо амьдарч байна. Энэхүү жигтэй сонин шувуу өдөр нүхэндээ нуугдаж, гагцхүү шөнө гадагш гарна. Какапо нь далавчтай боловч түүний «хөдөлгүүр» болох хэрсэн, нисэхэд шаардлагатай булчин байхгүй. Ийм учраас нүх малтагч тоть дээрээсээ доош нисэж чадна. 

	Харин Шинэ Зеландын хамгийн гайхалтай шувуу бол моа байсан юм. Жигүүргүй аварга том шувуу «зааны» бадируун хөлөөрөө зорчин явах нь болхи ажээ. 

	1840 оноос эрдэмтэд, Шинэ Зеландын энэхүү жигүүргүй тэмээн хяруулын хорь орчим зүйлийн малтаж авсан үлдэгдлээр түүнийг тодорхойлон бичсэн байна. Моагийн нэг хэсэг нь өндрөөрөө цууцалийн хэртэй, нөгөө нь асар том дүрсээрээ заантай... өрсөлддөг байжээ. Зарим моагийн өндөр бараг дөрвөн метрийн өндөрт хүрч байжээ! Ийм шувуу нь сайн морины адил 300 кг жинтэй байлаа. 

	1839 онд аварга том шувууны анхны ясыг олжээ. Эхлээд түүнийг шарын хөл гэж бодож байв. Олзворыг Англид авчрахад эндхийн эртний амьтан, ургамлын судлаач Ричард Оуэн уг яс асар том шувууных болохыг нотолсон байна. Ричард Оуэн аварга том шувууг судлахад амьдралынхаа дөчин таван жилийг зориулжээ. 1847—1850 оныг дуустал гурван жилийн дотор Шинэ Зеландын ер бусын амьтдыг цөхрөлтгүй шинжлэн судалсан байгаль судлаач Уолтер Мэнтелл, моагийн мянга гаруй яс, хувингийн хэртэй өндөгний хальсыг олон тоогоор түүнд цуглуулан өгсөн байна. Оуэн энэхүү яс, хальсыг судалж, моагийн олон янз зүйлийг тодорхойлон бичиж, музейд зориулан аварга том шувууны хэд хэдэн араг ясыг бэлтгэсэн байна. 

	Эдүгээ ч гэсэн моагийн сайтар хадгалагдан үлдсэн яс, бас заримдаа ямар нэг гайхалтай аварга амьтны оршуулгын газарт оччихсон юм шиг асар том ясны бүхэл бүтэн оршдосыг Шинэ Зеландаас олж болно. Ясны ойр орчимд өөр хоорондоо үрэгдэж мөлчийсөн бөөрөнхий чулуун овоо ихэвчлэн байдаг. Энэ чулуу нь тэр нэгэн цагт моагийн ходоодонд байжээ. Моа, манай тахиатай адил газраас чулуу түүж залгидаг байсан ажээ. Энэхүү жижигхэн «тээрмийн чулуу» ходоодон доторх үр тариаг няцалдаг байв. Шинэ Зеландаас зөвхөн моагийн яс төдийгүй, түүний хэсэг булчин бүхий өд, арьс, шөрмөс олддог байна. Түүгээр ч барахгүй үр хөврөл бүхий өндөг олджээ!

	Өнгөрсөн зуунд амьд моаг нүдээрээ үзсэн гэх хүмүүсээс мэдээлэл ирэн ирсээр байлаа. 

	Тухайлбал, Дундад аралд (Шинэ Зеландын хойд, Өмнөд арлыг тусгаарласан Кукын хоолойд) бөөнөөрөө байрласан далайн халиуны анчдыг нэгэн удаа дөрөв, таван метр өндөртэй асар том шувуу ойгоос эрэг рүү гүйлдэж айлгасан гэж ярьцгаадаг. 

	Өөр нэгэн удаа бүр 1860 онд эдэлбэр газартаа тэмдэг тавьж байсан түшмэд, өглөөгүүр аварга том шувууны сарвууны мөр ажиглажээ. Мөрний урт 36, өргөн нь 27 сантиметр байв. Мөр хадны хоорондох ширэнгэд ороод алга болжээ. Энд олон тооны шохойжсон агуй байдаг. Тэнд л сүүлчийн моа хоргодож байгаа гэж газар хэмжигчид боджээ. 

	[image: Image]

	Зарим моа буюу Шинэ Зеландын тэмээн хяруул заанаас өндөр байсан бөгөөд хөөрхийлөлтэй нь дронт шиг л мөн сөнөсөн юм.

	 

	Шинэ Зеландын уулын ой дотроос аварга том амьд шувуу олох итгэлээ өөдрөг үзэлтэй зарим амьтан судлаачид арай л орхиогүйн учир үүнд оршино. Гэвч хамаг чармайлт юунд ч хүргээгүй байна. Эдүгээ моа бүгд үхэж сөнөсөн учир, түүний мөрийг ойн ширэнгэд биш, харин газраас эрэх хэрэгтэй. 

	Тэрээр тун саяхан сөнөсөн нь үнэнтэй. Маори омгийн зарим өвгөчүүд залуудаа моагийн авд оролцож байсан гэж ярьцгаадаг. Адууны хэрийн өндөр ятуу байсан гайхалтай тэр цагийг маоричууд бас дурсан ярьсаар байна.  Бакапунак уулан дээр амьд гарсан нэг моа нуугдаж буй.  Шувуу гагцхүү агаараар тэжээгдэж, түүнийг хоёр том үлэг гүрвэл манаж байдаг гэцгээдэг. Энэ нь зөвхөн домог болох нь харамсалтай юм.

	 


НЭГ ХАЛЬСАНД АРВАН ГУРВАН ШИЛ РОМ АРХИ!

	 

	Бид дэлхийн бөмбөрцгийн нөгөө хэсэгт, Шинэ Зеландаас олон мянган километрийн зайтай орших Мадагаскар арал дээр аварга том тэмээн хяруулын сүр бараатай дүрстэй тааралдаж байгаа нь гайхалтай юм. 

	Цагаан арьстнуудаас арабчууд анх Мадагаскарт нэвтэрчээ. Тэд энэхүү өвөрмөц арлын амьтны ертөнцтэй танилцсан анхны хүмүүс билээ. Арабын үлгэрүүдийн асар том шувуу Мадагаскарт бий болжээ. Чухамхүү энд, энэ арлын ойд, үлгэрийн Рухх шувууны дүр болж чадах аварга шувууд амьдарч байв. 

	Арабын «Мянга нэгэн шөнийн үлгэрийн» баатар Синдбад далайч олон янзын жигтэй сонин зүйлийг үзжээ. Тэр хачин жигтэй могой, бичийг харж Рухх шувуутай ч тааралдсан байна. 

	Энэ шувуу хэчнээн том гэж санана! Тэрээр агаарт хөөрөхдөө нарыг хаадаг ажээ. Савартаа заан түүгээр ч барахгүй, эврээрээ гурван зааныг нэвт сүлбэн хэлхсэн нэг эвэрт гөрөөсийг ч шүүрэн авч явж чадна!

	Өмнөдийн нэгэн арал дээрээс Синдбад-далайч Рухх шувууны өндгийг олжээ. Тэр нь өндөг биш, бүхэл бүтэн уул байв!

	Энэхүү дорно зүгийн Мянгуужин:

	«Гэнэт миний өмнө ямар нэг том цагаан өнгийн зүйл арал дээр гялалзан харагдсан нь дээш хөөрч байгаа том бөмбөлөг байсан бөгөөд... бас бөмбөлгийн тойргийг хэмжиж тойроход бүхэл бүтэн 50 алхам байсан юм. 

	... Тэгтэл гэнэт нар далд орж тэнгэр харанхуйлахад би гайхан дээш харвал тэнгэрээр нисэж явсан асар лут биетэй, өргөн далавчтай том шувууг харсан бөгөөд тэр нарыг халхалсан байлаа. 

	... Шувуу бөмбөлөг дээр бууж, түүнийг далавчаараа тэвэрч, хөлөө хойш нь газар унжуулан бөмбөлөг дээрээ унтлаа (унтагчид алдарших болтугай)» гэж өгүүлсэн байдаг. 

	Хожим нь XIII зууны венецийн алдарт жуулчин Марко Поло бас Рухх шувуутай тохиолджээ. Түүний тодорхойлолтоор зохиосон газрын зураг дээр «Рухх шувууны арал» гэсэн тэмдэг ч бий. 

	Мадагаскарын амьтны аймгийг Марко Поло тодорхойлон бичихдээ:

	«Тэнд манай шувуудтай огт адилгүй, хачин сайхан янз бүрийн шувуу бий!

	... Тэнд бас тас шувуу бий боловч бүх талаараа бидний боддог дүрсэлдэг шиг биш, тасын тал нь шувуу, тал нь арслан гэж манайхан ярилцацгаадаг. Энэ бол худал юм.  Түүнийг үзсэн хүмүүс бүргэдтэй яг адил боловч түүнээс дэндүү том юм гэцгээдэг... Тас шувуу маш хүчтэй, маш том, зааныг шүүрч аваад тэнгэр өөд дээшээ өндрөөс өндөрт хөөрч, дараа нь түүнийгээ газарт хаяад бяцарч үхэхээр нь тоншин идэж хооллодог. Тасыг үзсэн хүмүүс, тэрээр далавчаа дэлгэсэн байвал гучин алхам, харин далавчны өд нь урт, зузаанаараа арван хоёр алхам байдаг гэж өгүүлсэн бий. 

	... Тасны тухайд өөр бас юу хэлэх хэрэгтэй вэ гэвэл түүнийг арлынхан рук гэж нэрлэдэг» гэсэн гайхалтай зүйл өгүүлсэн байдаг. 

	Марко Поло цааш нь ийнхүү өгүүлжээ. Монголын хаан Хубилайд зочлоход тэрээр Хятадын эзэнт улсын нутгаас цааш алс холд Рухх нэртэй аварга, шувуу амьдардгийг сонссон байв. Хаан өөртөө үнэнч хүмүүсийг тагнуулд явуулсан нь тэд хачин жигтэй шувууны тухай тодорхой мэдэх ёстой байлаа. Элч нар Рухх шувууны нутаг 

	— Мадагаскар арлыг хайж олсон байв. Уг шувууг үзээгүй боловч түүний өдийг авчирсан бөгөөд тэр нь уртаараа ерэн сөөм! байжээ8. 

	Үлгэрт гардаг Рухх шувуу амьдарч байгаа нутгийг хааны элч яг заасан байна. Мадагаскар аралд очиж домогт шувууг ой дотор эрцгээе. 

	Өнгөрсөн зууны амьтан судлаачид ийм аялал хэдийнээ хийжээ. Европчууд үлгэрийн бус, харин амьд аварга том шувуу воромпатрын тухай XVII зууны дундуур хэвлэгдсэн Францын адмирал Флакурын «Мадагаскар гэдэг том арлын түүх» зохиолоос анх мэджээ. Гэвч хоёр зуун жил өнгөрсний дараа л воромпатрын өндөг, яс олдсон билээ. 

	1832 онд Францын байгаль судлаач Виктор Сганзен тэмээн хяруулын өндөгнөөс зургаа дахин том аварга өндөгний хальсыг Мадагаскар арлаас олжээ. 

	Хожим нь Мадагаскарын оршин суугчид ром архи авахаар Ариун Маврикийн аралд (Маскарены олтригийн) ирсэн байна. Тэд торхны оронд аварга өндөгний хальс авчирчээ. Түүний нэгд нь арван гурван шил ром архи багтаж байлаа!

	Эцсийн эцэст гайхамшигт шувууны яс ч олдож, түүнийг 1851 онд Парисын музейд авчирсан байна. Францын нэрт эрдэмтэн Исидор Жоффруа Сент-Илер энэхүү ясыг судалж, шувууг эрдэм шинжилгээний талаар тодорхойлон бичиж, уг шувууг эпиорнис —«шувуу шувуунаас хамгийн өндөр» гэж нэрлэсэн байна. 

	Энд би зарим талаар уншигчдынхаа урмыг хугалах болж байна. Мадагаскарын асар том шувуу нь эртний үлгэр домогт өгүүлдэг шиг тийм ч том биш байлаа. Тэр хэдийгээр өндрөөрөө заанаас дутуугүй байсан боловч зааныг сарвуугаараа шүүрээд авч явж чадахгүй байжээ Жоффруа Сент-Илер, зарим эпиорнис өндрөөрөө таван метр байж болох байлаа гэж үзжээ. Гэвч тэрээр алдсан бололтой. Харин гурван метрийн эпиорнис тийм ч ховор бус байв. Гурван метр гэдэг бол зааны дундаж өндөр юм.  Ийм шувуу хагас тонн хүрдэг байжээ!

	Шувууны өндөг янз бүрийн хэмжээтэй, үүнд: А — сөнөсөн аварга тэмээн хяруул эпиорнис, В — Африкийн тэмээн хяруул, С — цацагт хяруул, D — шийтгээн зэргийн өндөг.

	Балар эртний үед тэмээн хяруул (ЗСБНХУ-ын) Украины өмнөд хэсэгт амьдарч байв.

	 

	Хэрэв Сент-Илер алдаагүй бол Мадагаскарын шувууд анаашны хамт дэлхийн хамгийн өндөр амьтанд тооцогдож чадах байжээ9 гэсэн үг юм. Энэ нь заанаас том, түүгээр ч барахгүй хуурай газар дээр аль нэгэн цагт амьдарч байсан амьтдын дундаас малтаж олсон хамгийн аварга том гэж бүх нийтээр хүлээн зөвшөөрсөн балухитрия хирсээс том байх нь ээ. Гагцхүү түүнээс өндөр ганц амьтан бол зуун сая жилийн өмнө Африкийн нууруудад амьдарч байсан брахиозавр гүрвэл байжээ. Тэр, сэрвээгээрээ бараг зургаан метр хүрдэг байсан бөгөөд хүзүүгээ сунган толгойгоо газраас дээш 12 метрт өргөж чаддаг байлаа. 

	Гэвч воромпатрад далавч байхгүй учраас (зөвхөн хөгжиж гүйцээгүй мухар далавч байв) нисэж чаддаггүй нь тоогүй байсан боловч том бадируун хөлтэй, могой хүзүү, жижиг толгойтой байв. 

	Ингэхээр Мадагаскарын шувуу нь шараас арай бага жинтэй, том торхны хэрийн өндөг орхидог байжээ.  Зарим үед энэхүү өндөг Мадагаскарын арлын хүлэр дотроос олддог. Түүний нэгэнд 9 литр шингэн буюу тахианы 184 өндөг багтана! Эпиорнисын нэг өндгөөр бараг зуун хүн хооллох шарсан өндөг бэлтгэж, нэг үүрний бүх өндгөөр хоёр мянган хүн хооллож болохыг тоглоом болгон тооцоолжээ!

	Өнгөрсөн зууны дунд үе хүртэл Мадагаскарын оршин суугчид, «заан шувуу» нь арлын хамгийн хүнгүй газар амьдардаг гэж баталж байлаа. Бүр 1860 онд энэхүү үл мэдэгдэх шувууны бүдэг баргил дуу ойн намгаас гарч байхыг шашин номлогчид сонссон байна. Эдүгээ мадагаскарын тэмээн хяруул бүгдээрээ сөнөжээ. 

	Онгон намаг дундах асар том шувууны бүхэл бүтэн ертөнцийг ийм богино хугацаанд хэн устгаж амжаа вэ? Мадагаскарчууд воромпатраг авладаггүй байсан бололтой.  Хэзээ нэг цагт газар дээр мэдэж байсан хамгийн гайхалтай жигүүртнийг сөнөөхөд Европоос байлдан эзлэгчид болж ирсэн хүмүүс буруутай байна. 

	Европчууд арал дээр ноёрхох хугацаандаа Мадагаскарын ойн аравны есөн хувийг устгажээ. 

	Аглаг ойн хамт нэвтэрч боломгүй онгон намгийн гүнд амьдарч байсан аварга шувууд ч сөнөсөн байлаа.

	 


ОДЕССЫН ТЭМЭЭН ХЯРУУЛ

	 

	Тун саяхан, саяад жилийн өмнө дэлхий дээр тэмээн хяруул амьдрах тохиромжтой нөхцөл байсан бололтой.  Тэр үед тэд Энэтхэг, Хятад, бас Өмнөд Европт ч амьдарч байлаа. Гэтэл эдүгээ гагцхүү Арабын хойгийн өмнө зүгт болон Африкт үлджээ. (Африкийнх бол жинхэнэ тэмээн хяруул юм. ) Түүнээс гадна Өмнөд Америкт тэмээн хяруулын бас нэг онцгой зүйл болох нанду, Австрали, Тасманид эму болон казуар10 хяруул амьдардаг. 

	1916 онд том шувууны хуучирч, харласан ясыг Одесс орчмын газраас олжээ. Түүнийг мэргэжилтнүүд сайтар судалж тэмээн хяруулын хөлийн яс болохыг тогтоосон байна. Тэр нь ойролцоогоор арван сая жилийн өмнө амьдарч байгаад үхжээ. Түүнийг Struthio novorossicus буюу Новороссийскийн тэмээн хяруул гэж нэрлэсэн байна. 

	Түүний малтмал үлдэгдлийг Одесс орчмын бусад газраас ч олжээ. Бас Херсон орчмоос тэмээн хяруулын өндөг ч олдсон юм. Тэр үед Украин, Крымын өмнөд хэсэгт энэ шувуу цөөнгүй байсан бололтой. 

	Тэмээн хяруул нь бүр балар эртний үед сөнөжээ. Түүнийг сөнөхөд хүмүүс гэм буруугүй юм. Гэтэл хүмүүсийн шууд нөлөөгөөр шувууны бусад зуу гаруй хувилбар газрын хөрснөөс арилсан нь маргаангүй билээ. 

	Ер нь жигүүртэн шувууг утга учиргүй устгахад хүмүүсийн оролцсон оролцоог нэлээд үнэмштэл илчилсэн баримт гарч байна. Дор дурдсан хүснэгт нь энэ бүгдийг танин ойлгоход уншигчдад туслах болно. 

	 

	Бүрэн устсан шувууд — 107 зүйл, дэд зүйл

	 

	Устсан бололтой шувууд — 19 зүйл, дэд зүйл

	 

	Сүүлийн гурван зуун жилд сөнөсөн, гэтэл байсан эсэх нь мэргэжилтнүүдийн гэрчилгээгээр батлагдаагүй шувууд — 27 зүйл, дэд зүйл

	 

	Хайрлан хамгаалах шаардлагатай нэн ховор болон устаж байгаа шувууны зүйлүүд — 312

	 

	Энэ тоог 1958 онд Нью-Йоркт хэвлэгдсэн Джеймс Гринвейн ганц сэдэвт зохиолоос авлаа. Бусад шинжээч нарт өөр тооцоо бий. Гэтэл зөвхөн сүүлчийн хоёр орон ялгаатай, хэмжээний ерөнхий дүн ижил байна. Нэг хэсэг амьтан судлаачид нь хуучны жуулчид, байгаль судлаачдын тодорхойлон бичсэн олон тооны шувууд (яс ч, өд ч үлдээгүй) үнэхээр байсан гэдэгт эргэлзэж байхад нөгөө хэсэг нь түүнд итгэж жагсаалтдаа оруулсаар байна.  Нэг нь аль нэгэн жигүүртнийг хэдийнээ сөнөсөн гэж бодож байхад бусад нь бас л сөнөөгүй гэж үзэж байна. Зарим хувилбарыг дэд зүйл, зүйл, төрлөөр нь тооцох хэрэгтэй эсэх талаар нэгдмэл санаа ч байхгүй байна. Үүнээс болоод тус тусын жагсаалт дахь тоо янз янз байгаа юм. 

	Олон тооны шувуудыг нээсэн, сөнөсөн түүх том нэрээр бичигдэж, эмгэнэлт үйл явдал болж байсангүй. Тэднийг нээсэн баримт өргөн олны анхаарлыг татаж байсангүй, тэд огт чимээ аниргүйгээр мэдэгдэхгүй алга болж байлаа.  Тэдний тухай өгүүлэх юм, үнэнийг хэлэхэд, эдүгээ юу ч алга. хойд Америкийн бидэн явагч тагтааны тухай биш, харин тэдний олонхын нь тухай өгүүлэх юм үгүй боллоо.  Ингэхээр тэдгээрийг хөнөөсөн түүх бол хүний оролцоотойгоор байгальд бараг хамгийн сүрхий эмгэнэлт явдал болж болох юм.

	 


ТАГТААНУУД НАР ХИРТЭЭСЭН НЬ

	 

	Бидэн явагч тагтааны тухай өгүүллийг зөгнөлт романы адил уншиж болно. Тагтаанууд нарыг яг хаахаар тийм олон сүргээрээ тэнгэрт нисжээ. Нар хиртсэн юм шиг бүрэнхий болж, нисэж байгаа шувууд тэнгэрийг нэг хаяанаас нөгөө хаяа хүртэл бүхэлд нь бүрхсэн байна. Тагтааны баас цасны ширхэг мэт тэнгэрээс унаж, тасралтгүй дэвэх далавчны чимээ нь шуурган салхины исгэрээнийг санагдуулж байлаа. 

	Цаг үргэлжлэн өнгөрөхөд тагтаанууд нисэн ниссээр л, аяны цувааны эхлэл ч, төгсгөл ч огт харагдахгүй байв.  Хашхираад ч, буудаад ч, их буугаар ниргээд ч царцаа шиг тоо томшгүй олон цувааны чиглэлийг өөрчилж болохгүй байлаа. 

	Америкийн шувуу судлаач Вильсон тагтааны нэгэн сүрэг түүний дээгүүр дөрвөн цаг нисэж өнгөрсөн гэж нотолсон байдаг. Уг сүрэг 360 километр урт цувжээ!11

	Тэр судлаач сүрэгт хэчнээн тагтаа байсныг тооцоолоод 2 230 272 000 шувуу байжээ гэсэн итгэмээргүй тоо гаргасан байна!

	Өөр нэг алдарт шувуу судлаач Одюбон бидэн явагч 1 115 136 000 тагтаа бүхий сүргийн тухай өгүүлсэн байдаг. Энэ нь Финланд мэтийн оронд байгаа газрын бүх шувууны тооноос ганцхан сүргээр л илүү байлаа гэсэн үг юм12. 

	Цаашдын тооцоо нь бүр ч гайхмаар үр дүнд хүргэжээ.  Нэг тагтаа хагас фунт жинтэй байсан гэж бодоход бүх сүргийн жин хагас сая орчим тонн болох нь ээ! Энэхүү жигүүртний ховдог арми 617 мянган шоо дөрвөлжин метр төрөл бүрийн тэжээл иджээ. Британийн байгаль судлаач Франц Лейн «Энэ нь дэлхийн хоёрдугаар дайны төгсгөлд байлдаж байсан орнуудын цэргийн хоногийн хоолноос их юм» хэмээн бичсэн байна. 

	Ийм гайхмаар олон шувууг түргэн устгаж болох уу? Хэрэв энэ ажлыг чадамгай гүйцэтгэж чадвал болох юм гэдгийг бидэн явагч тагтааны гунигтай хувь заяа харуулж байна. 

	Бидэн явагч тагтааг хэрэглэж болох бүх аргаар устгаж байлаа. Буу, винтов, гар буу, бүх систем, калибрын бялттай буугаар буудаж байв. Түүгээр ч барахгүй тагтааг хоноглосон модон дор нь ваартай хүхэр шатааж байжээ.  Шувууг тороор барьж, мод, чулуугаар цохин алж байлаа. 

	Бидэн явагч тагтааг тун төвөггүй агнадаг байжээ (эртний сийлбэр).

	 

	Тагтааны сүрэг маш шигүү, бас зарим үед суурьшин суугчид сургаагаар, загасчид сэлүүрээрээ тэднийг цохиж алахаар тийм доогуур нисдэг байв. Дээш нь шидсэн нэг ч зүйл нэг буюу хоёр тагтааг цохиж унагалгүйгээр буцаж ирдэггүй байв. Фермийн ажилтнууд хонь хяргадаг хайчаар тагтаа цохиж алах арга самбаачилж байсан гэж ярьцгаадаг.  Түүгээр ч зогсохгүй нохой довцог дээр гүйн гарч дээш үсрэн нисэж яваа тагтааг барьж байжээ. Үнэхээр гайхамшигтай!

	Цэргийн бэхлэлт дээгүүр тагтаа нисэх үед цэргүүд их бууг галт сумаар сумлаж, олон зуун тагтааг хөнөөдөг байв. Торонто хот дээгүүр тагтааны том сүрэг ниссэн үеийг XIX зууны дунд үеийн америкийн зохиолч тодорхойлон бичсэн байдаг. Хот дээгүүр тагтаа нисэж байсан гурав буюу дөрвөн өдрийн турш байшингийн хана тасралтгүй нүргээнээр доргилж, оршин суугчид гудамжинд дайсантай буудалцаж байгаа мэт байв. Бүх мухлаг, албан газар хаагдаж, хүмүүс байшингийн дээвэрт гарсан байлаа. Бололцоотой бүх буу, гар буу, бялттай бууг хэрэглэж байв. Хотын захиргааны хүндэт гишүүд, өмгөөлөгчид, ашиг хонжоо ологчид, гүнлэгийн дарга хүртэл гэм хоргүй шувуу устгах сонирхолтой спортоор хичээллэхээс татгалзахгүй болсон ажээ. 

	Бидэн явагч тагтаанууд, хойд Америкийн онгон ойд элбэг дэлбэг ургадаг царсны боргоцой, туулайн бөөр, эвэрлэг модны болон бусад самраар хооллож байлаа.  Тэжээл олох газраа тагтаа байнга сольдог боловч хоноглохдоо гол төлөв нэг газартаа буцаж ирдэг байв. Энд л бүх тойргоос цугларсан бөөн алуурчид тагтааг тэсэн ядан хүлээж байдаг байлаа. 

	Тагтаа хоноглосон нэг газар өргөнөөрөө бараг таван километр, уртаараа 65 орчим километр ойн талбайг эзэлж байлаа гэж Одюбон дурджээ. Тагтаа байхгүй байхад л түүнийг тойроод ачаа хөсөг, мах давслах торх, бусад төхөөрөмж бүхий анчид байрласан байжээ. Хоёр фермийн эзэн, энд тагтааны махаар тэжээхийн тулд 100 милийн холоос гахайн сүрэг хөөн авчирсан байлаа. 

	Нар жаргахад тэнгэрийн хаяанд хар үүл харагдсан байна. Энэ нь нисэж яваа тагтаа байв. Тэд түргэн ойртож иржээ. Эхний буудалтаар олон мянган тагтаа алагдсан байв. Гэвч үй олон шувуу нэмж ирсээр байлаа. Тэд хэдийнээ бүх модыг эзэлж, ойд нэг ч сул мөчир байхгүй болж, зарим гишүүн дээр нуруу нуруун дээрээ хэд хэдээр үелэн суусан байжээ. 

	Гэтэл тагтааг даахгүй унаж байгаа моддын тас няс хийх чимээ, олон мянган далавчны дэвэлт, тасралтгүй нүргээнээс агаар чичирхийлж байв. Тамын энэ шуугиан дунд хөршийнхөө үгийг ч сонсохгүй болжээ. Түүгээр ч барахгүй гал улсхийхэд л буу дуугарч байгааг мэдэж байлаа. Тулалдаан шөнөжингөө үргэлжлэв. Өглөө болоход алагдсан, үхсэн шувууны уул овоо модон дор хэвтэж байлаа. 

	Европын хүмүүс шувууг үржих үед нь агнахыг хориглосон «мунхаг харанхуй» индианчүүдийн хуулийг тоохгүй байсан юм. Тэд үүрлэсэн шувуудыг хэдэн саяар нь алж байлаа. 1878 онд Мичиган муж улсад тагтааны бүлэг үүр 15x57 километрийн зайд ойн бүх модыг эзэлж байв. Кентакки дэх үүр хоёр дахин их талбайд байршжээ. Зарим үед нэг модон дээр зуу хүртэл үүр байсан бөгөөд түргэн өсөж байгаа ангаахайнуудыг даахгүйгээр мөчир нь хугарч унах явдал цөөнгүй байв. 

	Ангаахайнууд өсөж, хүнсэнд тохиромжтой болохоор олон газраас фермийн эзэд энд хуран цуглардаг ажээ.  Тэд гэр бүл, ажилтнуудынхаа хамт, гахайн сүрэг хөөн авчирдаг байв. Тэгээд үүр бүхий модыг газарт унагаж, өдөлж гүйцээгүй ангаахайг модоор цохиж алдаг байв. 

	Тэр үед АНУ-д тухайн үеийн ханшаар хачин их мөнгө болох өдөрт 10 стерлингийн фунт олдог мэргэжлийн тагтаа агнагчид олон мянга байв. Тэдний «ажил» өргөн хүрээтэй байжээ. Төлөөлөгчдийн бүхэл бүтэн газар энд тэнд тагтааны шинэ сүрэг үзэгдэх болсон тухай, түүний хоноглох газар, нислэгийн чиглэлийн талаар цахилгаанаар мэдээлдэг байв. Тэр дороо бэлтгэгчид тийшээ яаран хөдөлдөг байжээ. 

	Төмөр зам хөгжсөн явдал олон зуун тонн алсан тагтааг тус орны зах зээлд хурдан хүргэх бололцоо олгосон байна. Тухайлбал, Мичиган муж улсын бүлэг үүрнээс өдөр бүр 12,5 мянган ангаахай, бие гүйцсэн тагтааг төмөр замаар явуулж байсан бөгөөд гуравдугаар сараас долоодугаар сарыг дуустал хугацаанд (тагтаа үржих үед) нийт хэмжээ 1,5 сая шувуу болж байв. 

	Зөвхөн ганц бүлэг үүрнээс ийм «ургац» авч байсан юм. Америкийн Нэгдсэн Улсын бүх муж улс, Канадад өнгөрсөн зууны далаад онд олон зуун сая тагтаа олзворлож байв!

	Ийм том оронд алагдаж байгаа шувууг хамгаалах талаар санаа тавих хүмүүс олдохгүй байсан гэж үү? АНУ-д байгалийн баялгийг хамгаалах хууль байгаагүй гэж үү?

	Бидэн явагч сүүлчийн тагтаа 1914 онд (АНУ-ын) Цинциннати хотын амьтны хүрээлэнд үхжээ.

	 

	Ийм хууль байсан нь мэдээж. Бүр 1848 онд тагтааг тороор барихыг хориглосон тогтоол Массачусетст гарсан байна. Гурван жилийн дараагаар Вермонт муж улсад агнуурын биш бүх шувуу, түүний дотор бидэн явагч тагтааг ч хамгаалалтад авчээ. Удалгүй тагтаа олзворлохыг хориглосон хуулийг бусад муж улсууд ч гаргасан байна. Гэвч асар их ашиг хонжоо олох хүмүүс түүнийг тоосонгүй. 

	1880 онд тус оронд бидэн явагч тагтааны бас нэлээд сүрэг тааралдаж байсан бол үүнээс хорин жилийн дараа түүний мөр нь ч үлдэхгүй болжээ. Гайхалтай олон зүйл устаж үгүй болсон явдал эдүгээ хүртэл Америкт ийм санамсаргүй явдлаас хэвийн байдалд орж чадахгүй болтол гэв гэнэт болжээ. Тэгээд тагтаа «динамитын тэсрэлт шиг» хачирхмаар түргэн алга болсныг тайлбарлах хэд хэдэн онол бий болсон юм. Нэг онол нь бүх тагтаа Австрали руу «дүрвэх» үед Атлантын далайд живж үхсэн мэт үздэг.  Нөгөө хэсэг нь тэд хойд туйл руу нисэж, тэндээ хөлдөж үхсэн гэж бодоцгоодог. 

	Дээрх зүйлийг өгүүлсний дараа бидэн явагч тагтааг устгаж сүйтгэхэд хойд туйл ч, Атлантын далай ч буруутай биш, харин ашиг хонжоо гэж нэрлэгдэх энэ тун аюултай зүйл буруутайг тайлбарлах хэрэг байна уу. 

	Манай зууны эхэнд амьтны хүрээлэн, янз бүрийн сонирхогчдынд бас хэд хэдэн бидэн явагч тагтаа амьдарч байлаа. Энэ зүйлийн хамгийн сүүлчийн төлөөлөгч Гуравдугаар сарын Найман хочтой тагтаа 1914 оны есдүгээр сард Цинциннати хотод үхжээ.

	 


ХӨХҮҮРИЙН АРЬС ОЛОХООР

	 

	1812 онд бүх дронтыг өлсгөлөн далайчид хэдийнээ идээд дуусчихсан байх үед байгаль судлаач Вильям Бурчелл Маскарен арлын агталсан тахианы адил уй гашуун хувь заяаг хуваалцсан адууны жигтэй сүргийг «нээсэн» байв. Энэ нь зөвхөн толгой, хүзүүгээрээ таруу судалтай бор тахь — квагга байжээ. 

	«Нээсэн» гэдэг үгийг хашилтад бичсэний учир гэвэл Бурчеллаас өмнө кваггагийн талаар олон тооны байгаль судлаач, аялагчид бичсэн юм. Харин Бурчеллаас өмнө түүнийг ердийн тахийн эмэгчин гэж эндүүрэн тооцож байсан нь үнэнтэй. Энэ төөрөгдөл эрдэм шинжилгээний зохиолд удаан хугацаанд тусаж байсныг Бурчелл тайлж, үнэнийг тогтоосон юм13. 

	Африкт судалтай зэрлэг адуу амьдардаг болохыг эртний ромчууд манай эриний II зуунд мэдэж байсан бололтой. Ямар ч байлаа гэсэн эртний зохиол дахь тахийн тухай анхны дурсамжид түүхч Кассиус Дио «барыг санагдуулсан нарны морины» тухай бичсэн зүйл тэр үед хамаарагдана. 

	Эзэн хааны анагаах ухааны коллежийн байгаль судлаач, ном зүйч Жорд Эдвардс, дашрамд өгүүлэхэд өөрөө ч бодолгүйгээр кваггаг анх удаа амьтан судлалд оруулчихсан байна. 1758 онд өөрийг нь амьдарч байсан үед ихээхэн түгээмэл ашиглагдах болсон «Байгалийн түүхийн талаарх тэмдэглэлээ» хэвлүүлжээ. Энэхүү олон тооны зураг чимэглэл бүхий номын нэгдүгээр ботид кваггагийн сайхан зургийг тавьж, дор нь «эмэгчин тахь» гэж бичжээ. 

	Эдвардс цааш нь бичихдээ: «Энэ сонирхолтой амьтныг Сайн Итгэлийн хошуунаас эрэгчинтэй нь хамт амьдаар нь ачиж авчирсан юм. Эрэгчин нь Лондон орох замдаа үхсэн.  Би түүнийг үзээгүй. Харин эмэгчин нь Кью дэх эрхэмсэг хунтайз Уэльсийн гэрт хэдэн жил амьдарсан юм. Түүний орилох нь илжигтэй адилгүй. Тэр нь юуны түрүүнд мастифын14 хуцахыг санагдуулдаг, зэрлэг, догшин ширүүн зантай, хэн ч түүнд ойртохыг зүрхэлдэггүй байлаа. Харин тахийг тэжээж байсан хунтайжийн цэцэрлэгчин айх эмээлгүйгээр түүнийг унаж явдаг байсан юм» гэжээ. 

	Эдвардс, энэхүү «эмэгчин тахь» тамхины ургамлын том навчийг амтархан идэж, цаас, түүгээр ч зогсохгүй мах идэж байсныг өөрөө үзсэн гэж нотолдог. Тэр өгсөн ямар ч тэжээл голохгүй иддэг байжээ. Эдвардс цааш өгүүлэхдээ: «Тэрээр удаан хугацаанд тэнгисээр аялах үедээ олж авсан дадлын дагуу ийнхүү юм голохгүй иддэг байна гэж би бодож байна. Үнэн хэрэгтээ бүх илжиг, адууны адил жинхэнэ тэжээл нь ургамал юм» гэжээ. 

	Толгой, хүзүүндээ судалтай байдгаараа квагга судалтай тахиас ялгагддаг.

	 

	Ийнхүү Эдвардсын хөнгөн сэтгэснээс болж бүх тахийн эмэгчин нь квагга гэж ойлгох болсон байна. Нэр хүндтэй хүмүүсийн алдааг засаж залруулахад хялбаргүй байдаг. Хүн төрөлхтний түүхэнд ийм жишээ олон бий.  Кваггагийн хувь заяа бол горимжсон эндүүрлийн урт цуврал дахь ялихгүй нэг тохиолдол юм.

	Бүх цаг үе, ард түмний дунд хамгийн том байгаль судлаачдын нэг гэгдсэн Францын Бюффон хүртэл 1787 онд хэвлүүлсэн «Дөрвөн хөлт амьтдын түүх» алдарт номдоо кваггаг тахийн эмэгчин хэмээн нэрлэсэн байна. 

	Харин Өмнөд Африкт Голландаас шилжин нутаглагчид болох бурчууд амьтан судлалын шинжилгээний ном зохиолыг уншаагүйгээс эрдэмтдийн алдааг эзэмшиж үлдээгүй бололтой. Тэд, квагга зэрлэг адууны огт онцгой зүйл бөгөөд тахитай төсөөтэй боловч судалтай тахь биш гэдгийг мэддэг байжээ. Түүний судал нь зөвхөн толгой, хүзүүндээ л тов тод байдаг. Түүний их бие бор, хөл, сүүл нь цагаан байв. Кваггагийн бие нь судалтай тахийнхаас намхавтар, бадируун, хэмжээгээрээ адуу гэхээс одой морьтой илүү төсөөтэй байв. 

	Бурчууд кваггаг «квакка», харин готтентотчууд «хөв- хөв» гэсэн нэрийг (үүнийг голландчууд готтентотчуудаас зээлдэн) авч нэрлэдэг байжээ. Энэ нэр нь дууг дуурайсан авиа гэж үздэг байсан бөгөөд үнэхээр ч, квагга, мастиф шиг «хөв-хөв» гэж сөөнгөдүү «хуцдаг» байсан ажээ. 

	Европчууд Африкт ирэхээс өмнө энэхүү инээдэмтэй хагас судалтай тахийн олон мянган сүрэг Сайн Итгэлийн хошуунаас Улбар шар гол, цааш нь хойд зүг рүү бүр Лимпопо голыг хүртэл хязгааргүй уудам талд бэлчиж байлаа.  Квагга нь хохжин, тэмээн хяруултай нийлж бэлчдэг байв.  Тэмээн хяруул алсыг харж, квагга болон хохжин үнэр авахдаа илүү байсан ажээ. Ингэж нийлэх нь маш сайн байсан бөгөөд ийнхүү нэг төрлийн сүргийг бодвол арслан, хүнийг хялбархан ажигладаг байжээ. 

	Гэвч хохжин болон тэмээн хяруултай тогтоосон найрсаг холбоо кваггаг үхлээс аварсангүй. Бурчуудад хөхүүр хийх арьс хэрэгтэй байлаа. Тэд уг хөхүүрт үр тариагаа хадгалж, газраа албадан боловсруулдаг байсан Африк ажилчдыг кваггагийн махаар хооллодог байв. Кваггагийн хөлний арьсаар гэрийн гутал — вельшоонс оёдог байсан ажээ. Эхлээд квагга нь буудан алах тугалган сум бурчуудад хүрэлцэхгүй болтол тийм олон тоотой байсан гэцгээдэг. Үхдэлээс сумыг гарган авч буугаа цэнэглээд зугтан холдож амжаагүй байгаа гэм зэмгүй амьтдыг дахин бууддаг байжээ. 

	Ингэснээр шинжлэх ухаанд орсноосоо хойш далан жилийн дараа квагга эртний судлалын музейн өмч болж сүүлчийн хоёр квагга 1850 онд Кап мужийн Тигерберг ууланд алагдсан байна. Улбар шар Бүгд найрамдах Улсад хагас цөлийн талын бөглүүд хэдхэн зэрлэг квагга, өөдгүй 1878 оныг хүртэл амьдарч байгаад үгүй болжээ. 

	Энэхүү эмгэнэлт үйл явдлаас бүр зуун жилийн өмнө арван зургаан кваггаг Европт авчирсан байна. Тэдний нэг нь Парист амгалан тайван, эсэн мэнд арван зургаан жил амьдарчээ. Битүү тэрэгт хөллөсөн өөр нэг хос квагга өглөө болгон Лондоны Гайд-Паркаар сүр жавхлантай цуван явдаг байв. Лондоны амьтны хүрээлэнд олзлогдоод хорин жил болсон квагга, Дагерын үеийг хүртэл амьдарч зургаа авхуулжээ. Энэ бол кваггаг амьдад нь авсан цорын ганц гэрэл зураг юм!

	Гэвч лондоныхоос амстердамын квагга удаан амьдарчээ. Тэр үед энэ нь сүүлчийн квагга гэдэгт хэн ч эргэлзэхээ больсон бөгөөд Африкт нэг ч үлдээгүй, бас Европт ч байхгүй байлаа. Амстердамын амьтны цэцэрлэгт судалтай адуу уйтгар гунигтай үеэ өнгөрөөж дуусаж байхад, байгаль судлаачид, хөхүүрийг дэлхийн хамгийн үнэт зүйлтэй адилтган үздэггүй тэр хүмүүс, энэ сайхан амьтныг хүмүүсийн ирээдүйн үе хэзээ ч харахгүй болжээ гэсэн бодолтой аргагүйн эрхэнд эвлэрэн сууж байлаа. Учир нь нэг хоёр жилийн дараа энэ зүйлийн үхэл ирэх байсан билээ. 

	Энэ нь 1882 оны наймдугаар сарын 12-нд тохиолдож газар дээрх сүүлчийн квагга үхжээ. 

	Гэтэл 1917 онд хошууч Мэннинг, Каокогийн (Баруун Өмнөд Африкийн) талаас буцаж ирэхдээ сэтгэл хөдөлгөм шинэ мэдээ авчирчээ. Мэннингийн нотолсноор, тэр өөрөө кваггагийн бүхэл бүтэн сүргийг харсан ажээ! Ямар ч гэсэн түүний үзсэн амьтан нь бор, зөвхөн цээжээрээ судалтай ер бусын тахь байжээ. 

	Амьд кваггагийн анхны бөгөөд сүүлчийн гэрэл зураг.

	 

	Хожим нь бусад аялагчид, анчид, Каокод бор, хагас судалтай адуу тааралдаж байсныг нотолсон байдаг. Бушменчууд ийм судалтай тахь, бас тэдний тал нутагт тохиолддог гэцгээж байжээ. 

	Өмнөд Африкийн бөглүү нутагт амьд үлдсэн цөөн тооны квагга өсөж үржин анчдын нүдэнд өртөх болсон байж болох уу? Болох юм. Тэгэхдээ ингэж баярлах цаг бас болоогүй байна. Учир нь, тэр нь кваггатай бараг адилхан илжиг, судалтай тахийн эрлийз байж болох билээ. 

	Харин мэргэшсэн хүмүүс, анчдын үзсэн зэрэглээний шалтгаан нь Гартманны судалтай тахь байсан байх гэж үзэж байна. Толгой дээрээс нар нэвт шарсан, аагим халуун үд дунд, талд униар татсан зэрэглээ жирэлзэж байгаа үед Гартманны судалтай тахь, холоос бүдэгдүү бор илжиг мэт харагддаг бөгөөд түүний хар цагаан судал нь нэг өнгийн болон үзэгддэг гэж ярьцгаадаг. 

	Энэ гэрлийн хуурмаг хугарал нь газар дэлхий дээрээс үүрд устан арилсан квагга амьд байгаа тухай домгийг ч төрүүлсэн бололтой. 

	Буурь суурьтай шинжээчид энэ бол тийм биш гэдэгт биднийг итгүүлэх хангалттай үнэмшмээр ямар нэгэн нотолгоон одоохондоо олоогүй байна.

	 


БАЙЦААН ТЭЖЭЭЛТНИЙГ ХЭРХЭН НЭЭЖ, ХЯДСАН ТУХАЙ

	 

	1741 оны зургаадугаар сарын 4-ний пүрэв гаригт «Гэгээн Пётр» хөлөг онгоц Камчатка дахь Петропавловскийн цайзын зогсоолыг орхиж дорно зүг рүү хөдөлжээ. Хөлөг онгоцыг Орост алба хааж байсан Данийн иргэн, Петр хаан сайхан зантай байх үедээ Иван Иванович хэмээн эелдгээр хүндэтгэн нэрлэдэг, ахмад Свендсен командалсан байна. Командлагч өөрийгөө Витус Беринг гэж нэрлэдэг байв. Түүний эцгийг Иона Свендсен гэдэг нэртэй байсан боловч Иван Иванович ээжийнхээ охин байх үеийн нэрийг өөртөө авсан байжээ. Ахмад болон командын тал хувь алдартай, хүнд хэцүү аяллаас буцаж ирээгүй юм. 

	Өөрийнхөө идэвхтэй амьдралын сүүлч үед I Петр «хэдийнээ бодсоор байсан боловч биелүүлэхэд нь бусад ажил саад болсон тэр зүйлийн тухай» өөрөөр хэлбэл, хойд мөсөн далайг дайран Хятад, Энэтхэг руу очих замын талаар дурссан байдаг. Тэр нас барахаасаа гурван долоо хоногийн өмнө эрхэм Иван Ивановичид «Камчаткаас эрэг даган хойд зүг рүү онгоцоор явж... Америктай хаагуураа залгасныг олоод... эрэгт гарч, газрын зураг дээр тэмдэглээд, буцаж ирэх» хааны заавар бичиж өгчээ. 

	1728 оны зун уг экспедиц, Камчатка мөрний адгаас гарч, хойд зүг рүү аажмаар хөдөлж Берингийн хоолойг дайран Чукоткийн тэнгист ороод... Америкийн эргийг ч харалгүйгээр буцаж ирсэн байна. 

	Тэгээд анхны амжилтгүй оролдлого хийснээс хойш арван гурван жилийн дараа жаран настай, эцэж ядарсан Витус Беринг «Камчаткаас америкийн эргийг хайж олохын тулд» Охотск хотод барьсан шинэ хөлөг онгоц, далан найман усан цэрэг, офицерын хамт дахиад тийш оджээ15.

	Тэр цагаас эхлээд командлагч ахмад Берингтэй хувь заяагаа холбосон далан найман хүний дотор энэхүү гунигт аяллыг болон Америкаас буцах замын эцэст огт санамсаргүйгээр нээсэн тэнгисийн аварга том амгалан амьтны тухай тодорхойлон бичсэнээрээ алдаршсан залуу байгаль судлаач Георг Вильгельм Стеллер байжээ. 

	Стеллер Германд төржээ. Хорин таван настай залуу аз жаргал эрэхээр Петербургт иржээ. Тэр, эхлээд энд их эмчээр, дараа нь Берингийн экспедицийн дэргэдэх байгалийн түүхийн туслахаар ажиллаж байжээ. 

	Энэ хүн бол авьяас билигтэй байгаль судлаач, төрөлхийн аялалч байсан юм гэж түүний тухай түүний найз, тэр үеийн хүн дурссан байдаг. Ямар ч бэрхшээлээс тэр айдаггүй байлаа. Замд гарахдаа хоолоо чанадаг, түүнээсээ идэж уудаг ердөө л ганц тавгаас өөр зүйл авч явдаггүй ажээ. «Ямар ч хувцас, ямар ч гутал түүнд таалагддаг, үргэлж хөгжөөнтэй байдаг байлаа». Стеллер бол «маш гярхай» ажиглаач хүн. Харин түүний ааш зан нь тийм ч аятай биш, дээрэлхүү, шазруун «хамаагүй зүйлд хошуу дүрэх» санаатай байсан гэж өгүүлсэн байдаг. Харин авьяаслаг хүмүүс ийм байх нь цөөнгүй билээ... 

	... Тэгээд дөчин хоёр өдөр амгалан бус, будант тэнгисээр хөвсний дараа алсын хаяанд цасан оройтой том уул Берингийнхэн харжээ. Энэ бол Аляскийн өмнөд эрэг дэх Гэгээн Ильягийн нуруу байв. Түүний хормойгоор том хуш, жодоо ургасан байлаа. 

	«Гэгээн Петр» баруун зүг эргэж хоёр өдрийн дараа Каяк хэмээх жижигхэн арлын тохойд зангуугаа хаяжээ.  Цэнгэг ус авхуулахаар эрэг рүү хоёр сэлүүртэй завь илгээхэд Стеллер түүгээр явсан байна (дашрамд, Беринг түүнийг явуулах дургүй байжээ)16. Арал дээр ердөө л арав орчим цаг тэр байхдаа, нутгийн хүмүүс, амьтад, ургамлын тухай (163 зүйл! Ургамлын тодорхойлолтыг бичиж амжсан) сонирхолтой мэдээ цуглуулж амжжээ. Түүгээр ч барахгүй Стеллер, хожим нь Cyanocitta stelleri хэмээн түүний нэрээр нэрлэгдэх болсон ятга шаазгайн шинжлэх ухаанд мэдэгдээгүй шинэ зүйлийг нээсэн байна. 

	Түүнийг хөлөг онгоцондоо буцаж ирэхэд Беринг анхны байгаль судлаач Аляскт байсан тэр гайхамшигт үйл явдлыг зүй ёсоор тэмдэглэхийн тулд түүнийг аяга шоколадаар дайлж зочилсон атлаа дахин эрэг рүү явуулаагүй байна. Беринг өвчилсөн учраас хүнд хэцүү эргэлзэл түүнийг зовоож, түргэхэн буцах сан гэж яарч байлаа. «Беринг агуу их аялалд арван жил бэлтгэсэн боловч... шинжилгээний ажил дөнгөж арван цаг үргэлжилж... америкийн усыг авч Америкаас Ази руу очихын тулд л ирсэн юм шиг байсан» гэж Стеллер өдрийн тэмдэглэлдээ харамсан бичсэн байдаг. 

	Гэвч усаа ч хангалттай авсангүй. Хөлөг онгоц дээрх бүх торхыг дүүргэлгүйгээр цааш одсон ажээ. 

	Тэгтэл бас усан цэргүүд чийг бам өвчинд хойно хойноосоо нэрвэгдэх болж командын гуравны нэг нь өвчилсөн байна. Аляскийн баруун өмнөд эргийг өнгөрөх үед эхлээд усан цэрэг Никита Шумагин нас баржээ. Түүнийг нээсэн арлуудын нэгэн дээр оршуулсан бөгөөд тэр цагаас хойш Шумагины арлууд гэж нэрлэж байна. 

	Тэндээсээ шууд баруун зүг Камчатка руу явжээ. Гэвч тэнд хүрнэ гэдэгт итгэхээ больсон байна. Догшин ширүүн тэнгис онгоцыг тайрдас мод шиг чулуудаж цэнгэг ус үнэр орж, идэх юм юу ч үгүй болж, ихэд өлсөж цанган, бас чийг бам өвчин ширүүссээр байв. Хүмүүс огт хүч тамиргүй болсоор байв... 

	Гэтэл арван нэгдүгээр сарын 4-нд гэв гэнэт тэдний өмнө манан дундаас өндөр эрэг хөндөлсөв. Камчатка! Бурхан минь... 

	Зангуу хаяж зогсохыг оролдоход татлага утас дийлэхгүй байв. Асар том давлагаа ирж хөлөг онгоцыг хуйларсан долгио давуулан эрэгт ойролцоо, жижиг тасархай булан руу хаяжээ. Тэнд тайван байлаа. Хуурай газар руу гарцгааж эхлэв. Арван хүн л хөл дээрээ зогсож чадаж байлаа. 

	Газарт нүх ухаж түүнийгээ онгоцны далбаагаар бүтээжээ. Өвчтөнүүдийг бүлээцүүлэхийн тулд хөнжлийн оронд элсээр дарж байв. Зовж тарчилсан Беринг сарын дараа «үүр цайхаас хоёр цагийн өмнө» элсэн нүхэнд, шороонд амьдаараа дутуу хагас дарагдан нас эцэслэжээ. 

	Стеллерийн үнээг харуулсан хоёр зураг болон түүнийг сэлбэн шинэтгэсэн гадаад төрх байдал (доод талд).

	 

	Харин түүний нөхөд эргийн бүх хуурай газраар эргэн тойрон явж үзэхэд тэд Камчаткад биш, харин үл мэдэгдэх ямар нэгэн аралд очсон болох харамсмаар үнэн зүйл мэдэгджээ17. Хожим нь түүнийг Берингийн арал гэж нэрлэсэн байна. 

	Иймэрхүү уйтгар гунигт нөхцөл байдалд стеллерийн үнээ нээгдсэн билээ. 

	Эрэгт гарсны дараах өдөр эргээс холгүй ямар нэг жигтэйхэн товцог байгааг Стеллер ажиглажээ. Тэр нь онхолдсон завины ёроол мэт усан дээр цухуйж байв. Товцгууд хөвж шумбасаар байсан боловч эрэг өөд гарахгүй байлаа. Хожим нь, бүр дараачийн зуны зургаадугаар сард, далайчид энэхүү товцгуудыг дахин хараад, тэдний өлөн ходоодонд элбэг дэлбэг хүнс болж болох боловч анчдыг завьтай нь хамт залгичих чадвар бүхий махчин ч байж болзошгүй үл мэдэгдэх энэ амьтан руу завиар очжээ. 

	Аз болоход аварга амьтад номхон зантай байв. Тэдний нэгийг дэгээгээр гохдож эрэгт гаргахад их нээлт хийх хувь тавилан өөрт нь ногдсоныг Стеллер ойлгосон байна. Энэ амьтан нь урд талаасаа далайн нохойтой, хойноосоо загастай... төсөөтэй байлаа. 

	«Ноён оюутан» Крашенинников18 түүнийг «далайн амьтдын төрлийг загастай холбож үзэх зарим хэрэгсэл болгон» авч болох юм гэжээ. 

	Стеллер анх харангуутаа энэ бол хүмүүн загас буюу далайн үнээний төлөөлөгчдийн нэг болох манат гэж боджээ. Тэгээд ч эндүүрсэнгүй. 

	Далайн үнээ нь болхи хэлбэрээрээ далайн нохойг санагдуулдаг. Гэвч түүний хойд хавтагын нь оронд загасан сүүл (дашрамд сүүлний сэлүүр нь загасных шиг босоо биш, харин халимынх шиг хэвтээ байрласан) байдаг. 

	Эхлээд эрдэмтэд хүмүүн загас болон халимын төрөл гэж бодож байлаа. Түүгээр ч барахгүй нэг үе түүнийг ургамлын тэжээлт халим гэж нэрлэж байв. Гэтэл хүмүүн загас халимтай бус харин... заантай төрөл болох нь мэдэгджээ. 

	Хүмүүн загас, заан нь нэг өвгөөс гарсан байна.  Эдүгээ энэ нь тогтоогджээ. Ийм учраас далайн үнээ нь гаднах байдлаараа халим, загас, далайн нохойтой төсөөтэй, мастодонттай огт адилгүй боловч заантай бүлийн төсөөрхөг шинжээ хадгалан үлджээ. 

	Манай үед далайн үнээ нэлээд ховордсон амьтан болоод байна. Халуун орны тэнгис, гол мөрөнд амьдардаг тэдний дөрвөн зүйлийг шинжлэх ухаанд мэдэгдээд байгаа юм. Эдүгээ амьд байгаа далайн үнээний хамгийн том нь хүтлтгэр юм. Улаан тэнгис, Энэтхэгийн далайн эрэг орчмын ус, Филиппины арлууд, Австралийн хойд эрэг орчмоор түүнтэй бас тааралдаж болох байна. Нэлээд жижгэвтэр нь болох ламантин, Баруун Африкийн гол мөрөн, тэнгисийн буланд, бас түүнтэй төсөөтэй манат Америкийн дорнод эргээр Каролинаас Бразили хүртэл амьдарч байна.  Амазонк болон Ориноко гол мөрөнд амазонкийн бас нэг манат амьдардаг. 

	Хүмүүн загас нь огт дуугүй маш номхон амьтан юм.  Нас гүйцсэн далайн үнээний гаргадаг цорын ганц дуу бол тургих дуу юм. 

	«Энэ амьтны дууны тухайд гэвэл эрүүл нь хүчтэй амьсгалж, шархадсан нь хүндээр санаа алддаг» гэж Крашенинников бичсэн байна. 

	Зулзаганы нь дуу нэлээд янз бүр, тэр нь заримдаа час час дуугардаг. Түүнээс гадна далайн үнээнд ноос ч, үс ч байхгүй. Гагцхүү аль нэгэн цагт өтгөн үстэй байсныг нь санагдуулсан шингэн ширүүн үс, арьсыг нь хаа нэг газар үлдсэн байдаг. 

	Хүмүүн загас бол ургамлын идэштэн билээ. Түүний цорын ганц тэжээл бол замаг, тэнгисийн ногоо юм. Далайн үнээ нь хуурай газарт байгаа үнээний адил усан доорх нугад бэлчээрлэдэг учраас ийнхүү нэрлэсэн байна. 

	Стеллерийн нээсэн амьтан бол мөн л ургамлын идэштэн, далайн үнээ байлаа. Гагцхүү тэр нь асар том үнээ байсан агаад урт нь ес шахам метр, хүнд нь дөрөв орчим тонн, хүмүүн загасны дунд аварга нь байв. 

	Стеллер өөрийг нь алдаршуулсан стеллерийн үнээ, оросуудын нэрлэснээр байцаан тэжээлтний (тэр нь замаг, далайн ногоо буюу нутгийнхны нэрлэдгээр далайн байцаагаар хооллодог байсан учир оросууд түүнийг ийнхүү нэрлэжээ) гадна байдал, амьдралын шинж төрхийг тодорхойлон бичжээ. 

	«Гэгээн Петр» онгоцны хүмүүс цөхрөнгөө барсан боловч залуу эмч, тэдний олон тооны өвчин эмгэгийг эмчлэх төдийгүй, тэмдэглэл хөтөлж өдөр тутмынхаа ажиглалтыг түүндээ бичих хүчийг өөртөө олжээ. Стеллер бол амьд байцаан тэжээлтнийг үзсэн цорын ганц байгаль судлаач байсан болохоор түүний тэмдэглэл шинжлэх ухаанд онцгой үнэтэй зүйл болжээ!

	Стеллер бичихдээ, эдгээр амьтад нь эргийн гүехэн болон элсэрхэг газар, ялангуяа гол мөрөн тэнгист цутгадаг, ёроол нь усан доорх ногоо, намгийн төглөөр бүрхэгдсэн тийм газарт цугларах дуртай. Тэд ийм газарт сүргээрээ цугладаг. Бие гүйцсэн нь зулзагаа ямагт халамжлан хамгаална. Бэлчээрлэх үедээ зулзагаа сайн харж байхын тулд урьдаа оруулдаг. Шинэ бэлчээр хайхаар одохдоо зулзагаа дундаа оруулдаг. Тэнд аюул маш багатай шүү дээ гэжээ. 

	Стеллер цааш өгүүлэхдээ тэнгис эргээ халих үед аварга хүмүүн загасыг жадаар барих төдийгүй, зарим үед гараараа илж ч болохоор тийм ойрхон эрэгт дөхөж ирдэг.  Хүмүүс түүнийг өвтгөвөл «цохиулж гомдсоноос» болоод уурлалгүйгээр зайлан оддог боловч удалгүй гомдсоноо мартчихаад эрэг рүү дахиад л дөхөж ирдэг гэжээ. Энэ номой амьтдад, урт мод бариад эрэг дээр зогсож байгаа хоёр хөлт амьтан хэчнээн аюултай дайсан болох талаар ямар ч ойлгоц байхгүй байсан бололтой. 

	Далайн үнээ гэдсээ дүүргэж аваад эргээс холдон нуруугаа доош харуулан унтдаг байжээ. 

	Энд би Степан Крашенинниковын «Камчатка нутгийн тодорхойлолт» гэсэн ганц сэдэвт сайхан зохиолын гайхамшигтай хэсгийг иш таталгүй өнгөрч чадахгүй нь ээ.  Түүнийг Стеллерээс зээлдэн авсан боловч маш уран сайхнаар өгүүлсэн байна. 

	«Түүний (байцаан тэжээлтний) арьс нь хар, өвгөн царсны холтос шиг зузаан, баржгар, нүцгэн, сүхээр арай чүү зүсэж болохоор тийм хатуу. Түүний толгойг их биетэй нь харьцуулбал том биш. Нүд нь маш жижиг, хониныхоос бараг томгүй, ийм том амьтных гэхэд үнэмшмээргүй. Хөмсөг, сормуус байхгүй. Чих байхгүй боловч хялбархан ажиглаж болохгүй сүв байдаг. Хүзүү нь бараг харагдахгүй, толгой нь их биетэйгээ хөдөлгөөнгүй холбогдсон мэт байвч эргэхэд зориулагдсан үе байдаг бөгөөд түүгээрээ ялангуяа хооллох үедээ бэлчээрлэж байгаа үнээ шиг үнэхээр толгойгоо сэжлэн эргүүлдэг. Их бие нь далайн нохойных шиг бөөрөнхийвтөр, толгой, сүүл рүүгээ нарийхан, хүйсийнхээ орчмоор өргөн, хүзүүнийхээ чанх хажууд хоёр хавтагтай, түүний урт нь аршины дөрөвний гурав орчим, түүгээрээ сэлж сэлгүүцэн дэгээгээр татаж гаргахыг оролдоход арьсаа тасартал тийм хүчтэйгээр чулуунаас хавтгаараа зуурдаг... Бусад далайн амьтнаас ялгаатай нь гэвэл эмэгчний нь цээжин дээр хоёр хөхөнцөр байдаг. 

	... Тэдгээр нь тун гайхалтай ховдог, байнга идээшилж байдаг учраас уснаас толгойгоо бараг цухуйлгадаггүй, өөрийнхөө аюулгүй байдлын төлөө санаа тавьдаггүй болохоор тэдний хоорондуур завиар хөвөх буюу элсээр явж байгаад шилж сонгон хэнийг ч хамаагүй цохиж алж болно. Дөрөв буюу таван минут болоод уснаас цухуйж, адуу шиг тургих нь хооллох үед эдний хийдэг бүх хөдөлмөр ажээ. Тэр үедээ бэлчээрлэж байгаа үхэр, хонь шиг тэд хавтгаа урагш ээлжлэн зөөж хөдөлнө. Тэдний их биеийн тал хэсэг, өөрөөр хэлбэл нуруу, хажуу тал нь ямагт усан дээр байж нуруун дээр нь цахлай сууж, гахай, хонины өтийг хэрээ түүдэг шиг арьснаас нь бөөсийг нь түүдэг... Цатгалан нь хэвлийгээ дээш харуулан унтах бөгөөд ус татрах үед эрэг дээр хатчихгүйн тулд тэнгис рүүгээ зайлан оддог» гэжээ. 

	Командорын арлуудад нутагшсан далайчид анхны үед далайн үнээг агнадаггүй байжээ. Тэд өрөвдөж хайрласнаасаа биш, харин дэндүү сул дорой байсан учраас ийм зүйл хийж зүрхлэхгүй байжээ. Хөл дээрээ тогтож чадаж байсан нэг нь мод барин голын эргээр явж арал дээр асар олон тоогоор амьдрагч далайн үхэр халиуг алдаг байсан бөгөөд тэр нь хүмүүсийг айж эмээхгүй дөхүүлэхээр тийм гэнэн байжээ. Түүгээр ч барахгүй үхэр халиу өөрсдөө галд дөхөн ирж, «хэд хэдийг цохиж алсны дараа» л зугтан зайлдаг байлаа. Хүмүүс үхэр халиуны махыг идэж, эх газар руугаа удалгүй очих итгэлээ алдаагүй байсан болохоор тэд үнэт арьсыг нь худалдахаар хямгадан хадгалж байв. 

	Дараа нь өвчтөнүүд эдгэрч олон хүмүүс хүч тамир орж эхлэхээр байцаан тэжээлтнийг агнах болжээ. Тэд түүнийг ийнхүү агнадаг байв. Том төмөр дэгээг төмөр татлагаар оосорлоод нэг үзүүрийг нь эрэг дээрх «хорь гаруй хүн» барьж бусад тав нь завинд суудаг байв. Хамгийн хүч чадалтай усан цэрэг дэгээ барин завины хамар дээр бэлэн зогсоно. Тэд байцаан тэжээлтний сүрэг рүү сэмхэн хөвж очоод, хамгийн амттайг нь шилж дэгээгээ түүнд шаасан дор нь «эргийн хүмүүс» (эрэг дээр байгаа хүмүүс) бүх хүчээрээ татаж суллан дахин татна. Шархадсан амьтан усан дотор тонгочиход завь дээр байгаа хүмүүс түүнийг жад, хутга, «янз бүрийн хурц төмрөөр» хатган сүлбэж, чадах ядахаараа гүйцэж хяддаг байлаа.  Тэр амьтан цус алдаж, тамир тэнхээгээ бараад эцсийн эцэст сульдахад зуун пүү гулуузыг гучин хүн аажим аажмаар татаж арай чүү эрэгт дөхүүлдэг байв. Тэд тэр дороо үхэж гүйцээгүй байгаа далайн үнээ рүү хутга, сэлэм барин дайрч том мах, өөхийг тастчин авдаг байлаа.  Түүнийгээ хөгжилтэй шуугиан, наргиа үг хэлж үхэж байгаа амьтан зовуурьтай амьсгалж байхад нь шарж иддэг байжээ. 

	Нөхөр нь гай зовлонд өртөхөд сүрэг дэх бусад амьтад хайхрамжгүй байдаггүй ажээ. Шархадсан амьтан тонгочиж эхэлмэгц тэд бүгдээрээ тусламж үзүүлэхээр түүн рүү ирдэг байв. Нэг хэсэг нь завийг дороос нь онхолдуулахыг оролдож байхад нөгөө хэсэг нь татлагыг таслах гэж байгаа мэт түүн рүү дайрч сүүлээрээ дэгээг нүдэн түүнийг суга цохих явдал нэг биш удаа тохиолдож байсан гэж Стеллер өгүүлсэн юм. 

	Эмэгчин нь баригдахад эрэгчин нь тулгарч байгаа аюул, зодож нүдэхийг үл тоомсорлон эмэгчнээ чөлөөлөх гэж оролдож, дэргэд нь сандарч самгардан тойрч, эмэгчин нь хэдийнээ үхсэн байлаа ч гэсэн ялгаагүй бүр эрэг хүртэл зэрэгцэн дагаж хөвдөг байв. Түүгээр ч барахгүй дараагийн өдөр нь далайчид орхисон гулуузнаас хэсэг мах тастчиж авахаар ирэхэд эрэгчин нь үхсэн эмэгчнийхээ хажууд байхыг харцгаасан удаа бий. 

	Тэр Стеллерийг үхсэн эмэгчний гэдсийг авч шинжилгээ хийх цорын ганц зорилготойгоор гурав дахь өдөр нь ирэхэд эмэгчнээ орхиогүй байжээ. 

	Ийнхүү өрөвдмөөр үнэнч сэтгэл нь далайчдыг тэнгисийн үнээ агнах ямар ч дур хүсэлгүй болгосон юм.  Мужаанчид, хагас нь хэмхэрсэн онгоцны үлдэгдлийг ашиглан жижигхэн хөлөг онгоц хийсэн үед бүгдээрээ энэ ажлаа баяртайгаар орхижээ. 

	Онгоц хийх ажил бас л амаргүй байв. Амьд үлдсэн усан цэрэг, офицеруудын хэн нь ч хөлөг онгоц хийж огт үзээгүй байлаа. Энэ ажлыг мэддэг мастерууд чийг бам өвчнөөр үхсэн байв. 

	Гэвч уран гартан олдсон ажээ. Красноярскийн казак Савва Стародубцев хөлөг онгоц хийх чадвараа нээсэн байна. Түүнгүйгээр «энэ ажлыг хийж чадах байсан болов уу даа» хэмээн Берингийн дараа экспедицийн командлалыг хүлээн авсан Свен Ваксель бичсэн байв. Савва Стародубцев ийнхүү авьяас чадвар, ур дүй гаргасны учир хожим нь ноёны хүүгийн зэрэгт өргөмжлөгдсөн, өөрөөр хэлбэл язгууртан болсон байна. 

	Шинэ хөлгийг мөн л «Гэгээн Петр» гэж нэрлэсэн бөгөөд дөчин зургаан хүн бүгдээрээ түүнд эсэн мэнд сууж 1742 оны наймдугаар сарын 13-нд хөдөлжээ. 

	Дөрвөн өдрийн дараа тэд Камчатка үзэж өмнө зүг Петропавловск руу эргэн ямар ч онцын явдалтай учралгүй эрэг даган явж очжээ. 

	Тэд үхэр халиуны мянга орчим арьс авчирсан байна.  Энэ бол маш гүйлгээтэй бараа байв. Үслэг эдлэлийн үйлдвэрийнхэн, Камчаткаас дорнод руу ердөө л хоёр зуу орчим километрт үргэдэггүй амьтдын үнэхээр гайхамшигтай хязгаар байгааг сонсмогцоо үслэг ан олзворлохоор анчид бүхий хөлөг онгоц бэлтгэж эхэлсэн байна. 

	Командорын арлууд нь дорно зүгт гоёл болж байгаа үслэг эдлэлийн үйлдвэрийн түүхий эдийн гол бааз болжээ.  Харин уг ажил зугаа цэнгэлийн хэрэг биш байв. Тухайлбал, ойрын таван жилд ердөө л гурван анчин эндээс арван нэгэн мянган цагаан үнэг, хоёр мянган үхэр халиу олзворлосон байна! Тэр үед ч гэсэн энэ нь багагүй байв. 

	Далайн үнээ нь худалдааны үнэт зүйл болохгүй байсан боловч анчид, байцаан тэжээлтнүүдийн маханд дуртай байсан учраас эдгээрийг олон тоогоор хөнөөж байлаа.  1754 онд Берингийн аралд очсон обер-гитенфорвальтер Пётр Яковлев «Харин тэр нэг үнээний мах бүх гучин гурван хүний сарын хүнсэнд элбэг хүрэлцэж байлаа» гэж бичжээ. 

	Байцаан тэжээлтнийг учир утгагүй алах нь олонтаа байв. Олзворлогчид гол төлөв хоёр-гурван хүнтэй жижигхэн анги болон өвөлждөг байсан бөгөөд алагдсан үнээг ийм хүчээр эрэгт гаргаж чадахгүй байв. Тийм учраас тэд ердөө эрэг дээрээс буюу усанд гүн биш орж түүнийг урт сүлбээрээр (уурга модонд уясан хурц ган сэрээгээр) сүлбэдэг байлаа. Ингэхэд амьтад тэнгис рүү үхлүүт хөвөн одно. Харин дараа нь зарим нэг нь давлагаагаар эрэгт хаягддаг. Тэр үед түүнээс хэсэг мах огтлон авдаг байв.  Гэвч «тэдний гарт нэг ч шинэхэн үнээ ордоггүй», тэд «тэнгисийн эргээр саатан яваа үнээний сүрэгт л үлэмж хохирол, үхэл дэмий тарьж байна» гэж Яковлев өгүүлсэн байдаг. 

	Яковлев, Камчаткад буцаж ирээд далайн үнээний «хор хөнөөлтэй» агнуурыг хориглохыг зөвлөсөн байна. Гэвч үүнийг хэн ч хэрэгссэнгүй... Ингэснээр Берингийн экспедиц, Командорын арлуудыг орхин одсоноос хойш хорин долоон жилийн дараа далайн үнээг бүгдийг нь хядсан ажээ.  Түүнээс нэг ч үлдсэнгүй. Сүүлчийнхийг нь 1768 онд Попов гэгч нөхөдтэйгөө хуваагаад идчихсэн гэлцдэг. Тэр цагаас хойш энэхүү гайхалтай амьтныг Командорт ч, бусад нутагт ч хэн ч үзсэнгүй (дашрамд хэлэхэд, зарим хүмүүс үзсэн гэж баталдаг тухай арай хожуу өгүүлэх болно). 

	Гайхамшигтай байгаль судлаачдын нэг болох Георг Стеллерт өөрийнхөө нээлтийн тухай Шинжлэх ухааны Академид биеэрээ мэдэгдэх аз завшаан таарсангүй. Тэр Берингийн арлаас буцаж ирснийхээ дараа хоёр жил Камчаткад шинжилгээ судалгаа хийв. Дараа нь Орос руу явсан байна. Гэвч түүнд аз таарсангүй. Стеллерт утга учиргүй адал явдал, саад бэрхшээл учран Петропавловскаас Петербургт удаан хугацаанд явж хүрчээ. Түүгээр ч барахгүй худал мэдээгээр баривчлагдаж хамгаалалт дор Эрхүүд буцаан хүргэгдэж явах замд нь түүнийг чөлөөлсөн байна. Эцэст нь чичрэг өвчнөөр өвчилж, нийслэл хотыг үзэж чадалгүйгээр 1746 онд Тюменьд нас баржээ. 

	Стеллерийн латинаар бичсэн ажиглалт, нас барснаас нь хойш гурав-таван жилийн дараа л хэвлэгдсэн билээ.  Бас хоёр жилийн дараа түүнийг герман хэлнээ, сүүлд нь дэлхийн бусад хэлэнд ч орчуулсан байна. 

	Стеллерийн сүүлчийн үнээг анчид идчихсэнээс хойш олон жил өнгөрсний дараа стеллерийн нээж олсон амьтанд Герман Циммерман 1780 онд Rhytina gigas гэсэн шинжлэх ухааны үндэстэй нэр өгч, түүнийг зохих ёсоор тодорхойлж бичжээ. 

	Хатсан зузаан арьсны тасархай, хэдэн араг яс, гавал, «Гэгээн Петр»-ийн тэнгисийн аяллын зургаас хуулбарласан зургууд — энэ хэдхэн л тэнгисийн зузаан арьстны сүрлэг үеэл дүүгээс үлдсэн зүйл нь юм. 

	Сүүлийн жилүүдэд хаана нэгтээ, хэн нэг хүн, хэзээ нэг цагт стеллерийн үнээг амьдаар үзсэн гэж сонсогдох нь олонтоо боллоо. Алс Дорнодод халим агнагчид загастай төсөөтэй тэгэхдээ загас ч биш, халим ч биш асар том гайхалтай амьтан зарим үед тэнгист тааралдсан тухай өгүүлсэн байдаг... 

	Бас 1963 онд «Природа» сэтгүүлд өгүүлэл нийтлэгдэж түүнийг зохиогчид нь, өнгөрсөн зун «Буран» хэмээх халим агнуурын онгоцныхон хоёр зуун жилийн өмнө сөнөсөн стеллерийн үнээтэй бүх шинж тэмдгээрээ төсөөтэй «ер бусын маш том, сүрэг амьтдыг» харсныг баталсан байдаг. Энэ нь Наварины хошуунаас (Камчаткаас умар зүгт Берингийн тэнгист) холгүй, далайн байцайны өтгөн төгөл бүхий гүехэн газарт тохиолдсон ажээ. 

	Байцаан тэжээлт нь ганцхан Командорын арлуудад амьдарч байсангүй. Эрдэмтэд архивын материалыг анхааралтай судлаад хэрэв дээр үеийн тэмдэглэлд үнэмших юм бол тэр нь Чукотка, Калифорни болон Алеутын арлын эрэг орчимд тохиолддог байсан гэдэг дүгнэлтэд хүрсэн бөгөөд бас 1803—1806, 1854 онд болон түүгээр ч зогсохгүй 1910 онд Алс Дорнодын янз бүрийн нутагт амьд буюу үхсэн стеллерийн үнээ үзэгдэж байсан бололтой. 

	«Ингэхлээр «Буран» хэмээх халим агнуурын онгоцноос ажигласан амьтад нь далайн үнээ байж болох юм» гэж «Природа» сэтгүүлд нийтлүүлсэн өгүүллийг зохиогчид дүгнэлт хийжээ. Тийм байж болох юм. Гэхдээ тийм ч биш байж бүрэн болох юм. Сүүлчийнх нь илүү ор үндэстэй бололтой. Хаана нэг газар азаар байцаан тэжээлтэн амьд үлдсэн бол зөвхөн цуу үгээр хязгаарлагдах арай ч юу бол.  Тэдгээрийн нэг нь ч гэсэн амьтан судлаачдын гарт орвол эргэлзэх зүйл байхгүй болох сон. 

	Москвагийн амьтан судлалын музейн стеллерийн үнээний араг яс.

	 

	Ойрын ирээдүйд, ухаан суусан хүн төрөлхтөн тэнгисийн баялгийг ашиглах талаар одоогийнхоос улам илүү шийдэмгий ажиллаж, энэхүү ойрын эринд хүнсний гол бүтээгдэхүүн нь газрын үр шим бус, харин тэнгисийн хишиг болно гэж нийгэм судлаачид, эдийн засагчид нэгэн дуугаар баталж байна. Тэр үед л хүмүүс, тэдний өвөг дээдэс байцаан тэжээлтнийг ухааалаг бусаар хөнөөжээ гэж нэг бус удаа харамсах биз ээ. Байцаан тэжээлтэн номхон, дасамтгай зантай учраас тэжээврийн болгож болох байсан бололтой (бас сонгон үржүүлэх чадварлаг ажил хийж бодын шилдэг үүлдэр түүнээс гаргаж болох ч магад).  Түүнийг гэршүүлж чадахгүй юм гэхэд хатуу чанд хамгаалсан үед тэр, бор замаг, тэнгисийн ногоо бүхий хойд зүгийн болон сэрүүвтэр бүх тэнгисээр өсөж үржин (мэдээж, хүний тусламжтайгаар) өндрөөрөө халимаас дутуугүй (түүний мах, өөх 200 гаруй пүү гэдгийг санагтун) хэлгүй «бор үхрийг» санаа зовохгүйгээр агнаж болох байсан сан билээ. 

	Л. С. Бергийн бичсэнээр, далайн үнээ, бүр хоёр зуун жилийн өмнө Командорын арлуудад махаар нь «дорнод Камчаткийн бүх хүн амыг хооллож болохоор» тийм олон тоотой амьдарч байжээ. 

	Түүний мах нь онцгой сайн (нохой ч гэсэн дурамжхан иддэг, халимын махтай адилгүй) залуу үнээнийх нь «тугалын махыг санагдуулна», харин нас гүйцсэнийх нь «үхрийн махнаас ялгагддаггүй байлаа». Бас байцаан тэжээлтний арьсан дор цав цагаан зузаан (дөрвөн хуруу) өөхөн давхраа байдаг ажээ. Түүнийг хайлуулахад «дүр байдал, амт нь чидун жимсний тос» шиг бөгөөд «Стеллерийг дагалдан явагчид түүнийг аягаар ууж байжээ». «Чийг бамаар өвчлөгсдийг энэхүү амьтны мах, өөхөөр хооллосон явдал гайхамшигтай нөлөөлсөн билээ. Сүү нь үнээнийхтэй төсөөтэй, гагцхүү түүнээс нэлээд амтархаг, тосорхог нь» гайхалтай бус гэж үү. 

	Тэгтэл эдүгээ, далайн фермийн үнээ тус бүр «200 пүү» жинтэй, тэр нь өдөрт зуун литр сүү өгдөг болох гайхамшигтай цагийг (энэ нь тийм ч хол биш байж болох юм) төсөөлөн бодоод үзэцгээ! Энэ үнээг тэжээх ч хэрэггүй, бас хариулах ч хэрэггүй. Тэд өөрсдөө хол явчихдаггүй. Далайн байцаа зөвхөн эрэг орчмоор л ургадаг болохоор байцаан тэжээлт үнээг хүнс нь ч, байр нь ч энэ юм. Усанд шумбагчид түүнийг цахилгаан саалтуураар сааж байх болно... 

	Харамсмаар юм! Энэхүү мөрөөдөл эдүгээ бодит биш болжээ. Байцаан тэжээлтэн амьдаараа байхгүй, стеллерийн үнээ нь бух гөрөөс, тарпан шиг үр удам үлдээгээгүй билээ.

	 


ЭОГИППУСААС ЭМЭЭЛ, ХУДАРГА ХҮРТЭЛ

	 

	Хэрэв ойд манай адууны өвгийг хүн харвал түүнийг муур гэж бодож болзошгүй. Өндрөөрөө үнэгнээс томгүй энэхүү өвгийг эогиппус гэж нэрлэж байлаа. Тэр нь жижиг толгойтой, богино хүзүүтэй, бөгтөр нуруутай, судал бүхий арьстай, харин сарвуу нь дөрөв (урьдах нь) болон гурван (хойдох нь) хуруутай байв. Эогиппус таван сая жилийн өмнө Хойд Америкийн чийглэг ойд амьдарч, навчаар хооллодог байсан бөгөөд зан төрхөөрөө болхи сэлэнчийг санагдуулдаг байв. 

	Эогиппусын хэд хэдэн дэд зүйл байсны зарим нь эрт үед Европ руу (тэр үед Канад, Гренланд, Исланд, Скандинавын хоорондын хойд зүгт байсан «гүүр»-ийг дамжин) шилжин суурьшжээ. Эогиппусын Европын удам болох палеотерий нь нүсэр том биеэрээ хирстэй төсөөтэй байв.  Европын анхны адуунд аз таарсангүй, тэд эндээ бүгд сөнөжээ. 

	Гэтэл Америкт түүний төрөл урьдын адил өссөөр л байлаа. Эогиппусаас орогиппус гарч, өндрөөрөө хонины хэртэй гурван хуруут мезогиппус түүнээс үүссэн байна.  Тэгтэл адууны түүхэнд чухал үйл явдал болж ертөнцийн ихэнх хэсгийг бүрхсэн халуун орны чийглэг ой газар сайгүй үгүй болжээ. Тал, нугын өвс ногоо бий болов. Мезогиппус ойн ширэнгээс зүрх алдан гарч, талын ил тэнгэр дор шинэ амьдралаа эхлэхээр өрсөх болов. Тэд өвсөөр хооллох боллоо. Тэднийг талд чононы хурдан хөлт өвөг мөрдөн мөшгөж байв. Махчнаас хурдан гүйн зугтаж сурах явдал л түүнийг аврах байлаа. Хөлийн илүү хуруу нь тээр болж (нэг хуруун дээрээ гүйх хялбар!), адууны өвгийн адилаар хөл тутамд нэг, нэг үлдэх болтол хуруу, хуруугаа дараалан хэрхэн хатангиршин эдгэрснийг (малтаж олсон ясаар) бид олж харна. Адуу нэг туурайт амьтан болж хувирав. Гэвч энэхүү хувирал тэр дороо болчхоогүй юм. 

	Мезогиппусаас меригиппус, бас дараа гоолиг гиппарион (өндрөөрөө судалтай тахиас яльгүй намхан) гарчээ. Түүний хөлийн хажуугийн хөгжиж гүйцээгүй хоёр хуруу нь газарт хүрэхгүй байлаа. Тэгээд гурван хуруут гиппарион нэг хуруун дээрээ гүйдэг болжээ. 

	Ямар нэг дөрвөн хөлт амьтан гиппарион шиг тийм асар олон сүргээрээ тааралддаг байсан гэж үү дээ. Энэхүү чамин сайхан адууны олон сая сүрэг, тэр үед Чукотка болон Аляскийг холбож байсан хүзүүвчийг дамжин Хойд Америкаас Азид, бас дараа нь Европт ч нэвтэрсэн билээ. 

	Гиппарионы тоо томшгүй сүрэг Европ, Ази тивийн тал нутгаар цогиулж байлаа. Малтаж олсон түүний үлдэгдэл маш олон тоотой учраас энэ адуутай хамт нэг үед тэр талд амьдарч байсан амьд амьтдын бүх үлдэгдлийг нийлүүлээд, эртний амьтан, ургамлын судлаачид «гиппарионы аймаг» хэмээн нэрлэдэг юм. 

	Гиппарион Африк, Өмнөд Америк, Австралид хүрч чадсангүй. Учир нь тэр үед эдгээр орон, Хойт Америк, Ази, Европоос өргөн хоолой, тэнгисээр тусгаарлагддаг байжээ. 

	Хэдэн сая жил өнгөрөхөд гиппарионууд ч бүгд сөнөжээ. 

	Гиппарионы үеэл «дүү» гэж хэлж болох (мэдээж, ахуй байдлын бус харин хувьслын утгаар нь) плиогиппусыг нэлээд аз жаргалтай хувь тавилан хүлээж байлаа.  Түүнээс л манай адуу үүсжээ. Тэр нэгэн цагт плиогиппусын сүрэг Хойд, Өмнөд Америк, Европ, Ази, Африкт (тэр үед энэ эх газрууд дахин хүзүүвчээр холбогдсон байлаа) бүхэлд нь нутаглаж байв. Эртний адууны дотор маш сонирхолтой дэд зүйлүүд байсан бөгөөд нэг хэсэг нь өндрөөрөө хүнд ачааны хамгийн том адуунаас том, нөгөө хэсэг нь одой адуунаас жижигхэн байв. Гэтэл сая жилийн өмнө Америкийн бүх адуу үл ойлгогдох шалтгаанаар сөнөсөн байна. Африкт гагцхүү судалтай тахь, илжиг, бас Европ, Азид түүхийн хувьд хүний хувь заяатай нягт холбогдсон хоёр гуравхан зэрлэг зүйл л амьд үлджээ19. 

	Хэдэн арван мянган жилийн өмнө мөстөлтийн үед зэрлэг адуу Европ даяар амьдарч, арслан заан, цаа бугын хамт бүдүүлэг хүний үдийн хоол болох нь олонтоо байв.  Тэгэхдээ уригдаж залагдсан зочны хувьд бус харин сайн хоолны хувьд л тэгж байсан нь мэдээж. Үүнийг хүн судлаачдын шинжилж судалсан, манай өвөг дээдсийн хоолны үлдэгдэл болох бяцалсан асар их ясан овоо гэрчилж байна. Тэдгээрийн нэгнээс нь идшинд хэрэглэсэн арваад мянган адууны үлдэгдэл олджээ. Манай өвөг дээдэс идэх дур хүсэлтэй байсан нь үүнээс үзэхэд тодорхой байна. 

	Эхлээд адууг идэш болгож байснаа дараа нь гэрийн болгож сургажээ. Адуу анх удаа Азийн хавьд гэрийн болжээ. Энэ нь манай эриний өмнөх зургаа юм уу, долоон мянган жилийн өмнө байсан бололтой. Харин адууг үнэлж үздэгийг нь нийтээр хүлээн зөвшөөрсөн арабчууд бусад ард түмнээс нэлээд хожим адууг таньж мэдсэн нь гайхалтай. Манай эриний өмнөх V зуунд грекчүүдийн эсрэг аян дайн хийсэн персийн Ксеркс хааны үй түмэн цэргийг дагалдсан тэдний отряд морь бус, харин тэмээ унаад тулалдаж байжээ. Бүр хожим эллиний болон Ромын үеийн араб адууны тухай бид юу ч олж сонсоогүй байна. Зөвхөн лалын шашин, Арабын хойгийн цөлөөс гарч, хөршийнхөө цэцэглэж байгаа нутаг руу довтлохоор хөдөлсөн үед араб адууны алдар дэлхий даяар цуурайтжээ. 

	Адууны хамт түүний тоног хэрхэн боловсронгуй болж байсныг ажиглахад сонирхолтой юм. Юуны түрүүнд хүн, хазаар ашиглаж сурчээ. Амгайвчилж хазаарласан морийг бид түүхийн өмнөх үеийн зургаас харж болно. Хүмүүс эмээлгүйгээр удаан хугацаанд явжээ. Грек болон ромын морьтнууд морины нуруун дээр нөмрөг хаяж байлдаанд болон циркийн тавцан дээр золбоолог тулалдаж тоглодог байв. Харин германчууд нөмрөгийг ч тоодоггүй байлаа.  Тэдний ойлгоцоор бол, зөөлөн дэвсгэр дээр суухаас илүү ичгэвтэр, хулчгар зүйл морь унасан хүнд байхгүй ажээ хэмээн Юлий Цезарь өгүүлсэн байдаг. Тэд ийм «аймхай» хүмүүсийн маш олон тооны отряд тааралдлаа ч гэсэн тэдэн рүү зоригтойгоор дайрдаг байжээ. Тэгэх тусмаа IV зуунд ромчуудыг бут ниргэсэн германчууд л хэдийнээ эмээлтэй байлаа. Тэд морины сэрвээний хажуу талд адууны нуруу түүний хооронд байхаар хоёр хавтгай банз бэхлээд түүнийгээ ангийн арьсаар хучсан байна. Дөрөөг зэрлэг хүмүүс бүтээжээ. Түүнийг гурвалжин маягаар холбогдсон гурван саваа модоор холбож хийсэн байна. 

	Анхны даравч манай эриний өмнөх IV зуунд бий болжээ. Эмээлээс ч, дөрөөнөөс ч бүр өмнө. Эхлээд энэ нь өсгийндөө хүлсэн зүгээр нэг хурц үзүүртэй жижиг гадас байв. Тах эрт дээр үед зохиогдсон байна. Түүний бүтээц хоёр мянган жилд бараг өөрчлөгдөөгүй юм. Эмэгтэй хүний эмээл XII зууны үеэс хэрэглэгдэх болсон боловч бүр дөрвөн зуун жилийн өмнөхөн английн Елизавета хатан хаан өөрийнхөө шталмейстерын (адууны жүчээний дарга) ард морины хондлой дээр эр хүн шиг сууж зугаалдаг байжээ. 

	Эцсийн эцэст, сүүлчийн бүтээл болох амгайвчийг морь унах анхны сургуулийг үндэслэгч, Италийн Пиньятелле XVII зууны үед бодож олжээ. Тэр цагаас хойш морины тоногийн талаар үлэмжийн «оновчтой санал» гараагүй бололтой.

	 


... ТЭГЭЭД ЦААШ НЬ СҮҮЛЧИЙН ТАРПАН ХҮРТЭЛ

	 

	Европт гэрийн адуутай хамт зэрлэг адуу мөр зэрэгцэн амьдарсаар байлаа. Ромын Варрон (манай эриний өмнөх II зууны үеийн) болон Грек Страбон (Варроноос зуун жилийн хойно амьдарч байсан) нар зэрлэг адуу Испани, Альпад ч хүртэл амьдарч байсан гэж бичсэн байдаг.  Эртний германы болон Скандинавын баатарлаг туульст зэрлэг адуу оролцсон эмгэнэлт үзэгдэл цөөнгүй бий. Тухайлбал, «Нибелунгуудын тухай дууллын» Зигфрид, скельх зэрлэг морийг алж, бас тэнгисийн аварга Изе эрэгт гарч алиман бор морь авладаг (ийм зүс нь зэрлэг моринд байдаггүй гэж гэрийн амьтдын талаар мэргэжиж нэрд гарсан профессор Е. А Богданов өгүүлсэн байдаг боловч энэ нь эртний домогт нэлээд сүүл үед хийсэн нэмэлт бололтой). 

	Дундад зуунд Европын олон орны оршин суугчид баярын зоогтоо битүү туурайт «ан»— зэрлэг адууны махыг бахаа ханатал иддэг байлаа. Лам нар адууны маханд онцгой дуртай байсан бололтой. 

	VIII зуунд пап III Григорий гэгээн Бонифацид бичихдээ: «Чи зарим хүмүүст зэрлэг адууны мах идэхийг соёрхжээ. Үүнээс хойш, гэгээн дүү минь, үүнийг идэж болохыг хэрхэвч зөвшөөрч болохгүй» гэжээ. 

	Гэтэл нарийн хоолонд дуртай хар лам нар гэгээн папын хориглолтыг тоосонгүй. Бүр удаан хугацаанд сүм хийдэд зэрлэг адууны мах чамин хоол болж алдаршсаар байлаа.  Швейцарын Сен-Галлен сүмийн ширээт лам Эккегард найрын мөргөлийн эмхэтгэл номд Христосын нэг шашинтан нартаа зөвлөсөн бусад зөвлөмжийн дотор «Загалмайн тугийн доор зэрлэг адууны мах бидэнд амттай байх болтугай» гэсэн байдаг. 

	XVII зууны өмнө Европын зарим хотын захиргаа, тал нутгийг хоослогч зэрлэг адуу авлах буучдын отрядтай байлаа. Гэвч бүр зуун тавиадхан жилийн өмнө Дорнод Герман, Польшийн ойд зэрлэг адуутай (аль эсвэл зэрлэгжсэн үү? Энэ асуулт одоо хэзээ ч шийдэгдэхгүй байхаа) тааралдаж магадгүй байв. 

	1814 онд хэдэн мянган туугчид Пруссийн Дуйсбургийн ойд ойн адууны сүүлчийн хэдхэн сүргийг хөөж бүслээд тэдгээрийг хөнөөсөн байна. Нийтдээ хоёр зуун жаран адуу алагдсан байв. Киевийн зоригт ван Владимир Мономах «Хүүхдэд сургамжлах нь» номдоо бичихдээ: «Арав, хорин эрмэг хүлэг холбон Чернигов, түүнээс гадна Орос нутгаар явж зэрлэг адуу барьж байсан билээ» гэсэн байна.  Ингэхлээр бүр XII зуунд ч Орос оронд зэрлэг адуу амьдарч байсан байна. Хожим нь ч амьдарч байжээ. 1663 онд ирээдүйн гетман дарга Иван Мазепаг ямар нэг хэрэг хийсний учир казакууд зэрлэг адуунд уяж тавихад түүнийг чирэн тал руу авч одсон ажээ. Гэвч ямар нэг аргаар уяанаасаа салж дөчин дөрвөн жилийн дараа Украйнд Петр хааны эсрэг бослого гаргасан гэж түүхчид өгүүлсэн бий. 

	Зэрлэг адуу өнгөрсөн зууны хоёрдугаар хагас хүртэл амьдарсан Европын цорын ганц орон бол Украйн юм. Энэ бол тэр нэгэн цагт олонтоо бичиж ярьж байгаа эдүгээ бараг мартагдчихсан алдарт тарпан адуу болой. Бүр зуун жилийн өмнө зэрлэг адуу «дураараа сэлгүүцэж» байсан тэр нутгийн оршин суугчдад ч түүний тухай ямар нэг дуртгал үлдээгүй байна. 

	Тарпан (буюу турпан, энэ татаар үг) нь том биш боловч өлчир, зоригтой адуу юм. Түүний зүс нь хөх саарал, нуруу орчмоороо бараан тасам бүхий үнсэн саарал. (Тэрээр «хулганын өнгөтэй төсөөтэй» гэж нэгэн байгаль судлаач бичсэн байдаг. ) Дэл, сүүл, хөл нь «өвдгөө» хүртэл хар буюу хар бор, бас зарим тарпаны урд хөл дээр дөнгөж ажиглагдах судалтай тахирхаг өнгө бараан судлууд ажиглагдана. 

	Бүр саяхан болтол тарпан нь өмнөд оросын тал, ойт хээр, түүгээр ч зогсохгүй Литва, Белоруссын (Беловежийн ширэнгэд XVII зууны сүүлчээр ч тааралдаж байсан гэж профессор В. Г. Гептнер бичжээ) ойд, бүх Украйн даяар, Крымын бүх тал, Урд Кавказ, Дон, Доод Ижил мөрний хавийн нутгаар, дорно зүг рүү Ижил мөрөн хүртэл, бас Уралд ч хүртэл амьдарч байлаа. Уралын чанадад өөр нэг зэрлэг адуу тахь (Пржевальскийн) нэрээр нэлээд алдаршсан жунгаарын тарпан амьдарч байв. Эдүгээ тахь болон тарпан гэдэг нь нэг адил амьтны хоёр өөр нэр хэмээн зарим амьтан судлаачид үзэж байгаа нь энэ тухай (би өгүүлсэн билээ) үнэн бол тэрээр мөн Иртыш мөрөн, Алтайн уул, Новосибирск хот хүртэл сибирийн талаар амьдарч байжээ. Тэгээд бас дорно зүгт Байгалын чанд, даурын талд зэрлэг адуу нутаглаж байсны сайхны (XVIII зууныг оролцуулан) ул мөртэй дахин бид тааралдах болно. 

	Тэр үед тал газар бас хагалагдаагүй байжээ. Өтгөн өвс ногоо, хялгана ботууль бүхий онгон уужим талаар зэрлэг адуун сүрэг дур зоргоор давхилдаж байв. Сүрэгт гол төлөв арав-хорин адуу байсан бөгөөд сүргийг догширсон, хүч чадалтай азарга хураан явдаг ажээ. 

	Днеприйн үездийн захиргааны дарга А. М. Колчанов тарпаны дур зоргоор амьдралын тухай янз бүрийн мэдээг шохоорхон цуглуулдаг байлаа. Тарпаны амьдралын тухай тэр ийнхүү бичсэн байна. «Тарпан нь маш үргэмтгий, гүйхдээ хөнгөн, хурдан амьтад байлаа. Тарпаны сүргийг ямагт азарга хурааж, сүрэг хөндийд бэлчиж байх үед ямар нэг овоо, ер нь өндөр газар байнга зогсож бэлчээрлэх үед нь сүргээ хамгаалдаг байв. Азарга нь аюул тулгарсан тухай мэдээг сүрэгтээ өгч, өөрөө хамгийн сүүлд зайлна. Ус уух газарт аюул байгаа эсэхийг тэр урьдчилан үзэхийн тулд бээр, түүнээс ч илүү хол газар яваад сүргээ ус уух газар руу тууна. Тал дахь ус хатаж ширгэсэн хуурай зун тарпанууд Днепрт ойртон ирдэг бөгөөд Ногоон тосгоноос дөчөөд бээрийн зайд орших Казакын гарамд тэдгээрийг олж үздэг байжээ. Дашрамд, байгаа мэдээ сэлтээр бол тарпанууд цангаа даахдаа маш тэсвэртэй, тэд хэлээрээ өвсний шүүдэр долоож цангаагаа гаргахын тулд их биш шүүдэр л хангалттай. 

	Ихэвчлэн тарпаны унага, хээлтэй гүүг хаврын цагт барьдаг, нас гүйцсэн азарга нь маш хурдан, хэт үргэмтгий учраас түүнийг уургаар барих нь ховор байжээ. Түүнийг эдэлгээнд, түүгээр барахгүй унаж сургаж хэзээ ч чадаагүй юм. Унагыг бойжуулж уналгад сургах боломж байсан боловч тэр нь үүнийг удаан хугацаанд тэсвэрлэхгүй алга болдог байв. Тал газрын адуу, ялангуяа гүү тарпаны сүрэгт хураагдах тохиолдол ч бий. Түүгээр ч барахгүй тарпаны азарга, гэрийн адууны сүргээс нь гүү таслан хураадаг, бас гэрийн адууны азаргатай тулалдан хэзээ ч дийлдэггүй байсан гэж ярилцдаг». 

	Украйн, Оренбургийн хязгаар болон тарпан амьдарч байсан аль ч нутгийн оршин суугчид түүнд дургүй байжээ.  Энэ нь гагцхүү гэрийн адууны гүүг сүргээс нь таслан хураадгаас болсон биш байлаа. Тарпанууд тариалангийн ургац сүйтгэж, өвлийн цагт нутгийн хүмүүсийн талд бэлтгэн нуруулдсан өвсийг зарим үед юу ч үгүй болтол иддэг байв. Тарпаныг газар сайгүй устгаж байсан юм. Түүнийг усны зах, нуруулдсан өвсний хажууд отдог байлаа. Оренбургийн хязгаарт амьд тарпан байхыг үзсэн байгаль судлаачдын нэг болох Эверсман бичихдээ: «Тэндхийн оршин суугчид түүнийг залуу байхад нь цөөнгүй барьж номхотгодог боловч тэр нь ямагт зэрлэг, үргэмтгий хэвээр байна. Өвлийн цагт зузаан цастай байхад дараах маягаар авалдаг. Орчин тойронд зэрлэг адууны сүргийг хармагц оршин суугчид тэр дороо цугларан, хамгийн сайн, хурдан мориндоо мордож, тарпаныг холуур бүслэхийг оролддог. Ингэж амжвал анчид тарпан руу шууд дайрахад цөм тарж зугтана. Морьтой хүмүүс тарпаны хойноос удаан мөрдөн хөөсний эцэст жижиг унаганууд цасаар гүйж ядарна. Харин нас гүйцсэн тарпанууд ямагт амиа аварч чадахаар тийм хурдан гүйдэг юм» гэжээ. 

	Өмнөд талд хүмүүс хэдий чинээ олноор суурьших тусам хүн, тарпаны хоорондын мөргөлдөөн төдий чинээ их болжээ. «Тус орны эдийн засгийн хөгжлийн явц тарпаныг үхэлд нь хүргэжээ» хэмээн Гептнер бичсэн байдаг.  Хамгийн засаршгүй өөдрөг биш үзэлтний бодож байснаас ч хавьгүй түргэн төгсгөл болжээ. Бүр өнгөрсөн зууны эхээр Украйны өмнөд хэсэг, Крымд тарпаны нэлээд олон сүрэг хялгана гишгэчиж байсан бол 1879 онд сүүлчийн онгон зэрлэг тарпан дууссан байна. Тэр нь өрөөсөн нүдтэй гүү байсан бөгөөд сонирхолтой, олон баримтат түүхтэй юм. 

	Тэр гүү Фальц-Фейныхны гэр бүлийн он дарааллын бичигт тэмдэглэгдсэн байна. Өнгөрсөн зууны сүүлчээр Фридрих Фальц-Фейн нутгийн балар цагийн ургамал, амьтны аймгийн онгон нөөцийг хадгалах зорилгоор Крымээс хойд зүгийн тал нутагт том хэмжээний газар худалдан авчээ. Хожим нь, эдүгээ Аскания-Нова хэмээн алдаршсан, энэхүү хосгүй нандин цаазтай газарт олон тооны хачин сонирхолтой амьтдыг нутагшуулах амжилттай туршилтууд хийгдсэн юм. 

	Фальц-Фейныхны хөрш нь мөн томоохон газрын эзэн Александр Дурилин гэгч байв. Рахмановын талд20 түүний том сүрэг адуу бэлчээрлэдэг байжээ. Нэлээд хэдэн жил тэр нутагт тарпан үзэгдэхээ больсон байлаа. (Энэ нь өнгөрсөн зууны далаад онд болсон юм. ) Гэтэл нэгэн удаа, Фальц Фейны бодсоноор сүүлчийн зэрлэг адуу хаанаас ч ирсэн нь мэдэгдэхгүй дөхөж ирээд эргэн тойрноо соргогоор ажиглан адуун сүрэг рүү чиглэжээ21. Тэр адуу сүргээсээ тасран уйтгарласан нь илт байвч «боловсон» төрлүүд рүүгээ ойртохоосоо айж байснаа аажмаар өдөр ирэх тутам зориг орж, эцэст нь гэрийн адуунд дассан бөгөөд тэд ч түүнийг өөрийнхөө шигээ хүлээн авчээ. Адуучид хол байхад тарпаны гүү бусад адуутай хамт бэлчээрлэж байв. Харин тэднийг ойртон ирмэгц тэр зэрлэгээр хуухирч хурдлан зайлаад хүмүүс холдохыг хүлээдэг байлаа. 

	Тэр нь амрахдаа гэрийн адуу шиг хэвтэж байхыг нь хэзээ ч хараагүй, цаг ямагт зогсож, зогсоогоороо унтдаг байсан гэж өгүүлсэн байдаг. 

	Зэрлэг адуу бага зэрэг номховтор, хүнд итгэмтгий болтол гурван жил өнгөрсөн байна. Морьтой адуучид ойртож очиход тэр урьдын адил тийм их хол зугтдаггүй байлаа. Бас ус уух, өвөл нэмэгдэл тэжээл өгөх үед хүмүүсийг бүр ч ойртуулдаг байв. Гурван жилд тэр хоёр удаа унагалсан бөгөөд унаганы эцэг нь дурилиний сүргийн тэргүүн байв. Бие гүйцсэн унагыг хөллөж сургасан боловч тэр нь сул дорой, муу байлаа. 

	Гурван жилийн дараа зэрлэг гүү, адуу тэжээдэг байсан өвлийн хашаанд сүрэгтэй хамт зүрхлэн орсон байна.  Тэгэхэд нь Дурилин түүнийг барихыг тушаажээ. Гэрийн адууг хашаанаас хөөн гаргаж, зэрлэг гүүг хашихад галзуурсан мэт хана руу дайрч, хашаан дотуур догшрон давхиж байгаад нэг нүдээ сохолжээ. Дараа нь харанхуй буланд очиж, түр балардсан юм шиг шигдэн зогсжээ. Тэнд хэдэн өдөр зогсож байхдаа юу ч идээгүй ажээ. Гэвч өлсөж цангаснаас болж тэр булангаас гарч, хүнд аажмаар дасах боллоо. Адуучны гараас өвс авдаг байв. Түүнийг хөтлөхөд ус уух газар руу явдаг болжээ. Гэвч ямар ч гэсэн зугтах гэж оролдсоор байв. Түүнд эмээл тохох ямар ч боломж өгсөнгүй. 

	Хавар нь гурав дахь удаагаа адууны хашаанд унагалсны дараа сүрэгтэй хамт дураар нь бэлчээрлүүлэхээр шийдсэн бөгөөд түүнийг бүр гэрийн болсон гэж бодоцгоожээ. Гэвч эрх чөлөөг цатгалан ходоодноос илүү үнэлсэн нь харагдсан ажээ. Хаалга нээж, ногтыг нь мулталмагц гүү «чанга унгалдаад» тал руу давхин оджээ. Хожим нь эргэж ирсэн боловч, тэндээ нэг их удсангүй, унагаа дуудаж дагуулаад, түүнтэй хамт зугтжээ. Түүнээс хойш харагдаагүй юм. 

	Энэ удаад үйл явдал Аскания-Новад болсон юм. Агайман тосгоны ойролцоох Тавричийн тал дахь, Асканиас ердөө гучин таван бээрийн зайд орших Агайманы үзүүрт зэрлэг тарпан үзэцгээсэн мэт яриа гарчээ. Тэгээд тариачид мориныхоо хурдан шаламгайг шалгахаар зорьсон байна.  Тэд бөөнөөрөө цуглаж, тарпан барихаар шийджээ. Агайманы үзүүрт бүхэлд нь шилдэг морио унасан шилдэг хүмүүсийг тосуулан байрлуулж, тарпан хөөсөн хүмүүс хажуугаар нь шунгинан өнгөрөхөд тэднийг сэлгэх зорилгоор хүлээлгэсэн байна. Энэ явдал өвөл арван хоёрдугаар сард болсон юм. 

	Бүх л өдөржингөө морь, хүмүүсээ сэлгэн хөөсөөр байлаа. Хэрэв зэрлэг тарпаны гай таарч, тэр тарваганы нүхэнд бүдэрч, хөлөө хугалаагүй бол түүнийг барьж чадахгүй байсан ч байж болох юм. Тэр ойчиход хуухиран шүдээ хавирч байлаа. Хүмүүс тарпаныг бүсэлж хүлээд чарган дээр тавьж Агайманд авчирсан байна. Тэгээд л энэхүү тарпан нь дурилиний адууны хашааны элбэг дэлбэг цатгалан байдлаас эрх чөлөөг илүүд үзсэн нөгөө сохор гүү болохыг таньцгаажээ!

	Тэр тарпан, бүх тойргийн хүмүүсийн хүндэтгэлийг хүлээж, түүгээр ч барахгүй жирийн болон уяхан сэтгэлгүй тариачид ч түүнийг өрөвдөн хайрладаг байв. Тарпаны гүүг аврахыг оролдож түүнд шинэ туурай, товчоор хэлбэл, хиймэл хөл хийж өгөхийг тосгоны үсчнээс (тэр нь малын домч байв) хүсэж байлаа. Гэвч мөшгөн хөөгдөж өвчилж зовж зүдэрсэн энэ амьтан, дайсныхаа хайрласан найрсаг аашийг ашиглаж чадсангүй. 1879 оны арван хоёрдугаар сарын сүүлчээр олзлогдохыг үзэн яддаг сүүлчийн зэрлэг тарпан, хүндээ олзлогдож байгаад үхжээ. 

	 

	[image: Image]

	Шатиловын алдарт тарпан.

	 

	Сүүлчийн онгон тарпан нь энэ юм. Гэвч бас нэг олзлогдсон зэрлэг адуу амьдарч байсан нь төрөөд, дөнгөж долоо хоног талд амьдарч, чөлөөтэй биш амьдралд бусад хорин жилийг нь өнгөрүүлсэн алдарт Шатиловын тарпан байлаа. 

	И. Н. Шатилов нь адуунд их дуртай, тарпаныг маш сонирхдог, түүний тухай олон удаа бичиж, түүнийг устгаж хөнөөх явдлаас хамгаалахын тулд бүх хүчээрээ оролддог байлаа. Тэр, өнгөрсөн зууны сүүлчээр Петербургийн амьтдыг нутагшуулах нийгэмлэгийн хүсэлтийн дагуу Москва, Петербургт дараа дараалан хоёр тарпан явуулжээ. Энэ бол амьтан судлаачдын нарийн нягт судалсан цорын ганц тарпан бөгөөд гагцхүү Шатиловын тарпаны гавал, тавричийн тарпаны араг яс л хадгалагдан үлджээ. Гавал нь Москвагийн Улсын их сургуулийн амьтан судлалын музейд, араг яс нь Ленинградад Шинжлэх ухааны Академийн амьтан судлалын хүрээлэнд хадгалагдаж байна. 

	Тавричийн тарпаныг Тавричийн тал дахь В. А. Оболенскийн эдлэн газраас барьжээ. Түүнийг 1862 онд Петербургт авчирсан байна. Академич И. Брандт зэрлэг адууг хармагцаа үүнийг ийм хол ачиж авчрахын хэрэггүй байжээ гэж хэлээд энэ чинь тарпан биш харин «тариачны муу морь» байна шүү дээ гэжээ. Тэгэхэд Шатилов морийг өнгөц харахад зэрлэг амьтанд түгээмэл байдаг гадна байдлаараа гайхагддаг, «тарпан бол зэрлэгшсэн адуу биш, харин адууны язгуурын амьтдын онгон зэрлэг зүйл гэдэгт итгэхийн тулд түүнийг тогтож харах хэрэгтэй» гэж татгалзан өгүүлсэн байдаг. 

	«Энэхүү тарпаны гавал, араг ясыг хожим нь судлахад академич Брандт биш, харин Шатилов зөв байсныг харуулсан юм» гэж профессор В. Г. Гептнер «Тарпаны тухай тэмдэглэл»-дээ бичжээ. 

	Харин тавричийн тарпан Шатиловын тарпантай төсөөтэй байсан юм бол Брандт бага зэрэг л эндүүрчээ гэж би бодож байна. Зэрлэг адууны гавал, гэрийн адууныхаас бараг ялгагддаггүй болохоор эдгээрийг судлаад зэрлэг адууных уу, гэрийн адууных уу гэдгийг тогтооход маш хэцүү байсан бололтой. Харин бие галбираар нь өөрөөр хэлбэл, бүх шинж, гаднах байдлаар нь авч үзэх юм бол Шатиловын тарпан, зэрлэг адуутай маш төсөө багатай юм.  Үүний учир нь 1884 онд түүнийг (Херсон орчимд баригдахдаа долоо хоногийн настай унага байв) Москвагийн амьтны хүрээлэнд авчрах үед Шатилов түүний зургийг хойд, урд, хажуу талаас нь авсанд оршино. Энэ нь шинжлэх ухааны мэдэлд байгаа амьд тарпаны цорын ганц зураг бөгөөд харамсалтай нь цэвэр үүлдрийн биш юм шиг тэр санагддаг. 

	Тэгээд зураг дээрээс бол (уншигчдаар шүүн хэлэлцүүлэхийн тулд түүний нэгийг энэхүү номд оруулав) «адууны язгуурын зэрлэг амьтан нь сунгамал хүзүүтэй, урт дэлтэй, хөхөлтэй, хойд хөлдөө багц үстэй» өөрөөр хэлбэл ийм шинж тэмдэг жинхэнэ (цэвэр үүлдрийн) зэрлэг адуунд байдаггүй бүдүүлэг морь байжээ. 

	Шатиловын тарпан амьтны хүрээлэнд хоёр жил амьдраад наяад оны сүүлчээр үхжээ. Ийнхүү газар дээрх сүүлчийн тарпан (аль эсвэл, ямар ч байлаа гэсэн гэрийн адууны цус холимог болох нь маргаангүй боловч судсаар нь тарпаны үлэмж их цус гүйж байсан адуу) үхсэн байна. 

	Гэвч тэр нь үнэхээрийн сүүлчийнх байсан уу? II дайны өмнө үүнд эргэлзэж болох баримт бичиг зөвлөлтийн амьтан судлаачдын гарт орсон байна. 1934 оны хавар В. Г. Гептнер хэд хэдэн гэрчээр батлуулсан зоотехникч Н. П. Леонтовичийн мэдүүлгийг авчээ. 

	«1914—1918 онд тарпаны сүүлчийн зүйлийг ажиглах бололцоо надад тохиолдсон юм. Энэ онуудад уг амьтан Полтав губернийн Миргород үездийн Дубровка эдлэнд амьдарч байсан» гэж Леонтович мэдээлсэн байна. 

	Энэ нь хөгшин азарга байжээ. Морин заводын эзэд киргиз гүүний сүргийг түүнд итгэн хураалгасан байна.  Тэр өөрийн үүргээ маш сэрдэмтгий гүйцэтгэж, «дэндүү догшин, зэрлэг», гаднын нэг ч амьтныг сүрэгтээ ойртуулдаггүй байснаар барахгүй, «гүү хөтөлж хөллөсөн байвал» талаар явж байсан хүн рүү ч дайрдаг байлаа. Догшин, шийдэмгий хөх саарал азарга ачаа руу дайрахад хүн ч тэсвэрлэж чадалгүй санд мэнд зугтдаг байсан ажээ.  Тэгэхэд нь тарпан тоногийг нь шүдээрээ тас татаж, шинэхэн хайртыгаа олзноос чөлөөлөөд ялж дийлснээ сонсгохоор тал дүүрэн унгалдаж түүнийг өөрийнхөө сүрэг рүү хөөн оддог байв. 

	Адуучид энэхүү эрэлхэг азаргыг нүүн суурьшигч германчуудаас худалдан авчээ. Харин түүнийг барихдаа зэрлэг адууны сүргийг хядсан байна. Тэрээр жижигхэн унага байхдаа Дубровкад ирсэн бөгөөд түүнийг «хэн ч сонирхдоггүй байжээ». 

	Гептнер, нүүн суурьшигч германчууд мөн л Тавричийн талын хаана нэгтээ жижигхэн тарпаны зэрлэг төрлүүдийн сүргийг хөнөөсөн бөгөөд энэ нь өнгөрсөн зууны ерээд оны эхээр болжээ гэж санаад «энэ бол хамгийн сүүлчийн онгон зэрлэг тарпаны үхсэн он бололтой» хэмээн дүгнэсэн байна. Сүүлчийн онгон тарпаны үхэл «ингэхлээр наяад оноос 1918—1919 оны үед шилжиж байна».

	 


ТАРПАНЫГ «ДАХИН СЭРГЭЭСЭН» НЬ БИОЛОГИЙН ГАЙХАМШИГ

	 

	Тарпаны түүх үргэлжлээгүй сэн бол ингээд л цэг тавьчихаж болох сон. Эрдэмтэд, зүгээр сууж чаддаггүй хүмүүс, газар дээр тарпан аль хэдийнээ байхгүй болсон гэдэгтэй эвлэрч чадахгүйгээр түүнийг «дахин сэргээх»-ээр шийдвэрлэжээ. 

	Тарпан, гагцхүү талд амьдарч байсангүй, зарим орны ойд, тухайлбал Литва, Польш, Дорнод Пруссид болон Беловежийн ширэнгэд бүр XVIII зууны сүүлчээр тааралдаж, бас Замостье22 дэх пан Замойскийн ан амьтны газарт өнгөрсөн зууны эх хүртэл амьдарчээ. 1808 онд зэрлэг хорин адууг нутгийн тариачдад тараан өгсөн байна. Тариачид адууг гарын болгож унах, газар хагалах болжээ. Мэдээжээр, гэрийн морьтой эвцэлдсэн тарпаны удмууд манай үеийг хүртэл зэрлэг өвгөдийнхөө олон шинж чанарыг удамшуулан ирсэн юм. 

	Польшид тарпан хэлбэрийн гэж нэрлэгдэх болсон энэхүү адуунаас чадамгай эвцэлдүүлэг, шилэн сонголтын замаар тарпаны гадаад шинжийг хадгалсан адууны шинэ үүлдэр гаргахаар генетикчид шийджээ. Энэ ажлыг Т. Ветулани удирдсан байна. Хэдийгээр дайн, түрэмгийлэн эзлэлт болж байсан боловч 1936 онд эхэлсэн энэ ажил маш амжилттай явагджээ (польшчуудын туршилт хийж байсан олон амьтныг Герман руу аваачсан юм). Тариачны эрлийз адуунд ууссан, бүтэн хагас зууны туршид шинж чанараа алдсан тарпаны удмууд алхам алхмаар, үе үеэр, нүдний өмнө дахин сэргэж байлаа. Энэхүү олон зуун адуунд тархсан зэрлэг хөх саарал адууны төрөлх шинжийг толины гололд харагдаж байгаа юм шиг хэдхэн амьтанд төвлөрүүлэн бөөгнүүлж чадсан юм. Зарим гүү, судалтай тахь буюу тахь шиг богинохон босоо дэлтэй унага гаргах болов. Харин энэ нь гэрийн адууны удамд бататган тогтооход тун бэрх, хамгийн түгээмэл «зэрлэг» шинж байв. 

	«Дахин сэргэсэн» буюу амьтан судлаачдын нэрлэдгээр «нөхөн сэргээгдсэн» беловежийн тарпанууд ойд дур зоргоороо амьдарч, түүгээр ч барахгүй өвөл, цасан шуургатай, хүйтэн үед ч хашаа хороогүй байж чаддаг. Тэднийг өвөл нэмэгдэл тэжээлээр тэжээх нь маш ховор. 

	Польшчуудтай бараг нэг зэрэг германчууд ч тарпаныг дахин сэргээхээр шийдвэрлэсэн юм. Германд Липпе-Детмольдын гэр бүлийн эдлэнд зэрлэгшсэн адуу, бүр хэдэн зууны турш ойд дур зоргоороо амьдарч байв. Дур зоргоороо амьдрагч сүргийг хашин хүрээлж шинээр гарсан унаганд хүмүүс тэмдэг тавьдаг жилийн хэдхэн өдрөөс бусад цагт хэн ч тэдний амгалан байдлыг алдагдуулдаггүй байв. Энэ нь бүх тойргийн томоохон баяр болдог байсан юм. Гитлерийн дэглэмийн эхний жилүүдэд ч урьд зуунуудын адилаар зэрлэг адуу барилтыг дуулж хөгжилдөн, найрлаж тэмдэглэдэг байв. Гэтэл дараа нь хүмүүс хөгжил цэнгэл, зэрлэг адууны аль алиныг сонирхох завгүй болсон билээ. 

	Ах дүү Лутц, Гейнц Хек нар, өөрсдийнхөө туршилтад зориулан гаднах байдлаараа хамгийн «зэрлэг» адууг Липпе-Детмольдынхны сүргээс шилж авсан байна. Европын зубрыг (бух гөрөөс) энэхүү биологич ах дүү Хек аварсны ачийг шинжлэх ухаан үлэмж хэмжээгээр санах ёстой юм. Тэд бас турыг (балар эртний бух) нөхөн сэргээх талаар амжилттай ажил хийсэн байна. Тэгээд энэ удаад тарпаныг «дахин сэргээх»-ээр шийдвэрлэжээ.  Ах дүү хоёулаа Лутц — Берлин, Гейнц — Мюнхены амьтны хүрээлэнгийн захирал байв. Ийм учраас тарпаныг энэ хоёр хотын амьтны хүрээлэнд нэгэн зэрэг «дахин сэргээж» байлаа. 

	Лутц Хек «Амьтадтай учирсан миний адал явдал» номдоо: «Бид амьтны удамших чанар удамд нь хадгалагдан үлдсэн байгаа цагт нэг ч амьтныг бүрэн сөнөсөн хэмээн тооцож болохгүй гэсэн зарчмыг баримталсан юм. Бусад зүйлийн амьтадтай чадамгай эвцэлдүүлэн, ийм эрлийзжүүлгийн гибридэд уг чанарыг улам илүү тод илрүүлэхийг оролдож болно. Түүгээр ч барахгүй генетикийн орчин үеийн ололт амжилтын тусламжтайгаар сөнөсөн амьтдын удамших чанарыг нөхөн сэргээж болох юм. Хэрэв гарган авсан эрлийзүүд өсөж үржих юм бол ур дүйтэй шилэн сонголтын нөлөөн дор тэдний зүйл, бидэнд хэрэгтэй зүг рүү үеэс үед өөрчлөгдсөөр байх болно. Үүний үр дүнд олон зуун жилийн өмнө алга болсон амьтан дахин сэргэж болох юм. Сөнөсөн амьтан шинээр амьдрах болно!» гэж бичжээ. 

	Тэр цааш нь өгүүлэхдээ: «Скандинавын одой адуу гэж нэрлэгдэх нордын намхан адуу, исландын одой адуу, Готландын адуу, Дартмурын зэрлэг адуу, мөн түүнчлэн адуунцар, Польш, Галиц болон хөрш орнуудын тариачдын жижигхэн адуу зэрэг ойн тарпанаас шууд гаралтай олон тооны адуу бий. Бүх адууны дотроос эдгээр нь ойн адууны эртний хэлбэрийг хамгийн сайн хадгалжээ. 

	Ах бид хоёр, берлины амьтны хүрээлэнд хийсэн олон жилийн туршлагаараа манай эцгийн нээсэн аргыг сонгон авсан юм. Тухайлбал, хадны тэхийг гэрийн эм ямаатай эвцэлдүүлэхэд түүний удмын дотор хадны тэх23, гэрийн ямааны болон завсрын бусад бүх өнгийн зүстэй ишиг гараад зогсохгүй гэрийн ямааны зэрлэг өвөг болох сэлмэн эвэрт ямаатай яг адил зүсмийн ишиг гарсан нь хачирхалтай юм. Гэтэл энэ онцлог тэдэнд олон зуун жилийн турш ажиглагдаагүй байлаа. Гайхалтай үр дүн юм! Бүгдэд ойлгомжтой үгээр хэлбэл, хадны тэхийн удамших чадвар нь гэрийн ямааны удамшлын эд эсэнд олон жилийн турш нуугдсан, өөрийнхөө зэрлэг өвгийн анхны чанарыг «илрүүлэх»-ийг ямар нэгэн байдлаар албадсан мэт байна гэсэн үг ээ. 

	Бид тарпан нэрээр алдаршсан ойн зэрлэг хөх саарал адууны эртний төрхийг өөрийн удамд нь эргүүлэн бий болгохыг оролдож адуунд мөн ийм туршилт хийсэн билээ. 

	Бид, талын зэрлэг адууны өөр хэлбэрийн төлөөлөгч болох хонгор азаргыг (өөрөөр хэлбэл тахийн азаргыг) хөх саарал тарпаны гэрийн удам болох исландын одой адуу болон польшийн адуунцрын гүүтэй эвцэлдүүлсэн юм. Тэгээд бүр хоёр дахь бүлэг эрлийзжүүлгээр Мюнхенд маш гайхалтай унага гарган авлаа! Тэр нь нэг янзын саарал хувцас өмсгөчихсөн юм шиг, хулганатай адил зүстэй, хар дэл, сүүлтэй, нуруугаараа өргөн хар тасамтай байлаа. Тэгээд нас гүйцэхээрээ гэдэс талаасаа цайвардуу болж, харин хөл нь эртний тевтоны адуу шиг бараан болсон юм. Тевтоны адуу нь манай анхны бүдүүлэг морь байсан билээ! Нэг ч хүн түүнийг үзэх найдлагагүй болсон үед тэр унагалсан юм. Бүх зүйл шидэт үлгэрт гардаг шиг л болсон билээ» гэжээ. 

	Гэвч тарпаныг нөхөн сэргээх явдал анхны амжилттай туршилт эхлэхэд харагдсанаас ч илүү төвөгтэй болсон ажээ. Үргэлж тохиолддогийн адил амжилтын хамт амжилтгүй зүйл ч гарч ирэв. Эрдэмтэд, олон төрлийн хувилбарыг туршиж, янз янзаар эвцэлдүүлэн, детмольдын адууны цусыг их, бага хэмжээгээр адуунцар, бүдүүлэг одой морь, жунгаарын тарпаны цустай «хольж» байлаа. 

	Ингээд ч ажил бүтэмжтэй болсон байна. Гэтэл заналт дайн эхэлсэн байна. Ажил тасалдан зогсов. Берлины амьтны хүрээлэнгийн тарпаны зүйлийн адуу бөмбөгдөлт, эвдрэлийн үед цөм үхсэн байна. Харин Мюнхенийх амьд үлдсэн юм. Тэдгээр нь эдүгээ хэдэн арван толгой болж, «хэдийнээ тарпан дүрсээ олсон» гэж хэвлэлд бичсэн байна. 

	Генетикчид нэлээд чийрэг туурайтай адуу гаргах гэж хичээгээгүй нь сонирхолтой юм. Гэтэл энэ нь аяндаа бий болсон байна. Түүний удмууд, бусад бүдүүлэг шинжийн хамт өөрийг нь зэрлэг удмын удамшил дуурайх авьяас болох бат бэх туурайтай болжээ. 

	Бүр дайны дараагаар тэрэгт хөллөсөн Мюнхений нэг «тарпан» мянга орчим миль (1600 километр) бартаархаг замыг туулсан юм. «Хэдийгээр тэр тахгүй явсан боловч аяллаа дуусгах үед туурай нь маш сайн хэвээр байсан» гэж алга болсон амьтдын тухай номдоо Филипп Стрит өгүүлжээ. 

	Бас нэг хачин гайхамшгийг шинжлэх ухаан ийнхүү хийсэн байна.


«ТУР МЭТ ЗОРИГТОН»

	 

	Нэг эвэртний тухай, «Зэрлэг араатан морь мэт аймшигтай, дийлдэшгүй, хоёр чихнийхээ хооронд том эвэртэй, зэсийн адил зүстэй, асар хүчтэй болой. Зарим үед биднийг элдэн хөөхөд уул өөд өгсөн гүйж, дараа нь нам дор газар руу бууж, хал балгүй явна. Бусадтайгаа ижилдэхгүй, 532 жил насална. Зарим нь тэнгисийн эргээр эврээ унагах бөгөөд түүнээс нь өт хорхой үүсэж, тэрхүү өтнөөс нэг эвэрт гарч ирдэг. Хөгшрөхдөө эвэргүй болж, доройтон өнчирч үхнэ» гэж эртний бичигт, өөрөөр хэлбэл бүр XVI—XVII зууны үед бичигдсэн Оросын хуучны нэвтэрхий тольд өгүүлжээ. 

	Христосын домог дахь нэг эвэртний хамгийн нийтлэг дүр бол нэг эвэрт морь юм. Гэтэл түүний бодит амьд дүр нь... бух байсан бололтой нь бүр ч хачирхалтай юм.  Археологичид дундад Дорнодын эртний хот байсан газарт малталт хийж олсон ассири болон вавилоны товойлгосон сийлээс, бичмэлийг олсноор Грекийн шашны судрын редакторуудын эртний еврейн «реем» гэсэн үг «нэг эвэртэн» хэмээн орчуулсан нь үнэхээр зэрлэг бух тур гэсэн болох нь тайлбарлагдсан байна24. 

	Турыг нэг эвэртэйгээр дүрсэлсэн ассири, вавилоны зарим товойлгосон сийлээс нь шашны судар орчуулагчдыг будилуулан, тэд турыг нэг эвэртэн гэж орчуулсан байж болох юм. Их тэрэгний дугуйг ч, турыг мөрдөн мөшгөгч адууны хөлийг ч мөн л цөөн тоотойгоор зурсан (үнэнийг хэлбэл чулуун дээр сийлсэн) байгаад анхаарал хандуулаагүй боловч эртний зураачдын дурыг татсан гоёмсог заншлаас нь болоод нэг эвэрт реем бухад нэг эвэртний хэргэм өргөмжилж, түүнийг турын хурдан шаламгай, аймшиггүй зоригтой, баатарлаг хүч чадалтай, түүгээр ч барахгүй, бидний дор өгүүлэх, ойн хар бухын намгархаг тохойд дуртайгаараа ялгагддаг зэрэг бүх шинж төрхийг түүнд шагнан хүртээсэн байна. 

	Дорнод, Өрнөдийн олон ард түмний домог, туульст аймшигтай хүндэтгэлтэйгээр өгүүлдэг тэр нэг эвэртэн тур гэдэг чинь юу вэ?

	Маш том, аймшиггүй зоригтой зэрлэг бух юм. Тэрээр өндрийн хувьд гэвэл сэрвээгээрээ бараг хоёр метр (тонн жинтэй) байжээ. Дашрамд сүүлийн хэдэн зуун жилд тур их жижгэрсэн байна. 

	Нуруу дагасан цагаан тасам бүхий хар зүстэй (үнээ, тугал нь шар бор-хээр) хурц, урт эвэртэй, хурдан, зоригтой, тур жадаар зэвсэглэсэн хүмүүсийн яггүй өрсөлдөгч байжээ. 

	Бас түүхийн үед ч тур нь бүх Европ даяар, түүгээр ч зогсохгүй Англи, өмнөд Швецид, бас Хойд Африк, Сири, Палестин, Месопотами, Турк, мөн манай орны Литва, Белорусс, Украйн даяар, Дон, Урд Кавказад амьдарч байжээ. Хойд зүгт бүр Новгород, Ладога нуурын өмнөд эрэг, одоогийн Смоленск, Калинин, Ярославль, Москва, Рязань, Тула муж хүртэл амьдарч байв. 

	Эдгээр бух их биш сүргээрээ тал, голын голдирол орчимд ургасан шугуй, бөглүү намгархаг ойгоор хэсэж, түүгээр ч барахгүй «онгон, сул чөлөөтэй чийгэрхэр шарласан газарт» дуртай байлаа. 

	Тууль, Оросын зүйр үг болон он дарааллын бичгээр турын шинж төрх, заншлын талаар нэлээд яв цав тодорхойлолт өгөх буюу мэргэжлийн талаас нь хэлбэл, түүний биологийн зарим төрхийг дүрсэлж болох байна. 

	Туульд турыг хар гээгүй, хээр гэсэн нь сонирхолтой байна. Манай өвгөд хар өнгийг шартай хутган андуурахаар өнгөний харалган байгаа юу? Днепр орчимд хээр бух амьдардаг байсан байж магад уу? Профессор В. Г. Гептнерийн баталснаар, хойд Африкийн тур тод шар өнгөтэй байсан шүү дээ. 

	Энэ нууцыг одоо хэн ч тайлахгүй байх аа. 

	Цааш нь, манай туульс, он дарааллын бичгүүд турт өөр ямар тодорхойлолт өгч байсныг авч үзье. Юуны өмнө түүний эрэлхэг зориг, хүч чадал, хурдан шалмагийг магтан дуулж байна. Ипатьевын он дарааллын бичигт «Тур мэт зоригтон» гэж Роман Мстиславовичийн тухай бичсэн байна. Бас «Игорийн цэрэгжсэн тууж»-д Игорийн ах Всеволодын тухай «Шантаршгүй зоригт тур Всеволод! Өмгөөлөн босож, нумаа хөвчлөн болд сумаа онилон тавихуйд харьтны илд дуулгыг цөмлөнө» гэж магтахдаа шантаршгүй зоригт тур гэсэн үгийг чимэг болгон хэрэглэсэн бий. 

	Тур нь хурдан шаламгай, тэр нь үлгэр, туульст хамгийн хурдан зүйлийн биелэл болох нь олонтоо. Туульсын баатрууд дайснаа хөөж гүйцэх буюу түүнээс зугтахын тулд тур болон хувирдаг. Турыг цахилгаантай зүйрлэсэн Оросын эртний оньсого байдаг нь «бух уулаар, үнээ талаар явж, бух нижигнэж, үнээ гялалзана» гэсэн бий. Бас шашны сударт (еврейн, орчуулагдаагүй) бурхныг өөрийг нь хүртэл «тэр реемийн хурдтай» хэмээн турын шинжтэй болгосон байдаг. 

	Бас урамдалтын хувьд гэвэл, тур маш чанга, аймаар урамддаг байсан бололтой. Түүний нэг урамдалт л тийм ч эрэлхэг зоригтой биш хүмүүсийг сандаргаадаг байжээ. 

	Тур ийм л амьтан байжээ. «Байжээ» гэсэн нь эдүгээ энэхүү тур үгүй болсных юм. Хүмүүс бүгдийг нь хөнөөжээ. Энэ явдал бүр саяхан болсон боловч турын амьдарч байсан бараг бүх газарт мартагдсан байна.  Түүний тухай дурсамж гагцхүү туульс, зүйр цэцэн үг, зарим ёслол (тухайлбал, мөргөлийн үед тур шиг гоёсон), бас газар, хүмүүсийн нэрд: Туры, Турово, Турын судаг, Туржец, Туров г. м. хадгалагдан үлджээ. Швейцар дахь Ури муж нь мөн л зэрлэг хар бухын нэртэй холбоотой бөгөөд урус (латинаар), ур (германаар) гэдэг нь турын нэр юм. 

	Нэг үед зарим байгаль судлаачид ч гэсэн газар дээр тур гэгч бух амьдарч байсан гэдэгт итгэхгүй байлаа.  Турын тухай эртний дурсамж болгоныг бүгдийг нь Европын зубрт хамруулж байлаа. Харин дараа нь тур гэгчийг хүлээн зөвшөөрч, цагаатгасан байна. Францын алдарт анатомич, эртний амьтан, ургамлын судлаач Жорж Кювье, бүр мөсөн галавын үед газар дээр урт эвэртэй маш том бух амьдарч байсныг нотолсон билээ25. Хожим нь семит овгийнхон түүнийг реем, раим буюу риму, латинчууд урус, харин Польш, Оросууд тур хэмээн нэрлэх болжээ.  Энэ бухаас үхэр, наад зах нь түүний зарим үүлдэр, өөрөөр хэлбэл манай бух, үнээ гарсан гэж Кювье ч бас үзэж байлаа.

	 


БИД ТҮҮНИЙ ТУХАЙ ӨӨР ЮУ МЭДЭЖ БАЙНА ВЭ?

	 

	Эртний нэгэн хөшөөн дээр, Ассирийн хаан I Тиглатпалассар (манай эриний өмнөх XII зууны сүүлчээр) «Хатти нутагтай зэргэлдээ, Арацик хотод эвдлэн сүйтгэгч хүчирхэг римуг алж, Ливаны хормой орчмоос зэрлэг турын амьд тугалуудыг барьж, түүний сүргийг устгасан» гэж бичсэн байсныг бид мэднэ. 

	Харин Ассурбанипал «хэдхэн өдрийн дотор хүчирхэг тавин римуг алж, бусад хорийг нь амьдаар барьжээ». 

	Юлий Цезарь ч гэсэн Германы аян дайны үеэр туртай тааралдаж, тэр тухай өөрийнхөө «Тайлбар»-т бичсэнийг бид мэднэ. 

	Цезарь бичихдээ, Герциний ой бол есөн өдөр явж байж, нэвтрэн гарч болохоор тийм том юм. Тэрээр Гельвецийн (эртний Швейцарын) хилээс эхэлж Дунай мөрөн хүрээд, түүний урсгалыг даган цааш үргэлжилнэ. Энэхүү зэрлэг онгон ширэнгэд олон тооны зубр амьдардаг боловч тэнд тур түүнээс ч олон. Энэ амьтан өндрөөрөө заанаас бага зэрэг намхан атлаа «шинж байдал зүсээрээ бухтай төсөөтэй... түүний хүч, хурд асар их». Хүн, амьтны аль нь ч түүний замд харагдахгүй байсан нь дээр. Турыг нүхэнд унагаж барьдаг. Мэдээжээр, махыг нь иднэ, бас арьсаар нь бамбай хийнэ. Турын эвэр нь нутгийн дайчдад онцгой гавьяаны тэмдэг болно. «Түүнийг гамтай хадгалж, үзүүрт нь мөнгөн хошуу углаж, баяр ёслолын үед энэхүү эврээр дарс уудаг байна» гэжээ. 

	Владимир Мономах хүүхдэдээ өгөх сургамждаа түүнийг хоёр удаа эврээрээ сэжсэн (тэгээд бас морьтой байхад нь!) турын тухай марталгүй дурсжээ. 

	Тур бол анчдын хүсэж мөрөөддөг, хүндтэй ан байсан боловч өөрийнхөө амийг хямдаар худалддаггүй, аюултай дайсан байжээ хэмээн энэ бүгдээс дүгнэлт хийж болох байна. 

	Франкчуудын ноён Их Карлын шүлэгч-дуучид зөвхөн түүний найр наадам, дайн тулалдааны төдийгүй, туртай тулалдсан тухай маш уран дүрсэлсэн нэгэн бичмэлийг бидэнд үлдээжээ. 

	Халифаас ариун авс бэлэгт авчирсан Арабын элч нарыг зугаацуулахын тулд Карл тэдэнд зориулан турын ав зохион байгуулжээ. 

	Гэвч ийм зугаацуулга нь Арабчуудыг цэнгүүлэхээсээ илүү айдас төрүүлжээ. «Тэд энэхүү аймшигтай амьтдыг хармагц айж зугтдаг байв». Гэвч хүмүүсийн өгүүлснээр, зэвсэглэсэн хоёр эр хүнийг жадныхаа үзүүр дээр амархан өргөдөг байсан (ийм хүчтэй хүн гэдэг байжээ) Карл, бухыг зоригтой амдан дайрч, нэгний нь шил рүү бүлжээ.  Гэвч түүнийг алсангүй, зөвхөн шархдуулсан байна.  Улайрсан тур түүний хөлийг эврээрээ хүү татжээ. Тэгэхэд нь ноёны хишгийг хүртдэггүй байсан Изенбарт гэгч Франк хүн, бух руу ухасхийж жадаар жадлан, дор нь түүнийг алсан байна. Ордныхон ноён руу гүйлдэн очсон боловч Карл, шарх тийм их биш гэж хэлээд ой модноос шууд өөрийн хүү Людвигийн эхнэр Ирменгард руу явжээ.  «Тэр өөрийн шарх, түүнийг шархдуулсан гайхамшигт том бухын эврийг түүнд үзүүлжээ». 

	Карлаас хойш ч, дундад зууны үед Европт тур агнаж байлаа. Ингэхэд лам нар ч ихэс дээдсээс хоцорсонгүй.  Ромын пап өөрөө турын мах буянтай гэж тэдэнд зөвлөж байв (тарпаны мах идэхийг тэдэнд зөвшөөрөхгүй байсан боловч тэд идсээр байсныг санах буй заа). Ингэсээр байгаад Өрнөд Европт тураас (бүр 1400 он гэхэд) ганцхан дуртгал үлджээ. Гэвч тэд Дорнод Европ, Польш, Литвад амьдарч байлаа. Германы эзэн хаад I Максимилиан, V Карлын элч барон Герберштейн Москвад хоёр удаа 1517, 1526 онд байжээ. Сониуч барон энэ орны тухай үзсэн, сонссон, уншсан бүх зүйлээ «Московия» номдоо тодорхой өгүүлж, 1556 онд Базельд хэвлүүлсэн байна.  Тэр уг номдоо турын тухай багагүй өгүүлжээ.

	Барон Герберштейн «Московия» номдоо турыг ийм байдалтай төсөөлөн зуржээ.

	 

	Энэхүү бух хөнгөн шаламгай, арга дүйтэй, тоглож наадан аргал дээш нь чулуудаж, агаарт явахад эврээрээ тосож аваад дахин дээш хаядаг байна. Энэхүү догшин ширүүн «жонглёрч» адууг эврээрээ ольж, дээш чулуудах (бас унасан хүнтэй хамт) юу ч биш ажээ. Нэг тур сүрэг чоныг хядаж чадна. Тэр хүнээс ч «айдаггүй, тааралдсан амьтнаас зугтдаггүй... Тэр зам дээр буюу өөр нэгэн газарт идээшлэн зогсож байвал, тэр өөрөө зам тавьж өгдөггүй учраас тэрэгтэй явж байлаа ч гэсэн холуур тойрч өнгөрөх хэрэгтэй». 

	Ингээд л хүн, турын зам тулгарчээ. Хүн ч энэхүү зөрүүд бухыг түргэн хөнөөсөн байна. Европт энд тэндгүй ойг хядаж эхлэхэд тур хоргодох сүүлчийн байраа алдаж, дараа нь тэд түргэн хугацаанд сөнөх болсон байна.  Бүр XI зууны үед тэд Вогез дэх амьдарч байсан бол XVI зуун гэхэд гагцхүү Польшид үлдсэн байв. Мазовецийн ван нар сүүлчийн турыг хамгаалалтдаа авчээ.  Тэднийг хамгаалан, бас өвлийн цагт өвсөөр тэжээж байлаа. Гэвч бардам турын төрөл, вангийн дархан цаазтай ойд түргэн бөхсөөр байлаа. 1564 онд Мазовецийн (Варшав орчмын) паны эдлэн Жакторовын ойд дөнгөж гучаадхан тур амьдарч байв. Гучин таван жилийн дараа тэдгээрээс хорин дөрөв, харин 1602 онд дөрөв үлдсэн байна. 

	Турын төрлийн сүүлчийн төлөөлөгч болох хөгшин сүг үнээ 1627 онд үхжээ. Үнэхээр доктор Хильцхеймер, бас 1669 онд Кенигсбергийн амьтдын хүрээлэнд нэг тур амьдарч байсан мэт баталсан байдаг. 

	Турын сүрэг сөнөсөн боловч тэрээр ул мөргүй алга болсонгүй, түүний олон тооны удам газар дээр үлджээ.  Тухайлбал, Голландын бух, үнээнд, бүр ч илүүгээр унгар, Украйны талын, Английн цэцэрлэгийн үхэрт турын шинж төрх хамгийн дээд зэргээр илэрсэн байдаг. Английн зарим лордууд туртай маш адилхан тэгсэн атлаа хар биш, цасан цагаан өнгийн хагас зэрлэг үнээ, бухыг ойн эдэлбэр газартаа адгуулж байжээ!

	Эдүгээ Англид таван ийм цэцэрлэг бий. Тэдний хамгийн алдартай нь Чиллингэмийн цэцэрлэг юм. Удахгүй түүний долоон зуун жилийн ой болно! XIII зууны сүүлчээр Нортумберлендийн хөгшин эрл Тенкервилл, эдлэнгийнхээ ойг тойрогт ирсэн хагас зэрлэг цагаан үнээ, бухын сүргийн хамт хашаалах зарлиг буулгажээ. Тэд хаанаас энд ирсэн нь мэдэгдээгүй билээ. Тэр цагаас эхлэн Тэнкервиллийнхэн бүгдээрээ цасан цагаан олзлогсдоо гаднын эрлийзжүүлгээс сэрдэн хамгаалдаг байв.  Энэ сүрэг хоёр ч удаа арай л сөнөчхөөгүй юм. 1760 онд ямар нэгэн аймшигт тахал гарсны дараа зөвхөн хэдхэн үнээ, гурван бух амьд үлджээ. Гэтэл тэдний хоёр нь мөргөлдөж байгаад бие биеийгээ хороосон байна. Аз болоход, амьд үлдсэн бух нь маш төлөрхөг байж удалгүй залуу төлүүд дахиад дархан цаазтай цэцэрлэгийн төгөлд амарлингуй тоглон наадаж байлаа. 1947 оны хатуу ширүүн өвөл гучин гурван амьтны хорь нь үхжээ. Гэвч хэдэн жилийн дараа сүрэг дахин өөрийнхөө эгнээг нөхсөн юм.

	Манай үе хүртэл үлдсэн турын шилдэг нэг дүрс. Английн байгаль судлаач Омит польшийн нэр нь үл мэдэгдэх зураачийн зурсан энэ зургийг Аугсбург хот дахь хуучны ховор юмсын мухлагаас олж авчээ.

	 

	Цэцэрлэгийн мал зөвхөн гаднах байдлаараа турын өвөг төрөлтэй төсөөтэйгөөр барахгүй, бүр өөрийн дүр байдлын зарим нэг шинж тэмдгээрээ төсөөтэй юм. Энэ амьтад амьдралынхаа дөрөв дэх юм уу, тав дахь жилдээ л дөнгөж бэлэг боловсордог байна. Гэтэл гэрийн үнээ бол тулгалснаасаа хойш жил болоод тугал гаргаж чаддаг юм. 

	Гэвч коррид тоглуулахад зориулан Испанийн ганадерид гэгч тусгай фермд үржүүлдэг эрэлхэг бух, шотландын цэцэрлэгийн үхрээс илүү туртай төсөөтэй бололтой.  Тэдний зүс нь ч, эвэр нь ч, шаламгай байдал нь ч бүгд туртай адил юм. Гагцхүү тэд өндрийн хувьд жижгэвтэр. 

	Бидний хэдийний танил, Берлиний амьтны хүрээлэнгийн захирал Лунц Хек, энэхүү бухыг туршилтдаа сонгон авч, тарпаныг «дахин сэргээх»-ийн өмнө сэргээх эрлийзжүүлгийн аргаар турыг сэргээж бий болгохоор шийджээ.  Түүний ах Гейнц Хек, энэ зорилгыг барин гол төлөв Унгар үхэрт туршилт хийсэн байна26. Доктор Хек бичихдээ, бусад үүлдрийн ч цусыг маш түргэн «миний бодож байснаас ч олон дахин түргэн» хольцолдуулж, маш хэв шинжит «сэргэсэн» турыг гарган авч байлаа гэжээ. Тэрээр цааш өгүүлэхдээ, «энэ зорилт нь сүүний үхрийн тэргүүн зэргийн үүлдрийг гаргахаас ч илүү хялбар болсон юм. Гэвч манай бух, үнээнүүд хэдэн сая жилийн өмнө тур байгаад одоогийн «гэрийн» шинж дүрсийг хэдхэн мянган жилийн өмнө олж авсан болохоор энэ ч бас ойлгомжтой юм» гэсэн байна. 

	Дашрамд, энд «хурдан», «хялбархан» гэдэг үгийг гагцхүү харьцангуй утгаар л ойлговол зохино. Учир нь, эрдэмтдийн бойжуулсан хэдэн зуун тугал дундаас турын жинхэнэ хэв шинжит төрх бүхий анхны төл бий болсноос хойш арав гаруйхан жил өнгөрч байна. 

	Турын Берлиний сүрэг дайны үед үхэж, харин мюнхенийх нь үлджээ. Эдүгээ бух нь яг л турын шиг нуруугаараа цагаан судалтай хар зүсмийн, эвэр нь бас том, хурц, шулуун байна. Харин үнээ, тугал нь хээр байгаа болохоор мюнхений генетикчид хүйсийн болон насны хоёр ондоо хэлбэр, өөрөөр хэлбэл, эрэгчин, эмэгчин, төлийн янз янзын зүс, гадна байдлыг давж, хамгийн хүнд зорилтыг шийдвэрлэсэн байна. 

	«Сэргээгдсэн» тур нь зөвхөн гадна байдлаараа сөнөсөн жинхэнэ эхээ хуулбарлаж байна гэж үзэж байна хэмээн профессор В. Г. Гептнер бичжээ. Гэвч энэхүү гэрийн бүх үүлдэрт байхгүй болсон хоёр ондоо хэлбэр нь «үүнээс илүү юмыг үзэх» бололцоо олгож болох уу гэж тэр өгүүлсэн байна. 

	Ямар ч гэсэн «сэргээгдсэн» турын гэрэл зураг болон аугсбургийн жинхэнэ эхийн дүрс хоёр, хэн ч харлаа гэсэн энэхүү хоёр зураг нэг л амьтных байна гэж хэлэхээр тийм адилхан байгаа юм27.

	 


ЧОНОН ТОЛГОЙТОЙ УУТАТ НОХОЙ

	 

	— Ноёнтон, бид түүнийг барьчихлаа. 

	— Юуг?

	— Бар ч гэнэ үү, чононцор ч гэнэ үү, хүссэнээрээ л та түүнийг нэрлэ. 

	Гаррис тооцоо хийж байснаа болиод үсрэн босжээ. 

	— Чононцор гэнэ үү? Бар гэнэ үү? хэмээн тэр чангаар орилов. 

	— Тиймээ, чононцор юм уу бар. Тэр тэнд хавханд орчихжээ. Бид имж алж, махыг тойруулан тавьсан юм.  Тэгээд чононцор ирээд орчихжээ... хэмээн хавхчин улаан гартаа бүрх малгайгаа үнгэчин тайвнаар хариулжээ. 

	Тэгвэл бушуухан явъя л даа!

	— Таны тааллаар болог. 

	Тэгээд тэд нарийн жимээр алхлав. Жим уулын хамгийн өтгөн ширэнгэ рүү хөтөллөө. 

	«Чононцор буюу бар» тэднээс зугтах гэсэн боловч хавхны төмөр эрүү түүнийг тогтоож байлаа. Тэгэхдээ тэр төвөнгөөр сөөнгөтөн ханиаж байгаа мэт ямар нэг хачин дуугаар гасалж байв. Гаслан орилж байгаад л чимээгүй болжээ. Түүний тод хар нүд, хүмүүсийг хараагүй юм шиг тэдэн рүү уургүй, тэвчээртэй ширтэж байлаа. Тэр нь маш том ангайдаг асар том амтай, чонон толгойтой байв. «Матрынх шиг» гэж анчдын өгүүлснийг Гаррис боджээ. Бие нь мөн л нохойных шиг бор саарал, тэгэхдээ судалтай байжээ. Нурууг бүхэлд нь хөндөлссөн арван зургаан бор судал байсан нь сүүлэндээ хамгийн өргөн урт байв. 

	Сайн байгаль судлаач Гаррис, Тасманид зураг зүйчээр ажиллаж байсан, түүний тухай олон удаа сонссон атлаа ийм амьтантай тааралдаагүй байлаа. Нутгийн малчид, анчдын дунд чононцор болон барын тухай янз бүрийн цуу яриа яригддаг байв. Эрдэмтэд энэ амьтны тухай юу ч мэдэхгүй байлаа. 

	Гаррис тасманийн «бар»-ыг чадлынхаа хэрээр зурж, 1808 онд Thylacinus cynocephalus нэрийн дор түүнийг тодорхойлон бичиж, эрдэм шинжилгээний сэтгүүлд хэвлүүлсэн нь монгол орчуулгаар «чонон толгойтой уутат нохой» гэсэн үг байв. Эдүгээ энэ араатныг гол төлөв уутат чоно буюу тилацин гэж нэрлэж байна. 

	Уутат чоно ч гэсэн манай гариг ертөнцөөс үүрд алга болсон бололтой.  Энэ амьтны мөрийг сүүлчийн удаа 1957 онд Тасманид олж харжээ.

	 

	Австралийн олон тооны уутат амьтад, хэдийгээр Хуучин болон Шинэ Ертөнцийн зарим сүүн тэжээлт амьтантай ихээхэн төсөөтэй байдаг боловч тэдэнтэй маш ойр төрөл байгаагүй билээ. Тухайлбал, олби, харх (мэдээжийн уутат), өөрийн суусар, өмхий хүрэн, гэрэлзгэнэ, унтаахай, алагдаахай, уутат сохор номин, уутат дорго, уутат шоргоолж идэштнүүд бий. Энэхүү жинхэнэ хэрэм, харх, суусар, сохор номины уутат ив ижлийн өрөөснүүд далайн чанад дахь «жинхэнэ эх»-тэйгээ маш адилхан байдаг. Зан байдал, амьдралын төрхөөр нь төдийгүй, гаднах байдлаараа, заримдаа хамар, цээж буюу сүүлэн дээрх нийтлэг толбоороо хүртэл адил байх нь цөөнгүй. 

	Тиймээс ч уутат чоно буюу тилацин, ердийн чонотой төстэй юм. Тэр нь судлархаг, бас тэгээд хойд хөл нь нохой судлаачдын ярьдгаар, «оцон» хойд шилбэ нь эгц биш, харин урагш тахийсан хазгар, түүнээсээ болоод уутат чоно явах үедээ өсгийдөө (харайх үедээ) тулах нь олонтой байдаг нь үнэнтэй. Тэр бараг бүх амьтад шиг «сарвуун дээрээ», баавгай, дорго шиг зогсоогоороо ч явдаг байна. Ийм учраас түүний мөр нь нэлээд том.  Түүнээс гадна тилацины үүдэн шүд нь нохой, чононых шиг зургаа биш, найм, гавлын ясан тагнайд нь дэндүү том ангархай байдаг. Түүнд жинхэнэ чононоос ялгагдах бусад ялгаа ч цөөнгүй бий нь гарцаагүй боловч түүний хамгийн гол нь судалт өлөгчин чононы хэвлийд байдаг бэлтрэгээ тээх уут болох нь мэдээж. Уут нь имжийнхтэй адил урагшаа биш, харин хойшоо нээгдэнэ. Түүн дотор хоёр хос хөхтэй нь тасманийн чоно, зөвхөн дөрөв буюу түүнээс цөөн бэлтрэгтэй байдаг гэсэн үг юм. Гагцхүү түүнээс олонгүй байдгийн учир нь бэлтрэг болгон гармагцаа уутанд хүрч, хөхөө шүүрч аваад өсөж гүйцэтлээ түүнээсээ салахгүй үргэлж дүүжлээстэй байдаг ажээ. 

	Урьд нь, түүхийн өмнөх үед уутат чоно Австралид, бүр түүнээс ч өмнө Өмнөд Америкт ч амьдарч байсан бололтой нь түүнтэй төсөөтэй амьтны ясыг Патагонийгаас малтаж олсон байна. Эдүгээ тэд зөвхөн Тасманид үлджээ (үлдсэн болов уу?). Тэд өдөр нүх, агуйд нуугдаж, шөнө хосоороо буюу ганцаараа ангуучилна. Имж, валлаби, харх, шувуу, түүгээр ч барахгүй, гүрвэл, юлэр нь түүний олз болдог. Энэ чоно нь хурдан биш гүйдэг боловч үнэр мэдрэхдээ маш сайн. Мөр мөшгөн хэдэн цагийн турш хөнгөн хатираагаар (шогшин!) амьтныг бүрэн ядарч тамирдтал хөөгөөд барьж авдаг гэж ярьцгаадаг. 

	Нэгэн удаа имж хүмүүсийн дэргэдүүр маш сандрангуй гүйж өнгөрснөөс хойш арван минутын дараа уутат чоно «хамраараа газар шинжилж, имжийг үнэрлэн», түүний мөрөөр харайлган одсоныг харцгаажээ. Бас арван таван минутын дараа чононы хоёр бэлтрэг мөн тэр мөрөөр гүйн өнгөрсөн бөгөөд тэдгээр нь хүмүүсийг ч огт анхаарахгүй байлаа. 

	Уутат чоно мөрдөлтөөс зугтаж, зайлах найдваргүй болмогцоо гэнэт хойд хөл дээрээ босож, түүн дээрээ имж мэт харайлгадаг гэж өгүүлсэн байдаг! Энэ нь нэг их үнэн биш юм шиг байвч Австралийн амьтдын нэрт мэргэжилтэн Эллис Трофтон, уутат чонын хойд хөл нь үнэн хэрэгтээ имж маягаар гүйхэд зохицсон бүтэцтэй боловч ингэж удаан биш явдаг бололтой хэмээн өгүүлсэн бий. 

	Уутат чоно нь ямар ч нохойтой тулалдан дийлж гардгаар барахгүй бүхэл бүтэн сүрэг нохойноос зугтан гарч чаддаг мэтээр ярьцгаадаг. Тэр хүн рүү дайрч байв уу? Эдгээр чоно олон байсан урьдын цагт заримдаа иймэрхүү явдал тохиолдож байв. Гэхдээ ийм тохиолдол маш ховор байсан нь үнэнтэй. Доктор Трофтоны өгүүлснээр, жараад жилийн өмнө хатагтай Мэрри гэгч ойн цоорхойд юм угааж байжээ. Гэнэт бутан дотроос тилацин чоно үсрэн гарч ирээд түүнийг гараас нь зуугаад авсан байна. Хатагтай нөгөө гараараа чоно руу тулж зайлсхийгээд ойролцоо хэвтэж байсан зээтүүнд хүрч, чонын урт сүүл дээр нь гишгэж аваад зээтүүдэхэд чоно айж зугтсан ажээ. Уг чонын нэг нүд нь сохор, зөнөчихсөн байв. Улайрсан чоно хэдийнээ ан амьтан, шувуу барьж чадахаа больчхоод өлсгөлөн энэхүү аргагүй алхам хийхэд хүргэсэн бололтой. 

	Тасманид шилжин суурьшсан цагаан арьстнууд «чононцор»-т дургүй, тохиолдох болгонд нь агнадаг байв.  Энд тэдний үржүүлж байсан хонь руу нь дайрдаг учраас эдгээрийг алдаг байлаа. Тасманийн засгийн газар, уутат чоныг алсан хүнд шагнал өгдөг байв. Тэгээд ч тилацин манай зууны эхээр гагцхүү арлын хамгийн бөглүү ойд л үлдсэн ажээ. Харин дайны дараа энд тэр хэнтэй ч тааралдсангүй. Сүүлчийн уутат чоныг 1930 онд буудан алжээ. Түүний мөрийг сүүлчийн хоёр удаа 1948 болон 1957 онд Хабортын ойролцоо харжээ. Олон тооны амьтан судлаачид, уутат чоно хэдийнээ бүгд сөнөсөн гэж үзэцгээж байна. Харин энэ нь маш сонирхолтой амьтан байсан нь харамсалтай! Мөн амьтдын хүрээлэнгүүдэд уутат чоно нэг ч үлдсэнгүй. 



	



	МАЛТМАЛ АМЬТДАД НЭР НЬ ДЭВШИГСДЭЭ АВРАХ ХЭРЭГТЭЙ

	 

	ШИВШИГТ АЛДРЫН АВАРГУУД

	 

	Дронт, жигүүргүй хуруувчин хошуут, аварга тэмээн хяруул моа, эпиорнис, тур, тарпан, далайн үнээ, квагга, судалтай тахь, Шомбургкийн буга, Персийн арслан, шилбүүрэн сүүлт имж, Грэйн имж, занзибарын мяндаслаг мич, карибын далайн лам нохой, Фольклендийн чоно, уутат чоно болон бусад олон тооны сөнөсөн амьтдын жагсаалт маш их болсон нь хөөрхийлөлтэй. 

	Тэдгээрийн устаж алга болоход Европоос очсон хүмүүс буруутай юм. Тэд нутгийн өв уламжлалыг ч, байгалийн баялгийг ч хайрласангүй. Тэд, гагцхүү алт болон алтаар худалдаж болох зүйлийг л хайж байлаа. Далайн чанадад ашиг хонжоотойгоор гүйлгэхийн тулд үнэт амьтад, шувууг хайр найргүй хөнөөж байв. 

	Жил тутам:

	— Ганцхан Венесуэлээс 1,5 сая цагаан дэглийн арьс гаргаж байлаа. Бүрх малгайн өдийг хатагтай нар өндөр үнээр авдаг байснаас нуруун дахь багц өдийг нь авахын тулд л энэхүү шувууг алж байв. Халуун орны зах хязгааргүй ширэнгэ ой хүртэл энэхүү азгүй дэглийг худалдаа, наймааны шуналаас хамгаалж чадсангүй. Энд тэднийг бараг бүгдийг нь хөнөөжээ. 

	— Карибын тэнгисийн арлуудаас 400 мянган шийгнээний арьсыг гагцхүү Лондонд аваачиж байв. Байгаль, энэхүү бяцхан шувуухайд гайхамшигтай өд заяасан нь гай зовлон болжээ. 

	— Лисяны арлаас (Гавайн арлууд) 300 мянган үнэт шувууны арьс;

	— Лусоны арлаас (Филиппиний) 200 мянган хурмастын элч шувууны арьс;

	— Полинезийн арлуудаас 50 мянган энхжин шувууны өд;

	— Австралиас 500 мянган «уутат баавгайн» арьс;

	— Африкаас 50 мянган зааны соёо гадагш аваачсан байна. 

	Нүүн суурьшигчдын олзворын нэрд гарсан «гавшгайчид», тэдний «шившигт» алдрын аваргууд гэвэл:

	Абрахам Кин, Хойд Африкийн эргийн ойролцоо далайн нохой саяыг хөнөөжээ. 

	Бух Билл хочтой Вильям Коди жил тутам дөрвөн мянган бизоныг агнаж байв. 

	Карамажо Белл Африкт 2 мянга гаруй заан буудан алсан байна. 

	Жак Картье нэг өдөрт жигүүргүй хуруувчин хошуут мянгыг модоор цохиж алж байв.

	 


«КИВУГИЙН ӨВГӨНИЙГ» АВРАГТУН!

	 

	Өнгөрсөн зууны сүүлчээр жуулчин Спик, Руандын уулархаг ойд амьдардаг аймаар сэгсийсэн амьтны тухай мэдээ авчирчээ. Нутгийн негрүүд түүнийг «нгила» гэж нэрлэн, энэ амьтан дүрсээрээ хүнтэй төсөөтэй боловч зааныг гэдсээр нь тэвэрч хүрэхээр тийм урт гартай гэж ярилцдаг байв. 

	Үүнд итгэж болох уу?

	Гэтэл 1901 онд амьтан судлаач Мачи, Киву нуурын эргээс түүнд авчирч өгсөн сармагчны аварга том арьсыг гайхан үзсэн байна. Энэ бол уулын сармагчин «нгила» байлаа. 

	Өнгөрсөн зууны дунд үеэс Европчуудын сайн мэдэх болсон ердийн буюу эргийн сармагчин нь Габон, Камерунд амьдарч байлаа. Төв Африкт бас үүнээс ч нэлээд том сармагчин амьдардаг гэж хэн ч бодоогүй байв. Уулын сармагчны өндөр хоёр метр орчим, харин хөгшин эрэгчний нь гарын алд гурав орчим метр байдаг! Энэ нь жижгэвтэр зааныг тэврэн авахад хангалттай юм. 

	Дэлхийн нэгдүгээр дайны дараа Төв Африк руу хөвж байсан жуулчид, анчид, араатан баригчид, гөрөөсний эврээр зогсохгүй «Кивугийн өвгөн»-ий толгойн арьсыг олж авахыг мөрөөдөж байлаа. Карл Эклийн урьдчилан сануулснаар, уулын сармагчин нь заан, арслангийн адилаар «маягийн» ан болж, «тэр нь хэдхэн жилийн дотор сөнөх тавилантай». Харин заан, арслан нь аюулт дайсан байхад сармагчин бол тийм биш болохоор Микено ууланд үй олон сармагчныг цохиж алж байсан Шведийн хаан ширээ залгамжлагч мэтийн «тамирчид» түүнийг агнах дуртай байв гэж тэр өгүүлжээ. 

	Ердийн буюу эрэг орчмын сармагчин.

	 

	Дур зоргоороо амьдрагч сармагчныг судалсан хүн цөөн төдийгүй, үхсэн нь ч эрдэмтдийн гарт орсон нь цөөн юм28. Түүний хамт тэдгээрийн тоо түргэн цөөрсөөр байна. Микено болон Карисимбо уулын бэлд байгуулагдсан дархан цаазтай газрууд дөрвөн гарт аваргуудын амийг аврах байх гэдэг найдвар эдүгээ бий болсон нь үнэнтэй.

	 


АРСЛАН МӨН Л СӨНӨЖ БАЙНА

	 

	Сармагчин, мод бариад зааныг цохин алж, арсланг үүрнээс хөөн гаргаж чадахуйц тийм догшин, хүчирхэг хэмээн хуучны зохиолчид өгүүлсэн байдаг. Энэ бүгд үлгэр болох нь гарцаагүй. Арслан, заанд ч, сармагчинд ч бас адилхан автомат винтов агссан хүмүүс л аюултай.  Тэд л амьтдыг үүрнээс нь хөөн гаргаж, одоохондоо хөндөгдөөгүй байгаа ширэнгэн ойн гүн рүү улам цааш шахсаар байна. 

	Арслан нь Африк даяар төдийгүй, бас Арабын хагас арал, Перс, баруун хойд Энэтхэг, түүгээр ч зогсохгүй Турк, Грек, Кавказ, Донын адгаар ч амьдарч байсан цаг бий шүү дээ!

	Эрдэмтэд, агуйн арслангийн зураг, ясыг Испани, Франц, Англи, Бельги, Герман, Австри, Итали, Алжир, Сирийн агуйгаас олжээ. ЗСБНХУ-д Одесс, Тирасполь, Киев орчим, түүгээр ч зогсохгүй Урал, Пермь муж зэрэг олон газарт Европын арслан урьд амьдарч байсны мөр илэрсэн байна. Хэдэн мянган жилийн өмнө манай ойд ч арслан амьдарч байжээ гэдгийг бодоод үз л дээ! Тэр үед Европын цаг уур зөөлөн байв. 

	Дараа нь хойд зүгээс хүйтэн салхи үлээж, мөс (хэдэн ч удаа юм!) түрсэн байна. Дулаанд дуртай амьтад зэврүү хязгаарыг орхисоор байв. Гэвч арслан байзнасаар байсан бөгөөд сүүлчийн мөстөлт хүртэл Европт ангуучилж, бас Грек, Туркт, манай Кавказын чанадад эртний грек-ромын үеийг хүртэл амьдарч байлаа. (Бүр X, түүгээр ч зогсохгүй XII зуунд арслан Дорнод Кавказад тааралдаж байсан гэж ярьцгаадаг!) Немейн арсланг алахын тулд Геракл, Африк руу аялахын хэрэг байсангүй.  Хоёр мянга таван зуун жил өнгөрсний дараа Тарасконы алдарт анчин Тартарен түүний гавьяаг давтах гэж мөрөөдөөд Хойд Африкаас ч хүртэл нэг ч арслан олсонгүй. 

	Гэтэл Киевийн алдарт ван Владимир Мономах арслантай тулалдаж амжсан байна. Тэр, Донын адгийн хаа нэгтэйд арслантай тааралдсан бололтой. Мономах «Хүүхдэдээ сургамжлах нь» номдоо «Догшин араатан миний гуя руу дайрч, морьтой минь хамт бэртээсэн» гэж бичжээ. Амьтан судлаач Н. В. Шарлемань энэхүү «догшин» араатан бол арслан гэж үзэж байна. Манай өвөг дээдэс арсланг «догшин» хэмээн нэрлэдэг байсан гэж «славян-Орос хэлний зүй»-д өгүүлсэн бий. Түүнээс гадна Мономахын тодорхойлон бичсэн гунигт явдлыг дүрслэн харуулсан, Киевийн Софийн сүм дэх хананы сэргээгдсэн зураг нь «догшин араатан» бол маргаангүй арслан, өөр амьтан биш гэдгийг илт батлан харуулж байна. Эртний Новгородын зарим бэлэг тэмдэг дээр бас догшин араатныг дүрслэн харуулсан байв. Тэр нь маш их ерөнхий дүрслэгдсэн боловч амьтдын бүх дүрс дотроос юуны түрүүнд арсланг санагдуулдаг байна.  Эртний Грек, ромын зохиолчид, Африкийн хойд зүгт амьдардаг варварын гэж нэршсэн хар дэлт хүчирхэг арслангийн тухай олонтоо өгүүлжээ. Ромчууд, циркт зориулан энэхүү арсланг хэдэн мянгаар нь авчирдаг байлаа. Эдүгээ арслан Сахараас хойд зүг рүү амьдрахаа хэдийнээ больжээ. Варварын сүүлчийн арсланг 1893 онд Алжирт алсан байна. 

	Өмнөд Африкийн арслан, хойд зүгийн төрлөөсөө бага зэрэг оройтжээ. Капын сүүлчийн арслан 1942 онд үхсэн байна. Эдүгээ Өмнөд Африкийн амьтдын хүрээлэнгүүд Европ, Америкаас арслан худалдан авч байна. Гэвч Дорнод болон Төв Африкт, ялангуяа амьтдын дархан цаазтай газруудад арслан бас л олон бий. 

	1923 онд Персийн сүүлчийн арслан үгүй болсон бололтой. 

	Энэтхэгийн арслан бол өнөөгийн маш ховор амьтдын нэг юм. Бомбейгээс баруун хойд зүгт Катхиаварын жижигхэн хагас арлын дархан цаазтай газарт энэтхэгийн хоёр зуу орчим арслан эдүгээ улсын хамгаалалтад амьдарч байна. Хэдийгээр хамгаалалтад байгаа ч гэсэн амьтад цөөрч байна. 

	Эдүгээ Цейлоны ойд, барагцаалан тооцсоноор, мянга орчим зэрлэг заан амьдарч байна. Анчид жил бүр зуун арслан алж байхад дөнгөж тавьхан шинээр төрж байна. Ийм байдал цаашид үргэлжилсээр байвал ойрын хорин жилд Цейлонд нэг ч арслан үлдэхгүй болно. 

	Мөн замбар буга (эдүгээ гурван зуу байгаа), Арабын цагаан гөрөөс (зуу буюу магадгүй дөч байгаа), тагын судалтай тахь (1937 онд 100, 1953 онд дөнгөж 30 байсан), бараг бүрэн устсан зэрлэг илжиг онагр, Давидын буга (түүний цөөн тооны сүрэг гагцхүү Бээжингийн зуны ордны цэцэрлэг, Европын амьтдын зарим хүрээлэнд үлдээд байгаа) манай зууны сүүлчийг хүртэл амьдарч чадах болов уу даа29. 

	Бас үнэт мөргөлч хулгана, зэрлэг нохой динго, энэтхэгийн үчимбар, дэлт чоно, хойт зүгийн болон ердийн халим, гуанако, сэлмэн эвэрт гөрөөс, Номхон далайн хойд зүгийн тэнгисийн заан, тахь ч гэсэн бүрэн устах аюулд учирч байна. 

	Сөнөх аюултай байгаа амьтад. Давидын буга.

	Дэлхийн хамгийн ховор амьтдын нэг болсон энэтхэгийн арслан.

	Ховор арслангийн ховор хань. 

	 

	Эд бүгд маргаашийн өдрийн малтмал амьтдад нэр нь дэвшигчид юм.

	 


СҮҮЛЧИЙН ЗЭРЛЭГ АДУУ!

	 

	1812 онд Оросын ялгуусан дайчид Наполеоныг бут цохиж, Парис орсноор Европын хувь заяаг эрс өөрчилсөн энэ үйл явдал амьтан судлалын түүхэнд ч зарим ул мөр үлдээсэн юм. Тэр жил английн хурандаа Гамильтон Смит, өөрийн холбоотон, казак офицеруудтай Парист танилцахад тэд Оросын хилийн ойролцоо Монголд зэрлэг адуу цөлд амьдардаг гэж түүнд ярьсан байна. 

	— Үгүй, зэрлэгшсэн бишээ, ноёнтон, харин жинхэнэ зэрлэг адуу шүү гэцгээжээ. 

	Энэхүү яриаг сонсоод Смит гайхжээ. Учир нь адууны зэрлэг удам ертөнц дээр хэдийнээ байхгүй болсон юм шиг дэндүү өөдрөг биш, бас бурхан өршөөмөөр, худал онол тэр үеийн шинжлэх ухаанд маш бат бэх ул суурьтай байлаа. Тэд бүгд аль хэдийнээ сөнөсөн гэж үзэж байв. 

	Смит, Англид буцаж ирээд Казакуудаас сонссон бүх зүйлээ нийтлүүлсэн байна. Смит зэрлэг адуу буюу татаараар тарпан30 нь томоохон сүргээрээ амьдарна.  Сүрэгт янз бүрийн олон хэсэг бий. Хэсэг бүрийг нас гүйцсэн азарга хурааж, хариулж, хамгаалж байдаг.  Хамгийн цэвэр цусны тарпанууд Хятадын хилд ойролцоо амьдардаг. Тэд өргөн уужим талд амьдрах дуртай, толгойгоороо салхи сөрөн цувж бэлчээрлэнэ. Сүргийн манлай-азарга өөрийн сүргээ сэрдэнгүй адуулж, дайсан байгаа эсэхийг ажиглан, залуу азаргуудыг хөөн зайлуулж, сүргээ тойрон гүйдэг байна. Залуу азаргууд нь нас гүйцэж өөрийн сүрэгтэй болтлоо түүнээс холхон байдаг гэж бичсэн байна. 

	Ингэхлээр Смит, Оросын сурвалжлагчдын үгийг сонсоод зэрлэг адууны нэлээд яв цав тодорхойлолт гаргажээ. Гэтэл байгаль судлаачид түүний үгийг онцгой холбогдолтой гэж үзээгүй бололтой. Жинхэнэ зэрлэг адуу аль хэдийнээ бүгд сөнөсөн гэж тэд шийджээ. Энэхүү шийдвэр нь хагас зун жил гаруйн хугацаанд, 1877 оныг хүртэл хүчинтэй байсаар байв. 

	Тэр жил Николай Михайлович Пржевальский, Жунгараас буцаж ирэхдээ зэрлэг адууны арьс авчирчээ. 

	Тэр урьд нь 1870-1873 онд Монголд аялах анхныхаа аяллын үеэр «монголчуудын нэрлэдгээр «зэрлэг адуу»-ны тухай олонтоо сонссон байна... Тэдний өгүүлснээр, эдгээр адуу... маш үргэмтгий, хүнээс үргээд эргэж харалгүйгээр хэдэн өдөр давхиад жил буюу хоёр жил өнгөрсний дараа л хуучин газартаа буцаж ирдэг» ажээ. 

	Нэлээд хожим нь Пржевальский шинэ аяллаар Төв Азид ирээд Жунгарын цөлийг туулж явахдаа зэрлэг баригдашгүй адуу тэнд байхыг өөрөө харсан байна. 

	Тэр бичихдээ: «Зэрлэг адууны зөвхөн хоёр сүрэгтэй тааралдах аз надад тохиолдсон юм. Тэдний нэг рүү нь гэтэж, мэргэн буудалтаар авлаж болох байсан боловч тэд наад зах нь мод газрын зайнаас миний нөхрийн салхийг авч зайлан одлоо. Азарга нь сүүлээ агсаж, хүзүүгээ духайлган, ер нь яг л жирийн адуу шиг байдлаар урьд нь орж давхихад түүний хойноос гүү бололтой долоон адуу даган одсон юм. Хэсэг давхиад зогсож шахцалдан, миний зүг рүү харж, заримдаа бие биеийгээ тангарч, дараа нь цаашаа хатирсаар цөл дунд алга болсон билээ» гэж бичсэн байна. 

	Пржевальский «мэргэн буудах»-аар нэг ч зэрлэг адуунд ойртон очиж чадаагүй ч гэсэн түүний гавал, бас арьсыг нь ямар ч байсан олж авсан байна. Тэдгээрийг Зайсангийн харуулын (Төв Азид Пржевальский хоёр дахь аяллаа дуусгасан, Орос-Хятадын хилд ойрхон орших тосгон) дарга А. К. Тиханов түүнд бэлэглэжээ.  Харин Тиханов уг арьсыг Төв Жунгарт олзвор хөөж байсан Киргиз анчдаас авсан байна. 

	«Хэдийгээр Пржевальский, морин цэргийн хурандаа байсан ч гэсэн тэр өөрийнхөө нээсэн адууг илжиг гэж боджээ. 1881 онд түүнийг тодорхойлон бичсэн Поляков, энэ нь илжиг биш, харин жинхэнэ адуу гэдгийг Пржевальскийд нотлон үзүүлэхийн тулд бүх тэсвэрээ дайчилсан байна» гэж Бельгийн амьтан судлаач Бернар Эйвельманс бичсэн бөгөөд энд Америкийн нэгэн зохиолч-байгаль судлаачийн ончгүй тоглоом тохууг бараг үгчлэн давтжээ. Энэ тоглоом тохууны хувьд И. С. Поляков, үнэхээр 1881 онд Пржевальский адуу гэсэн латин нэр өгч, түүний тодорхойлолтыг нь бичсэн нь л үнэн юм. Чухамхүү Пржевальский өөрөө илжигний тухай биш харин зэрлэг адууны тухай мэдээлсэн билээ.

	Замбар буга. 

	 

	1888 онд Николай Михайлович Пржевальский Төв Ази руу шинэ экспедицэд явсан байна. Гэвч золгүй явдал тохиолдож, Иссык Кулиэс холгүй орших Каракол тосгонд гэдэсний хижгээр өвчилж, нас баржээ. Хүн төрөлхтөн өөрийнхөө агуу их жуулчин, нээгчдийн нэгийг алдсан байна. Гэвч Пржевальскийн шавь, залгамжлагчид түүний эхэлсэн үйлсийг үргэлжлүүлжээ. Оросын шинжээч Козлов, Певцов, Роборовский, Клеменц, ах дүү Грумм-Гржимайло нар Пржевальскийн хайсан замаар Азийн эх газрын чанх төвд нэвтрэн орсон юм.  Тэд бас зэрлэг адууны хэд хэдэн арьс, гавал, бас түүний ааш зан, амьдралын төрхийн талаар сонирхолтой өгүүллийг авчирсан байна. 

	Онагр (Хулан).

	 

	М. В. Певцов бичихдээ зэрлэг адуу нь «өндөр загаар хучигдсан... томоохон элсэнд... гол төлөв амьдардаг».  Энд «тэрхүү элсэнд амьдрагч зэрлэг адуу, тэмээ, хулан, зээрийн хооллодог тарчиг ургасан намхан зэгс, бага зэргийн бударгана бүхий хонхордуу газар» ч тааралдана. Тэнд уст давхарга гүн биш байдгаас туурайтнууд ус амархан гаргаж авдаг. «Тэд хамгийн их хонхор газарт шорвоглог усаар дүүрсэн нэлээд том нүхийг хөлөөрөө ухаж, ус уухаар түүн рүүгээ ирдэг.  Амьтад элснээс зарим газраараа зузаан хөвдөөр хучигдсан хойд зүгийн сайр модтой цөл рүү гарах нь цөөнгүй бөгөөд энэхүү усгүй цөлд хаа нэгтэй нь цас байвал тэнд удаан хугацаагаар бэлчээрлэдэг байна» гэжээ.

	Дэлт чоно.

	 

	Тэд элснээс өмнө зүг рүү, «өргөн уужим навчтай ой руу» ч очдог. Тэнд хоол унд элбэг дэлбэг боловч ялаа шумуул хэтэрхий олонтой. Ийм учраас зэрлэг адуу зуны цагт ой руу цөөн очдог. 

	Тэд өдрийн цагт ихэвчлэн бөглүү цөл газарт байж, шөнө болохоор соргогоор үнэрлэж, бухимдан хурхирч бэлчээр, ус уух газар руугаа явна. Тэд хойно хойноосоо цувран дагтаршсан жимээр явдаг. 

	Ихэвчлэн том биш сүргээр, тав, хориороо нүүдэллэн явдаг. Сүргийг нас гүйцсэн азарга ямагт манлайлна. Тэр нь маш зоригтой, зэрлэг боловч сүрэгтээ маш үнэнч. 

	Грумм-Гржимайло зэрлэг адууны сүрэгтэй тааралдсан тухайгаа: «Намайг жаран алхам мөлхөж амжаагүй байтал бут дундаас азарга унгалдан нисэх мэт гарч ирэв.  Зэрлэг адуу нь үлгэрийн морь шиг санагдмаар тийм сайхан байв! Миний ойролцоо огцом тойрч, өөрийн догшин төрх, унгалдалтаараа намайг айлгах гэж байгаа мэт хойд хөл дээрээ цовхчив. Түүний хамраас бөөн уур гарч байв... Дахиад тэр миний дэргэдүүр хар хурдаараа өнгөрч, нөмөр талд зогсов. Тэр дахин цовхчиж, тургин чарлаж, унгалдав. Бидний зүг харж, командалсан юм шиг цувран зогсож байсан сүрэг эргэж (тэгэхдээ толгойд нь байсан адуу түрүүнд нь эргэн гарч), хатиран, нуураас холдон одов. Азарга, сүрэгтээ хоёр зуугаад алхам холдох бололцоо олгоод баруун зүүн тийшээ нумлан давхиж, тургиж, цовхчин, тэдний хойноос одсон юм». 

	Азарга, хойноос нь хөөгчид ойртож байгааг ажиглаад сүрэг рүү дайрч «унгалдан, хоцрогсдыг яаруулан, сульдсан унагыг хамраараа түлхэж, сүргийн ар талыг халхалж байв» гэж дурсан өгүүлсэн байдаг. 

	Грумм-Гржимайло цааш өгүүлэхдээ: «Турьхан хөлөөрөө давхиж, бусдыгаа гүйцэж амжихгүй байгаа жижиг унагыг азарга яаруулж байлаа. Эхлээд унага хоцорч эхлэхэд гүү, өөрийн намуун унгалдалтаараа түүнийг сэргээж зоригжуулах гэж оролдоод тус болохгүйг хараад үрээ орхихгүй гэж байгаа бололтой сүргээс тасарч байв. Гэвч азарга иймэрхүү замбараагүй байдлыг гаргуулахгүйгээр гүүг хоёр удаа тангарч, түүнд сүргээ гүйцэхийг албадан, харин өөрөө унагыг ивээлдээ авч байсан юм. Тэр унагыг хамраараа түлхэж сэрвээнээс нь шүүрэн авч явах буюу аль эсвэл хий тонгочиж өшигчин түүнийг зоригжуулах гэж оролдож байв» гэжээ. 

	Гэвч мөрдөн хөөгчид улам бүр ойртож, эцэж цуцсан унага, түүнийг эрэлхэг зоригт хамгаалагчийг гүйцэж эхэлжээ. «Азарганд олон санаа төрж» улайртлаа уурлан анчид руу дайрах эсвэл сүргээс хоцорсон адуу эргэн давхиж байв. Цааш нь эмгэнэлт явдлын төгсгөл хэсгийн тухай зэрлэг адууны анд оролцсон Клеменц өгүүлж, энэхүү хөөцөлдөөний талаар бараг л хамгийн тод дурсамж үлдээсэн билээ. 

	«Хоёр хөлтнийг суулгасан аймшигт араатан-морьд сүргийг гүйцэхэд азарга мөрдөн хөөгчид рүү дайрч, хамгийн түрүүнд суманд оногдов. Манлайлагч байхгүй болсон сүрэг сандарч, тал руугаа эргэлдэн, давхилдаж байв. Анчид буудаж, унагыг нь уургаар барьж байлаа». 

	... Тэгээд шорлог хийх гэж буудан алаагүй унагыг барьж, тэд хөл нь хүлээстэй элсэн дээр хэвтэж байжээ.  Одоо тэднийг тэмээгээ орхисон газарт хүргэх хэрэгтэй атал «тэр нь мөрдөн хөөгчдөөс зуугаад мод газарт хоцорсон байв. Дараа нь бас саалийн гүү нөөцлөн үлдээсэн газарт хүрэх хэрэгтэй байлаа. Үүгээр ч ажил дуусахгүй байв. Унагыг гэрийн гүүнд дасгана гэдэг багагүй төвөгтэй. Эх нь зэрлэг адууны яг ижил зүсмийнх байх ёстой. Хээр, хар, саарал гүүнд зэрлэг унага ойртох ч үгүй. Тэр уснаас айдаг учраас гол, мөрөн гатлахад ч багагүй төвөг учруулж байсан юм». 

	Ингэхлээр, зэрлэг адуу барих ажил амаргүй болох нь харагдаж байна. Бас ухаан жолоогүй хөөгдөж, эцэж сульдсан, дөнгөж амьд байгаа олзлогсдыг бүрэн бүтэн, гэмтэлгүйгээр зохих газарт нь хүргэнэ гэдэг бүр ч хүнд ажил юм. 1896 онд бүх Оросын Доод Новгород хотын үзэсгэлэнг зохион байгуулагчид, Жунгарын зургаан зэрлэг адууг түүн дээр үзүүлэхийг хүсжээ. Тэдгээрийг бариулахаар Төв Ази руу илгээсэн тусгай отряд зовж зүдэрч байж, тэднийг барьсан боловч амьд байлгаж чадсангүй. Бүх адуу замдаа үхжээ. Гагцхүү арьс, яс нь үзэсгэлэнд, тэндээсээ музейд тавигдсан байна. 

	Үчимбэр

	 

	Ван Урусов адууны тухай хоёр боть нэг сэдэвт алдарт зохиолдоо ийнхүү бичжээ. Гэтэл зэрлэг адууны талаар мэргэжсэн хүмүүс болох профессор А. Г. Банников, Н. В. Лобанов, В. Д. Треус нар «Пржевальскийн адуу; түүнийг ЗХУ-д нөхөн сэргээсэн нь» хэмээх сонирхолтой өгүүлэлдээ зэрлэг унагыг анх 1898 оны хавар худалдаачин Асановын анчид Власов, Захаров нар Баруун Говиос барьсан юм. Тэд, бидний танил болсон Фридрих Фальц-Фейнд зориулан авлажээ (тарпаны тухай бүлгийг үзнэ үү) гэж өгүүлсэн байна. 

	Ингэхлээр, унагыг бариад «цалгардсанаас» түүнд гүүний биш харин хонины сүү өгснөөс дөрвөн унага бүгд үхсэн байна. 

	Дараа оны нь хавар худалдаачин Асановын анчид, бас зургаан охин, нэг эр бүгд долоон унага барьсан байна. Таван охин унагыг Бийскт, тэндээсээ Аскания Новад явуулжээ (замдаа түүний нэг нь үхсэн байна).  Энэ нь Европт хүргүүлсэн анхны тахь — Төв Азийн зэрлэг адуу байлаа. 

	1900 онд Асанов дахиад зэрлэг хоёр залуу адуу Бийскт авчирснаа Хааны Тосгонд илгээжээ. Тэнд охин нь удалгүй үхэж, дөрвөн жилийн дараа Васька хэмээх азаргыг «тэр үед гагцхүү гүүнүүд байсан» Аскания-Нова руу явуулсан байна. 

	Манай зууны бүр эхэн үед энэ талаар монополист болсон бололтой нөгөөх Асанов бас хэд хэдэн зэрлэг адууг Москвагийн амьтны хүрээлэн болон Аскания-Новад хүргүүлсэн байна. 

	Гуанако

	 

	Гэтэл 1901 онд ван Бедфорд олон тооны ховор амьтад хэдийнээ амьдрах болсон атал (гол төлөв буга, зубр) зэрлэг адуутай болж амжаагүй Бедфордын үндэслэсэн, алдарт Веберн-Аббейн хүрээлэнд зориулан жунгарын тарпан бариулах гэж зэрлэг амьтан барих талаар нэрд гарсан Карл Гагенбекийг31 ятгасан ажээ. Гагенбек нэг хэсэг эргэлзсэний дараа зөвшөөрч, удалгүй түүний бэлтгэж эхэлсэн экспедиц, анчдын хамгийн шившигт үйл явдлын нэг болж түүхэнд орсон юм. 

	Гагенбек өгүүлэхдээ: «Бид тэр үед зэрлэг адууны талаар маш бага зүйл мэдэж байсан боловч түүний нутагшиж байгаа газар, дадал, хэвшил, барих аргын талаар огт мэдэхгүй байв» гэжээ. Энэхүү үлгэрийн адуу хаа нэгтэй, ертөнцийн хязгаарт гэж хэлж болмоор газарт ямар ч байлаа гэсэн Германаас маш хол эзгүй, үржил шимгүй цөлд амьдарч байв. Түүний өгүүлснээр, өөрийн хамгийн шилдэг ажилтнуудын нэг болох Вильгельм Григерт, Гагенбек амаргүй ажил даалгасан байна. 

	Гагенбек цааш өгүүлэхдээ: «Эхлээд Григер, зэрлэг адууг чухам хаагуур эрж болох талаар мэдээлэл олж авах санаатай Фальц-Фейнд очихоор Аскания-Нова явсан юм. 

	Өөрийн эрдэнээ бүрэн эрхийн дагуу сэрддэг Крымын амьтан сонирхогч, хэрэгтэй мэдээ өгөхөөс татгалзсан бөгөөд гагцхүү тойруу замаар л зэрлэг адуу Алтайн уулын хойд хормой Ховд орчимд амьдардаг болохыг мэдэж амжсан юм32» гэжээ. Энэ бол урт зам байлаа!

	Тэгээд 1900 оны нэгдүгээр сарын нэгэн өдөр Сибирийг дамжих галт тэрэг Обь мөрнийг өнгөрч зогсоход хоёр хүн түүнээс буужээ. Тэд асар том ачаагаа чарганд ачиж, өмнө зүг Бийск хот руу одсон байна. 

	Эргэн тойрон цасанд дарагдаж, цэв хүйтэн шуурга шууран, дөчин градусын хүйтэн час час чимчигнүүлж байв. Хүмүүс майхан, хадгалсан үүцмэг, цул мөнгө, тавин боодол ариутгасан сүү чаргандаа ачиж явжээ.  Мөнгө нь зэрлэг унага барьж өгсөн хүмүүст бэлэглэхэд, сүү нь барьсан унаганд өгөхөд зориулагдсан байв. 

	Бийскээс тэд морь, тэмээ унаж, замгүй, хунгар цасан дундуур «аймшигтай хүйтэн үед» дахиад мянга орчим километр газар өмнө зүг явсан ажээ. Тэгээд Монголд хавар эрт, зэрлэг адууны гүү унагалж байх үед Ховдод сайн явж ирсэн байна. 

	Григер харамгүй бэлэг өгч, омгийн удирдагчдад амархан тал засаж амжжээ. Тавдугаар сарын дундуур ан эхлэх хэрэгтэй болоход туслалцаа үзүүлэхийг хүссэн морьтнуудын бүхэл бүтэн отрядууд майхны нь дэргэд цугларсан байжээ. 

	Эхлээд гүү хаана, ямар усны дэргэд өдрийн цагаар байдаг, тэр нь нялх унага олонтой эсэхийг мэдэх хэрэгтэй байв. Эд бүгдийг тагнан мэдсэн үед «барихад онцгой хүнд хэцүү зүйл байсангүй. Амьтад, усны дэргэд хэдэн цагийн турш байж заншсан байв. Монголчууд, морьтойгоо болгоомжтой ойртож, дохио өгөхөд хашхиирч, гуугчин, тайван бэлчиж байсан сүрэг рүү дайрахад, тэд үргэн тал руу давхиж, гагцхүү зурайсан тоос харагдаж байжээ.  Гэтэл энэхүү тоосон дундаас аажмаар зарим нэг цэг шиг юм мөрдөн хөөгчдийн нүднээ тусна. Хурдан гүйж бас л чадахгүй, тэнхэл муутай энэхүү унага сүргийн хойно хоцорно. Эцсийн эцэст тэд айснаасаа болж хамар нь сэртгэнэн бөөр нь түмбэгэнэж зогсоход түүнийг урт модонд бэхэлсэн гогцоогоор барьж байжээ». 

	Зэрлэг унагыг гэрийн гүүнд нийлүүлэхэд гурав дөрвөн өдөр болоод түүнд дасаж хөхөж эхэлнэ. Харин унага дасаагүй байх үед түүнийг Европоос авчирсан ариутгасан сүүгээр тэжээж байжээ. 

	Удалгүй лагерьд зэрлэг гучин унага өргөмөл эхээ тайван хөхөж байв. Энэ бол төлөвлөгөөг илт давуулсан хэрэг байв. Учир нь Григер зөвхөн зургааг л гэж тооцож байсан. Тэгэхээр яах билээ? Барьсан бүгдийг Европ руу авч явах хэрэг үү?

	Гагенбекийн саналыг мэдэхийн тулд Григер цахилгаан явуулахаар шийдээд замд гарч, хоёр мянган километр мориор, дараа нь дөрвөн өдөр усан онгоцоор явж, Гамбургээс ирэх хариуг хүлээж утасны станцад хорин найман цаг өнгөрүүлжээ. Тэр, хорин өдөр байхгүй байсныхаа эцэст Ховдод буцаж ирсэн байна33.

	Гэтэл тэнд гуч биш, харин зэрлэг тавин хоёр унага өөрийн хувь зохиолоо хүлээж байлаа. Григер тэднийг бүгдийг нь авч, удалгүй асар том жин, Монголын уул, талыг туулан хойд зүг цувжээ. Тэд замдаа арван нэгэн сарыг өнгөрүүлсэн байна. Тавин хоёр унаганаас хорин наймхан нь Гамбургт ирж, бусад нь замдаа үхсэн ажээ. 

	«Энэ бүгд худал» гэж профессор А. Г. Банников өгүүлж байна. Григер ч, Гагенбекийн төлөөний хүмүүсийн хэн ч зэрлэг адуу амьдардаг тэр газарт очоогүй, түүнийг бариа ч үгүй! Тэд, бүгдийг нь зохиосон ажээ. Гэтэл дараа нь Германы амьтан судлаачид, тэдний үгнээс иш татаж зэрлэг адуу амьдарч байгаагүй газрын тухай, тэдний мянга мянган сүргийн тухай, бас бусад зүйлс бичсэн билээ. Григер Бийскт байхдаа унага худалдан авчээ...  Хэнээс вэ? Мэдээж Асановоос. Арван таван эр, арван гурван охин унага худалдан авч, замд нэг нь үхэж, хорин долоог Гамбург авчраад арван хоёрыг нь Англид, бусдыг нь Франц, Голланд, АНУ-д болон Германы амьтны хүрээлэнд худалдсан байна. Жилийн дараа Гагенбекийн хүмүүс Асановынд дахин очиж (энэ удаад Ховдод), бас арван нэгэн унага худалдан авчээ. 

	Асанов ч гэсэн, түүний анчид ч гэсэн зэрлэг адууны төрлийг сөнөхөөс аварсан, тэдний барьсан адуу бол үнэн хэрэгтээ хүмүүс Монголоос Европт аваачиж чадсан сүүлчийн адуу гэдгийг мэдээгүй нь мэдээж34. Тэдгээрээс (бүгдээс нь биш, зөвхөн гурван хосоос нь) эдүгээ дэлхий дахины амьтны хүрээлэнд амьдарч байгаа жунгарын тарпанууд үүсэн гарчээ. Эрх дураараа амьдрагч зэрлэг адуу Төв Азид нэг ч үлдээгүй бололтой юм. 

	Профессор А. Г. Банников Монголын ан амьтдын тухай нэг сэдэвт зохиолдоо өгүүлэхдээ зэрлэг адуу, зөвхөн Байтаг Богд, Тахийн шар нуруунаас хойд зүгт тааралдаж байлаа. 1959/60 оны өвөл тэнд том биш хоёр сүрэг амьдарч байсан бөгөөд хоёуланд нь хорь орчим адуу байсан ажээ. 

	Гэтэл эдүгээ... гэтэл одоо зэрлэг адуу Монголд онгон зэрлэгээрээ амьдарч байна гэж итгэх итгэл бидэнд алга.  Тэнд арав буюу хорин адуу үлдсэн байлаа гэхэд тэд бүгдийг «удахгүй үхэх» тавилан хүлээж байгаа гэж профессор Гептнер бичсэн байна. 

	Өнгөрсөн зууны сүүлч, манай зууны эхээр Европт Пржевальскийн цэвэр үүлдрийн тавин хоёр адууг сэлгэн нутагшуулахад, эхлээд арван нэгийг Аскания-Новад аваачжээ. Гэтэл зөвхөн гурав нь (хоёр гүү, Васька нэртэй азарга) унага гаргаж чадахуйц насандаа хүртэл амьдарчээ. Үүнээс өөр зэрлэг адууг Аскания-Новад авчирч байсангүй. Зоотехникчид энд байсан адуунаас цэвэр үүлдрийн удам 37, эрлийз гуч гаруйг гарган авсан байна. 

	Дараа нь дайн эхлэв. Германчууд Украйныг эзлээд хоёр тахийг Германд аваачжээ. Бусад нь үхсэн байна.  Дайны төгсгөл болоход ЗХУ-д тахь нэг ч үлдсэнгүй.  Харин дайны дараа Прага, Германаас Аскания-Новад цэвэр үүлдрийн хоёр тахь, жунгар азарга болон нэг гүүг (Монголоос Орлица III) аваачжээ. Тэд үр төл өгөх гэж зовсонгүй, 1964 оны эх гэхэд Украйны тал нутгийн уужим хашаанд хэдийнээ долоон тахь бэлчиж байв. 

	1950 онд тахийн том биш хоёр сүрэг (тус бүр нь арван хоёр толгой) Прага, Мюнхен дэх амьтны хүрээлэнгийн гол алдар суу болж байв. Мөн нас гүйцсэн хоёр адуу Уипснейд35 Англид, нэг хөгшин азарга Вобернс Аббейн хүрээлэнд амьдарч байлаа. Тавин дөрвөн жилийн өмнө Григер, хөхүүл байхад нь Бийскээс авчирсан, алдарт вобернийн сүргийг үүсгэгчдийн эцсийн энэ төлөөлөгч 1955 онд хөгширч үхсэн байна. 

	Харин хоёр жилийн өмнө Уипснейдийн хүрээлэнгийн албан ёсны удирдлага болох Лондоны амьтан судлалын нийгэмлэг, нас хэт хөгширсөн хоёр гүүнээсээ үр төл авах гэж цөхрөнгөө барж Прагийн амьтны хүрээлэнгээс залуу хээлтүүлэгчид худалдан авахаар шийджээ. Тэгээд азарга, гүү хоёр худалдан авсны дараах хоёр жилд тэд хоёр унага өгсөн байна. Бараг энэ үед Америкчууд зэрлэг адуу эрэхээр далайн чанадад оджээ. Тэд түүнийг Прага, Мюнхенээс олсон байна. Тэгээд 1958 оны сүүлчээр дэлхий дээр Пржевальскийн 56 адуу зориудын нөхцөлд амьдарч байсны дотор Прагад— 13, Кэтскилльд (АНУ) —10, Мюнхенд — 6, Уипснейдэд — 6, бусад зарим амьтны хүрээлэнд 1—3 адуу байлаа. 1964 оны нэгдүгээр сард дэлхий дээр манай нутгийн алдарт хүний нэрээр нэршсэн адуу 109 байснаа 1980 онд 385 болжээ. Тэдний эгнээ нэмэгдсээр байгааг сонсоход бахархалтай юм.

	Прага хотын амьтны хүрээлэн дэх Пржевальскийн (тахь) адуун сүрэг.

	 

	Хамгийн олон тооны зэрлэг адуутай нь 40 орчим адуутай Аскания-Новагийн дархан цаазтай газар юм.  Тахийг хулан, бөхөн онц сайн нутагшиж чадсан Арал тэнгисийн аглаг саланги аралд суурьшуулан нутагшуулахаар төлөвлөж байна. Тэдгээр нь тэнд өөрийн уугуул нутаг — Монголдоо байгаа юм шиг бараг тийм нөхцөлд онгон зэрлэгээрээ бэлчээрлэх болно. 

	Бас 1959 онд Прагад хуралдсан Олон улсын симпозиум, Европын зубр аврах нийгэмлэгийн36 ажлыг үндэс болгосон зорилттойгоор Пржевальскийн адууг ариглан хамгаалах олон улсын нийгэмлэг байгуулахаар тогтжээ. 

	Энэхүү ариун шударга нөхөрлөлийн аль алинд нь улам их амжилт олохыг хүсэн ерөөе.

	 


ОДОО ХИРСИЙН ТУХАЙ

	 

	«Энэтхэгт өндрөөрөө адуунаас том зэрлэг илжиг амьдардаг. Түүний бие нь цагаан, толгой нь хар хүрэн, нүд нь цэнхэр. Духан дээр нь бүтэн хагас фут урт эвэр ургасан байна. Энэхүү эврээс хусаж авсан нунтгийг үхүүлж болох хорны эсрэг эм болгон хэрэглэнэ. Эврийн уг нь цав цагаан, түүний үзүүр нь тод улаан, дундах хэсэг нь хар өнгөтэй байдаг» хэмээн эртний Грекийн түүхч, Персийн II Артаксеркс хааны ордны эмч Ктезиас бичсэн байна. 

	Ктезиас, өөрөө нэг ч удаа үзээгүй Энэтхэгийн тухай бичжээ. Түүнээс гадна, Ромын түүхчдийн үнэлснээр, тэр нь «муу хэл судлаач, муу байгаль судлаач, сайн худалч» байлаа. Ийм ч учраас түүний «ганц эвэрт илжиг» юутай ч адилгүй байсан бололтой. Гэвч Ктезиасын тодорхойлон бичсэн зүйл зөгнөл юм шиг байсан ч гэсэн тэр нь Энэтхэгт үнэхээр амьдрагч амьтныг цуу сургаар гуйвуулсан нь тэр байлаа. Энэ нь хирс байсан нь гарцаагүй. Тэр нь хааны ордны эмчийн «ганц эвэрт илжигтэй» төсөөтэй болох нь Ктезиас түүний эврийг ид шид болох талаар өгүүлснээр онцгой тодорхой болж байна.  Балар эрт цагаас эхлэн хирсийн эвэр Дорно дахинд олон тооны өвчнийг эмчлэх жорд ордог байсан шүү дээ. 

	Эртний Хятадын эмнэлэг түүнийг алтаар үнэлдэг байв. Эртний Ромд Ктезиасын түрүүчийн өгүүлсэн цагаан, хар, улаан гурван өнгийн энэхүү амьтны эврээр хийсэн аяга, хор хийсэн ундааг түргэн, найдвартай саармагжуулдаг гэж тийм аягаар юм уудаг хүмүүс итгэж байлаа. Түүхчдийн өгүүлснээр, Ромын баячууд хоолондоо хор хийчхэж магадгүй гэж байнга сэжиглэн хирсийн эврээр хийсэн цомыг үргэлж өөртөө авч явдаг байв. 

	Эврийн энэхүү гайхалтай, юунд ч үндэслэгдээгүй, ид шидэт чанарт итгэх итгэл нь хирсийг хөнөөсөн билээ.  Тэр нэгэн цагт Өмнөд Азийн бүх оронд хирс маш олон тоотой байсан бол эдүгээ хэдхэн зуугаад л үлджээ. 

	Тэднийг хамгаалалтад авсан боловч устгасаар л байна.  Анчдын сайтар зэвсэглэсэн отрядууд дархан цаазтай газруудын харуул хамгаалалтыг нэвтлэн орж, эвэрт зузаан арьстныг алан хядаж, чадахынхаа хэрээр түйвээж байна. Тухайлбал, 1958 онд хулгайн анчдын томоохон дээрэмчид балбын хирсийн сүүлчийн хоргодох байр болсон Раптийн хөндийд ирж, харсан үзэгдсэн хирс болгоныг буудаж, таван зуун амьтныг алж, цус урсгасан яргалал хийсэн байна. 

	Үүний учир нь хүн төрөлхтөн сансрын эринийг нээж байгаа эдүгээгийн цагт ч гэсэн бас маш олон хүмүүс хирсний эврийн ид шидэт хүчинд итгэж37, түүнийг авахын тулд асар их мөнгө төлж байв. Тухайлбал, Суматрад нэгдүгээр зэргийн автомашиныг том эврээр худалдан авч болох бөгөөд тэр нь (ердийн эвэр шүү дээ!) мянган стерлингийн фунтын үнэтэй юм! Ийм мөнгөний тухай сонссон зарим хүмүүс битүү ширэнгэд зугаалж яваа энэхүү мөнгийг олон олтлоо бачимдан мэгдэж, тав тухаа алддаг байна. Ийм учраас ямар ч хамгаалалт тус болдоггүй ажээ. 

	Африкийн цагаан хирс бол зааны дараа хамгийн томд орох хуурай газар амьдрагч амьтан.

	Африкийн хар хирс.

	 

	Эврээс гадна хирсийн биеийн бусад хэсгийг ашиг хонжоотой худалдаж болох бөгөөд сүсэг бишрэлийн хуулиар бол тэр нь баян чинээлэг болгодог, аль эсвэл хайр дурлалын аз түшүүлдэг, эсвэл өвчин бусад гай гамшгаас ангижруулдаг ажээ. Түүгээр ч барахгүй хирсийн шээс нь Дорно дахинд үлэмж гүйлгээтэй таваар бөгөөд тэр нь төрөл бүрийн өвчнөөс ангижруулдаг гэж ярьцгаадаг ажээ. Ийм учраас Энэтхэгийн амьтны хүрээлэнгийн манаач нар түүнийг маш нямбай хуримтлуулж, дараа нь Калькуттын зах зээл дээр зардаг ажээ. Ямар ч байлаа гэсэн Азийн ховор амьтдын оршиж байгаа нөхцөлийг Байгаль хамгаалах олон улсын холбооны ажилтан эрхтэйгээр судалсан Ли Тэлботын нэрийг барьж Филипп Стрит ийнхүү нотолж байна. 

	Дэлхий дээр хирсийн Африкийн — цагаан, хар хоёр, азийн — энэтхэгийн, явын, суматрын (буюу азийн хос эвэрт) гурав, бүгд таван зүйл эсэн мэнд (одоохондоо!) үлдээд байна. Азийн хирс нь хамар дээрээ ганц эвэртэйгээрээ Африкийнхаас ялгагдах бөгөөд Африкийнх тус бүр хоёр эвэртэй байна. Харин суматрынх мөн хоёр эвэртэй. Түүнээс гадна азийн хирсийн арьс томоохон хуниархаг, тэр нь хаалтан хуяг өмсчихсөн юм шиг сэтгэгдэл төрүүлнэ. 

	Энэтхэгийн хирс. Түүний арьс хуниархаг, хаалтан хуяг өмссөн юм шиг сэтгэгдэл төрүүлнэ. Африкийн хирс ийм хаалтан хуяггүй юм.

	 

	Бүр хэдхэн зуун жилийн өмнө Энэтхэгийн (буюу азийн том) хирс Энэтхэгт газар сайгүй амьдарч байсан бол

	эдүгээ зөвхөн Ассам, Бенгали, Балбад л эсэн мэнд үлджээ.  Манай зууны эхэнд хирс нь Ассамд (Казиранга мужийн) дөнгөж арван хоёр орчим, Бенгалид түүнээс ч цөөн тоотой байлаа. 

	1908 онд Казирангад дархан цаазтай газар бий болгожээ. Түүний хэмжээ том биш, уртаараа гуч, өргөнөөрөө арван гурав орчим километр юм. Гэвч уг ажил бодож байснаас илүү үр дүнд хүрч, хорин жилд хирсийн тоо арав дахин нэмэгдэж, дөчөөд оны үед энд дөрвөн зуун хирс амьдарч байлаа. Дараа нь тэд гэрийн малаас халдсан ямар нэг халдварт өвчнөөр үхжээ. Ингээд одоо Казирангад 260 орчим, Энэтхэг даяар дөрвөн зуу гаруй хирс байна. 

	Азийн том хирс Энэтхэгээс гадна Балбад л эсэн мэнд үлджээ. Мэргэжилтнүүдийн нэг хэсэг тэнд энэхүү амьтан мянга орчим, нөгөө нэг нь ердөө л... тавин толгой байна гэж баталдаг. Гэтэл Байгаль хамгаалах олон улсын холбооны экспертүүд тэдгээрийг гурван зуу байгаа бололтой гэж үзэж байна. 

	Казирангад хирсэд сөнөх аюул учрахгүй нь тодорхой болсны дараа түүнийг тэндээс барьж, дэлхийн янз бүрийн амьтны хүрээлэнд илгээх болжээ. Анхны эрэгчин, эмэгчин хоёрыг 1947 онд нууж далдалсан нүхэнд оруулж барьсан байна. Нүхний нэг талыг ухаж, ташуу налуу хийж, түүгээр чаргуулдсан «нэг эвэрт»-нийг тэжээмэл зааны тусламжтайгаар чирч гаргажээ. Тэднийг мөн ийм маягаар чирч, жижиг хашаанд зөөн аваачжээ. Удалгүй эмэгчин нь үхэж, харин эрэгчнийг нь Мохан гэж нэрлэсэн бөгөөд тэр нь хүнд түргэн дасаж, бүр гарынх болсон байна.  Дараа нь түүнийг Англид Уипснейдэд илгээжээ. Тэр хөөрхий амьтан энд таван жил ганцаараа амьдарчээ.  Дараа нь түүнд залуу эмэгчин Мохиниг авчирч өгсөн байна. Хирс, идээшсэн нутагтаа ирсэн өөрийнхөө шинэ төрлүүд рүү дайрах тохиолдол байдгаас эмэгчнийг эрэгчин рүү шууд оруулахаас болгоомжилцгоожээ. Гэвч Мохан, Мохиниг маш элэгсэг дотно угтаж удалгүй тэд найз болцгоосон байна. 

	Дэлхийн амьтны бусад хүрээлэнгүүд мөн Казирангаас залуу хирс авсан билээ. Тэд, зориудын нөхцөлд үржиж эхлэн, анх удаа зузаан арьст хос Базельд, дараа нь Уипснейд, хожим нь амьтны бусад хүрээлэнд үр төлөө өгчээ. Үүнээс өмнө хирс үрждэг талаар үнэн хэрэгтээ юу ч мэдэхгүй байлаа. Гэтэл эдүгээ тэд хавар эрт гэр бүл болж, үүнээс хойш бас арван найман сарын дараа эмэгчин нь хэвлийдээ үртэй болдог нь тодорхой болжээ. 

	Явын хирс гаднах байдлаараа Энэтхэгийнхтэй төсөөтэй, гагцхүү биеэр багавтар юм. Гэхдээ арьсны урд хуниасны хэлбэрийн хувьд зарим ялгаатай нь үнэн. Эдүгээ гагцхүү Ява арал дээр л амьдарч байгаагаас явын гэж нэрлэжээ. Харин хэдэн зуун жилийн өмнөх тэр нэгэн цагт хирс Хойд Энэтхэг, Өмнөд Хятадаас аваад Суматра, Ява хүртэлх маш өргөн уужим нутагт амьдарч байлаа. 

	Гучаад оны эхээр Явын баруун хязгаарын төгсгөл дэх бяцхан хагас арал дээр, эдүгээ хирс эсэн мэнд үлдсэн цорын ганц энэ газарт дархан цаазтай газар байгуулж, түүнд хирсээс гадна бас барыг ч хамгаалалтад авчээ.  Эдүгээ Явын хорин дөрөв юм уу эсвэл дөч бий гэж баталж байна. Тэдний тоо маш эгзэгтэй түвшинд ойртсон бөгөөд нийлүүлгийн үедээ тэд хоорондоо тааралдах тохиолдол маш бага болсон учраас амьтад байгалийн хорогдлоо шинэ төлөөрөө нөхөж чадахгүйгээс сүргийн тоо нэмэгдэхгүй, харин цөөрч магадгүй гэж эрдэмтэд болгоомжилж байна. 

	Азийн гурав дахь зүйл, суматрагийн хоёр эвэрт хирс, бүх хирсийн дотроос хамгийн жижигхэн нь бөгөөд дөрвөн футээс өндөргүй, өөрөөр хэлбэл нэг метр хорин сантиметр юм. Тэр нь бас л түүний нэрээр нэрлэгдсэн ганцхан арал дээр л амьдардаггүй байна. Урьд нь хоёр эвэрт хирс Энэтхэгт ч, Хятадад ч амьдарч байсан бол эдүгээ Суматрагаас гадна Бирм, Тайланд, Кампучи, Лаос, Вьетнам, Малай, Борнеод л байна. Гэхдээ хаана нь ч гэсэн маш цөөн тоотой (тухайлбал, Бирмд 1959 онд энэ зүйлийн дөнгөж дөчин хирс байсан гэж үзэж байна) болжээ. 

	Африкт хирсийн хувьд нэлээд дээр байна. Ямар ч гэсэн хар хирс энд ерийн амьтанд тооцогдон (тэд Африкийн хэмжээнд 12—13 мянга бий), саяхан болтол түүнийг агнахыг ч зөвшөөрч байлаа. 

	Цагаан хирсийг цагаан зүстэй болохоор нь ийнхүү нэрлээгүй юм. Түүний арьс, яг хар хирсийнх шиг бүдэг саарал өнгөтэй юм. Мэргэжсэн нэг хэсэг хүмүүс, цагаан хирс нь шавартай холилдох дуртай, тэгээд «онгоцонд ороод» явсны дараа шавар нь хатаж, холоос харахад цагаан саарал, бараг цагаан өнгөтэй харагддаг учраас «цагаан» нэр авсан гэж баталдаг. Хар хирс нь нэлээд ойт районд амьдардгаас ч юм уу, эсвэл тэндхийн шаврын өнгө өөр, аль эсвэл тэрээр шавартай бага холилддогоос ч юм уу, нэг үгээр хэлэхэд, хар хирс тийм ч байнга зүсээ хувиргадаггүй гэж баталдаг. 

	Нөгөө хэсэг нь энд шавар ямар ч холбогдолгүй, «цагаан» гэсэн үг хирсийн тухай амьтан судлалын зохиолд Английн «уайт» (цагаан), «вайд» (өргөн) гэсэн үгийн ойролцоо дуудлагаар үүссэн. Голландын нутагшин суугч бурчууд цагаан хирсийг wijd гэж нэрлэсэн нь өргөн гэсэн утгатай. Учир нь түүний дээд уруул нь маш өргөн учраас хамар нь хар хирсийнхийг бодвол үлэмж өргөн.  Иймээс голландын wijd нь Английн wide дараа нь white болон хувирчээ гэцгээж байна. 

	1900 онд амьтан судлаачид цагаан хирс гагцхүү Өмнөд Африк, Замбезаас өмнө зүгт бус (ингэж боддог байв), харин хойд зүг рүү гурван мянган километрийн чанадад дээд Нилийн намаг, Суданд амьдардаг болохыг маш аягүйрхэн мэджээ. Эндээс тэднийг ахмад Гиббонс нээсэн байна. Тэр, Ладо орчмоос цагаан хирсийн гавал авчирчээ.  Хоёр дахь гавлыг хошууч Пауэлл-Коттон олсон бөгөөд амьтан судлаач Лидеккер түүний нэрээр цагаан хирсийн, суданы дэд зүйлийг нэрлэжээ. 

	Цагаан хирс бол томоороо хоёрт орох (зааны дараа) хуурай газрын амьтан бөгөөд түүний өндөр метр наян сантиметр (бас үүнээс ч том байдаг!). Түүний зөвхөн эврийг нь урт дунд зэргийн нуруутай хүний хэртэй!

	Харин энэ амьтан маш ховор. Бүр 1920 онд газар дээр ердөө л гурван мянган цагаан хирс байсны хорин зургаа нь Өмнөд Африкт, бусад нь Суданд байв. Зургаан жилийн дараа өмнөдийн сүргээс дөнгөж 12—16 амьтан байгальд үлдсэн бололтой (амьтдын талаар нэрт мэргэжсэн Инго Крумбигель ийнхүү бичжээ). Эдүгээ тэд хэд байгаа бол? Red Date Воок тэднийг 4 мянга орчим; Өмнөд Африкт-925, Конгод-900, Угандад-100, Суданд-2 мянга байна гэж үзэж байна. Энэ үнэхээр тийм бол хуурай газрын хоёр дахь хүнд жинтэн аврагдсан бололтой.  Гэхдээ хэр удаан бол?

	 


АЛТАН ОНГОЦ УУ, ЭСВЭЛ ХЭЭНЦЭР ДЭЭЛ ҮҮ?

	 

	Цөөн тооны, тэгэхдээ маш баян авгайчуул өөртөө энэ амаргүй асуулт тавьжээ. Шиншиллийн (мөргөлч хулганын) арьсаар хийсэн дээл, усанд ордог цэвэр алтан онгоц хоёулаа адилхан үнэтэй юм. Олон тооны саятан ангайчуул алтан онгоцонд усанд ордог бол шиншиллийн арьсан дээл тэдний дөнгөж гурвын нь тааламж болдог ажээ. Ямар ч гэсэн сонинууд ийнхүү бичиж байна. 

	Шиншилла нь жижигхэн саарал өнгийн мэрэгч, байгаль ээж түүнд дэлхий дахинаа гайхуулах арьс бэлэглэсэн ажээ. Шиншиллийн арьс нь минж, усны булга, халиу, түүгээр ч барахгүй булганаас ч илүү үнэлэгддэг! Энэхүү гайхалтай арьс нь маш бөх, эдэлгээ сайтай, зөөлхөн. (Үс бүр нь тавин сор болж задарсан, бас хөнгөхөн зузаан торгоноос яльгүй хүнд гэж Филипп Стрит нотолж байна. ) Мөнгөлөг саарал өнгөтэй. Шиншиллийн арьс маш дэгжин дээл болдог, нэг дээлд гурван зуу орчим арьс орно. 

	Шиншиллийн арьсны чанарыг хүмүүс мэдэхээс өмнө тэр амьтан өсөж үржиж байв. Шиншилла Өмнөд Америкийн Анд ууланд олон тоотой байлаа (мянга таван зуугаас таван мянган метрийн өндөрт). Энэ бол өндөр уулын амьтан юм. Тарчиг ургамал нь үнэ цэнтэй мэрэгчдийн хоол идэх даруухан хүслийг бүрэн хангаж байв. 

	Ходоодоо хатсан бүдүүн өвсөөр дүүргэхийн тулд шиншилла шүдээ байнга хурц байлгах талаар ямагт санаа тавьдаг нь чухал38. Тэд ууланд элбэг тохиолддог галт уулын уушгин чулууг мэрж, байнга хурцалдаг. 

	Шиншиллийн арьс нь ямар ч шимэгч амьдарч чадахааргүй тийм өтгөн, нягт байдаг мэт ярьцгаадаг. Тэгэх тусмаа энэ амьтан арьсаа цэвэр байлгахын тулд өдөр бүр галт уулын үнсэнд хөрвөөдөг ажээ. 

	Чинчас омгийн уулын Индианчууд мянган жилийн өмнө шиншиллийн арьсны ховор чанарыг анх удаа туршжээ. Харин хэдэн зун жил өнгөрсний дараа инкчүүд тэднийг эзлэн авахад боолчлолд орсон ард түмний нэрийг тэдний нээсэн бяцхан амьтан уламжлан авчээ. Хэдэн зууны турш нэг хэлнээс нөгөөд нэвтрэхдээ «чинчас» нь «шиншилла» болж хувирсан байна. 

	Инкчүүд мөн л шиншиллийн арьсанд дурлаж, тэр нь өвлийн жин хүйтэнд тэднийг ээж дулаацуулан, эрхэмсэг бөө, хааны ордныхны жанч нөмрөгийг гоёж байлаа. 

	Тити (Сеbuella pyqmaea)—Эквадорын ойд амьдардаг хамгийн жижиг сармагчин.

	 

	Гэтэл дараа нь өөр байлдан дагуулагчид — Испаничууд ирж, инкчүүдийн улсыг хүнд байж боломгүй харгис хэрцгийгээр бут цохиж, ямар ч нэрэлхэх, цээрлэх юмгүй тонон дээрэмдэх болжээ. Тэд алт, үнэт чулуу бас... шиншиллийн арьс ачсан хөлөг онгоцны цувааг Европ руу илгээсээр байлаа. Европт бас шиншиллийн арьс түргэн үнэ цэнд орж, мөнгөлөг арьсыг маш их эрж сураглах болсон байна. Хаад ноёд, энгийн хүмүүс шиншиллийн арьс өмсөхийг хориглосон хууль гаргах хэрэгтэй болжээ.  Чинчас омгийн Индианчүүдийн хөлөөс толгойгоо хүртэл өмсдөг байсан мэрэгчийн арьс, энэ үеэс хаадын онцтой эрх мэдэлд очсон байна. 

	Андад шиншиллийг ямар ч хайр найргүй агнаж байсан боловч жижигхэн мөнгөлөг амьтан тэнд манай зууны эхээр л ховордохоор тийм олон тоотой байжээ.  Бүр 1894 онд Чилиэс шиншиллийн 400 мянга, бас Боливи, Перугээс ойролцоогоор мөн ийм хэмжээний арьс гаргаж байв. Хэсэг хугацаа өнгөрөхөд л шиншилла бүр мөсөн сөнөх нь гэдгийг эдгээр орон ойлгомогц түүнийг агнахыг хориглож, арьсыг нь экспортлохыг хууль бус хэмээн зарласан билээ. 

	Шиншилла өөрийн зулзагын хамт байгаа нь. Энэ мэрэгчийн арьсыг маш өндөр үнэлдэг.

	 

	Америкийн Мэтьюз Чэпмэн, Андад ажиллаж байхдаа зэрлэг шиншилла үзсэн бөгөөд тэдний зан авирыг судалж, цаг нөхцөөж байв. Тэгээд шиншиллийг усны булга, үнэгний адилаар фермд үржүүлж болохгүй юм уу? гэсэн санаа түүнд төржээ. 

	Чэпмэн, Чилийн засгийн газрыг ятгаснаар 1923 онд хэд хэдэн хос амьд шиншиллийг Америкт аваачихыг түүнд зөвшөөрчээ. Тэд аян замыг сайн дааж, ер нь юм голдоггүй, тэсвэртэй амьтан болох нь мэдэгджээ (Чэпмэн, Андад тэднийг ажиглаж байхдаа үүнийг ойлгосон байна).  Фермд шиншилла маш сайн идээшиж, үр төл түргэн өгөх болжээ. Үүнээс арай хожим нь Канадчууд, бас дараа нь Англичууд шиншиллийг нутагтаа үржүүлэх болсон байна. 

	Мөн бусад орнууд энэхүү ашиг орлоготой ажлыг сонирхох болжээ. Дэлхийн хоёрдугаар дайны дараа Америк, Европын фермүүдэд Чилиэс Чэпмэний барьсан хэдэн амьтдын үр удам болох хэдэн сая (!) шиншилла39 амьдарч байв. 

	Шиншилла нь бусад үнэт үслэг амьтдыг бодвол торонд үржүүлэхэд эдийн засгийн хувьд ч, практикийн талаар ч, хэний ч санаанд оромгүй илүү ашигтай байв.  Тэд хоол их голдоггүй (гагцхүү шив шинэ ногоон тэжээл тэднийг хөнөөчхөж болно), бас маш ховдог биш, нэг шиншиллийн жилийн арчилгаанд ердөө л нэг стерлингийн фунт (хоёр хагас орчим рубль) шаардлагатай. Тэд тэсвэртэй. Стрит бичихдээ «эдүгээ хүртэл тэдний нэрвэгддэг нэг ч өвчнийг үнэн хэрэгтээ илрүүлээгүй байна» гэжээ.  Бас үр төлөрхөг, эмэгчин нь жилд хоёр, гурван удаа зулзагалж, нэг удаад дунджаар хоёр зулзага гаргадаг. 

	Түүний хээлийн хугацаа (ийм жижиг амьтны хувьд) маш урт 110 өдөр болдог нь үнэнтэй. Гэвч төрснийхөө дараа тэр дороо (арван хоёр цагийн дараа) дахиад хээл авч болно. Бас тэгээд зулзага нь гарахдаа бүх дарамтыг өөрөө үүрэх бүрэн чадвартай байдаг. Тэд эцэг эхийн арчилгааг бараг шаарддаггүй. 

	Шиншиллийг зориудын нөхцөлд өсгөхөд шумбах шинэ элс шаардлагатай. Шиншилла нь хооллохын өмнө өдөр бүр элсэнд ордог. Шүдээ хурцлах зөөлөн чулуу ч хэрэгтэй. Эд бүгдийг олох тийм төвөгтэй биш нь мэдээж. 

	Зөвлөлтийн эрдэмтэд мөн энэхүү үнэт амьтныг ЗСБНХУ-д үржүүлэхээр шийдвэрлэсэн юм. 1963 оны аравдугаар сард Америкийн шиншиллийг Узбекистанд авчирчээ. Тэд энд сайн амьдарч, үр төлтэй болсон байна.  Тэдэнд эсэн мэнд байхыг хүсэн ерөөе.

	 


УТГА УЧИРГҮЙ ХАЙГУУЛ АМЖИЛТТАЙ БОЛСОН НЬ

	 

	Шинэ Зеландыг анх шинжлэн судлагчид маоричуудын ярьснаас үндэслэн энэ арал дээр моагоос гадна бас ямар нэг гайхамшигтай шувуу амьдардаг гэсэн дүгнэлт хийжээ.  Маоричууд тэднийг агнадаг байв. Шувуу нь галууны хэртэй, жигүүр нь хөгжсөн боловч нисэж чаддаггүй байлаа. Энэ шувууны гайхамшигтай өд сөдний тухай дурсамж л мого шувууны (Хойд аралд хачирхалтай шувууг ингэж нэрлэдэг байв) хашир анчдын бахархлыг төрүүлдэг байжээ. Түүний өөр нэг такахе нэрийг Өмнөд арлын оршин суугчид мэддэг байв. 

	Эрдэмтэд эхлээд энэхүү хачирхалтай шувууны тухай бүх мэдээг сонирхон цуглуулжээ. Гэвч он жил өнгөрсөөр байхад түүний амьдарч байсан бүр эртний ул мөр ч олдсонгүй. Моагоос ядахдаа яс, өд сөд нь үлдсэн баймаар.  Гэтэл такахе амьдарч байсан тухай ямар ч эд мөрийн баримт олдсонгүй... Тэгээд мого-такахе нь маоричуудын үлгэрийн домогт амьтан байсан гэж үзэцгээжээ. 

	Гэтэл 1847 онд Шинэ Зеландын ховор амьтдыг цөхөршгүй цуглуулагч Уолтер Мэнтелл, Хойд арлын нэгэн тосгоноос томоохон мэдэгдээгүй шувууны гавал, цээжний яс, араг ясны бусад хэсгийг олоод олзвороо маш нямбай баглаж, тэр үед нэрд гарсан геологич байсан эцэгтээ Лондон руу илгээжээ. Эцэг Мэнтелл, эртний ургамал, амьтны судлаач Оуэнээс зөвлөгөө авахыг хүссэн байна.  Профессор Оуэн, уг яс нь том жигүүртнийх, тэгэхдээ нисдэггүй шувууных болохыг тогтоож, шувууг Мэнтеллийн нэрээр Notornis Mantelli буюу Мэнтеллийн гайхамшигтай шувуу гэж нэрлэсэн байна. 

	Такахе нь домог биш, харин яс мах, өд сөдтэй амьтан гэж үздэг маоричууд зөв байв. Такахе бол түнжүүр овгийн шувуу юм. Тэдгээрийн зарим нь ЗСБНХУ-д ч амьдардаг бөгөөд тэр нь анчдын сайн мэддэг жиржин тахиа, тариан түнжүүр, түнжүүр, халзан түнжүүр юм. Түнжүүр овгийн хамгийн том шувуу — ногоон гургуул нь Каспийн тэнгисийн баруун болон өмнөд эргээр зэгсний төгөлд амьдарна. Тэр нь такахегаас жижгэвтэр, тод биш өнгөтэй атлаа түүнтэй маш адилхан. Бас ногоон гургуул амьдардаг Шинэ Зеландад (нутгийнхан — пуэкко гэдэг) түүнийг такахетай40 андуурч байсан удаа бий. 

	Мэнтеллийн олзвороос хойш хоёр жилийн дараа бас нэгэн санамсаргүй сонин явдал болжээ. Далайн нохойн анчдын хэсэг Шинэ Зеландын баруун-өмнөд эргийн нэгэн жижигхэн арал дээр байрласан байна. Шөнө цас оржээ.  Өглөө нь хүмүүс майхнаас гарч, том шувууны мөр цасан дээр байхыг харж гайхацгаав. Энд ийм шувуу байдаг тухай огт сонсоогүй байлаа!

	Анчид, энд ямар ажлаар ирснээ ч мартчихаад үл мэдэгдэх шувууны мөрөөр нохойтойгоо явсан байна. 

	Нэлээд их яваад урьд нь том шувуу байхыг харцгаажээ.  Ноход, ухасхийн түүний хойноос хөөсөн байна. Гэвч хамгийн гайхалтай нь гэвэл тэр нисэхийн оронд цасан дээгүүр маш хурдан гүйж зугтжээ. Эцэст нь ноход тэр шувууг зуусан байна. Тэрээр янгинан чарлаж байв. Нохойд баригдахгүйн тулд шувуу хумсаараа ч, том хошуугаараа ч маш амжилттай дайтан зайлж байлаа. Хүмүүс, улангассан нохдоос цөхрөнгөө барсан шувууг аварчээ. 

	Далайн нохойн анчид, байгаль судлаачид байгаагүй боловч баригдсан шувуу маш ховор болохыг тэр дороо ойлгосон байна. Түүний өд сөд нь хэчнээн гоё байсан гэж санана! Толгой, хоолой нь хар хөх, хүзүү, цээж, хажуу тал нь гялалзсан туяатай хөх, нуруу нь шар ногоон, далавч, сүүл нь төмрийн өнгө шиг хөх саарал, харин сүүлнийхээ дор цав цагаан өнгөтэй. Том хошуу, хүчирхэг хөл нь тод улаан байлаа. 

	Хүмүүс өд сөдний нь гялалзсан өнгийг гайхан, ийм гайхамшигтай шувууг алахгүй байхаар шийджээ. Тэд, түүнийг хөлөг онгоцондоо авчирсан байна. Тэр, тэнд хэдэн өдөр амьдарсан ажээ. 

	Гэтэл цаашдаа түүнийг яах вэ? гэдгийг анчид мэдэхгүй байв. Тэд дөрвөн өдөр бодсоны дараа маш их харамсан байж, түүнийг алаад махыг нь шарж иджээ. 

	Гэхдээ шувууны арьсыг ямар ч гэсэн хадгалсан байна! Азтай тохиолдлоор арьс мөн л Уолтер Мэнтеллийн гарт орж, уг арьсыг тэр дор нь Лондон руу илгээсэн байна. 

	Хожим нь нохойны тусламжтайгаар бас хэд хэдэн амьд такахе барьжээ. Тэдний нэгнийг нь чихмэлээс болоод Британийн болон Дрездений музейн хооронд «худалдааны инээдэмтэй сөргөлдөөн» болсон юм. 

	Түүний түүх нь гэвэл нэгэн тулайн анчин, Те-Анау (Өмнөд арлын) хэмээх томоохон нуураас өмнө зүг есөн мильд байрлажээ. Одоо үед энэ нуурын эрэг бол такахегийн гол «өргөө» юм. Нэгэн удаа анчны азтайдаа бардамнасан нохой, тийчгэнэж байгаа шувуу амандаа зуугаад иржээ. Ухаантай нохойнхоо барьсан «зууш»-ийг хараад эзэн нь баярлаж, тэр шувууг дараачийн өдөр нь идэх гэж бодоод түүнийг майхны нуруунд зүүжээ.  Аз таарахад, түүний хажуугаар туршлага станцын эрхлэгч Коннор өнгөрсөн байна. Тэр үнэ цэнтэй болохыг нь шинжлэх ухаан хүлээн зөвшөөрсөн ховор шувууг «улсын болгожээ». Тэгээд олзоо гэртээ авчирч, арьсыг нь хуулаад араг ясыг бүгдийг нь салган, нарийн нямбай бэлдмэл хийсэн байна. Энэ бол Лондонд илгээсэн, такахегийн анхны бүрэн араг яс байлаа. 

	Харин Лондонд уг яс Англичуудад олдсонгүй. Овжин Коннор, ховор олзворыг үнэ хаялцуулан худалдахаар шийдсэн байна. Британийн музейн төлөөлөгч зуун стерлингийн фунтээс илүү мөнгө төлөхгүй байх заавар дарга нараасаа авчээ. Гэтэл Дрездений музейн төлөөлөгч үнэ цэнтэй үзмэрийг авч л байвал хэчнээн ч хамаагүй мөнгө төлөх зөвшөөрөлтэй ирсэн байна. 

	Наймаа хийж эхлэхэд түүний үнэ маш түргэн зуун фунтэд хүрч, Британийн музей үнэ хаялцахаа больжээ...  Дрездений музейн төлөөлөгч таван фунт нэмээд л худалдан авч, ялгуусан баяртайгаар гэртээ буцсан байна. 

	Энд Германы эрдэмтэд такахегийн араг ясыг маш Нарийн судалж (микроскопыг ч хэрэглэн), гучин хоёр жилийн өмнө Мэнтеллийн олсон энэ шувууны хамгийн анхны хувилбараас тэр зарим талаар ялгаатай болохыг олжээ. Ингэхлээр Шинэ Зеландын Хойд болон Өмнөд аралд такахегийн хоёр өөр зүйл амьдардаг болох нь ээ41.  Анхны зүйлийг Оуэн тодорхойлон бичиж, Notornis mantelli нэр авсан билээ. Хоёр дахь бүлгийг Австрали, Шинэ Зеландыг судлагч Австрийн нэрт профессор Хохштеттерийн нэрээр Notornis hoschestetteri гэж нэрлэсэн байна. 

	Хожим нь баригдсан өөр нэг такахег авах гэж цуглуулагчид Лондоны үнэ хаялцаанаас улам ч илүү үнэ — хоёр зуун тавин стерлингийн фунт төлсөн байна! Одоо үед ч гэсэн энэ нь их мөнгө юм. Тэгвэл жаран жилийн өмнө бүхэл бүтэн гэр бүл ийм мөнгөөр хэдэн жилийн турш гачигдал зовлонгүй амьдарч чадах байлаа. 

	Ийнхүү өндөр үнэлэгдсэн такахег 1898 онд барьсан цагаас эхлэн тэр нь усанд живчихсэн мэт алга болсон юм. Хэдэн арван жил өнгөрөөд байхад нэг ч амьд такахе дахиад хүний гарт орсонгүй. Харин энэхүү үнэт шувууг агнах гэж маш идэвхтэй хөөцөлдөж байгааг хэлэх хэрэгтэй. Такахе Те-Анау нуур орчмын ууланд амьдардаг гэж маоричууд ярихад үнэмшээгүй нь үнэнтэй. 1898 онд барьсан шувуу өөрийн зүйлийн сүүлчийн амьд төлөөлөгч гэж үзээд такахег сөнөсөн амьтдын жагсаалтад оруулсан бөгөөд тэнд тавин жилийг өнгөрүүлсэн байна. 

	Гэтэл 1947 онд Шинэ Зеландын жижигхэн хотын эмч, байгаль судлагч-сонирхогч Жиофри Орбелл домогт шувуу үнэхээр сөнөсөн эсэхийг шалгахаар шийджээ. Олон мэргэжилтнүүдийн үзэж байснаар энэ нь ямар ч утга учиргүй оролдлого байв. Орбелл, хэдэн нөхдийн хамт Те-Анаугийн баруун эрэгт далайн түвшнээс дээш мянга орчим метрт орших бөглүү ойд нэвтлэн очжээ. 

	Энэхүү экспедицийн үеэр Орбелл зураг зүйчдэд мэдэгдээгүй нуурыг л нээсэн байна. Эхлэл муугүй байв! Гэхдээ тэр такахег олсонгүй. Шинжээчид ямар нэг үл мэдэгдэх шувууны жиргээнийг сонсож, гайхалтай шувууны мөрийг ч үзжээ. Энэ нь тэдэнд шинэ найдвар төрүүлсэн байв. 

	Дараа жилийн нь арван нэгдүгээр сард Орбелл, экспедицийн улам илүү тоноглогдсон багаж хэрэгсэл — янз бүрийн тор, теле дуран, түүгээр ч барахгүй өнгөт кино зураг авах аппараттайгаар Те-Анаугийн ойд буцан иржээ. Орбелл барьсан шувуунд тэмдэг тавих бөгжийг ч мартсангүй. Энэ удаад түүнийг аз хүлээж байлаа. Гайхмаар гоё сайхан өд сөдтэй амьд хоёр такахе нэг дор торонд оржээ! Тэднийг модонд уяж, голливудын киноны сор жүжигчдийн адилаар бүх төрх маягаар нь зургийг нь татаж, сарвуунд нь бөгж хийгээд суллан тавьсан байна. 

	Жилийн дараа гурав дахь экспедицийнхээ үеэр доктор Орбелл такахегийн үүрийг ч олжээ. Тэр 30 үүрийг шинжлээд такахегийн гэр бүл хос жилд, шөнө шиг хар ганцхан ангаахай42 өсгөдөг гэсэн дүгнэлтэд хүрчээ. 

	Орбелл болон түүний дагуулууд, хоёр зэргэлдээ хөндийд нас гүйцсэн 50—100 такахе амьдарч байна гэж тооцжээ. Зэргэлдээ нь энэ шувууны нутагшлын бусад газар ч байгаа нь мэдээж43. 

	Шинэ Зеландын засгийн газар тэр дороо такахе амьдардаг газрыг дархан цаазтай болгон зарласан байна.  Орбелл 200 га талбайг шинжлэн судалсан юм. Те-Анау нуурын дэргэдэх орчин үеийн цаазтай газар 160 мянган га талбайг хамарч байна. Ийм «байршлын талбай» нь энд онгон зэрлэгээрээ үлдсэн ховор шувуудын ирээдүйн бүх үр удмыг ариглан хадгалахад бүрэн хүрэлцээтэй юм. 

	Такахегийн гэрэл зураг, өнгөт зураг, тодорхой тайлбар нь эдүгээ Шинэ Зеландын шувуудын тухай ном болгонд элбэг дэлбэг тааралдаж байна. Бид түүний гоёмсог дүрсийг энэ орны маркаас ч харж байна. Бүр өчигдөр «сөнөчихсөн» байсан шувуу нь өнөөдөр үл мэдэгдэгч амьтад, шувууг эрж хайгч — бүх урам зоригтнуудын бэлэг тэмдэг болсон билээ. 

	 


АЗ ТААРЧ АВРАГДСАН АМЬТДЫН ТУХАЙ ӨГҮҮЛЭЛ

	 

	ЗУБР, ТУРТАЙ ААШААР АДИЛГҮЙ

	 

	Берингийн болон түүний хойноос явсан экспедицүүд Америк маш нарийн усан судлаар Азиас салангид болохыг тогтоожээ. Берингийн хоолойн хамгийн өргөн нь ердөө 86 километр. Цэлмэг өдөр Дежневийн хошуунаас Аляскийн эргийг харж болно. Бас хоолой нь их гүн биш, хамгийн гүн нь 55 метр. Тэнгисийн түвшин гучин метр доошилбол хуурай газрын судал, хоёр эх газрыг холбох болно.

	Тун саяхан хэдэн арван мянган жилийн өмнө мөстөлтийн эринд Ази, Америк хоёр тив, Аляскаас бараг хоёр дахин өргөн «гүүрээр» холбогдож байсныг геологичид нотолжээ. Эдүгээ энэ «гүүр» нь Чукотка болон Берингийн тэнгисийн гүн биш усан дор далдлагдсан, баруунаас өмнө зүг хоёр мянган километр үргэлжилсэн нүд алдам тал юм.

	Харин хагас зуун мянган жилийн өмнө тэнгисийн усгүй болсон энэ хээр талаар зэрлэг амьтдын тоо томшгүй сүрэг, түүнээс дутуугүй зэрлэг хүмүүс нүүдэллэж байлаа. Баруунаас дорно зүг рүү, Азиас Америк руу (зарим нь эсрэг нүүдэллэж байсан нь мэдээж) агуу их шилжин нутагшилт явагдаж байв. Колумбаас өмнө тэдний нээсэн Шинэ Ертөнц рүү арслан заан, хандгай, заарт бух, баавгай, янгир, аргаль, үнэг, чоно өргөн «гүүр»-ээр дайран орж байлаа.

	Мөстөлтийн эринд бизоны өвгүүд Чукоткаас хойд Америк руу шилжин нутагшиж, тэнд таатай өсжээ. Тэр үеэс эхлэн зэрлэг бухын ойролцоо хоёр зүйлийн хувьсал янз бүрийн замаар явагдаж, цагаачид орчин үеийн Америкийн бизон, Ази, Европт үлдэгсэд нь Европын зубр болон хувирчээ.

	Зубр, турын адилаар мөн тэр ой, талдаа түүнтэй мөр зэрэгцэн амьдарч байв. Тэд өндрөөрөө болон хүч чадлаараа тураас дутуугүй44 харин зоригоор дутмаг байв. Зубрын заан, турынхтай адилгүй. Хүмүүсийн ярилцдагаар тур, хүнтэй тааралдлаа ч замаас зайлдаггүй бол зубр ийм нөхцөлд шантрамтгай, хоёр хөлтийг хараад нуугдах гэж яардаг. Харин үнээ нь тугалаа хаяад зугтдаг байна. Гэвч зарим үед зубр толгойгоо гудайлган, шуухитнаж, түүгээр ч барахгүй урагш дайрдаг боловч «дараа нь ухран зайлдаг». Кавказын зубр хүн рүү дайрах нь маш ховор. Беловежийнх нэлээд сэхүүн давшламтгай.

	Зубр, үнээнээс болоод ч гэсэн өөр хоорондоо өрсөлдөх нь ховор. Ер нь өрсөлдөөн нь хүч үзэлцсэн дүр үзүүлэн төгсдөг байв. Мөргөлдөж эхэлмэгцээ хүч султай өрсөлдөгч нь өрсөлдөөнийг эцэст нь хүргэхгүйгээр зайлж зугтдаг байна.

	Тур нь гурван зуун азарга «айж зугтахаар» тийм догшин сүртэй урамддаг. Гэтэл зубр яаж урамддаг вэ? Огт урамддаггүй. Энэ амьтан маш чанга биш дуутай. Нас гүйцсэн зубр дөнгөж тасалдангуй хуухирч, уурлахаараа хүрчигнэж, харин айхаараа тургидаг. Гагцхүү шархадсан нь хааяа л мөөрнө.

	Тур маш хурдан амьтан. Тэгвэл зубр ямар вэ? Тэр энэ талаараа тураас дутуугүй бололтой. Зубр гурван метрийн жалга, хоёр метрийн хашаан дээгүүр амархан харайж гардаг гэцгээдэг. Гагцхүү хаднаас зайлсхийн уулын хамгийн эгц газраар явдаг бөгөөд үлбэгэр, хүнд хөдөлгөөн аль алины нь хийдэггүй. Амьтан судлаач Д. Филатов Кавказын зубрыг харжээ. Тэр «ийш тийш холхин цагаан түрүү зулгаан, эргэлдэн заримдаа толгойгоо өргөн чимээ чагнаж байлаа. Ингэхдээ маш түргэн, хөнгөхөн хөдөлж байв. Гэрийн малын төрхийг санагдуулсан болхи удаан зүйл юу ч байсангүй ажээ». Салхи түүний зүг рүү эргэхэд Кавказын зубр хүний үнэр аваад «бидний зүг рүү ч харалгүйгээр» том харайж, ширэнгэд орж, алга болсон юм гэж Филатов цааш өгүүлсэн байна.

	Европын зубр том биш сүргээрээ байдаг. Сүргээрээ ч биш, бүлгээрээ үнээ, шүдлэн, гунж тус бүр зургаагаас найман толгой байна. Харин бух нь тусдаа, гол төлөв бөөнөөрөө гурав, дөрвөөрөө хэсүүчлэн явна. Гагцхүү найм-есдүгээр сард хээлтүүлгийн цаг болоход бух, хаягдсан үнээнүүд рүүгээ, гол төлөв өөр өөрсдийнхөө дуртай сүрэгт буцаж ирж, төрснөөсөө эхлээд энэхүү тавилангүй өдрийг хүртэл бүх амьдралаа үнээнүүдийн орчинд өнгөрүүлж байгаа эр шүдлэнгүүдийг сүргээс хөөн явуулна.

	Тугал хавар болон зуны эхээр гарч, цаг болоод л босож, турьхан хөл дээрээ дэнжгэнэн зогсоно. Тэгээд хагас цаг болсны дараа эхийнхээ хойноос тээгчлэн гүйнэ.

	Тур юугаар хооллодог байсныг бид зөвхөн тааварлаж болох юм. Харин зубр юу иддэгийг яв цав мэдэж байна. Тэр нь янз бүрийн ногоо, модны мөчир, навч идэж, бас эвэр мод, улиас, жодоо, гацуур, тэс, нарсны холтос залгиж, боргоцой, зэрлэг лийр, алим түүгээр ч барахгүй мөөгийг (хумбан шар зэрэг) ч газраас түүнэ.

	Европ үндэстний түүхийн эхэн үед зубр нь Галл, Герман, Швед, Дак буюу орчин үеийн Румын, бас Славянчуудын төрөлх нутагт хааяагүй амьдарч байлаа. Гагцхүү Грек, хойд Испани, Англид зубрыг бүр түүхийн өмнөх үед хөнөөжээ.

	Энэ асуудлаар ихээхэн мэргэжсэн, амьтан судлаач С. В. Кириков «бүр XVI, XVII зуунд зубр Днестр мөрнөөс Дон мөрөн хүртэлх ойт хээрт тархсан байлаа. XVI зууны үед Подолье нутаг хүн ам цөөнтэй байхад түүний тал газарт зубрын баян сүрэг бэлчээрлэж байв. Тэд, хил нэвтэрч ирсэн татаарын морин цэргийн мөрийг гишгэчин арилгаж хилийн отрядын сэргийлэх албанд саад хийх явдал тохиолдож байжээ» гэж бичсэн байна.

	Бүр таван зуун жилийн өмнө Волынь нутагт зубр маш олон байсны гэрч нь Литвагийн ван Витовт 1430 онд Луцк хотод хөрш вангуудаа цуглуулахдаа тэрээр долоон долоо хоног үргэлжилсэн найран дээр долоо өдөр болгон зуун зэрлэг шарын мах тавьж чадах байжээ45!

	«Долоо хоног бүр таван зуун сувай үнээ, 500 эр хонь, таван зуун бодон, зуун зубр, зуун хандгайн мах тавьж бусад зүйлүүд тоо томшгүй байсан» гэж он дарааллын бичиг зохиогч бичсэн байдаг.

	Тэр үед зубр, хойд зүгт, Рига орчмоос эхлэн, Литвад хааяагүй, Беларуст бараг энд тэндгүй, ойд ч, талд ч амьдарч байлаа. Өмнө, дорно зүгт Курск, Воронеж орчимд (түүхийн үед Москва, Рязань орчим тэд байгаагүй бололтой). Дон, Днеприйн сав газраар зубр мөн амьдарч байлаа. Тэд өмнө зүгт Азов, Хар тэнгисийн эрэг хүрч байв. «Крымд зубр байсан тухай мэдээ байхгүй байна» гэж профессор В. Г. Гептнер өгүүлсэн байна? Ижил мөрний хавьд ч (түүхэн үед) зубр байсангүй. Харин чулуун зэвсгийн үед тэд мөрний чанадад ч амьдарч байсан бөгөөд яс нь Кама голын адаг орчим, Өмнөд Уралаас олджээ.

	Дундад зуунд Кавказын зубр, Европын зубраас салангид байсангүй. Тэд доод Дон, Кавказын урд хэсгийн талыг туулан бие биеэ «эргэж» чадах байсан бололтой. Харин Шведүүдийг Полтав хотын орчимд бут цохисон тэр жил, тэд тийм боломжоо алджээ. Энэ үед Украйн, Донд амьдарч байсан талын зубр бүгд хөнөөгдсөн бололтой. Петр хаан, тав-зургаан зубрыг барьж Петербург руу илгээхийг Воронежийн хязгаарын дээд амбан Колычевт зарлиг буулгахад, зубр Донд байхыг сүүлчийн удаа 1709 онд харсан хэмээн хаанд хариу өгсөн байдаг.

	Феодалууд, Европын зубрыг идэж ханасан бололтой. (Нэг найран дээр долоо хоногт зуун зубр гэснийг санаж буй биз!) Зубрын хувьд гэвэл энэхүү ховдоглолыг тэсвэрлэж чадаагүй нь мэдээж. Энд тэндгүй хурдан сөнөсөөр байлаа. Францад бүр VI зуунд зубр байхгүй болжээ. Румынид 1762 онд, Германд (Саксонид)— 1793 онд, Балтын тэнгис хавьд (Дорнод Прусст) 1755 онд сүүлчийн зубрыг алжээ. Ингээд манай зууны эхээр гагцхүү Беловежийн ширэнгэ, хойд Кавказын (эдүгээ Кавказын дархан цаазтай газар байгаа Кубань голын эхэнд) ойд л зубрууд хүнээс аврагдан үлджээ. Гэвч удалгүй тэдний хойноос хүмүүс ирсэн байна.

	 


КАВКАЗЫН ЗУБРЫН СҮҮЛЧИЙН ӨДРҮҮД

	 

	Өнгөрсөн зууны дунд үед болсон Польшийн бослогын дараагаар Оросын цэрэгт алба хааж байсан Кавказын офицер Люблины музейд ороод тэнд Европын зубрын чихмэл байхыг үзжээ. Тэр гайхан баярлаж хөгжилтэйгөөр шүдээ гялалзуулан «Энэ чинь манай нутгийн амьтан байна!» гэж музейн үйлчлэгчдэд хэлсэн гэж өгүүлсэн бий.

	Амьтан судлаачид, энэ мэдээг сонсоод офицероос багагүй гайхан баярласан ажээ. Учир нь тэр үед гагцхүү Беловежийн ширэнгэд л Европын зубр байгальд үлдсэн гэж бодоцгоож байсан шүү дээ. Гэтэл тэд бас Кавказад ч амьдардаг байх нь ээ.

	Үнэхээр ийм түүх тохиолдсон уу, аль эсвэл энэ нь зөвхөн домог уу гэдэг тийм ч чухал биш! Үнэн хэрэгтээ өнгөрсөн зууны жараад онд Кавказын уулнаас зубрыг олсон нь чухал юм. Энэ мэдээ Оросын нийслэлд хүрмэгц л таван зуун рублийн торгууль ногдуулахаар заналхийлэн түүнийг ямар ч талаар агнахыг хориглосон байна. Тэр үед энэ нь их мөнгө байсан боловч зубрыг ялгаагүй агнасаар байв. Зөвхөн Кубанийн эзэн хааны агнуурын нутаг дэвсгэрт л зэрлэг бухыг хаан буудаж болохоор муугүй ариглаж үлдээжээ.

	Кавказад зубр амьдардаг тухай Орост (зөвхөн Орост ч төдийгүй) хэдийнээ мэдэж байлаа. Тухайлбал Н. В. Верещагины «Кавказын сүүн тэжээлтэн» гэдэг амьтдын тухай янз бүрийн баялаг мэдээ бүхий номд XIV зууны Ираны он дарааллын бичиг зохиогч Рашид-ад-Дины дараах мэдээлэл байдаг. Тэр бичихдээ: «Исламын Газан хаан 1301 онд өвөл Кура, Аракс голын хөндийд ирсэн юм. Тэгээд Талыш ууланд гарч, нэг өдөр явах урт, өргөн хэсгээрээ нэгээс нөгөөд хүртэл мөн нэг өдөр орчим явахаар хол зайтай сараалжин хашаа хоёрыг ташуулан барьж... мухардан нийлэх талд малын хашаа шиг зүйл модоор хийхийг тушаажээ. Үүний дараа дайчид ан ав хийж уулын үхэр, жур, янгир, зэрлэг илжиг, цөөвөр чоно, үнэг, чоно, баавгай мэтийн бусад бүх зэрлэг болон махчин амьтдыг тэрхүү хашаанд цуглартал сараалжин хашаан дотуур хөөсөөр байв. Исламын хаан, хашаан дунд барьсан индэр дээр Булган хатны хамт гарч тэдгээр амьтдыг сонирхсон юм. Тэгээд уг амьтдын хагасыг хөнөөж хагасыг нь суллан тавьсан билээ» гэжээ.

	Уулын үхэр гэдэг нь зубр болох нь маргаангүй. Тэд тэр үед Кавказын чанадад ч амьдарч байсан бололтой.

	Мөн «Оросын эзэн хаант улсын хуулиудын бүрэн эмхэтгэл»-д Кавказын зубрт хамрах тэмдэглэл байгаа бөгөөд энэ нь «Астраханийн тэргүүн комендантад жил тутам төрөл бүрийн амьд амьтан барьж Ордон болон Измайловын амьтны хүрээлэнд илгээх тухай Эрхэмсэг хатан хаан Анна Иоанновнагийн өргөөнөөс илгээсэн нэр бүхий зарлиг юм... Кабардад тэндхийнхний домбай хэмээн нэрлэдэг зэрлэг бух, кдос байгаа нь бидэнд мэдэгдэж байгаа агаад ийм бух, гунжийг тав, арваар нь барихын тулд сангийн мөнгийг хайрлахгүйгээр зарж бүх талаар хичээвэл зохихын гадна тэдгээрийг Кизлярын цайз руу илгээж хэсэг хугацаанд тариагаар тэжээж дасахаар нь Астрахань руу усан замаар явуулж бас Астраханиас тэднийг бусад амьтдын хамт Москва руу ирүүлэх зарлиг буулгасан» ажээ.

	Ингэхлээр Кабардад ч зубр амьдарч байсан бөгөөд Чечен, Осетид ч цөөнгүй байсан байна. Харин өнгөрсөн зууны дунд үед зубрыг Кавказад хоёр дахь удаагаа «нээх» үед тэр нь дээр өгүүлсэнчлэн гагцхүү Кавказын гол нурууны хойд бэлийн бүр баруун хэсэгт, Кубань голын эхэнд л байгальд онгон зэрлэгээрээ үлдсэн байв. Тэдгээр нь тэнд хоёр мянга орчим байлаа. Харин энэ зууны сүүлч болоход тэдгээрийн тоо дөрөв дахин багасжээ.

	Октябрийн хувьсгалын өмнө Цагаан болон Их Лаба голын эхэнд уулын жодоо модот ойд бас таван зуун зубр амьдарч байсан бололтой. Хувьсгалын дараа урьд хаадын байсан эдлэн газрыг, мэдээжийн, хэн ч хамгаалж байсангүй. Тэгтэл бас үхрийн ямар нэг тахал Кавказад гарсан байна. Түүнээс болж, гэрийн үхэр, бас зубр олноороо үхжээ. Ингээд 1920 он болоход таван зуун домбайгаас өдрөө хүлээж байгаа тавьхан домбай л үлдсэн байлаа. Дөрвөн жилийн хойно урьд Кубанийн Ан агнуурын газар байсан Улсын дархан цаазтай газар ч тэднийг аварсангүй. Тэр үед залуу бүгд найрамдах улсад үүнээс ч хойшлуулшгүй олон чухал зүйлд санаа тавьж байсныг хулгайн анчид далимдуулжээ.

	1926 онд Алоус ууланд имеретин малчид, магадгүй сүүлчийн, гурван зубртай тааралдаж тэднийг алсан байна.

	Амьтан судлаачдад мэдэгдэж байгаагаар энэ амьтныг хэн ч дахин олж харсангүй. Үүгээр цэвэр цусны домбайн түүх төгсөж байгаа юм. 1940 онд Кавказад зубр дахин иржээ. Харин хаанаас, хэрхэн ирснийг яльгүй азнаж байж ярья.

	 


БЕЛОВЕЖИЙН ЗУБРЫН ТҮҮХ

	 

	Беловежийн зубр Кавказынхаас нэлээд том, цайвардуу зүстэй. Түүний төрх байдал нь илүү зэрлэг, «догшин», эрүүний нь үс урт, сахалгар, үс нь буржгар биш, харин Кавказын зубрынх бүгд буржгар байдаг. Бас их биш боловч нэлээд гол бусад ялгаанууд ч байдаг учраас амьтан судлаачид энэ хоёр зубрыг өөр өөр дэд зүйлд, өөрөөр хэлбэл, газар зүйн ангилалд оруулан ангилдаг.

	Кавказын зубр, ойт ууланд амьдарч хоёр мянган метрээс дээш өндөрт гарч, альпийн нугад ч бэлчээрлэдэг бөгөөд заримдаа зуны цагт ч хайлж гүйцээгүй цасан дунд хэсүүчлэхээр тийм өндөрт гардаг байна.

	Гэтэл Беловежийн зубр хүнээс айн дүрвэж огт өөр газар—намагтай тэгш талын ойд сүүлчийн хоргодон байрших газраа олжээ. Беловежийн ширэнгэ дэх нарсан ой ургасан их биш гүвээ нь нигүрсэн ой, яшил, царсны төгөл бүхий чийгэрхэг нам дор газраар тусгаарлагдсан байна. Дов сондуул, намаг, унанги мод руу хүмүүс сүүлчийн зубрын сүргийг хөөн оруулж байжээ. Хэрэв тэд дуртайгаа сонгон авах эрх чөлөөтэй байсан бол ийм газарт дурлана гэж үү дээ. Тэд урьдын цагт аглаг том цоорхой бүхий шилмүүст ойн саруул төгөл, нугын ой, талд ч хүртэл дуртай байсан шүү дээ.

	1802 оны аравдугаар сарын 10-нд I Александр хаан, Орос дахь зубрыг хамгаалахын эхлэл болсон хууль (Францаар!) гаргажээ46. Уг хуульд «Зубр нэртэй зэрлэг амьтны үүлдэр онцгой ховор болсны учир Беловежийн ширэнгэд мод огтлохыг хориглож байна. Бас эдүгээгээс эхлэн энгийн хүн хэн ч гэсэн зубрыг агнах, түүнд ямар нэг хор хүргэхийг хориглоно» гэжээ. Ийм хорио нь хаанд өөрт нь болон түүний төрөл төрөгсөд, зочдод хамрахгүй байсан бололтой. Беловежийн ширэнгийг хааны дархан цаазтай газар, онцгой зориулалттай ан агнуурын эдэлбэр гэж зарласан байлаа. Хэмжээгүй эрхт хаан «ховор амьтныг» алуулахгүй байхыг хүсэхдээ цэвэр шинжлэх ухааны зорилгоос хандаагүй байх нь ээ.

	Харин ямар ч байлаа гэсэн зубрыг хамгаалах болж түүний тоо мэдэгдэхүйц нэмэгдсээр байв. Тухайлбал, 1829 оноос 1830 оныг дуусталх нэг жилд далан зубр төрж тэдний тоо мянга орчим болжээ.

	1914 оны нэгдүгээр сард Беловежийн ойд 727 зубр амьдарч байсан бөгөөд харин энэ оны наймдугаар сард дэлхийн нэгдүгээр дайн эхэлсэн билээ. Жил болсны хойно цус асгаруулсан ширүүн тулалдаан хийсний дараа Оросын дайчид ухарч, Беловежийн ширэнгэ гурван жил Германчуудын мэдэлд шилжсэн байна. Беловежийн ойд төлөөний тулалдаанд хүмүүс төдийгүй зубр ч асар их хохирол амсаж, тэд айн дүрвэж орчны ойгоор тархан аль аль талын нь цэргийн хорооны тогоонд олонтоо орж байв.

	Зубр ямар үнэ цэнтэй болохыг бусдаас дутуугүй мэдэж байсан Германы эрдэмтэд багагүй хүч чармайлт тавьж байж баруун хойд фронтын бүх дарга нарт зубрыг хамгаалахыг үүрэг болгосон тушаалыг Германы командлалаар гаргуулсан байна. Дээд тушаалын офицероор удирдуулсан амьтан судлаач, ойчдын том биш отрядыг зориуд зубрт туслахаар ширэнгэ рүү явуулжээ. Тэд сүрэг манлайлагч хорин хөгшин бухыг буудан алснаар ажлаа эхэлжээ. Учир нь эдгээр онцгой эрхтнүүд, үр төлөө өгөх чадвараа алдсан, бас тэгэх тусмаа татвар эмстээ залуу бухуудыг ойртуулдаггүй нь тодорхой байлаа. Ингэсний дараа Беловежийн ширэнгэ дэх зубрын тоо өсөж 120-иос 185-д хүрсэн мэтээр Германы тулгуур бичигт баталсан байдаг. Гэвч Польшийн мэргэжилтнүүд түүнийг зөвшөөрдөггүй. Тэдний мэдээгээр бол Германы эзэгнэлийн бүх жилүүдэд ширэнгэ дэх зубрын тоо зүй тогтол ёсоор буурсаар байжээ. 1916 онд тэдгээр нь энд хоёр зуу орчим байсан бол жилийн дараа 120, тэгээд хоёр жил өнгөрөхөд ердөө л... 9 болжээ. Ганцхан үнээ 1920 оны сүүлчээр амьдарсан байна. Тэр нь хоёр сар яаж ийгээд хүний нүдэнд харагдахгүй байтал дараа жилийн нь хоёрдугаар сард Бартоломеус Шпакович түүний мөрийг мөшгөжээ. Хувь тавилангаар ч юм уу, эсвэл ердийн тохиолдлоор ч тэр үү, энэхүү Шпакович ширэнгийг Орост хамаарагдаж байх үед ой хамгаалагч байжээ. Урьд нь энэхүү амьтныг хамгаалах үүрэг хүлээж байсан ой хамгаалагч айж эмээсэн амьтан руу винтовын хэд хэдэн сум хойно хойноос нь цувуулахдаа түүний гар нь чичирсэнгүй, гэмших сэтгэл төрсөнгүй.

	Беловежийн ойд онгоноороо амьдрагч сүүлчийн зубр ийнхүү хорвоогоос оджээ.

	Янз бүрийн үед, янз бүрийн хот, улс орон руу Беловежийн ширэнгээс зубр аваачиж байлаа. Харин дайны жилүүдэд тэдний олонх нь үхсэн байна. Петербургийн ойролцоох Гатчины цэцэрлэгт хүрээлэнд гучин зургаан зубр бодох юмгүй хувь тавилангаа хүлээж байлаа. 1917 онд «хааны зубрыг» хамгаалуулахаар тавьсан Казакууд, тэднийг бүгдийг нь буудан хөнөөжээ.

	Крымын зубрт ч, Минск орчмын цэцэрлэгт хүрээлэнд амьдарч байсанд ч бас ийм хувь зохиол таарсан байна. Тэгээд хориод оны дунд болоход манай оронд өөрийн ганц ч зубр үлдсэнгүй! (Харин эдүгээ тэд гибридийнхээ хамт дөрвөн зуу гаруй байна! Ийм амжилтад хүрсэн зөвлөлтийн амьтан судлаачид уг ажлыг цулгай газар дээр эхлэх хэрэгтэй болсон юм.)

	Өрнөд Европын амьтны хүрээлэн болон хувийн эзэмшлийн газарт беловежийн зубрын үр удам амьдарсаар байлаа. Харин тэд цөөн тоотой байв. Хамгийн том сүргийн нэг Дээд Силезид ван Плессийн Пшин дэх ан хийх цэцэрлэгт хүрээлэнд 74 зубр байлаа. II Александр хааны энэхүү ванд бэлэглэсэн нэг зубр (бух), гурван үнээнээс үр удмаа уламжилжээ. Харин дайн эхлэхэд тонуулч цэргүүд энэ бухыг пулемётоор шүршиж бараг бүгдийг нь хөнөөсөн байна. Дөнгөж гуравхныг аварч чадсан бөгөөд тус бүрээс нь пулемётын хэд хэдэн сум салгаж авчээ. Шархадсан зубр эдгэрснээр барахгүй, үр төлтэй болжээ.

	Зубрын түүхийн юм юмнаас илүү сургамжтай нь юу вэ гэвэл дайн зэрлэг амьтдад ч хүртэл заналхийлдэг явдал юм. Харин буун дуу тасарч, зубрыг хамгаалах саналыг Польшийн байгаль судлаач Ян Штолеман тавьсан билээ. Тэр 1923 онд Парисын их хурал дээр одоохондоо юу ч үгүй болчхоогүй байгаа дээр нь зубр хамгаалах олон улсын нийгэмлэг байгуулахыг санал болгожээ. Түүний саналыг хүлээн авч тийм нийгэмлэг ч байгуулагдсан билээ.

	 


ЗУБРЫГ АВАРСАН НЬ

	 

	Энэ ажлыг аж ахуйнхаа «тооллого»-ноос эхэлсэн бөгөөд янз бүрийн арван таван оронд амьд 56 зубр, музейнүүдэд 80 чихмэл, 120 гавал байлаа. Амьд зубрын талаас илүү хувь нь бух байсны олонх нь хүйс, үржүүлгийн, талаар хэдийнээ ямар ч ач холбогдолгүй болсон байлаа.

	Анхны үед ажил удаашралтай явагдаж байв. Бас Германы сүрэгт ямар нэг өвчин гарчээ. Тэгээд 1932 онд зубрын анхны «Үржлийн ном» нийтлэгдэхэд түүнд цэвэр цусны 30 амьтан, Англи, Герман, Голланд, Швед, Унгар, Польшид үржлийн үндсэн зургаан төв орсон байв.

	Тэгтэл зубрыг аврахын төлөө тулалдааны талбарт ах дүү Лутц болон Гейнц Хек гарч иржээ. Тэдгээрийн идэвхтэй оролцоотойгоор зубр, бараг нөгөө ертөнцөөс буцаж ирсэн байна. Зубрыг аврах хамгийн найдвартай, хурдан арга бол Америкийн бизонтой цус шингээсэн эрлийзжүүлэг болох ёстой гэж тэд үзжээ. Нэгдүгээрт, гибридүүд нь амьдрах илүү тэсвэртэй (генетикчид энэ үзэгдлийг гетерозис гэж нэрлэдэг), хоёрдугаарт, далайн чанадаас авчирсан олон тооны эх мал, тэр дороо Европын зубрын үр удмыг үржүүлэх ажилд оролцож болох байв. Энэ аргыг нэг үе ширүүн шүүмжилж, ийм аргаар бид жинхэнэ зубрыг биш, харин эрлийзийг гарган авах болно гэж ярьцгааж байлаа. Гэтэл Европын зубрын цусыг дахин шингээсэн хэд хэдэн анхны үеийн гибридүүдийг мэргэжилтнүүд ч гэсэн гаднах байдлаар нь Европын цэвэр цусны зубраас ялгаж чадахгүй байв.

	Европын зубр дэлхийн хоёрдугаар дайныг, нэгдүгээрхээс хохирол багатай туулжээ. 1947 онд «Үржлийн ном» шинээр гарахад бүр 98 амьтан тэмдэглэгдсэн байв. Найман жилийн дараа тэдгээр нь 200 (яг хэлбэл 194) болсон байлаа. Польшчуудын ажил үйлс онцгой үр дүнтэй байв. Польшид Европын зуу гаруй зубр амьдарч байлаа. Зубр үржүүлэх ажлыг бусад орон—ЗХУ, Болгар, Чехословак, Австри, Данид хийж байв.

	Тэгээд эцэст нь Европын зубр арван гурван жил байхгүй байсны дараа Кавказад дахин бий болсон түүхт өдөр болжээ. 1940 онд эрлийз таван зубрыг (тэгэхдээ жинхэнэ домбайн цус холилдсон) Кавказын дархан цаазтай газарт авчирсан байна. Тэд дөрвөн жилийн дараа арван нэг, бас арван хоёр жил өнгөрөхөд хэдийнээ 106 болсон байв! (Тэд бүгдээрээ энд мэндлээгүй, ЗСБНХУ-ын бусад нутаг, мөн Польшоос олонхыг нь авчирчээ.) Амьтад, морь унасан малчдын хамгаалалтын дор зун болгон өндөр уул, альпийн нугад гарч өвөл нь тэдэнд зориулан өвс бэлтгэдэг уулын бэлээр жодоот ойд өнгөрүүлдэг байна.

	Зубрыг аврагдсан амьтанд тооцож болно. Беловежийн ширэнгэд энэ хүчирхэг амьтны (эрлийзийг оролцуулан) одоо 400 гаруй зубр амьдарч байна.

	 

	1946 оноос Европын зубрыг зөвлөлтийн Беловежийн ширэнгийн нутаг дэвсгэрт ч, бас хоёр жилийн дараа Серпухов хот орчмын зубр үржүүлгийн төв газарт (анхны үржлийн хосыг Польшоос авсан байна), 1955 онд Хоперын, түүнээс жилийн хойно Мордовын дархан цаазтай газарт үржүүлэх болжээ (Дайнаар хөнөөгдсөн Европын зубр аврах анхны туршилтыг бүр 1921 онд Аскания-Новад эхэлсэн билээ).

	Инбридингийн (өөрөөр хэлбэл, төрөл ойртсон нийлүүлгийн) хор хөнөөлт үр дагавраас зайлсхийн хос болон үржлийн шугамын хамгийн сайн шилэн сонголт явуулахын тулд Европын зубрын бухыг нэг дархан цаазтай газраас нөгөө рүү байнга шилжүүлэн зөөж байлаа. Хэдийгээр энэ ажил ихээхэн төвөгтэй байсан боловч тун сайн үр дүн өгч байв. Одоо ЗСБНХУ-ын үржүүлгийн болон дархан цаазтай газар, мөн янз бүрийн нутагт 300 гаруй цэвэр үүлдрийн зубр амьдарч байгаа юм.

	ЗСБНХУ-д Европын зубр нөхөгдөн сэргэж үржсэн түүх нь Михаил Заблоцкийн нэртэй салшгүй холбоотой бөгөөд түүний нэрийг, бидний мэдлэг, байгалийн болон аж ахуйн нөөцийг баяжуулсан бусад урам зоригтнуудын нэрийн нэгэн адил бүх орон даяар мэдэж байх ёстой юм. Тэр өөрийнхөө бүх амьдрал, хүч чадал, авьяас билгээ европын зубрыг аврах яггүй төвөгтэй үйлст зориулжээ. Тэгээд ч, та бүгдийн нэрийн өмнөөс түүнд их баярлалаа гэж энд хэлэхдээ би баяртай байна.

	 


БИЗОН — УЛААН АРЬСТНЫ ХОЛБООТОН

	 

	Ингээд Европын зубрыг орхиж Америк тивд эрт дээр үед шилжин суурьшигчдын замаар явж энд цагаачлагчАмерикийн бизоны амьдрал хэрхсэнийг үзэцгээе.

	Эхлээд тэдэнд хувь заяа таалан соёрхжээ. Тэд Америкт өргөн уудам тал, элбэг тэжээл, дайсан багатай газар олж, хэмжээ хязгааргүй болтлоо өссөн байна. Европчууд ирэхээс өмнө, ид цэцэглэж байх үедээ Америкт бизон хүнээсээ олон, жаран сая байсан гэж үзэж байна! Тэр үед бизон газар дээр хамгийн олон тоотой туурайтан байсан нь тун магадгүй.

	 

	[image: Image]

	Сүүлчийн бизонууд АНУ, Канадын дархан цаазтай газар хорогдох болжээ.

	 

	Царцаа шиг тоо томшгүй олон бизоны сүрэг хойд Мексикээс Канад дахь Боолчлолын том нуурыг хүртэл тэгш тал, ойг гишгэчин тэдний амьдарч байсан газар нутаг хойд Америкийн гуравны нэгийг эзэлж байв.

	XVI зуунд Педро Кастанедо, энэ орны Барууны Дунд хэсгийн асар уужим тал нутгаар явсан байна. Тэр харсан зүйлээ хачирхаж бичихдээ: «Зэрлэг үхэр (туулай ч биш, ямаа ч биш, харин зэрлэг үхэр!) юутай ч зүйрлэхээ би мэдэхгүй байна, тэнгис дэх загастай ч зүйрлэмээр юм уу гэмээр тийм олон тоотойгоор талд бэлчиж байв!» гэжээ.

	Кастанедогийн хойноос энд ирсэн бүх хүмүүс, бизон гайхалтай элбэг болохыг шагшран бухын тухай биш, харин шавжийн талаар өгүүлж буй мэт «тоо томшгүй олон», «байж боломгүй тоотой», «язганасан үй түмэн» гэх мэтийн хэллэгийг хэрэглэсэн байдаг.

	Бүр өнгөрсөн зууны дунд үед жуулчид бөглүү ширэнгэ туулж байгаагийн адилаар бизоны нягт шигүү цувааг нэвтлэн гарахаар эндхийн зарим газарт тийм олон тоотой байлаа. Нэг нь «миний нүдэнд харагдаж байснаар тус оронд тоо томшгүй сүрэг багширч байв» хэмээн дурсан байхад нөгөө нь «Бид орой гүвээн дээр гараад, тал газар бүхэлдээ тэнгэрийн хаяанд тултал зэрлэг үхрээр нэлэнхийдээ дүүрсэн байхыг хараад гайхан алмайрсан юм» гэж өгүүлсэн байдаг. Түүний үгээр бол бизон бие бие рүүгээ нягт шахцалдан найман миль өргөн, арван миль урт цуваагаар явж байжээ.

	Бүр 1871 онд хурандаа Додж Арканзас голын дэргэд тоо томшгүй асар олон зэрлэг үхэртэй тааралдсан байна. Тэд таван өдрийн турш хурандаагийн лагерийн дэргэдүүр цувжээ. Тэдгээр нь бүх тал газрыг эзлэн тэнгэрийн хаяанд тултал багширч нуруун дээгүүр нь гүүрээр явж байгаа юм шиг дамжиж болохуйц тийм нягт эгнээгээр явж байсан байна. Бизоны арми, түрүүчээсээ сүүлчээ хүртэл наян километр, нэг жигүүрээс нөгөө жигүүр хүртэл дөчин километр цувсан байв. Ингэхээр хамгийн даруухнаар тооцоолоход сүрэгт дөрвөн сая гаруй бизон байжээ! Бизон болгон дунджаар хагас тонн жинтэй гэхэд газар тэднийг яаж дааж байсан бол оо!

	Харин мөс бол даахгүй нь гарцаагүй байв...

	Европын зубр бол суурин амьдарч, идээшсэн газраасаа гол төлөв хол явдаггүй. Гэтэл бизон нь хавар, намар алсын аялал хийж өвөл болохоор өмнө зүг рүү одож зуны цагт нэлээд умард хэсэг рүү буцаж ирнэ. Тэд олон саяараа гол гарахад мөс тэднийг даалгүй цөмрөх явдал байжээ. Тэгэхэд үхсэн амьтдын сэг голыг боож, энэхүү жигтэй хаалтаар бүх сүрэг гол гарах удаа ч байлаа. Энэ нутгийн уугуул хүмүүс, Миссисипи болон Миссури дээрх олон арал нь бизоны араг ясны овооноос үүсэж түүнийг тойрон урсаж байгаа ус элс овоолж арлыг бий болгожээ.

	Бизоны гаргасан жим, тивийг бүхэлд нь нэвт гарчээ. Зураг зүйчид, төмөр замын чиглэлийг тогтоохдоо бизоны хуучин жимээс илүү тохиромжтой уулын даваа, бас гол, нуурыг тойрсон түүн шиг хамгийн дөт замыг олж чаддаггүй ажээ. Үндсэндээ тэр замын дагуу Америкийн анхны төмөр замууд тавигдсан билээ.

	Тэдгээр нь ч бизоны сөнлийг авчирсан юм. Өнгөрсөн зууны жараад онд Чикаго хотоос Сан-Франциско хот хүртэл тив дамжсан Номхон далайн төмөр замын барилга эхэлсэн билээ. Анчид, ажилчид, тэнүүлчид, алт хайгчид, зальхай этгээдүүд бөөн бөөнөөрөө баруун зүг тэмүүлэв. Энэхүү өлсгөлөн арми бүхэлдээ бизоноор хооллож байв. Төмөр замын компаниуд, тэдэнд хямд мах хэдэн тонноор нь нийлүүлдэг мэргэжлийн анчдын отрядуудтай байв. Тэгтэл «зэрлэг үхэр» сайн арьстай тэр нь дорно зүгт багагүй үнэтэйг мэдэж авцгаажээ. Төмөр зам Канзас муж улсын Дож-Сити хот хүрэхэд бизоны арьс олзворлогч мэргэжлийн таван мянган анчид тэнд шилжин суурьшиж энэхүү дамжуулах төвөөс орчин тойрны тал руу хандах болж, хоёр сарын дотор тэндээс 210 мянган бизон алсан байна. Бас тэгээд 1877 оны өвөл 100 мянгыг хиаруулжээ.

	Тэр үед, Буйвол-Билл хочтой Вильям Коди жил хагасын дотор 4280 бизон олзворлож дэлхий дахинаа алдаршиж байсан бөгөөд өдөрт 69 бизон авлаж байжээ. Өөр «нэг аваргын» тогтоосон дээд амжилт «ажлын» хоногт 250 бизон болж байв.

	Бизоныг агнахад ямар ч аюулгүй билээ. Тийм ээ, ямар ч (бараг ямар ч) аюул тарьж байсангүй. Америкийн бизон бол номхон, аймхай амьтан юм. Тэр, юунд ч зам тавьж өгөхдөө бэлэн, түүгээр ч зогсохгүй, ван Бэдфордскийн бичсэнээр, буга ч гэсэн бизоныг басамжлан энэхүү бадируун амьтныг дуртай зүг рүүгээ хөөдөг байжээ. Ван, энэ амьтдын аль аль нь эрх дураараа бэлчээрлэдэг байсан өөрийнхөө Воберн-Аббейн амьтны хүрээлэнд инээдэмтэй үзэгдлийг нэг биш удаа ажиглажээ. «Асар том догширсон бизон, үнээнийхээ хамт дунд зэргийн вапити бугаас айж инээдэмтэй, ичгүүртэй зугтаж байхыг би өөрөө үзсэн юм» гэжээ.

	Харин бид өгүүлж байгаа зүйлээсээ хөндийрчихлөө. Өнгөрсөн зууны сүүлчээр дэлхийн нэг ч оронд үзэгдээгүйгээр амьтдыг учир утгагүй, айхтар хэрцгий хядаж байсан Америкт эргэн очъё. Бизоны гулуузнаас өчүүхэн хэсэг мах огтлон авч өглөөний хоол болгон шарахын тулд ч түүнийг олонтой алж байлаа. Зарим үед зөвхөн хэлийг нь аваад олон зуун бизоны үхдэлийг талд ялзруулан хаядаг байв. Хэлийг нь авч худалдаачдаас хэдхэн галлон (нэг галлон 3—4 литртэй тэнцэнэ) архи авахын тулд л алагдсан бүтэн хагас мянган бизоны тухай өгүүлсэн байдаг.

	Тив дамжих шугамын галт тэрэг далангийн дэргэд бэлчээрлэж байгаа бизоны сүрэгтэй эзгүй талд тааралдахад бүх зорчигчид цонх руу шавж вагоны дээвэр дээр гардаг байв. Ингээд маш шигүү бөөгнөрснөөс болоод түргэн тарж зугтаж чадахгүй болсон хувь заяагүй амьтдыг янз бүрийн зэвсгээр хөнөөж эхэлдэг байлаа. Машинч зориуд хурдаа хасна, тэгээд галт тэргээ хөдөлгөхөд далангийн хоёр талаар олон зуун бизон цөөвөр чононы идэш болон үлддэг байжээ. Зарим «тамирчин сонирхогчид» галт тэрэгнээс бизон хөнөөхийн тулд зориуд талаар хөндлөн гулд явдаг байв.

	Тив дамжих гол төмөр замаас өмнөд зүгт бэлчээрлэдэг бизон өмнөдийн, түүнээс хойш зүг рүү бэлчдэг нь умардын бизон нэр авчээ. 1872 оноос 1874 оныг дуустал гурав хүрэхгүй жилийн дотор өмнөд болон умард сүргээс 5 373 730 бизон алагдсан болохыг тооцоолсон байна! 1873 оны эх болоход өмнөдийн сүрэг байхгүй болж, сүүлчийн зуун мянган бизон, арьсгүй гулуузаараа их талын хөрсийг борджээ. Тэр нэгэн цагт тоймгүй олон байсан сүргийн өчүүхэн үлдэгдэл баруун өмнөд зүгт Техас руу зугтсан байна. Гэвч бизон хөнөөхөөс өөр ажил мэддэггүй байсан хүмүүс тэдний эцсийн хоргодох байрыг ч олжээ. Бизон хөнөөгчдийн бодож байснаар, өмнөд сүргийн сүүлчийнх нь болох тавин хоёр бизоныг арван жилийн дараа Техаст Таскозын ойролцоо буудан алжээ. Гэтэл дөрвөн бизон хөнөөгдөлгүй байсаар байлаа. Тэд эрх дураараа удаан байсангүй, тэднийг 1889 онд анчид Буффало-Спрингсийн орчмоос олж алсан байна.

	Өмнөдийн сүргийг устгаад умардын сүрэг рүү оржээ. Түүний гунигт түүхийг статистикийн дараах тоо өгүүлж байна. 1881 онд дамын наймаачид бизоны тавин мянга, дараачийн жил нь бүр хоёр зуун мянга, дараа нь дахиад дөчин мянга, тэгээд 1884 онд дөнгөж хоёр вагон арьсыг дорно зүг рүү төмөр замаар тээвэрлэжээ!

	Хойд Дакотад Америкийн бизоны том сүрэг (түүнд арван мянган амьтад байжээ!) үзсэн мэт цуу Америкийн талд хүрмэгц тэр дороо буучдын отряд цугларч Дакотын тэр зүг рүү бүгд хөдөлсөн байна.

	Амьд бизонууд бас л эрх дураараа байсаар байхад анчдын зүрх тайван байж чадах уу даа!

	Анчид, анхныхаа өдөр л мянган бизоныг гулууз болгон хувиргав. Бусдыг нь хожим нь олзворлох анхны буун дуу гарснаас хоёр сарын дараа, арван нэгэн сард тэдний тавилан хэдийнээ дуусчихсан байлаа.

	Ингэхлээр өнгөрсөн зууны ерээд оны эх болоход Америкийн бизон байгальд байхаа больжээ. Гэвч АНУ-д амьтны хүрээлэн, зарим малчид, сонирхогчдын фермд 456 бизон бас байсаар байсан нь үнэнтэй. 1889 онд Ныо-Йоркийн амьтны хүрээлэнгийн ажилтан Вильям Хорнедей, Хойд Америкт хэчнээн бизон байгааг тооцоолоход урьдын их сүргийн 1/60 000 буюу 1091 бизон байлаа! Тэдний тэн хагасаас илүү хувь нь Канадын ойн гэж нэрлэгдэх бизон байв.

	АНУ-д хядаж дуусаж байгаа амьтныг хамгаалах хууль байсангүй гэж үү? 1875 онд Канзас, Колорадо муж улс ийм хууль гаргах тун дөхөөд байхад эдгээр муж улсын нутаг дэвсгэрт бизон үлдээгүй учраас хожимдсон нь тодорхой болжээ. Техаст бас ч хожимдоогүй байв. Гэтэл Америкийн бизон хамгаалах тухай хуулийн төсөл хэлэлцэх үед генерал Шеридан үг хэлжээ. Тэр «Бизоны анчинд шийтгэл биш, шагнал хүртээх ёстой. Тэдэнд номхорсон индиан хүний дүрс бүхий медаль өгөх хэрэгтэй» гэж хэлжээ. Үүний учир гэвэл индианчүүдийн омгууд бизоны махаар хооллож байсан бөгөөд нүүн суурьшигчид үүнийг нь сайн мэдэж улаан арьстныг өлсгөн номхотгож авахын тулд л бизоныг устгах нь олонтоо байв. Бид бүх зэрлэг бухыг буудаж дуусахад манай газар дээр чив чимээгүй амгалан болно. «Бизоны анчид, индианчүүдийг номхотгохын тулд хэдхэн сарын дотор, манай бүх армийн гучин жилд хийснээс илүү их зүйл хийв» гэж генерал чалчсан байна. Ингээд л хууль батлагдсангүй!

	Эдгээр амьтныг аврагдсанд тооцож болох юм. Бараг бүрмөсөн хядаж сөнөсөн Канадын амьд хонин бухыг манай хойч үеийнхэн олж үзэж болох юм.

	 

	 

	Холбооны засгийн газар эхлээд бизоныг хамгаалах талаар санал болгосон бүх арга хэмжээг авахаас мөн л түдгэлзсээр байлаа. АНУ-ын конгресст Шериданы үзлийг илэрхийлсэн нам хүчтэй байсан, түүгээр ч барахгүй ерөнхийлөгч Грант түүнийг дэмжиж байсан бололтой.

	Америкийн бизоныг аврах ажлыг индианчүүд санаачилсан байна. Энэ амьтан олон зууны турш индианчүүдийг хооллож, хувцаслаж байсан төдийгүй нумд зориулан шөрмөс, ор, дэвсгэр хийх арьс зэрэг тэдний гэр орны хэрэгцээт бараг бүх зүйлийг өгч байсны гадна эврээр нь аяга, халбага, арьсаар нь гутал, орон сууцныхаа хана, дээврийг хийдэг байлаа. Техасын хууль тогтоох хуралд сууж байсан «ёсорхог хүмүүс» Америкийн бизоныг улаан арьстны холбоотонд тооцсон нь зөв тунгаасан хэрэг байв!

	1873 онд Тэнүүлч Койот нэртэй индиан хүн, хоёр өсвөр бизон бух, гунжийг барьсан байна. Тэр, түүнийгээ арчилж өлсгөлөн тэнүүлч дээрэмчдээс нууж байлаа. Хорин гурван жилийн дараа Койотын сүрэгт гурван зуун бизон байлаа. Энэ зууны эхээр АНУ-ын засгийн газар тэднийг худалдан авч Йеллоустоны үндэсний цэцэрлэгт хүрээлэнд шилжүүлсэн байна. Америкийн бизоны дархан цаазтай газар Канад, Атабаскад ч байгуулагдаж тэнд бизоныг морьт цагдаа хамгаалж байв.

	Хорнедегийн үндэслэсэн, Америкийн бизон аврах нийгэмлэг ерөнхийлөгч Теодор Рузвельтийн дэмжлэгтэйгээр ажлаа өрнүүлж түүний амжилт нь өөдрөг биш үзэлтнүүдийг ч баярлуулсан байна. 1910 он болоход бизоны тоо хоёр дахин нэмэгдэж бас арван жил өнгөрөхөд тэдний тоо 8539, 1933 онд 21 701 болжээ (тэдгээр нь АНУ-д-4404, Канадад-17043, Аляскад-46, Мехикогийн амьтны хүрээлэнд-3, Өмнөд Америк болон Европын амьтны хүрээлэнд 205 байлаа).

	Эдүгээ дэлхий дахинаа арван сая гаруй Америкийн бизон байна гэж Британийн байгаль судлаач Филипп Стрит нотолж байна47. Бүр саяхан 1951 онд нийгэмлэгийн жагсаалтад дөнгөж 23 340 бизон (Америкт болон ертөнцийн бусад хэсэгт) байсан болохоор тэр тун их андуурчээ гэж би бодож байна. Гэхдээ Америкийн бизонд сөнөх аюулгүй болсон нь маргаангүй. Тэд аврагдаад байна!

	Бас үслэг арьс олзворлогчдын бараг бүгдийг нь хөнөөсөн Австралийн уутат баавгай, Командор болон Алеутын арлын үхэр халиу, Оросын минж, ойн булга, бөхөн, альпийн сэлэм эвэрт, Калифорнийн далайн заан, Канадын заарт бух аврагдаад байна.

	Ойн булгыг нөхөн сэргээсэн түүх нь зөвлөлтийн биотехникийн шинжлэх ухааны гялалзсан амжилт юм.

	Тусгайлан хамгаалах арга хэмжээ авсны үрээр нэг үе бараг бүрэн алга болсон бөхөн сүрэг одоо Казахстаны талд дахин нутагшиж байна.

	 

	Амьтан судлаачид ойн булгыг сөнөсөн зүйлийн жагсаалтад оруулчхаад байсан цаг ч байв. Октябрийн хувьсгалын дараа залуу Зөвлөлт улс дайн, түрэмгийллээр эвдэрч сүйдсэн аж ахуйгаа нөхөн сэргээж эхэлсэн билээ. Ойн булганы хөөрхийлөлтэй байдлыг ч анхааралдаа авсан юм.

	1927 он — ойн булгыг сибирийн ойд өргөн фронтоор нөхөн сэргээх нийт арга хэмжээний эхлэл болсон юм. Эхлээд хагас зуун үнэт анг Доод Амур мужийн тайгад шилжүүлэн тавьжээ. Жилийн дараа «шилжин нүүлгэсэн» бяцхан ан, Карагин (Камчатка орчмын) арал дээр суурьшсан байна.

	Сэлмэн эвэрт ямаа.

	 

	Хожим нь ойн булганы томоохон хэсгийг Тюмень, Эрхүү, Чит, Кемерово, Томск, Свердловск муж, ЗСБН автономит Буриад, Якут улс, Красноярск хязгаар, Казахстанд хүртэл аваачсан байна.

	Бүр Аугаа их Эх орны дайны өмнө дөрвөн мянга гаруй булгыг Зөвлөлт Холбоот Улсын ой, тайгаар тараан нутагшуулжээ.

	Түүний үр дүн хүсэн хүлээж байснаас ч хамаагүй давж гарсан байна. «Эдүгээ ЗСБНХУ-д ойн булга, зуун жилийн өмнөхөөс цөөрөөгүйгээр барахгүй, олон ч болсон байж магад юм» гэж профессор В. Н. Скалон бичжээ.


АМЬД БАЙГАА «МАЛТМАЛ» АМЬТДЫГ ШИНЖЛЭХ УХААНД ЗОРИУЛАН ХАМГААЛЪЯ

	 

	АВСТРАЛИ БОЛ ДУР ТАТСАН ТИВ

	 

	Шинэ Зеландын хүнгүй хад цохиотой аралд гурван нүдэт гаттери буюу туатара гүрвэл амьдардаг. Гүрвэл нь биерхэг, муураас ч том, маш эртний, үлэг гүрвэлийн ойр төрөл нь юм.

	Олон жилийн өмнө газар дээр үлгэрийн луутай төсөөтэй үлэг гүрвэл, бронтозавр, ихтиозавр, диплодок зэрэг аймшигтай гүрвэлүүд амьдарч байлаа.

	Гэтэл бүр урьд нь гурван зуун сая жилийн өмнө үлэг гүрвэл ч байсангүй. Гагцхүү түүхийн өмнөх үеийн «мэлхий» болох стегоцефалууд усны дэргэдүүр залхуутайяа мөлхөж байлаа. Стегоцефалаас л үлэг гүрвэл үүсжээ.

	Харин түүнээс гаттери үлэг гүрвэлээс өмнө үүссэн байна.

	Энэ бүх аймшигт амьтад аль хэдийнээ сөнөж, харин гаттери эсэн мэнд үлдээд эдүгээ ч амьдарч байна.

	Эрт дээр үед нугалмайт амьтдын өвөг дээдэс гурван нүдтэй байжээ. Хоёр том нь толгойн хажуугаар, гурав дахь жижгэвтэр нүд нь зулай дээр байрладаг байв. Тэр тэнгэр рүү хардаг байжээ. Дараа нь энэ нүд илүүдэж хатангирлаж эдгэсэн байна. Тэр нь байгаагүй юм шиг л сөнөж бүр үгүй болсон ажээ. (Дашрамд, олонхи гүрвэл, замба гүрвэлийн гурав дахь нүд бүр алга болчхоогүй, түүний үлдэгдэл сайн ялгагдахаар байдаг.)

	Шинэ Зеландад амьдарч байгаа үлэг гүрвэлийн «төрөл» гаттери. Хамгийн эртний нугалмайт амьтан.

	 

	Зарим үед бас загасны жараахай гурван нүдтэй гардаг. Ингэж амьтан, хүнд, өвөг дээдэст нь байсан хэрэггүй эрхтэн гэнэт гарахыг атавизм (удам дууриалт) гэж нэрлэнэ.

	Хүнд, бидэнд ч гэсэн гурав дахь нүдний өчүүхэн үлдэгдэл болох боргоцой48 хэлбэрийн (ийнхүү нэрлэдэг) булчирхайнцар буюу өнчин тархи (тэр нь ердөө 100— 200 миллиграмм жинтэй) уураг тархинд хадгалагдан үлдсэн байдаг.

	Гэтэл гаттерийн гурав дахь нүд нэлээд сайн, бараг жинхэнэ юм шиг байдалтай байдаг. Тэр нь зулай дээр нүдний жижигхэн ухархайд байрлаж дээгүүрээ нимгэн тунгалаг хальсаар бүрхэгдсэн байна. Гаттери харахдаа муу, харанхуй, гэгээтэйг дөнгөж ялгадаг.

	Харин гаттери гэрэлд дургүй, нарнаас нуугддаг. Тэр нь газар дор нүхэнд амьдарна. Гэвч нүхээ өөрөө ухдаггүй, салхич шувууны үүрэнд зочлон ирдэг.

	Гаттери амьдардаг арлууд дээр олон мянган салхич шувуу үүрлэдэг. Гаттери, салхич шувууны нүхэнд орж бүхэл өдөржингөө тэнд байна. Гагцхүү шөнө болохоор тэр эмгэн хумс авлахын тулд нүхнээсээ гарна. Шувуу, мөлхөгч хоёр хоорондоо маргалддаггүй.

	Орцын гүн дэх нэг нүхэнд навчаар хийсэн хэвтэр дээр гаттери, салхич шувууны бүл хоёулаа амьдрах явдал цөөнгүй тохиолдоно. Зарим үед гүрвэл хэвтрээ ухаж түүн дотор өндгөө орхино. Харин нүхний нөгөө буланд салхич шувууны эмэгчин нь ангаахайгаа дарна. Гаттери нумлан нугарч зэргэлдээ нь унтдаг, шувуу, ангаахайг хэзээ ч гомдоодоггүй.

	Биологичид, гаттерийн талаар эртний үлдэс болох энэ гүрвэл нь амьд байгаа «малтмал» амьтан юм гэж ярьцгаадаг. Энэ үгэнд егөөдсөн, эсвэл буруушаасан зүйл аль аль нь байхгүй, байгалийн гайхамшигт үзэгдлийг бахархан даруухан дуу тавьсан хэрэг юм.

	Амьд байгаа «малтмал» амьтан гэдэг чинь юу вэ? Эрт дээр өнгөрсөн үед гарч өөрийн үеэ өнгөрүүлсэн маш эртний амьтан юм. Тэдгээр буюу тэдгээртэй маш адилхан амьтад, манай ертөнцийн түүхийн бүр эхэн үед «дэлхий идэрхэн байхад» амьдарч байжээ. Тэр цагаас хойш аль хэдийнээ сөнөсөн ертөнцийн хуучны үзэл баримтлан хөшилдсөн энэхүү «хэлтэрхий» бараг өөрчлөгдсөнгүй. Тэдний хувьсал нь зогсчихсон мэт байлаа. Амьд малтмалууд нь ямар нэг маш жижигхэн талбай бүхий районд амьдарна. Тухайлбал, гаттери Шинэ Зеландын хэдхэн арлаас өөр хаана ч амьдардаггүй юм. Тэдний амьдарч байгаа газар дахь амьдралын нөхцөл байнга, хэдэн сая жилийн туршид бараг өөрчлөгдөхгүй байдаг. Үүнд л эртний үлдэс амьтад гайхалтай хуучнаа баримталдгийн нууц байгаа бөгөөд зүйрлэлд дуртай хүмүүс, түүнийг «амьд малтмал» ч гэж нэрлэж байна. Гадаад нөхцөл өөрчлөгдөөгүй болохоор шинэ дадал заншил, эрхтэнтэй болж зохицох шалтгаан байсангүй.

	Австралид амьдарч байгаа зэрлэг. нохой Динго. Нутгийн хоньчид хайр найргүй мөрдөн хөөдөг ажээ.

	 

	«Амьд малтмал» нь заавал эртний амьтад, ямар ч гэсэн ертөнцөөс тасарсан том биш район — саланги арал, өндөр тэгш газар, цөл, нуур, тэнгист бараг байнга амьдрагчид байх ёстой.

	Жижигхэн газар уу? Харьцангуйгаар жижигхэн. Яагаад гэвэл нэлэнхийдээ «амьд малтмал»-тай бүхэл бүтэн эх газрыг ч мэдэж байгаа билээ. Энэ бол Австрали юм.

	Зуун сая орчим жилийн өмнө Австрали, дэлхийн бусад эх газраас тасарчээ. Тэр үеэс эхлэн түүнийг бүх талаас нь өргөн тэнгис далай хүрээлж байна. Түүний өмнөхөн нь газар даяар үржсэн уутат амьтад (имжийг санагтун) тав дахь тивд өөрийн бүрэн эзэмшлээ олж авчээ. Уутат биш амьтад энэхүү эх газар арал болсон хойно дэлхий дээр бий болсон байна. Тэд Австралид өөрсдөө хүрч чадахгүй байсан. Гагцхүү зэрлэг динго нохой, харх, хулгана дархи унаж ийшээ хөвж ирсэн бол сарьсан багваахай агаараар нисэж иржээ (нохойг хүмүүс л аваачсан бололтой).

	Австрали бол бас хамгийн балар цагийн амьтан, сүүн тэжээлтний дунд «амьд малтмал» болсон нугасан хошуут, юлэр эсэн мэнд үлдсэн цорын ганц орон юм. Тэдгээр нь гүрвэл төст өвөг дээдсийнхээ уламжлалаар амьдарч амьд зулзага төрүүлэлгүй харин шувуу шиг л өндгөө орхидог байна!

	Австралийн ургамал ч гэсэн маш өвөрмөц, тэдгээрийн зуу орчим зүйл нь өөр хаана ч тааралддаггүй. Нэг үгээр хэлэхэд, энэ нь хосгүй орон юм.

	 


ГАЙХАМШИГТ ИМЖ!

	 

	Хамгийн «хачин жигтэй» амьтны нэг имжийг (кенгуру) 1770 онд алдарт «Эндевор» хөлөг онгоц нь Австралийн эрэг орчимд зангуугаа хаяад байхад ахмад Жеймс Кук нээж, анх удаа тодорхойлон бичсэн гэж олонтоо яригдаж, бичигддэг.

	Гэвч энэ нь үнэнтэй биш юм. Кукээс зуун тавин жилийн өмнө Голландын Франс Пелсарт, үлэмж эмгэнэлт нөхцөлд имжтэй анх удаа танилцжээ.

	1629 онд түүний «Батавия» хөлөг онгоц Баруун Австралийн эргийн дэргэд сүйрсэн байна. Ахмад Пелсарт тусламж авахаар жинхэнэ Батавия (Ява арал дээр, одоогийн Жакарт) руу оджээ. Харин энэ үед Австралийн эрэгт үлдсэн усан цэргүүдийн зарим нь далайн дээрэмчид болохыг хүссэн эртний мөрөөдлөө хэрэгжүүлэхээр шийджээ! Тэд үгээ ололцон, бодвол өөр зүйлийн тухай мөрөөдөж байсан зуу орчим нөхдөө алсан байна.

	Аз болоход Пелсарт, Батавиягаас нэмэгдэл хүчний хамт буцаж ирээд сайн дурын дээрэмчдийг хууран мэхэлж чадсан бөгөөд тэднийг олзлон эрэгт үлдээх хоёр хүнээс бусдыг бүгдийг нь цаазалжээ. Энэ хоёр хүн Австралийн анхны цагаан арьст «нүүн суурьшигч» байлаа.

	Далайн дээрэмчидтэй тулгарсан адал явдлаас гадна Пелсарт болон түүний нөхөд өөр нэг сэтгэл хөдөлгөм үйл явдлыг үзсэн нь энэ номын сэдэвтэй шууд холбоотой юм. Тэд, Шинэ Голландын (тэр үед Австралийг ийнхүү нэрлэдэг байжээ) тэгш талд маш гайхалтай амьтан үзжээ. Тэр амьтан хойд талын хоёр урт хөл дээрээ дэвхрэг шиг дэвхэрч байлаа. Амьтан урд талын богино сарвуугаа цээжиндээ наалдуулсан байв. Түүний сүүл нь бас «урт сүүлт самж бичнийх шиг маш урт» байлаа.

	«Дэвхрэгч»-ийг барихад түүний гэдэс дээр том халаас шиг ямар нэг гайхмаар уут, бас уутан дотроос өчүүхэн жижиг зулзага олджээ. Зулзага нь тэр уутанд төрдөг гэж далайчид бодсон бөгөөд тэр алдааг одоо ч Австралийн олон фермийн эзэд хийж байна.

	Европчуудын үзсэн анхны имж бол жижигхэн, бутны валлаби-дама буюу таммар-валлаби (Thylogale eugenii)49 байлаа. Гэтэл тэр тухай, энэ амьтны тухай мэдээ хоёр зуун жилийн дараа л Европ... хүрсэн билээ. Тэр нь үүнээс өмнө хүрсэн нь үнэнтэй боловч архивд дарагдаж байсаар Австралиас Кукийн авчирсан «имж» гэсэн үг дэлхий даяар тархсаны дараа л уг мэдээг санаж хайж олсон ажээ.

	Энэ явдал 1770 онд болсон юм. «Эндевор» Австралийн дорнод эргийн Том Бартаат хаданд гэмтжээ. Хөлөг онгоцыг засаж байх үед Кук болон байгаль судлаач, шинжлэх ухаан-урлагийн ивээгч Жозеф Бенкс нар эрэгт ан агнахаар одсон байна. Тэд энд амьдардаг гайхалтай амьтны тухай олон зүйл сонссон байлаа. Энэхүү амьтан нь өндрөөрөө хүн шиг, толгой нь бугынх шиг, сүүл нь урт, бас мэлхий шиг үсэрдэг ажээ! Кук «мэлхий шиг» харайдаг «молтогчин туулай»-г үзсэн боловч хүний хэртэй өндөр том амьтантай тааралдаагүй байлаа. «Эндевор»-ын мэргэжсэн хүмүүс нэг удаа үл мэдэгдэх амьтны баасыг олж мөрийг нь судалж «өвсөөр хооллодог, өндрөөрөө бугаас багагүй» гэж тэд дүгнэлт хийсэн байна.

	Жозеф Бенкс, грейгаунд буюу өөрөөр хэлбэл Английн тайга нохой дагуулж явжээ. Тэр нохой өөрөөс нь зугтан «дөрвөн хөлөөрөө гүйхийн оронд хоёр хөлөөрөө харайж байсан», дөрвөн том «алагдаахай»-г өндөр ногоон дунд мөшгөж байлаа. Гэтэл тэд хоёр хөлөөрөө харайсан мөртөө дөрвөн хөлт нохой гүйцэж амжихгүйгээр тийм хурдан зайлан оджээ.

	Хожим нь Кук, хоёр хөл дээрээ харайдаг амьтныг юу гэж нэрлэдгийг нутгийн анчдаас асуусан байна.

	Тэр, анчдад хандан Англиар:

	— Саn you tell me!.. (Та над хэлж болох уу!..) хэмээн асуухад, Австраличууд түүнийг сонсолгүй түүний асуултыг өөрийнхөөрөө

	— Кэн тэл ю? гэж давтсан байна. Кук:

	— Кен-гу-ру? (Имж үү) гэж дахин асуухад, тэд толгойгоо дохин

	— Тиймээ, тийм гэж зөвшөөрсөн гэж ярилцацгаадаг.

	Эвдэрсэн утсаар ярьсан юм шиг аргаар Английн «Кэн ю тел ми» гэсэн элэгсэг өгүүлбэрээс одоо ертөнц дээр бүгд мэддэг болсон «кенгуру» (имж) гэсэн үг үүсжээ.

	Зарим нь бүх зүйл өөрөөр болсон гэж баталдаг. Кук, «Кэн ю тэл ми?» хэмээн асуусан байж болох юм. Тэгэхэд хариуд нь «кенгуру»-тэй төсөөтэй үг бувтнасан нь Австрали хэлээр «би мэдэхгүй» гэсэн үг байжээ гэцгээдэг.

	Эцсийн гурав дахь нь эд бүгд худал зүйл гэдэг. Үнэхээр «кенгуру» гэсэн үг (үнэндээ гангуру) Кукийн энэхүү «гангуру»-тай тааралдсан яг тэр газар Куктауны ойролцоо нүүдэллэдэг нутгийн овогтны хэлэнд байгаа юм.

	«Эндевор»-ын далайчид чухамхүү ямар имж харсан нь (хожим нь хэд хэдийг нь барьжээ) яв цав мэдэгдэхгүй байгаа юм. Энэ нь шилбүүрэн сүүлт валлаби байсан лавтай байх гэж бодоцгоож байна. Байгаль судлаач Муллер 1776 онд Wallabia canguru гэсэн латин нэр түүнд өгчээ.

	Хорин жил ч болоогүй байтал Кукийн араас энд шинээр нээгдсэн бүх нутаг дэвсгэрийн амбан-генерал тэргүүтэй Британийн анхны флот Австралийн эрэгт иржээ. Тэгээд эндээс Англи руу явсан анхны хөлөг онгоцоор л амбан, түүний офицерууд амьд... имжийг III Георг ванд бэлэг болгон илгээсэн байна.

	Англид далайн чанадын хачин амьтныг баяр бахдалтай угтан хүлээжээ. Олон мянган Лондончууд түүнийг үзэхээр яарчээ. Имжийн жинхэнэ болон хуурмаг чанар чансааг хэт өргөмжилсөн зарлал хэвлэж хотоор тарааж наасан байна. Тухайлбал тэдний нэг нь иймэрхүү үг хэллэгтэй байлаа.

	 


ГАЙХАМШИГТАЙ ИМЖ

	 

	Европт амьд ирсэн цорын ганц имжийг өдөр бүр өглөөний наймаас оройн найман цаг хүртэл Стрэнд дахь Лицеумд үзүүлнэ. Энэхүү хачин жигтэй, гоо сайхан, номой амьтан биеийн шинж төрх, хэмжээ, аль алинаараа дөрвөн хөлт бусад бүх амьтантай адилгүй! Түүний олон тооны, онц гойд чанар нь өргөн олон үзэгчдийн дүрслэн байгаа бүх зүйлээс давамгайлна. Үзэгчид түүнийг ажиглан суухдаа баярлан бахдаж ер бусын амьтныг алга ташин сайшааж байна.

	 

	Тэгээд цааш нь бүгд л иймэрхүү зүйл бичсэн байжээ. Харин эцэст жижиг үсгээр:

	 

	«Үзэх үнэ — нэг шиллинг» гэж бичсэн байв.

	 

	Гэвч имжийг өргөмжилсөн зарлал зохиогчдын магтаал дотор түүний хамгийн ховор нэг чанарыг дурдаагүй байлаа. Уг чанарыг ахмад Кук ч, түүнийг дагалдагч-байгаль судлаач Соландер, Бенкс нар ч ажиглаагүй байна. Гэтэл хашир усан цэрэг Франс Пелсарт түүний тухай мэдэж байлаа. Тэр «Эмэгчин нь гэдэс дороо ууттай, түүн рүү гараа шургуулж болно. Бид, амаараа хөхөнд дүүжлээстэй байгаа зулзага уутан дотроос олсон билээ. Иймэрхүү хэд хэдэн, бүгдээрээ буурцгийн хэртэй «үр хөврөл»-ийг бид үзсэн бөгөөд тэдгээр нь хөхнөөс урган гардаг бололтой» гэж бичжээ.

	Имжийн зулзага нь ердийн замаар төрдөггүй, харин хөхнөөс гөлөглөн гардаг гэсэн энэхүү үзэл урьд ч маш өргөн дэлгэрсэн байлаа. Эдүгээ ч гэсэн Австралийн олон фермийн эзэд, алимын мод болон имжийн хооронд зарим төстэй тал бий бөгөөд тэдний мөчир дээрх үр, хөхөн дээрх зулзага хоёр ойролцоогоор адилхан ургадаг гэдэгт итгэдэг байна. Уутат амьтнаар мэргэжиж нэрд гарсан Эллис Трофтон, имж зулзагаа яаж төрүүлдэг талаар Австралийн сонинд нэгэн удаа тодорхойлон бичжээ. Тэгээд эгдүүцэн зэвүүцсэн уншигчаас захидал авахад, ямар ч «трофтонууд» болон «Питт, Джорж Стрит» мэтийн бусад ухаантнууд хэн нь ч шүүмжлэн ярьж, бичиж байлаа гэсэн имжийн зулзага хэрхэн төрдөг тухай өөрийн үзлийг баримталсан хэвээр байх болно гэж тэр мэдэгдсэн байжээ.

	Одоо Австралид амьдарч байгаа уутат амьтдаас хамгийн алдаршсан нь имж юм.

	 

	Энэ тухай байгаль судлаачид удаан хугацаагаар маргалдсан юм. Тэдний цөөнх хэсэг нь имж, ургамал шиг ургадаггүй, харин амьтанд байдаг ердийн замаар үрждэг гэдэгт эргэлзэж байсан. Гэтэл нялх «хөврөл» нь уутан дотор өөрийнхөө хөгжлийг дуусгахын тулд эхийнхээ уутанд яаж хүрдэг талаар онцгой их маргаж байлаа. Тэгээд нэлээд саявтар л үнэн мөн нь гүйцэд тогтоогдсон юм.

	Анхны зөв ажиглалт (түүнд тэр болгон итгэхгүй байв) маш эрт хийгдсэн боловч гүйцэд тогтоосон гэдгийг би хэллээ.

	Тэр үед50 амьтан судлаачид имж болон бусад уутат амьтад нялх зулзагаа уруулаараа хавчиж уутандаа хийдэг. Энэ үедээ эх нь сарвуугаараа уутаа онгойлгодог юм шиг бодоцгоодог байв. Энэ үзлийг Английн нэрт биологич Ричард Оуэн дэмжин гүнзгийрүүлжээ. Өнгөрсөн зууны эхээр түүний хамтран ажиллагч, Филадельфийн профессор Бартон, Америкийн опоссумын, амьтнаас өттэй илүү адилхан зулзага, өөрөө гулсаад эхийнхээ хэвлийн уут руу хэрхэн орохыг харсан байхад ч гэсэн Оуэн түүнд итгээгүй байна.

	Ричард Оуэн имжийг уутан дотроо зөөдөг аргын тухай худал хуурмаг, тэгэхдээ «амь бөхтэй» онолоо гүнзгийрүүлэхээс гурван жилийн өмнө Лондоны амьтан судлалын сэтгүүл, цэргийн эмч Александр Коллийн маш сонирхолтой өгүүлэл нийтэлсэн байна. Өгүүлэл нь Оуэны онолд шууд хамаатай байсан боловч түүнд анхаарлаа хандуулаагүй нь маш харамсалтай юм.

	Колли бичихдээ: тэр «гарсан дороо, эхийнхээ гэдэсний үсэн дээгүүр уутны ам руу мөлхөж байв. Харин эх нь удам руугаа толгойгоо эргүүлэн түүний эмгэн хумснаас илүүгүй хурдтайгаар хөдөлж байхыг анхааралтай ширтэж байлаа» гэжээ.

	Жишээлбэл, таммар-валлаби имж — эх чигчий хуруунаас жижигхэн зулзагын тухай ийнхүү өгүүлжээ51. Эх нь зоогоороо хэвтэж, өчүүхэн жижиг, сохор, дүлий, тэгэхдээ уутны ам руу гулсан гулссаар, бушуухан түүн рүү орж, тэндээс хөхөө олоод сороод авах юм сан гэсэн «агуу их үзэл» дарагдашгүй нэгэн өдүүлбэрээр зоригжин яваа үр хөврөлийнхөө баатарлаг аяныг нэлээд хайхрамжгүй ажиглаж байжээ. Бүр төрж гарахаас нь өмнө түүний удамшлын хромосомын нууц түлхүүрт бичигдсэн агуу их зөн нь эдүгээ бидэн явагч үр хөврөлийг, төрүүлсэн амьтныхаа хэвлийгээр үсэн ширэнгэ дундуур амаргүй зам туулахыг албадсан ажээ.

	Зулзага хөхөндөө хүрч зуурахад Колли, түүнийг хөхнөөс нь салгаж уутны ёроолд тавьсан байна. Цагийн дараа үр хөврөл? зулзага? авгалдай? (түүнийг юу гэж нэрлэхийг бүү мэд!) юу хийж байгааг шалгахаар ирэхэд тэр эхийнхээ «өвөр дотор» хөдөлж хөхөө эрж байжээ. Тэгээд хоёр цагийн дараа хөхөө олж, түүнд бат бэх зүүгдсэн байна.

	Уутанд хүрэхийн тулд имжийн бичил зулзага багагүй замд гулсах хэрэгтэй болдог. Тэр хэрхэн замаа олдог вэ? Яагаад замаа алдчихгүй байна вэ? Эх нь түүнд ямар ч туслалцаа үзүүлдэггүй, өөрөө зоогоороо хэвтээд түүнийг хайхрамжгүй харж байдаг, хаана ч түлхэн ойртуулж чигийг нь заадаггүй нь52 бүх ажиглалтаар53 нотлогдож байгаа шүү дээ.

	Дашрамд, энэ яг ч тийм биш, явах замыг нь долоож ямар нэг зүйлээр тусалж байна!

	Эх имж төрөхийнхөө (мэдээжээр ямар ч өвдөлтгүй явагддаг) өмнөхөн гэдсээ долоож эхэлдэг. Газар сайгүй биш, харин уутанд орох зам болох нарийн зурвас гарган маш шамдангуй долооно! Энэ зам нь ариутгагдсан (маш цэвэр долоосон болохоор), сайн заагч тэмдэгтэй (нойтон учраас) байна. Зулзага нь ч нойтон үсээр л гулсахыг хичээнэ. Замаасаа гарч хуурай үс рүү орвол тэр дороо эргэнэ.

	Тэр нь урд сарвуугаа сэлүүрээр сэлж байгаа мэт ажиллуулан гулсдаг. Номиных шиг хурц хумстай бадируун том, чадалтай сарвуутай юм. Харин хойд сарвуу нь бас л хөгжиж гүйцээгүй учраас түүн дээр хуруу ч байдаггүй. (Нас гүйцсэн имжийнх бүр эсрэг, урд сарвуу нь хөгжиж гүйцээгүй мэт байна.)

	Нялх имж, эмгэн хумснаас хурдангүй гулсдаг боловч хагас цагийн дараа уутанд орж алга болдог.

	Ээжийнхээ «уутнаас» хөхөө олтол бас л багагүй хугацаа өнгөрнө. Хөхөө олонгуутаа шүүрч аваад түүнд дүүжлэгдэнэ. Тэгээд л мөчир дээр байгаа жимс шиг хөдөлгөөнгүй болно. Түүгээр ч барахгүй сүүгээ өөрөө сордоггүй, хөх нь агшиж хоёр хэвлийт «авгалдайн» хоолой руу сүү шүршинэ.

	Тэгээд дараа нь удаан хугацаанд урт, том имж болж гүйж суртлаа аюул тулгарах болгонд (бас тэгээгүй ч байсан) эхийнхээ уутанд орж нуугдана, бүр уутандаа багтахаа болиод урт хөл нь гадагш унжиж байхад ч бас л нуугдана.

	Зулзагаа «өвөртөлсөн» эх имж нь том харайж мөрдөлтөөс зугтан зайлдаг. Харин дайсан түүнийг гүйцвэл амьд тээшээ хүү татуулахаар тэдэнд хаяж өгнө. Энэ нь бас л амиа аврах хамгийн эртний хэрэгслийн нэг болох биеэ зэрэмдэглэх маягийн арга юм! Аюул тохиолдсон үед гүрвэл сүүлээ, дэвхрэг хөлөө, нүмэр тэмтрүүлээ, харин имж өөрийн цорын ганц зулзагаа өгч салдаг.

	Тэгэх тусмаа ийнхүү үнэ цэнээр аврагдсан амьдрал үргэлжилсээр байна.

	Уутат баавгай буюу коала. Эх нь нуруун дээрээ том, жижиг хэд хэдэн бамбаруушийг үүрч явдаг.

	 


НУГАСАН ХОШУУТАЙ, ӨНДӨГ ГАРГАДАГ АРААТАН АМЬТАН

	 

	Анхны нугасан хошуутыг хэн барьсныг бид мэдэхгүй боловч энэ явдал хэзээ, хаана болсон нь яв цав мэдэгдэж байна. Тэр нь 1797 оны арван нэгдүгээр сард Шинэ Өмнөд Уэльсийн Хокесберид болжээ. Английн байгаль судлаачид байж боломгүй амьтны арьсыг хараад тэдний олонх нь дуураймал зүйл гэж үзжээ. Халуун орны ямар нэг араатан амьтны арьсанд наргианч хүмүүс нугасны хошуу оёчхож хэмээн бодоцгоосон байна. Өмнөд Азиас иймэрхүү зүйлийг нэг биш удаа авчирч байсан бөгөөд хар самж бичинд загасны сүүл залгаад түүнийг хүн загас гэж өгөх, эсвэл мовлойд азарган тахианы толгой хийх зэрэг иймэрхүү гаж амьтныг Европт «василиск» гэж нэрлэдэг байв. Ховор хачин зүйл цуглуулах явдал тэр үед «мод» болж элдэв шалдвын юм цуглуулдаг байлаа. Хорин таван жил өнгөрсний дараа Эдинбургийн анатомич Роберт Кнокс «Эрдэмтэд, байгалийн энэхүү ховор бүтээлийг дорно зүгийн «хүн загас» болон иймэрхүү төрлийн бусад хуурмаг зүйлтэй нэг эгнээнд тавин тооцох дуртай байжээ» хэмээн бичсэн байна.

	Британийн музейн байгаль судлаач доктор Шоу нугасан хошуутай гаж амьтны арьсыг шинжлэн судлахаар туршаад үзэхээс өмнө жил өнгөрсөн бололтой. Шоу арьсыг анхааралтай үзээд хүний гараар хийгдсэн дуураймал зүйл юу ч олоогүй бөгөөд тэр нь байгалийн бүтээл болох нь маргаангүй байв. Тэр энэхүү хачин жигтэй бүтээлийг Рlаtурus аnаtius буюу латинаас орчуулахад «нугасны заваан хөлт» гэсэн утгаар нэрлэжээ.

	Амьтны ангиллын нэрт мэргэжилтэн геттингений профессор Блюменбах ер бусын араатан амьтны арьсыг өөрөө үзэхийг хүссэн байна. (Тэр Британийн мэргэжил нэгт нөхөртөө итгээгүй бололтой.) Нугасан хошуутын арьсыг Герман руу илгээжээ. Гэтэл Блюменбах ч ямар нэг хиймэл хуурмаг зүйл олсонгүй, түүний арьс, хошуу, сарвуу дээрх сарьс нь бүгд жинхэнэ байлаа. Харин Блюменбах энэ араатныг Ornithorhynchus paradoxus (гаж шувуун хошуут) гэж өөрчлөн нэрлэснээр тэрээр шинэ нэртэй болжээ. Учир нь платипус гэсэн латин нэрийг хэдийнээ нэгэн цох хүртсэн байлаа. Энэ тухай Шоу мэдээгүй байжээ. Гэтэл амьтны ангиллын дүрмээр амьтны хоёр өөр төрлийг нэг ижил нэрээр нэрлэх ёсгүй (будилаан хийхгүйн тулд) ажээ.

	Шувуун хошуутай, өндөг гаргадаг ер бусын араатан амьтан — нугасан хошуут.

	 

	Харин шинэ амьтанд нэр өгөх нь хамгийн төвөгтэй биш. Амьтны ертөнцийн бусад бүтээлийн дотор түүний байдал, тэдгээртэй холбогдох төрлийн холбоог тодорхойлох л хамгийн хүнд юм. Энэ нугасан хошуут гэдэг юу вэ? Шувууны хошуутай араатан уу, эсвэл араатан биетэй шувуу юу? Аль эсвэл үст гүрвэл үү?

	Нугасан хошуут юу болох тухай маргаан зуу орчим жил үргэлжилсэн байна. Блюменбах, нугасан хошуутын арьс, үсээр бүрхэгдсэнийг хууль ёсоор үндэслэн түүнийг сүүн тэжээлтний ангид буюу араатан амьтанд хамааруулжээ. Тэр тэндээ л үлдээсэй. Гэтэл спиртээр боловсруулалт хийсэн бас хоёр нугасан хошуут араатныг Австралиас Англи руу илгээсэн байна. Нэрт анатомич Эверард Хом, түүнийг судлаад нугасан хошуутын нэг нь эмэгчин болохыг тогтоожээ. Гэтэл Хом яаж ч эрж хайгаад түүнээс сүүний хөх олоогүй байна.

	Хөх олоогүй мөртөө хам сүв! (клоака), өөрөөр хэлбэл, шувуу, гүрвэлийнх шиг шээс бэлгийн эрхтэн, гэдэснээс гадагш гарах нэг хам сүв олжээ. Сүүн тэжээлтэнд хам сүв байдаггүй. Гэтэл нугасан хошуутыг шувуунд ч, хэвлээр явагчдад ч хамааруулж болохгүй. Учир нь түүний арьс өд сөдөөр биш, хайрсаар ч биш, харин араатан шиг үсээр бүрхэгдсэн байгаа шүү дээ! Энэхүү будилуулсан нугасан хошуут нь урьд, хойд талаас нь харахад шувуу шиг, дундуураа араатан шиг ажээ...

	Эверард Хом, ямар ч аргагүй болсноо мэдээд амьтны ангиллын системд нугасан хошуутад зориулсан тусгай онцгой отряд бий болгох санал тавьжээ. Жилийн дараа үүнийг Францын биологич Этьен Жоффруа Сент-Илер хийж шинэ отрядад нэг орцот буюу өөрөөр хэлбэл, нэг хам сүвт амьтан нэр өгчээ.

	Тэгээд л асуудал бүрэн шийдэгдээгүй билээ. Энэхүү нэг хам сүвт амьтныг ямар ангид, хэвлээр явагчид, эсвэл сүүн тэжээлтний алинд нь оруулах вэ гэдэг нь урьдын адил тодорхойгүй байлаа.

	Тэдгээрийн аль алинд нь биш, харин түүнийг анхны араатны онцгой шинэ ангид тооцох хэрэгтэй гэж Ламарк өгүүлжээ. Тэр үед нугасан хошуутын нэг төрөл гарч ирсэн бөгөөд зараатай ч юм уу эсвэл... шуламстай? ч юм уу төсөөтэй, шувуун хошуутай бас нэг араатан болох өргөстэй хачин жигтэй амьтан юлэрийг54 (ехидна) Австралид нээсэн байна.

	Тэгээд тэр нь одоо хоёулаа болсон боловч ямар амьтан бэ гэдэг нь таавар хэвээр байлаа.

	Тэгтэл бас Австрали, Германаас хоёр шинэ мэдээ ирж ноён Жон Жемисон, нугасан хошуут өндгөө орхидог болохыг нотолсон байхад, харин Германы анатомич Меккель байж боломгүй амьтны эмэгчнээс сүүний булчирхай (тэгэхдээ хөхгүй) нээснээр Европын амьтан судлаачид өшөөрхсөн гурван лагерьд хуваагджээ. Эдгээр амьтад гагцхүү зулзагалах өдрөө болохоор сүүний өчүүхэн жижиг булчирхайгаа томруулдаг учраас тэр нь урьд ажиглагдахгүй байсан байна.

	Байгаль чиний ажил үйлс үнэхээр гайхамшигтай юмаа!

	Францын Сент-Илерчүүд (Этьен болон түүний хүү Исидор), Герман Блюменбах нар «Тийм байж болохгүй» гэж шийдэв. Араатан өндгөө орхидог юм бол түүнд сүүний булчирхай байх ёсгүй. Энэ бол өдөр шөнө болдог шиг л тодорхой зүйл. Тэгээд бас нялх нугасан хошуут, ийм хошуутай байж сүүгээ яаж хөхөх юм бэ? Меккель заарын булчирхайг сүүнийх гэж эндүүрснээс зайлахгүй гэж үзэцгээж байлаа.

	 «Үгүй би эндүүрээгүй. Харин нугасан хошуут өндгөө орхидог гэсэн цуу бол домгоос цаашгүй зүйл» гэж Меккель баталж байв.

	Жорж-Кювье, түүний мэргэжил нэгт нөхөд Бленвилль, Окен (бүгд агуу их хүмүүс) нар Меккелийн нотолгоог зөвшөөрч байжээ.

	Гэтэл ихээхэн мэргэжсэн өөр нэг хоёр хүн — Эверард Хом, Ричард Оуэн нар норманны цэцэн ухаан зааж тэдний аль алины нь хагас зөвшөөрсөн байна. Тиймээ, нугасан хошуут өндөглөдөг боловч өндгөө орхидоггүй, харин тэр нь өндөг дамжуулах цорго дотор хальс нь хагардаг учраас зулзага нь амьд мэндэлж түүний дараа эх нь сүүгээрээ тэжээдэг байж болох юм хэмээн тэд өгүүлжээ.

	1829 онд Этьен Жоффруа Сент-Илер, ялалт! хийчихсэндээ баярлаж Австралиас ирүүлсэн захиаг хэвлүүлсэн бөгөөд түүнийг илгээгч нь тэдэнд олдсон нугасан хошуутын дөрвөн өндөг олсон тухай тодорхой бичиж зургийг нь захианд хавсаргасан байжээ. Эдгээр тод, сайн зургийг мэргэжсэн хүмүүс хальт хараад л энэ чинь урт хүзүүт яст мэлхийн өндөг байна гэж ямар ч эргэлзэх зүйлгүй дүгнэлт хийсэн байна. Ингэснээр Сент-Илерийн ялалт нэг их удсангүй.

	Гэтэл хоёр жилийн дараа Меккель, Кювьегийн бүлэгт ялалт өгч болмоор шинэ захидал Австралиас иржээ. Дэслэгч Мол, нугасан хошуутын эмэгчний хэвлийгээс Меккелийн нээсэн булчирхайнаас заар биш харин сүү! гарч байхыг өөрийн нүдээр харжээ. Мол, нугасан хошуутын нүхэн дотроос өндөгний хальс олсон «яльгүй» нэгэн баримт энэхүү баяр бахдалыг нэлээд гутаачихсан юм. Гэвч энэ нугасан хошуутын өндөг байж магад уу...

	— Нугасан хошуутынх! гэж тэр дор нь Сент-Илерчүүд болон Блюменбах зарласан байна.

	Ингэж маргалдсаар гучин жил өнгөрчээ. 1864 оны есдүгээр сард профессор Оуэн Австралиас захиа авсан байна. Нэгэн ажилчин, нугасан хошуут барьж, түүнийг алт худалдан авагчид аваачиж өгөөд уг амьтныг дарсны хайрцагт хийж өглөө нь хайрцаг дотроос цагаан, тэмтэрч үзэхэд зөөлхөн хоёр өндөг олсон тухайгаа захианд бичсэн байв.

	Профессор Оуэн, нугасан хошуутын эмэгчин нь байгалийн замаар өндөглөсөн гэдэгт итгэхийг хүссэнгүй, харин амьд зулзага төрүүлэхийн оронд айснаас болоод түүнд зориулан бичсэн дүрмийг зөрчиж өндгөө гаргасан байх гэж боджээ.

	Эрдэмтдийн маргалдаан 1884 оныг хүртэл бас хорин жил үргэлжлэв. Энэ оны есдүгээр сарын 2-нд Монреаль хотноо Британийн шинжлэх ухааны холбооны цуглаан болж өнгөрчээ. Тэгтэл энэ цуглааны тэргүүлэгчдийн нэр дээр шууд Австралиас цахилгаан ирсэн байна. Тэр нь холбооны гишүүн Колдуэллээс ирсэн бөгөөд тэрээр нугасан хошуутын эмэгчин нь өндөг гаргахыг өөрөө үзжээ!

	Ховор тохиолдол болж, мөн тэр өдөр Австралийн Аделаидад өөр нэг шинжээч Вильгельм Гааке, нугасан хошуутын «үеэл дүү»— юлэрийн өндгийг цугларсан эрдэмтдэд үзүүлсэн байна. Уг өндгийг эхийн хэвлий дээрх нялх зулзагын уутнаас тэр олжээ. Гааке: «Үйлчлэгч, эмэгчин юлэрийг хойд хөлөөс нь доош унжуулан миний өмнө барьж би түүний хэвлийг тэмтрэн үзсэн юм. Тэгээд би эрэгтэй хүний цаг хийчхэж болмоор тийм өргөн том ууттай болохыг оллоо. Энэ нь өндгөө гаргаж, түүнийг хүлээн авахын өмнө бий болдог нялх зулзагын уут байв. Хожим нь зулзага өсөхийн хэрээр уут сунаж, харин тэр уутаа орхин явах болоход дахин агшдаг байна. Уутнаас өндөг сугалан авахдаа би хэчнээн их гайхсаныг гагцхүү амьтан судлаачид л ойлгох байх. Энэ бол эрдэмтдийн нийгэмлэгт миний үзүүлж чадах сүүн тэжээлтэн амьтны гаргасан анхны өндөг байлаа. Энэ санамсаргүй олзвор, намайг алмайруулснаас болж өндгийг хурууныхаа хооронд чанга атгахад тэр хагарсан юм. Өндөгний урт ойролцоогоор арван тав, өргөн арван гурван миллиметр, хальс нь хэвлээр явагч олон амьтдын адил пергамент шиг хатуу байсан юм» гэж өгүүлсэн байна.

	Ингэхлээр Сент-Илерчүүд (эцэг, хүү), Блюменбах, Кювье, Оуэн хэн хэн нь ташаарсан байжээ. Нугасан хошуут болон юлэр нь өндөг гаргадаг, бас сүүн тэжээлтэн араатан амьтан болох нь ээ. Энэхүү ховорхон зохилдооноос, бидний маш дээр үеийн өвөг дээдэс, үсэнд хучигдан, хүүхдээ сүүгээр тэжээх болсон атлаа өөрийн өвөг — хэвлээр явагчдын зарим шинжийг огт алдалгүйгээр хуучин заншлаараа өндөг гаргаж байсан ертөнц бий болоход ойртсон тэр эриний шинж тэмдгийг бид үзэж байна.

	 


НУГАСАН ХОШУУТ БА ЮЛЭР ӨНДӨГ ДАРАГЧИЙН РОЛЬД

	 

	Нугасан хошуутын эмэгчин өндгөө гаргахын өмнө таваас хорин метрийн урт нүх ухдаг. Тэрээр усны хажууд ухаж, түүний орцыг хүмүүсийн ямагт бичиж, боддог шиг (тухайлбал Брем) усан дор биш, харин усан дээр хийнэ. Шүдгүй эрүүгээрээ удаан хэмхэлж үнгэчсэн чийглэг навч (үүр дотор чийг хүрэлцээтэй, өндөгний хальс хатчихгүй байхын тулд чухамхүү чийглэг), ногоо, зэгс, модны мөчрөөр нүхнийхээ угт үүр барина55. Эд бүгдийг сүүлээрээ (харин хошуугаараа биш) ороож аваад нүхэндээ зөөж аваачдаг.

	Дараа нь эмэгчин нугасан хошуут өрлөгчин, нийвийгээр ажил хийж байгаа юм шиг сүүлээ ажиллуулж шороо, шавраар хаалт мэт зузаан хана хийж үүр бүхий тасалгааг нүхний бусад байрнаас тусгаарлана. Үүр дотор шаардлагат температур, чийглэгийг барьж байхын тулд үүнийг хийдэг. Дулаан, чийгтэй үүрэнд бэхлэгдсэн эмэгчнийг дайсан ч олоход амаргүй юм. Үнэндээ дайсан түүнд ховор боловч ямар ч гэсэн жижгэвтэр аварга могой, нутгийн замба гүрвэл, алс Европоос Австралид аваачсан үнэг дайсагнадаг.

	Эмэгчин нугасан хошуут, шавар ханаар ертөнцөөс тусгаарлаад бүдэг цагаан хоёр өндөг гаргана56.

	Тэдгээр нь зөөлхөн, хуруугаар барихад хальс нь үрчийнэ. Нугасан хошуут цагариглаж хэвтээд болзолт удмаа цээжиндээ наалдуулж биеийнхээ дулаанаар бүлээцүүлдэг57. Ингэхлээр нугасан хошуут хошуугаар шувуутай төсөөтэйн гадна өндгөө ч дардаг байна!

	Түүний үүр хийсэн, ялзарч байгаа ургамлын дулаан, түүнийг ээдэг байж болох юм. Харин доктор Крумбигель, арай ч тийм биш болов уу гэж өгүүлсэн бий. Нэгдүгээрт, навчин дэвсгэр нь ингэхэд дэндүү нимгэн, хоёрдугаарт, нугасан хошуутын зулзага нь навч энэ хугацаанд ялзарч амжаагүй байхад өндгөө хагалж гардаг. Өсвөр амьтан, арав-арван дөрөв хоногийн дараа (зарим ажиглалтаар долоо-арав хоногийн дараа) өндөгний шүдээрээ хальсаа урж хорвоо ертөнцөд хошуутай гардаг байна. Өндөгний шүд нь (тэр нь дээд эрүүний хоорондын ясанд ургасан байна) шувууны ангаахай, нялх хэвээр явагчид, нугасан хошуутай, юлэр мэтийн хальстай өндөгнөөс төрж гардаг бүх амьтанд байгалиас заяасан нэг ёсны консервын хутга билээ. Түүний цорын ганц үүрэг бол өндөгнөөс гарахын өмнө хальсыг хагалах явдал юм. Өндөгний шүд энэхүү төвөгтэй биш зорилтоо биелүүлээд унадаг байна.

	Харин нялх нугасан хошуут шүд нь унаснаас хойш удаан хугацаанд (ес буюу арван нэгэн долоо хоног!) навчин дэвсгэр дээр сохор, арчаагүй хэвтэнэ. Энэ бүх хугацаанд түүнийг эх нь сүүгээрээ тэжээдэг58. Эхэд нь хөх байхгүй учраас зулзага нь сүүг шууд үснээс нь долооно. Эмэгчин нугасан хошуут нуруугаараа хэвтэж сүүний сүвнээс сүү, түүний хэвлий дээрх том биш атираанд урсан орно.

	Зулзага нь өсөн торниж, өт хорхой, эмгэн хумс, хавч өөрөө барьж суртлаа энэхүү «ховоо»-ноос сүү долоосоор байна.

	Нугасан хошуутын «үеэл дүү»— юлэр, цорын ганц өндгөө гаргаж дарахын тулд нүх ухдаггүй, харин бараг имж шиг зулзагаа уутан дотроо авч явдгийг бид мэднэ.

	Шинэ Гвинейд амьдарч байгаа улам бүр ховордож байгаа юлэр маягийн амьтан.

	 

	Уутанд өндөг яаж орж ирдэг нь л ойлгогдохгүй байна. Эмэгчин нь хумс буюу хошуугаараа өндгөө тийш нь хийдэг гэж урьд боддог байлаа. Харин хумс, хошуу нь ингэхэд огт тохиромжгүй юм. Эмэгчин нь хотойж нугаларч байгаад өндгөө шууд уут руугаа гаргадаг байж магад уу? гэж бодоцгоож байлаа.

	Нугасан хошуутын төрөл — юлэр.

	 

	Гэтэл эдүгээ юлэрийн уут нь өндөгнөөс зулзага гарснаас (хаана нэгэн далд газарт) хойш урган бий болдог гэж үзэцгээж байна гэж Эллис Трофтон бичжээ. Зулзага эхийнхээ хэвлийн үснээс зүүгдэн хөхөж эхлэх үед уут тэр дороо хурдан хурдан ургаж бүх талаар нь тойрч ургаад зулзагаа өөрөө ч мэдэлгүйгээр өлгий дотор орчихдог байх нь ээ. Тэгвэл Гаакегийн нотолсныг хэрхэн үзэх вэ? Гааке, «эрэгтэй хүний цаг хийж болохоор» бэлэн, том уут дотроос зулзага биш, харин өндөг олсон шүү дээ?

	Ийм болохоор юлэрийн өндөг, хам сүвнээс уут руу яаж ордгийг амьтан судлаачид, бас л ухаж сайн мэдээгүй байна гэвэл илүү үнэн болох байна.

	Эрэгчин юлэр болон нугасан хошуут хойд хөл дээрээ яагаад «даравчтай» байдаг вэ? гэсэн бас нэг таавар асуудал бий. Даравч нь гэртэй юм шиг арьсаар бүрхэгдсэн боловч хурц үзүүр нь гадагшаа шоройж хатгавал өвтгөхөөр байна. Бүүдгэр шингэн цоо хатгамаар даравчийг нэвчин сувгаар гарч байдаг. Энэ нь хортой шингэн юм.

	Даравч нь хордуулсан зэвсэг бололтой. Гэвч юлэр ч, нугасан хошуут ч түүгээрээ хэнд ч, хэзээ ч заналхийлдэггүй нь гайхалтай.

	Юлэр, өөрийнхөө даравчаар ямар нэг амьтныг шархдуулсан тохиолдол одоо хүртэл мэдэгдээгүй байна. Нугасан хошуут ч бас өөрийн дураар түүнээ ажиллуулдаггүй юм. Зарим хүн, нохой номой амьтнаар хамаагүй оролдож байж хорт даравчинд нь хүрчихсэн тохиолдол бий нь үнэнтэй. Хүмүүс нэлээд түргэн эдгэрч байхад нохой (мөн л нэлээд хурдан) үхэж байлаа. Туршлага тавигчид нугасан хошуутын хорыг молтогчин туулайн арьсан дор тарьсны дараа (хоёр минут болоод) тэр үхэж байв.

	Юлэр болон нугасан хошуут нь манай ертөнц дээр байгаа сүүн тэжээлтэн цорын ганц хорт амьтан юм. Энэхүү хорт зэвсэг нь гол төлөв эдүгээ бараг хэрэггүй шахам болсон дээр үеийн удам дагалтаас үлдсэн алс холын өвөг-хорт гүрвэлүүдийн талаар хувьслын явцад хадгалагдсан дурсамж болохыг эдгээр амьтдын зан төрх, хорт зэвсгийн бүтэц, хэрэглэж байгаа бүх байдал харуулж байна.

	Өнөө үед нугасан хошуут болон юлэр нь гагцхүү Австрали, түүнтэй ойролцоо зарим томоохон аралд амьд үлдээд байна. Түүгээр ч барахгүй тэдгээрийн малтаж олсон үлдэгдэл нь (юлэрийн хоёр, нугасан хошуутын нэг зүйлийн) тав дахь тивийн гуравдагч хожуу болон плейстоцены галчин үеийн хурдаснаас л одоо хүртэл олдож байна.

	Нугасан хошуут нь Тасмани, Дорнод Австралийн (хойд Квинслендийн Лейхгард гол хүртэл баруун тийш) уулын түргэн урсгалт хүйтэн, тэгш тал газрын бүлээн булингартай гол, нуур, түүгээр ч барахгүй жижигхэн булан тохойд амьдарч байна.

	Юлэр нь бараг бүх Австрали, Тасмани, Шинэ Гвинейн ой, бутанд амьдарч байна. Амьтан судлаачид юлэрийг хоёр зүйл (Австралийн болон тасманийн), бас хэд хэдэн дэд зүйлд ангилдаг. Үүнээс гадна Шинэ Гвинейд юлэр маягийн гэж нэрлэгдэх бас хоёр зүйл амьдарна. Тэдгээрийн хөл, хошуу нь юлэрийнхээс нэлээд урт. Эдгээр амьтан нь огт судлагдаагүй байна.

	 


АМЬД БАЙГАА «МАЛТМАЛ» АМЬТАД БИДНИЙ ГЭРТ

	 

	Мадагаскарын арал бол байгалийн палеонтологийн музейн (Австралийг ийнхүү нэрлэх нь олонтоо) хоёр дахь хувилбар юм. Энэ арал бас л жижиг биш. Газар дээр маш бүдүүлэг балар эртний сүүн тэжээлтэн (үнэндээ уутат биш) амьдарч байх үед уг арал Африкаас тусгаарлагджээ. Ийм учраас түүний ойд тухайлбал муурамж (лемур) мэтийн бяцхан ховор амьтад дэлхийн бусад хэсэг дэхээс илүү сайн хадгалагдан үлджээ. Газар дээр байгаа муурамжийн тавин зүйлээс дөч нь Мадагаскарт амьдарна.

	Гэхдээ амьд байгаа «малтмал» амьтдыг биеэр нь үзэхийн тулд алс хол аялах заавал биш, олон зуун амьд байгаа «малтмал» амьтдыг бидний гэрийн босгоны цаана, түүгээр ч барахгүй байшингийн дээврийн хөндий, зооринд тороо ажилсгаар сүлжиж байдаг. Аалзнууд бүгдээрээ маш эртний амьтад юм. Тэд газар дээр бий болсноос хойших гурван зуун сая жилийн дотор найман гарт сүлжмэлчид бараг өөрчлөгдсөнгүй.

	Амьд байгаа «малтмал» амьтад цөөн бие тоогоор үлдэж сөнөхдөө ойртсон нь амьдралын орчин үеийн нөхцөлийг муу даадаг гэж бодох нь олонтоо байдаг. Энэ баримтлал тэд бүгдийг нь хувьд биш харин зарим нэгд нь хамаатай байж болох юм. Олон сая хүмүүс өдөр бүр сөнөхийг огт бодоогүй байгаа амьд малтмалын, тухайлбал араг ясаар нь биеэ угаадаг. Тэрээр тэнгист газар сайгүй амьдарна. Энэ нь хөвөн биетэн болох нь мэдээж. Энэхүү хачин жигтэй амьтан газар дээрх хамгийн эртний олон эст оршин суугчдаас хамгийн эртнийх нь бололтой. Бүр миллиард жилийн өмнө докембрийн эринд орчин үеийнхтэйгээ маш адилхан хөвөн биетнүүд тэнгист амьдарч байлаа.

	Хөвөн биетэн нь маш энгийн бүтэцтэй. Түүнд уураг тархи, мэдрэл, нүд, чих, уушги, ходоод, булчин, цус... аль аль нь ч байхгүй.

	Тэгвэл юу байдаг юм бэ? Түүнд царцмал хүүдий-бие, түүн дээр араг ясны ор болох зүүнүүд (шохойрхог, цахиурлаг буюу эсвэл эвэрлэг мяндас) бий. Бүх бие нь цоорхой, хөвөн биетний ам нь сүвнүүд юм. Тэд тэнгэрт байгаа одод шиг олуулаа.

	Хөвөн биетэн хөдөлж, түүгээр ч зогсохгүй атиганаж ч чадахгүй. Гэхдээ энэ бол амьд амьтан юм! Тэр, сүвэн амаараа цаг үргэлж ус сорж, биеэрээ дамжуулан гадагш гаргаж байна. Усны хамт янз бүрийн жижиг намаг, хавчнууд хөвөн биетэн рүү хөвж ирнэ. Тэдгээрийг хөвөн биетэн, хүүдий-биеэрээ боловсруулан шингээдэг.

	Хөвөн биетэн амьдрах чадвар маш сайтай. Түүнийг таван хэсэг хэрччихэд түүний хэсэг бүр шинэ хөвөн биетэн болж өснө. Түүнийг хутгаар жижиглэж шүүрээр шүүхэд хөвөн биетэн эсүүдэд задардаг. Тэгээд ч эс бүр амьдрах болно! Гулсан олзоо барина. Эс, эс рүү гулсаж нийлж ургана. Бусад эсүүд гулсан ирж хамт нийлж шинэ хөвөн биетнийг бий болгоно.

	Тэнгисийн ус бүхий саванд шүүрээр шүүж гаргасан хоёр өөр хөвөн биетнийг хутгаад үзээрэй. Тэдгээрийн эс нэг бүр хамт нийлж өөр өөрийнх рүүгээ гулсана! Тэгээд хуучин хоёр хөвөн биетэн болж ургана.

	Бараг бүх хөвөн биетэн тэнгист амьдардаг. Тэдний нэг нь хэмжээгээрээ хумс шиг, нөгөө нь торх шиг байна. Харин тэд бүх өнгийн зүстэй байдаг.

	Бидний биеэ угаадаг хөвөн биетнийг бүлээн устай Газрын дундад тэнгисээс олзворлоно. Хүмүүс, түүнийг хөөж ёроол руу шумбаж дараа нь наранд хатаана. Хөвөн биетэн ялзарч араг яс нь үлддэг. Тэр нь хөөсөрхөг торготой адилхан зөөлөн, усыг сайн шингээж саван хөөсрүүлнэ.

	Мадагаскар аралд амьдарч байгаа бяцхан ховор амьтан — муурамж (лемур).

	 

	Өөр нэг, мөн эртний, бас тийм ч ховор биш амьтан бол хагас хавч, хагас хилэнцэт хорхой болох илд сүүлтэн юм. Дөрвөн зуун сая жилийн өмнө (энэ эринийг силур гэж нэрлэж байв) хуурай газарт гагцхүү хилэнцэт хорхой амьдарч байлаа. Тэр үед аалз ч, шавж ч байсангүй. Тэнгист мөн хилэнцэт хорхой цөөнгүй байсан бөгөөд том, зарим нь хоёр метр урттай, хуягт гайхамшигт амьтан хавчин хилэнцэт хорхой байв. Тэдний удам илд сүүлтэн нь манай өнөөдрийг хүртэл амьдрахдаа бараг өөрчлөгдсөнгүй. Түүний юутай адилхныг, хуягтай ч юм уу? танктай ч юм уу? эсвэл ангарагчуудын зөгнөлт машинтай ч юм уу? хэлэхэд ч бэрх юм. Түүний гэрэл зураг нь энэхүү гайхалтай амьтны гаднах байдлын талаар ямар ч тодорхойлон бичсэн зүйлээс илүү төсөөллийг танд өгөх болно.

	Илд сүүлтэн бол манай дэлхийн хамгийн эртний амьдрагчдын нэг юм.

	 

	Эдүгээ илд сүүлтэн нь дэлхийн бөмбөрцгийн бие биеэсээ үлэмж хол, зөвхөн хоёр районд: Карибын тэнгисийн эрэг орчмын усанд (АНУ-ын бүх баруун эрэг орчмоор) болон индонезийн тэнгисүүдийн гүехэн газраар эсэн мэнд үлджээ. Тэд, эндээс Хятадын эрэг орчмоор Япон хүртэл, баруун зүг Энэтхэг рүү тархаж байна.

	Зарим газарт илд сүүлтэн нь тороор барьж болохоор тийм олон, тэднийг хатааж нунтаглаад талбайд зөөж аваачин бордоо болгон хэрэглэдэг байна.

	 


БАЙГАЛИЙН БҮТЭЭСЭН ГҮНИЙ ХӨЛӨГ

	 

	Нүмэрийн өвөг болох наутилус нь илд сүүлтэнтэй нэг үед өөрийн түүхээ эхэлжээ. Энэхүү тэнгисийн өвгийн маш эртний төрлөөс зургаан зүйл нь манай өдрийг хүртэл амьдарчээ. Өөрийн эринээ туулан өнгөрөөж буй наутилус нь Номхон далайн баруун өмнөд хэсэг — Филиппин, Индонезийн арлууд болон хойд Австралид амьдарч байна. Тэдгээр нь зуун гарт эмгэн хумстай59 адилхан хаалтаар хуваагдсан дун дотор амьдарна. Наутилус нь ёроол руу буух гэхээрээ дунгаа усаар дүүргэж хүндрүүлээд амархан живнэ. Наутилус, гадаргуу руу хөвж гарахын тулд ус тэнцлэгийн «савандаа» хий оруулж усаа шахаж гаргахад дун дээш хөвнө.

	Шингэн болон хий нь даралтын дор дунг дүүргэдэг учраас танан байшин, зарим үед наутилусын хүрч очдог долоон зуун метрийн гүнд ч хэмхэрдэггүй байна. Энд ган хоолой шалчийн хавтайж, харин шил, цагаан цасан үрэл болох сон билээ. Наутилус нь гагцхүү өөрийнхөө нэхдэст барьж байдаг дотоод даралтынхаа ачаар л үхлээс зайлсхийж байшингаа шахагдашгүй шингэнээр дүүргэн түүнээ гэмтээхгүй байлгаж чаддаг байна. Бүр таван зуун сая жилийн өмнө зохиогчийн эрх авсан энэ байшинд, орчин үеийн гүний хөлөг завинд байгаа мэт бүх зүйл явагддаг ажээ.

	Наутилуст түүний төрөл нүмэр, каракатицын адил соруур ч, бэхний уут ч байхгүй. Түүний нүд нь бүдүүлэг харанхуй тасалгаа мэт, томруулагч болор бие байхгүй байна60. Тийрэлтэт хөдөлгүүр нь бас л зохион бүтээлтийн эрэл хайгуулын үедээ юм. Нэг үгээр хэлэхэд, энэ нь толгой хөлт хясаа боловч орчин үеийнх болох яагаа ч үгүй юм. Тэр өөрийн хуучны байдалдаа тогтонгижиж хагас миллиард жилийн дотор нэг ч ашигтай хэрэгсэлтэй болсонгүй. Ийм учраас наутилусыг «амьд малтмал» хэмээх судлалын түүхийн сударт ч оруулжээ.

	Харин тэр нэгэн цагт тэнгисүүд наутилус, аммонитуудаар буцалж байлаа. Тэдгээрийн янз бүрийн хэдэн мянган зүйл палеонтологичдод мэдэгдэж байгаа билээ. Тэдний дунд буурцгаас томгүй бичил биетүүд ч байлаа. Зарим нь том биш танкны хэртэй бэхлэлт — дун чирч явдаг байв. Наутилусын төрсөн ах эндоцерас гацуурын таван метрийн урт боргоцойтой төсөөтэй дун дотор амьдардаг байлаа. Түүн дотор нас гүйцсэн гурван хүн элбэг багтана.

	Аммонит пахидискусын дун бол гурван метр диаметртэй гайхалтай дугуй юм! Түүний цагариглааг гаргах юм бол дөрвөн давхарт хүрэх шат хийж болох сон билээ. Ийм том дун, хэзээ ч, юунд ч, урьд нь ч, одоо ч байгаагүй юм.

	Дөрвөн зуун сая жилийн дотор аммонит болон наутилус нь давлагаан дунд амгалан тайван хөвж байлаа. Дараа нь гэнэт зургаан зүйлээс бусад нь бүгд сөнөсөн юм. Энэ нь дунд төрмөлийн эриний сүүлчээр наян сая жилийн өмнө тохиолдсон байна.

	 


ГИДРА БОЛОН ЗАЛААТНЫ ТӨРЛИЙН ЖИНХЭНЭ ЭХ

	 

	Гидра нь Лерна хотын ойролцоох намагт амьдарч ичээнээсээ гулсаж гаран бүхэл бүтэн сүргийг ховдоглон цөлмөж бүх тойргийг хоосруулж байлаа.

	Тэгээд сүүлчийн удаа «гялалзсан хайрсаар бүрхэгдсэн биеэ мурилзуулан» гарч ирэхэд нь Геракл түүний цээжин бие дээр гишгэн газарт даржээ. Түүний бороохой хуй салхи мэт агаарт исгэрэв. Гэтэл гидрагийн няц гишгэгдсэн толгой бүрийн оронд хоёр шинэ толгой ургаж байгааг Геракл олж харжээ.

	— Иолай! Түүний хүзүүг галаар шатаа гэж Зевсийн хүү хашхирчээ. Иолай, төглийг галдаж, Геракл бороохойгоороо толгойг нь тас цохиж байсан гидрагийн хүзүүг шатаж байгаа модоор түлжээ.

	Гидрад шинэ толгой ургахаа больж түүний төгсгөл ирсэн байна.

	Шувуудын хамгийн ууган нь гоацин бөгөөд археоптериксынх шиг дэгдээхэйн нь далавч дээр хумстай ажээ.

	 

	Энэ нь үлгэрийн худал зүйл боловч бас ортой битүү дохио юм...

	Бид микроскопоор харах юм бол энэ битүү дохиог ойлгож чадах юм.

	Намагт гидрагийн «ичээ» рүү очицгооё. Ус шавхахад гидра аяга дотор үлдэнэ!

	Түүнийг энгийн нүдээр харж болохгүйгээр тийм жижигхэн. Ногоон навч дээр бөөн салс байна. Гэтэл салс сунана. Тэгээд тал тал руугаа тэмтрүүлээ гаргаж, циклоп хавчийг барихад цаадах нь татвалзан мурилзана. Гидра тэмтрүүлээ толгой талын дугуй «нүх» — ам руугаа ойртуулахад... циклоп ан цавд унасан мэт түүн дотор орж алга болно.

	Гераклийн тухай домгийг зохиосон эртний грекчүүдийн хоосон санаа шиг л микроскоп гидраг мянга дахин томруулсан нь энэ юм.

	Манай гидра нь үлгэрийн аминдайтай тодорхой төсөөтэй, түүнийг алахад бас хэцүү. Хэсэг болгон хуваачихад хэсэг бүрээс шинэ гидра ургана!

	Түүнийг үрүүлд үрэхэд түүнээс жижигхэн үртэс үлдэнэ. Үртэс болгон гидраг төрүүлнэ!

	Гидраг оймс шиг гадагш эргүүлэхэд гидра амьдарч, идэж, өсөх болно!

	Байгалийн бүтээсэн үнэхээрийн гайхамшиг бол үлгэрийн гайхамшгаас ч гайхалтай юм!

	Харин одоо жинхэнэ эхийн тухай өгүүлье.

	Түүнтэй танилцахын тулд Европоос Өмнөд Америк руу очлоо гэж дотроо бодъё.

	Жинхэнэ эх махчин байдалтай боловч зан нь энгийн номхон. Гоацин нь бүргэдтэй бус, харин тахиатай төрөл шүү дээ.

	Эрт дээр үеийн шувууны нуруу нь ногоон, гэдэс нь улаан. Толгой дээрээ шар залаатай. Ер нь шувуу шиг л шувуу боловч гоацины дэгдээхэйн далавч дээр... эхний хоёр хуруунд хумс байдаг нь гайхалтай юм. Дэгдээхэй хумсаа модонд шигтгэн мөчрөөр авиран явж модны чанх оройд гарна. Тэндээсээ шууд гол руу шумбана. (Гоацин, ус руу бөхийсөн модонд үүрээ засдаг.) Өсвөр гоацин маш шаламгай хөвж шумбадаг, харин шанаганцрыг барих буюу мөчрөөр авирах үедээ шувуу шиг биш, харин хэвлээр явагчид шиг юм. Хэвлээр явагчидтай адил төрх шинж өсвөр гоацинд онцгой ажиглагддаг. Харин далавч дээрх хумс нь тэдний төрөл эртнийх болохын илт нотолгоо юм. Зуу гаруй сая жилийн өмнө газар дээр амьдарч байсан анхны шувуу-археоптериксууд далавч дээрээ эдүгээ алдагдан алга болсон өв, гүрвэл маягийн өвөг дээдсийн хэрэггүй өгөөж болох ийм хумстай байсан шүү дээ. Гагцхүү өсвөр гоацинууд энэхүү өвгийн удмыг хадгалан үлдсэн байна.

	Бие гүйцсэн гоацины жигүүр дээр хумс хэдийнээ үгүй болж гагцхүү залууд нь хумс байсан тэр газарт жижгэвтэр булцуу үлджээ. Тэд нас ахиад шумбаж чадахаа больжээ. Эдүгээ тэд амьдралынхаа турш модонд нуугдаж навч тоншдог. Гоацин, матрын адил заартай учраас түүний махыг иддэггүй. Гоацин нь шувуу шиг жиргэдэггүй, харин мэлхий шиг бархирна.

	Эртний эринээс гагцхүү шувуу, гүрвэл, нялцгай биетний хэвлээр явагч зүйлүүд төдийгүй «амьд малтмалын» бүхэл бүтэн овог (Шинэ Зеландын жигүүргүй киви шувуу, опоссум), баг (хилэнцэт хорхой, аалз), дэд анги болон түүгээр ч барахгүй бүхэл бүтэн анги (ууттан, нугасан хошуут, юлэр, хажим, тэнгисийн лили, хуягт нялцгай биетэн, сарвуут өдөт загас) эсэн мэнд үлдсэн байна.

	Сарвуут өдөт загасны тухай тодорхой өгүүлэх зүйтэйн учир нь эдгээр загас нь мэдээжээр улс төрийн бус, амьтан судлалын түүх болсон байна.

	 


ФЕРМИЙН СОНИУЧ ЭЗЭН ШИНЖЛЭХ УХААНЫГ БАЯЖУУЛСАН НЬ

	 

	«Түүх болсон» загасны түүх нь Уильям Форстер хотоор зугаалахаар шийдсэн тэр өдрөөс эхэлжээ. Тэр нүүдэллэн суурьшигч соёлт ертөнцөөс алсад Квинсленд дэх Бенет-Ривер голын фермд хонь үржүүлж амьдарч байлаа. Дараа нь тэр энэ ажлаасаа уйдаж Сиднейд суурьших гэж иржээ. 1869 оны нэгэн өдөр Форстер хот үзэхээр шийджээ.

	Тэгээд, мэдээжээр, музейд очсон байна.

	Энд музейн тайлбарлагч Герард Крефттэй тэр тааралдаж ярилцжээ.

	Түүнийхээ далимд Форстер:

	— Ноёнтоон, яагаад манай Бенет-Ривер голд амьдардаг томоохон загаснуудаас танай музейд байхгүй байгаа юм бэ? гэж асуужээ.

	— Том загас гэнэ ээ? Ямар том загас вэ?

	— Баррамунда байхгүй юу. Бид түүнийг бенетийн яргай загас гэж нэрлэдэг юм.

	— Бенет-Ривер хаана байдгийг би мэдэхгүй.

	— хойд зүгт, ноёнтоон. Квинслендэд. Тэнд тийм загас олон бий. Тэр нь тарган, могой загастай төсөөтэй. Ногоон өнгөтэй, урт нь таван фут, хайрс нь зузаан, том. Энэхүү баррамунд нь ердөө л дөрөвхөн сэлүүртэйг бодоод үз л дээ. Тэр нь бүгд хэвлийдээ байдаг. Тиймээ, ердөө л дөрөвхөн, би түүнийг барьж байсан учраас сайн санаж байна.

	— Форстер ээ, таныг ямар загасны тухай яриад байгааг огт мэдэхгүй юм. Би таны баррамундын тухай огт сонсоогүй. Шинжлэх ухаанд судлагдаагүй ямар нэг хувилбар байж магад уу. Тийм хос баррамундыг манай музей олж авбал сайн сан.

	— Тэгэлгүй яах вэ. Үүнийг хийж болно. Миний үеэл дүү ферм дээрээ байсаар байгаа. Би түүнд захиа бичье гэж Форстер дуртайяа зөвшөөрчээ.

	Тэгээд хэдэн долоо хоносны дараа шуудан зөөгч, Сиднейн музейд торх авчирч өгсөн бөгөөд торх дотор маш гашууртал давсалсан олон загас байжээ.

	Крефт, эдгээрийг үзээд яг л зог туссан байна. Форстер эндүүрсэнгүй, уг загас нь маш ер бусын байсан бөгөөд хэвлий дээрээ «ердөө л дөрөвхөн» сэлүүртэй байв. Тэдгээр нь богино хуруугүй сарвуутай юунаас ч илүү төсөөтэй байлаа. Бас сүүл нь бүр онцгой, олонх загасныхтай адил сэрвээтэй биш, харин шувууны өд мэт яг л өд сөдтэй юм шиг байжээ. Амьтан судлаачид, ийм маягийн сүүлийг дифицеркаль гэж нэрлэдэг. Энэ нь бүх загасны сүүлийн хамгийн эртний хэлбэр бололтой.

	Гэвч Крефтэд хамгийн том санамсаргүй явдал, нь загасны аман дотор байв. Ам руу нь харж тагнай болон доод эрүүн дээр нь хоорондоо шүдээр холбогдсон азарган тахианы залаатай төсөөтэй дөрвөн том ялтас байхыг тэр олж үзжээ.

	Иймэрхүү үрүүл-шүд палеонтологичдод эртний чулуужварын, дунд хэдийнээс тааралддаг байсан боловч тэр нь амьд нэг ч загаснаас олдоогүй байна. Малтмал загасаар ихээхэн мэргэжсэн профессор Агассиц, энэхүү гайхалтай шүдний эзнийг цератод өөрөөр хэлбэл эвэр шүдэт61 гэж нэрлэжээ. Тэдний тоо томшгүй сүрэг, 70 болон 100 сая жилийн тэртээд манай ертөнцийн цэнгэг усанд амьдарч байжээ.

	Тэгтэл энэ удаа Крефт чухам жинхэнэ цератодыг гартаа барьж байлаа. Баррамундын шүдийг тэр анхааралтай үзсэн болохоор бенетийн яргай загасыг цератод хэмээн эргэлзэх юмгүйгээр нэрлэжээ. Харин хожим нь палеонтологичид түүнд жинхэнэ цератодын шүд төдийгүй, ясыг малтаж олсон нь бенетийн цератодын араг ястай тийм ч их төсөөтэй биш байжээ. Ийм учраас зарим загас судлаачид, түүний шинжлэх ухааны нэрэнд «нео» (өөрөөр хэлбэл «шинэ») буюу «эпи» («дараа» гэсэн үг) гэсэн угтвар нийлүүлэх санал болгожээ. Гэвч баррамундыг ямар ч угтваргүйгээр урьдын адил зүгээр л цератод хэмээн нэрлэх нь олонтой байна.

	Крефт, загасыг шинжлэн судалж нэгийг нь хагалж хэвлий дотроос нь ямар нэг гайхалтай зүйл... уушги! олжээ. Загасанд жинхэнэ уушги байх нь ээ! Түүнд заламгай байсан атал уушги ч байлаа. Ингэхлээр баррамунд нь заламгайтай ч, уушгитай ч болохоор хоёр амьсгалуурт загас болох нь ээ!

	Форстер, Сиднейн музейд очихоор шийдэхээс өмнө амьтан судлаачид хоёрхон амьсгалууртай загасыг, лет пидосирен буюу нутгийнхаар карамуру болон протоптерус (тэр нь ч комток юм)-ыг мэдэж байлаа. Нэгдэхийг нь 1833 онд Өмнөд Америкаас (Бразил, Парагвайгаас) Австрийн шинжээч Иогани Наттерер нээжээ. Хоёр дахийг нь нэлээд хэдэн жилийн хойно Британийн нэрт палеонтологич Роберт Оуэн тодорхойлон бичсэн байна. Загасыг Цагаан Нилээс барьсан боловч энэ загас Сенегалаас Нигери хүртэл, цаашлаад Чад нуур, Дорнод Африк (Замбези хүртэл өмнөд рүү) хүртэл Африкийн олон гол мөрөнд амьдардаг байна.

	Уушгитай загас — цератод.

	 

	Лепидосирен, протоптерусээс тус бүр хоёр, неоцератод зөвхөн ганц уушгитай юм62. Лепидосирен, протоптерусээс том, хамгийн том карамуругийн урт 1 метр 25 сантиметр, харин протоптерус дөнгөж 65 сантиметр байна.      

	Лепидосирен-карамуру ч, протоптерус ч аль аль нь могой загастай төсөөтэй, түүний хайрс нь маш жижиг (шинэ цератодых том болохыг санацгаа), дифицеркаль сүүлтэй, бас цээжний болон хэвлийн сэлүүрийн оронд уян хатан нарийн «сахал» байна. Тэдгээр загас хоёулаа борооны үед л байнга дүүрдэг, ногоо замаг ургасан намгархаг булан тохойд амьдардаг. Гэтэл ган болж ус татран голын гульдрил, намаг хатах үед байгалиас заяасан залмагайгаас гадна уушги бүхий загаснууд лай ухан орж баавгай шиг ичээнд орно. Гэвч өөрийгөө үхлээс хамгаалахын тулд тэдний хэрэглэдэг авралын «үүцмэглэх» арга нь хоёр амьсгалуурт үеэл дүү нарт янз бүр байна.

	Протоптерус, лай дотор ухсан нүхэндээ ороод хөөсөрхөг салсаар өөрийгөө тойруулан хүрээлнэ. Салс болон түүнд наалдсан шавраас загасыг тойрон хальс (загас амьсгалж болохоор агаар орох нүх бүхий63) үүснэ. Хальс чийгийг муу нэвтрүүлдэг учраас протоптерус шилэн бүрхүүл дотор байгаа мэт энэхүү бүрхэвч дотор гантай бүх үед тайван унтдаг байна. Бороо дахин асгаж хатуурч хагарсан лай дэвтэж норохоор протоптерус хальснаасаа гардаг байна. Бороо загасыг өөрийг нь ч «дэвтээж норгодог». Учир нь загас ичээнд байхдаа маш хүчтэй хатаж жингээ хоёр, гурав, дөрөв дахин уу? бишээ, арав дахин алддаг байна. Протоптерус, өөрийн нэхдэсээ усаар дэвтээгээд мурилзан бүр ёроол руу хөвөн орж, өлссөнөөс болж өөрийн дуртай олз — мэлхий, эмгэн хумс, хавч, усны цох эрж буй нь энэ юм.

	Лепидосирен ч гэсэн лай ухаж ороод өөрийгөө мөн л салсаар тойруулдаг гэж урьд нь бодоцгоодог байлаа. Гэтэл хатсан намгийн ёроолд байгаа түүний нүхийг анхааралтай судлан үзээд лепидосирен, Африкийнхаа төрлүүдээс нэлээд ондоогоор өөрийгөө «үүцмэглэдэг» болоход итгэцгээжээ.

	Лепидосирен (энэ нь ердөө л загас гэдгийг бүү мартаарай) өөр дээгүүрээ ур дүйтэй дээвэр барьдаг байна. Лайг бөөрөнхий бөөнцөр болгон өнхрүүлээд нүхэн дээгүүрээ (тэр үүнийг яаж хийдгийг хэн ч үзээгүй бололтой) тавина. Шороон хучилтын «цөм»-ийн завсарт, уушги бүхий гайхамшигтай загас ичилд64 ордог, газар доорх чийглэг нүх рүү агаар амархан нэвтэрнэ.

	Аагим халуунд хатсан газар, лепидосирен эвхрэн хэвтэж байгаа, хатуурч хатсан зузаан бүрхүүл доорх гүндээ ч хүртэл чийгийн сүүлчийн дуслаа алдахад загас сэрж улам гүн рүү ухаж ордог байна. Тэгээд дахин унтахынхаа өмнө, анхныхаас доош давхарт бас нэг сүвэрхэг дээврийг бөмбөлөг-туйпуугаар толгой дээрээ барина. Хатаамар аагим халуун тийшээ бас нэвтэрвэл уушги бүхий загас, лайг улам гүнзгий ухаж шавар цөмлөг тороор өөрийгөө ертөнцөөс дахин тусгаарладаг.

	Америк, Африкийн хоёр амьсгалуурт загасны эрэгчнүүд загасны аймаг дахь хамгийн үлгэр жишээч эцэг болох алдарт тэнгисийн шийнхүүхэйгээс ч дутахгүй хардаж сэрдэн үр удамдаа санаа тавьдаг. Тэд, ёроол дахь үүрэнд эмэгчнийхээ орхисон түрсийг (лепидосерин нь нүхэнд орхино) сонор сэрэмжтэй манаж дайсан руугаа зоригтой дайрдаг. Энэ загас нь том, ууртай, дайснууд нь хоёр амьсгалуурт эцгээс холхон байх нь дээр гэж үздэг ажээ.

	Хосгүй чухаг загас болох Америкийн лепидосерин, Африкийн протоптерус нь далайгаар тусгаарлагдсан ойрын төрлүүд юм. Загас судлаачид, тэднийг шинжлэн үзээд аль алиныг нь загасны нэг овогт багтаасан байна. Харин Форстерын нээж Крефтийн тодорхойлон бичсэн хоёр амьсгалуурт Австралийн загас нь гаднах байдал, зан төрхөөрөө далайн чанадах төрлүүдтэйгээ тийм ч төсөөтэй биш учраас амьтан судлалын ангиллын системд тэрээр өөр овгийг төлөөлдөг65.

	Нөгөөдүүлээсээ илүү өвсөн тэжээлтэн, өвөг дээдсийнхээ уламжлалд үнэнч энэ загас, бусад хоёр амьсгалуурт загас эдүгээ татгалзах болсон ургамлыг ч иднэ. Неоцератодууд, том түрсээ ёроол дахь нүх, үүрэнд орхидоггүй, харин зузаан царцмал бүрхүүл доторх түрс болгоноо тус тусад нь усан доорх ургамалд бэхэлж орхидог. Хамгийн гол нь гантай үед төрөлх голууд хатахаар неоцератодууд лай ухаж ордоггүй. Сайртсан горхины хүчилтөрөгч бүгдэд нь хүрэлцэхгүй загаснууд ердөө л шалбаагт цугларч уушгиараа амьсгалах болно. Тэд, дусал чийг хадгалагдан үлдсэн өтгөн бут, нар шарахгүй байгаа сүүдэр газар руу мөлхөн очиж тэндээ хөдөлгөөнгүй хэвтэнэ. Тэгээд л бороо орохыг амьсгаадан, амьсгаадан хүлээнэ. Гэвч удаан хугацаанд ингэж байж чадахгүй нь гарцаагүй. Их гантай үед неоцератод нь олон тоотойгоор үхнэ. Ийм учраас (бас тэр нь идэхэд амттайгаас) эдүгээ уг загас маш ховордож Бенет болон Мэри-Ривер голд л үлджээ.

	 


ОНТОГЕНЕЗ ДЭХ ФИЛОГЕНЕЗ

	 

	Давсалсан неоцератод бүхий торх, Бенет-Ривер голоос Сиднейн музейд ирсэн тэр үед Эрнст Геккель, Фриц Мюллер нар филогенез нь онтогенезэд давтагддаг гэсэн биогенетикийн алдарт хуулиа томьёолон гаргасан байлаа. Энэ хэдэн үг нь маш их учир утгатай юм. Биологичид ургамал, амьтны олон зууны хувьслыг филогенез гэдэг. Харин онтогенез бол тусгай бие махбод бүрийн үр хөврөлийн болон үр хөврөлийн дараах хөгжил юм.

	Тэгэхлээр биогенетикийн хуулиар бол ямар ч амьтан өндөгнөөс нялх болтлоо хөгжиж өөрийн зүйлийн хувьслын үндсэн шатыг асар хурдацтайгаар дамжин өнгөрүүлэхдээ хэдхэн долоо хоногийн дотор олон сая жил үргэлжилсэн филогенетикийн хувиршлын үндсэн үеллийг ерөнхий төрхөөр нь давтдаг байна. Шувуу, мэлхий, загас, араатан амьтан, хүмүүсийн үр хөврөл нь хөгжлийнхөө тодорхой үе шатанд бие биетэйгээ адил байдгийн учир үүнд байгаа юм.

	Хүний ур хөврөл, хэдэн долоо хоногийн настай байхдаа бидний алс холын өвөг дээдэс нь тэр нэгэн цагт загас... байсныг тод гэрчилж байна. Бүх хүмүүсийн үр хөврөлийн хүзүү нь үр хөврөлийнхөө үед одоо хүртэл аварга загасны салах дургүй байгаа шиг заламгайн нүхтэй байжээ.

	Энэхүү нүх нь бидэнд огт хэрэггүй учраас эртний ашиггүй удам дагалт болж хэсэг хугацаанд үүссэнээ дараа нь (дашрамд, зарим хүмүүст хүзүүний нүх таглагдахгүй хэвээр үлддэг) бүр эдгэрч үгүй болдог байна. Биогенетикийн хууль нээгдсэнээр Дарвины онол нь хүчирхэг шинэ хүч олж авчээ. Эдүгээ, өнгөрсөн зуунуудаас үлдсэн геологийн давхрааны гүнд ч оролгүйгээр ямар амьтан юунаас үүссэн тухай тэдний түүхийн өмнөх үеийг амьтдын үр хөврөлөөр нь тогтоож болох боллоо. Ардчилсан үзэлтнүүдийн «бүгд, бүх юмнаас үүссэн» гэдэг нэн чухал томьёо нь биологид ч бодит илэрхийллээ олж үс, өд, хайрс өмссөн, газрын хүүхдүүд бид бүгдээрээ нэг үндэс болох загаснаас гарсан юм.

	Гэхдээ ямар загаснаас вэ? Загас өөрийг нь хэн төрүүлээ вэ?

	Германы алдарт биологич, дарвинч Эрнст Геккель, неоцератодын үр хөврөл ангуучлахаар Австралид очих экспедиц бүрдүүлж байх үедээ үүнийг тогтоохыг хүсжээ. Тэр үед үзэж байснаар гурван зуун сая жилийн тэртээ байсан тэрхүү танигдашгүй амьтантай ойролцоо энэхүү эртний загас нь бидний өвөг дээдэс болсон шүү дээ.

	Цацагт хяруулын үр хөврөл. Нугалмайт бүх амьтны эртний өвөг — загасны удамшлын тэмдэг болсон заламгайн завсрыг сумаар заав.

	 

	Геккелийн найз Пауль Риттер нь Базелийн фабрикийн баян эзэн байсан, гол төлөв Геккелийн шинжилгээг санхүүжүүлж, тэр экспедицийн мөнгийг өгсөн байна. Геккелийн шавь Рихард Семон экспедицийг толгойлохыг зөвшөөрчээ.

	1891 оны наймдугаар сард Семон Австралид ирэв. Доктор Крефт неоцератодыг тодорхойлон бичихдээ давсархаг усанд амьдарч ургамал идэж, гантай үед лай ухаж ордог гэж нотолж байлаа. Эд бүгд худлаа байв. Семон ч, Крефтэд итгэж давсархаг устай Бенет болон Мэри-Ривер голын адагт загас ангуучлан цагаа хий дэмий үрсэн байна. Тэнд ийм загасны тухай хэн ч сонсоогүй байлаа.

	Тэгээд Рихард Семон эрэг орчмыг орхиж тус орны гүн рүү явахдаа неоцератод түрсээ ургамал дээр орхидог, түрс нь том, огтлолоороо сантиметр шахам гэдгийг мэдэж байлаа.

	Түүнийг ажиглаж олоход төвөгтэй биш мэт санагдаж байв. Гэтэл Семон түүнийг олоогүй бөгөөд өдөр болгон долоо хоног дараалан замаг, усан доторх өвсийг тэмтрэн үзсээр байсан боловч түрс олдсонгүй. Тэгээд бас ганцаараа эрж байсангүй. Мельбурны биологич-профессор Спенсер, неоцератод ангуучилж амрахаар шийдсэн ажээ. Гэтэл сар болж амралт нь дуусаад Спенсер ч Мельбурн руугаа буцсан байна. Харин Семон, бүсэлхийгээрээ татсан усанд зэгсэн дундуур явж, шинжлэх ухаанд үнэ цэнтэй түрсийг хайсаар байлаа.

	Тэгээд ашгүй аз таарч, гурван түрс олжээ! Тэр нь ногоон иш дээр гурван цайвар сувс байлаа! Тэр эхлээд өөрийнхөө нүдэнд итгэсэнгүй. Гэвч энэхүү түрс нь баррамундынх болох нь эргэлзээгүй байв.

	— Баррамундынх гэнэ ээ? Биш ээ, ноёнтон, энэ чинь дйеллегийнх.

	Дон туссан харийн хүнд, бухал өвсөн дотроос зүү хайхад нь тусалж байсан австраличууд:

	— Үгүй, энэ чинь баррамундынх биш, дйеллегийн түрс гэж нэг зэрэг толгой сэгсэрч байлаа.

	Семон урамгүй байсан боловч Крефт энд бүх зүйлийг будилсан байж болох юм, эсвэл неоцератодыг төрөлх нутагт нь баррамунд биш, харин дйелле хэмээн нэрлэдэг байж болох юм гэж боджээ (тэгээд ч алдаагүй юм).

	— Тэгвэл дйелле ямар байдаг юм бэ?

	Ямар байдгийг нь түүнд ярьж өгөөд түүний нүцгэн ясыг үзүүлэхэд эрж хайж байсан зүйл нь мөн болохыг, өөрийг нь олох гэж алс холоос зорьж ирсэн тэр загас нь дйелле эргэлзээгүй мөн болохыг Семон ойлгожээ.

	Тэгээд тэдний зочин нь дйеллегийн түрс хайж байгааг бүгд мэдсэн үед ажил ч урагштай болжээ. Эхний өдөр л хорин гурван түрс, уснаас шүүж гаргаад тэр дор нь спирттэй саванд хийсэн байна.

	Семон үүрээр босож эрэг рүү гүйн ангаа үргэлжлүүлсээр байлаа. Бидний филогенезийн нууцыг хадгалж байгаа үр хөврөл бүхий шинэ түрснүүд нь шинжлэх ухаанд их нээлтийг амлан спирт дотор живж байлаа.

	Гэтэл бүх зүйл гэнэт дуусаж түрс байхгүй болж, хэн ч түүнийг дахиад олохоо болив.

	Нэгэн үдэш Семон тосгонд буцаж ирэхэд тэдний алга болсон шалтгаан нээгдсэн байна. Тосгонд баяр цэнгэл болж дөрвөн сэлүүртэй том загас түүдэг дээр тос дуслуулан шарагдаж байлаа. Нутгийн дйеллегийн сүүлчийн эмэгчин, загасчдын торонд орсон болохыг Семон ойлгожээ. Тэрээр, түүний түрсээр хуруу шилээ дүүргэж байжээ. Гэтэл тэр нь одоо үхсэн байв.

	Борооны улирал эхэлж Семоны амьдарч байсан тосгоны оршин суугчид шинэ газар нүүж суурьших боллоо. Тэднийг зайлан одоход түрсний урагшгүй анчин, Австрали, Шинэ Зеландын хоорондох жижиг арал руу явжээ. Тэндээ Европоос ирэх шинэ зааврыг хүлээхээр шийджээ. Эцэст нь заавар, мөнгө ирж дараагийн жил нь Семон дахиад Бенет-Ривер голын зэгсний байнгын зочин болсон байна. Харин одоо бол тэр, түрүүчийнх шигээ гэнэн байсангүй. Тосгоны хэн ч гэсэн дйеллег барьж, хүнсэндээ хэрэглээгүй нөхцөлд нэг түрсэнд 25 долларын шагнал тогтоосон байна. Ажил түргэн ахицтай болов.

	Семон, неоцератодын долоон зуун түрсийг спиртэд хийж Европт авчирчээ. Түүн дотор байсан үр хөврөлүүд нь янз бүрийн настай байв. Семон тэднийг судлахад нэн эртний загаснуудын онтогенезийн бүх үелэл түүний нүдний өмнө нээгдсэн байна.

	Харин онтогенез бол филогенезийн нэг ёсны товчхон тэмдэглэл шүү дээ. Түүнийг тайлж уншиж чадсан биологичид бичнээс өмнөх үеийн өвөг дээдсийн тухай багагүй зүйл мэдсэн билээ.

	 


БИД МИЧНЭЭС ТҮРҮҮНД ЮУ БАЙГАА ВЭ?

	 

	Эхлээд тэнгисийн хорхой байжээ. Загасны эртний өвөг болон ер нь нуруу ястан66 гэж нэрлэгдэх бүх сээр нуруутнууд (түүний дотор хүн ч гэсэн) ямар нэг балар эртний хорхойноос гарчээ. Сэлүүр, яс, шүд, эрүү байхгүй (тэгэхдээ нуруу ястай), элс ухан орж, амаараа ус тунгааж, детрит, планктон гогодож барьдаг хонхлойн цэцгийн навчтай төсөө бүхий жижигхэн ланцетник «жараахай» нь бидний аль хэдийний сөнөсөн өвгөд дээдэс, хорхой ч болоогүй, бас загас ч болж чадаагүй байх тэр үед бидний яльгүй гажуу амьд «зургийг» төсөөлж байсан бололтой.

	Ланцетниктэй төсөөтэй амьтдын дараа эдүгээ үед гагцхүү арьсны(!) чулуужсан шүд нь хадгалагдан үлдсэн эрүүгүй анхны загас бий болжээ. Байгаль, шүд зохион бүтээх тэмдэглэлт үе боллоо. Тэр, анхны сээр нуруутан хүүхдүүдээ толгойноос нь Сүүл хүртэл жижиг хурц шүд бүхий «шүдэрхэг» плакоид хуяг, гархин хуягаар хувцаслажээ. Дараа нь арьсан дээр давчидсан шүдний хэсэг, ам эрүүнд шилжин байрласан байна. Тэр үед эртний загасанд эрүү байжээ.

	Дэлхий, хазах юмтай болсон байна! Дараа нь хуяг дээрх шүд, хайрс болон хувирчээ. Харин тэдгээр нь аварга загасанд хадгалагдан үлдсэн бөгөөд тэдгээр нь одоо хүртэл «шүдэрхэг» плакоид хайрстай юм.

	Тэгтэл загас тэнгисээс гол мөрөнд шилжих агуу их шилжилт болжээ. Тэд махчин хавчин хилэнцэт хорхой, бидний хэдийнээ мэдэх болсон илд сүүлтнүүдийн өвөг, төрлөөс зугтан цэнгэг ус руу тэмцэн тэмүүлсэн байж болох юм.

	Гол, нуураас анхны дөрвөн хөлтөн хуурай газарт гарчээ. Гурван зуун тавин сая жилийн өмнө энд амьдарч байсан загаснууд заламгай болон уушгиараа амьсгалж байлаа. Тэд уушгигүй байсан бол балар эртний хүчилтөрөгчөөр ядмаг ялзарсан нуурт багтарч үхэх сэн байх аа.

	Тэдгээрийн нэг нь (жинхэнэ хоёр амьсгалуурт гэж нэрлэгдэх) тээрэм-шүдээрээ ургамал зажилж байлаа. Бусад сарвуу-өдтөнүүд барьж чадах болгоноо идэж байв. Тэд отож байгаад дайрч олзоо барьж аваад түүнийг хордуулдаг байжээ. Хор нь (сарвуу өдөт загасны эрүү хоорондын булчирхай нь хортой байсан гэж үзсэн загас судлаачид эндүүрээгүй бол) тагнайн булчирхайнаас шүдэн дээр сувгаар доош урсдаг байлаа.

	Хожим нь целакантын бүлгийн сарвуу-өдөт загаснууд, дахиад тэнгист шилжин нутагшжээ. Гэвч тэдэнд тэнд аз таарсангүй, бүгд (нээсэн тухай нь саявтархан ихээхэн шуугилдсан алдарт латимеригээс бусад нь цөм) гэв гэнэт сөнөсөн байна.

	Цэнгэг усандаа үнэнчээр үлдсэн сарвуу-өдөт тэр хэсгийг агуу их ирээдүй хүлээж байлаа. Тэд хуурай газрын дөрвөн хөлт ба жигүүрт оршин суугчдыг төрүүлэх тавилантай байжээ.

	Уушги бүхий эртний загасанд маш хөдөлгөөнтэй, булчинархаг, сарвуутай төстэй, үерхэг араг яс бүхий савар маягийн гайхалтай сэлүүр байв. Тэд энэ сэлүүрээрээ усны ёроолоор мөлхдөг байлаа. Бодвол тайван амьсгалж амрахын тулд эрэг рүү авирч гардаг байсан байх, яваандаа сэлүүрэн-хөл жинхэнэ савар болж хувирч, загас уснаас гарч, хуурай газар амьдрах болсон байна.

	Харин усан дотор огт муугүй амьдарч байсан загасанд төрөлх дассан орчноо хаяж явах ямар шалтгаан гараа вэ?

	Хүчилтөрөгч дутагдав уу? Үгүй, хүчилтөрөгч хүрэлцэж байлаа. Ялзарсан усанд хүчилтөрөгч бага болоход тэд гадаргуу руу гарч цэвэр агаараар амьсгалж болох байв. Тэднийг хуурай газар руу өлсгөлөн хөөсөн юм болов уу? Бас тийм биш ээ, яагаад гэвэл тэр үед хуурай газар тэнгис, нуураас илүү хоосон, ядмаг байлаа.

	Аюултай байж уу?

	Үгүй, сарвуу-өдөт загас, тэр үеийн балар эртний нуурт хамгийн том, хүчирхэг махчин байсан болохоор аюул ч байсангүй.

	Усанд үлдэх гэсэн тэмүүлэл нь загасыг усаа хаях шалтгаан болжээ. Энэ нь хачин юм шиг сонсогдовч эрдэмтэд бололцоотой бүх шалтгааныг судлан үзээд ийм дүгнэлтэд хүрчээ. Үүний учир нь тэр алс эрт эринд хуурай газрын гүн биш цөөрмүүд ширгэж хатах нь олонтоо байсанд оршино. Нуур — намаг, намаг — шалбааг болж хувирдаг байв. Эцэст нь нарны төөнөсөн элчинд шалбааг ч хатдаг байлаа. Үхчихгүйн тулд өөрийнхөө гайхамшигтай сэлүүрээр ёроол даган мөлхөн явдаг сарвуу-өдөт загаснууд, ус дүүрсэн шинэ хоргодох байр, шинэ шалбааг хайж олох хэрэгтэй байлаа.

	Ус олохын тулд загас, эргээр нэлээд зайнд мөлхөн явах хэрэгтэй болдог байв. Тэдгээрээс сайн мөлхдөг, хуурай газар амьдрахад илүү сайн зохицсон тэр хэсэг нь амьд үлддэг байжээ. Ингэсээр яваандаа ус хайгч загаснууд, хатуу ширүүн сорилтын ачаар шинэ төрөлх нутагтай болжээ. Тэд усанд ч, хуурай газар ч байж чаддаг хоёр орчинд амьдрагч болсон байна. Газар уснаа явагч амьтад (буюу амфибия) гарч, түүнээс хэвлээр явагчид, дараа нь сүүн тэжээлтнүүд болон шувуу үүсжээ. Тэгээд эцэст нь ертөнц дээгүүр хүн алхах болсон байна!

	 


«АМЬД ХУЯГТНЫ» ХАМГИЙН ЭРТНИЙХ НЬ

	 

	«Яст мэлхий мянга, мянгаараа байсан учраас бид тэдний нуруун дээр гишгэн явж байж билээ. Тэд гүвээ хөндийд, өтгөн өвс, нүцгэн чулуун дунд энд тэндгүй мөлхөж байлаа. Болхи номой, том амьтад байв».

	Лего, Родригес арал дээр дронт хайж байгаад харин яст мэлхий олжээ. 1691 онд тэр, жижиг биш, асар том «мянга мянган» яст мэлхий үзсэнээ тодорхойлон бичсэн билээ.

	Түүнээс өмнө ч, хойхно ч бусад далайчид, шинжээчид, дээрэмчид, дулаан орны тэнгисийн алслагдсан арал дээр (Галапагос? Сейшел? Родригес? Хуан Фернандес? дээр буюу бас хаа нэгтэй) «тэдний их том биш нэг нь хорин пүү» «бөөн» хуягт голиафтай тааралдсан тухайгаа өгүүлсэн бий.

	Харин Европын байгаль судлаачид үүнд нэг их итгэхгүй байв. Тэд «далайчдын дэмий яриа» гэж баталж байлаа. Нэлээд буурь суурьтай амьтан судлаач Вальбаумын «Хелонографи» (өөрөөр хэлбэл яст мэлхийн тухай зүй), Шнейдерийн «Яст мэлхийн ерөнхий түүх» гэсэн яст мэлхийн тухай эрдэм шинжилгээний хоёр том ганц сэдэвт зохиолд аварга том яст мэлхийн тухай огт өгүүлээгүй байсан юм. Гэвч эдгээр ном нь Лего, Родригест аялснаас зуун жилийн дараа, XVIII зууны сүүлчээр, сүүлчийн дээрэмчид, Британичуудад эзлэгдээгүй байсан сүүлчийн арал дээр сүүлчийн яст мэлхийг идэж дуусаагүй байхад хэвлэгдсэн юм.

	Гэтэл амьтан судлаачид, асар том яст мэлхийн тухай мэдээгүй (буюу мэдэхийг хүсэхгүй) байхад алсын аяллаар одож байгаа хөлөг онгоцны ахмад бүр, түүнийг мартдаггүй байлаа. Онгоцны ахмадууд замдаа яст мэлхий байдаг гэж хүмүүсийн ярьдаг тэр арлуудаар дайрч өнгөрөх гэж аяллынхаа замаас их гажиж явахаар төлөвлөдөг байжээ. Тэр үеийн далайчдад яст мэлхий нь заримдаа цэнгэг уснаас ч илүү хэрэгтэй байв.

	Энэ ч ойлгомжтой юм. Тэр үед Аппер, консерв зохион бүтээж амжаагүй, бас хөргөгч байхгүй байсныг бүү мартаарай. Далай, тэнгисийн чанадад одож байгаа хөлөг онгоцны хөндийг хатаасан талх, буурцаг, вандуй, давсалсан мах бүхий торхоор дүүргэдэг байлаа. Гэтэл хатаасан талх, буурцагт шавж амархан бий болдог байв. Явахгүй газаргүй, хөнөөгдөшгүй харх чадах болгоноо аваад явчихна. Харин мах (гол төлөв адууны, бас заримдаа үхрийн) хэт их давстай усанд байсан атлаа халуун орны халуунд муудах нь олонтоо байв. Тэгээд ч ер нь тэр удаан хугацаанд хүрэлцэж чадах байсан болов уу даа? Дайсан болон дээрэмчдээс хамгаалахын тулд цэрэг ачиж бас нүүн суурьшигчид, цөлөгдөгсдийг зөөж байсан болохоор хөлөг онгоц хүнээр хэт дүүрдэг байв. Тэгээд хэрэгцээнээс илүү хүмүүсийг авч явдаг байлаа. Учир нь олон хүн, чийг бамын өвчнөөр үхэж, хар салхи, долгионтой үед төвөгтэй хэрэгслүүдийг ажиллуулахад олон хүн хэрэгтэй байв.

	Далайн аян хэдэн жилээр үргэлжилдэг байлаа. Хүмүүс дэлхийн бөмбөрцгийг тэмтрэн шинжлэхэд хэрэглэж байсан болхи дарвуулт онгоц нь салхи, урсгалын эрхэнд байв. Тэр нь далайчдыг очихыг хүсээгүй газар руу нь аваачих буюу эсвэл хаашаа ч хүргэхгүй нь олонтой байлаа. Нам гүм байхад хэдэн долоо хоногоор урсгалаар хөвж, хар салхи чигийг нь алдуулан хэдэн зуун милийн цаана хөөн аваачдаг байв.

	Эмгэн хумснаас яльгүй хурдан, амттай тарган, асар том яст мэлхий нь бүх орны далайчдын цэнгэг уснаас илүү мөрөөддөг зүйл байсны учир үүнд оршино. Яст мэлхийг онгоцны хөндийг дүүртэл чихэж, бас «ач буянтай ноёдын бидэнд хайрлан соёрхсон» энэхүү амьд үүцмэг нь ус, хоолгүйгээр хэдэн сараар онгоцны хөндийд язганаж үхэхгүй, тэгээд муудахгүй байдаг байжээ. Ямар ч давсалсан махыг түүнтэй зүйрлэх аргагүй байв!

	Бэхлэлт шиг зузаан хуяг нь яст мэлхийг дайснаас нууж, тэр нь үлэг гүрвэлээс ч муугүй хамгаалж байсан бололтой. Харин өлсгөлөн далайчдаас аварч чадахгүй байв.

	Тэд ингэж төрдөг.

	Ингэж өсдөг.

	 

	Хөлөг онгоцноос Европын музейд ирсэн энэхүү «бэхлэлт» нь хуурай газрын аварга том яст мэлхий бол домог биш юм гэдэгт байгаль судлаачдыг бүрэн итгүүлжээ: Эдгээр амьтад амьдарч байсан далайн арал бий гэдэгт эдүгээ хэн ч эргэлзэхээ больжээ. Гэхдээ тэр нь ямар арлууд вэ? Аварга том хуягууд (тайлбар нэргүйгээр, бас тэр нь байлаа ч худлаа байх нь олонтоо) музейд хадгалагдаж байна. Тухайлбал, Парисын музейд «энэтхэг»-ийн яст мэлхийн хуяг хадгалагдаж байгаа атал Энэтхэгт аварга том яст мэлхий хүний мэдэх цагаас хойш хэзээ ч байгаагүй. Музейн каталог, яст мэлхийн нэр удтал эмх замбараагүй байлаа. Энэхүү яст мэлхий, хаана амьдарсаар байгаа, хаана амьдарч байсныг мэдэж амжаагүй байхад хэдийнээ сөнөчихжээ. Хаана нь сөнөж, хаана нь хөгжиж байгаа бол?

	Британийн музейн доктор Гюнтер зуу орчим жилийн өмнөхөн «Британийн музейн цуглуулга дахь хуурай газрын аварга том яст мэлхий (амьд болон сөнөсөн)» гэсэн ном хэвлүүлсэн үед тодорхой журам тогтсон билээ.

	Аварга яст мэлхийн хэд хэдэн зүйл, дэд зүйл саявтархан Маскарений арал дээр (эдүгээ эндхийнхийг бүгдийг нь хөнөөжээ) амьдарч байсан (тэгэхдээ маш элбэг дэлбэг) хэмээн тэр нотолсон байна. Хэдэн зүйл Альдабрын гархин арал дээр (Мадагаскараас умард зүг рүү) амьдарч байв. Эндхийнх эсэн мэнд үлдсэн байна. Доктор Гюнтер, тэдний хувь заяаны төлөө санаа зовж, яст мэлхийг хамгаалахын тулд зохих арга хэмжээ авахыг хүсэж Британийн музейн олон эрдэмтэд гарын үсэг зурсан урт захидлыг Английн засгийн газарт илгээсэн байна. Тэгээд ч арга хэмжээ авчээ. Түүнээс гадна яст мэлхийн нэг хэсгийг Альдабраас Сейшелийн арлууд руу шилжүүлэн нутагшуулахаар шийдвэрлэсэн байна. Гэтэл ийм шилжин нутагшуулалт аль хэдийнээ хийгдэж байгаа нь мэдэгджээ. 1899 оны эхээр Германы далай судлаачид шинжилгээний «Вальдивия» хөлөг онгоцоор Сейшелийн арлуудад ирж хэд хэдэн том яст мэлхийг тэдэнд бэлэглэсэн ажээ.

	Тэдний нэгийг нутгийн загасчны өвөг эцэг, бүр зуун жилийн өмнө Альдабраас авчирсан байна. Тэднийг хожим нь авчирсаар байлаа. Энд хагас гэршсэн яст мэлхийг чулуугаар хашсан уужим хашаанд арчилж байв. Олон тооны «зэрлэгүүд» талбай тойрсон бутаар ч гулсацгааж байлаа. Томоохон баярын өмнө яст мэлхийг алдаг учраас Сейшелийн арлуудад яст мэлхийн шөл нь баярын зоог дээр ерийн нарийн хоол юм.

	Үлэг гүрвэлийн хуягт «үеэл дүү»-гийн мөлхөж байсан дөрөв дэх хэсэг том арлууд нь Номхон далайд (Маскарен, Сейшелийн арлууд, Альдабрын гархин арал нь Энэтхэгийн далайд оршдогийг бид мэднэ) тархан оршино.

	Аварга яст мэлхий нутагшсан Номхон далайн олтирог нь тэнгисийн хуучин заншлын дагуу түүнийг анх нээгч Диего де Риваденейрийн нэрээр биш, харин 1535 онд тохиолдлоор Перу орохын оронд Галапагосын арлууд орчихсон Испанчуудад гайхал төрүүлсэн хуягт амьтны нэрээр нэрлэгдсэн байдаг.

	Тэнд яст мэлхий их олон байсан тул дөрвөн зуун жил дараалан булаан эзлэгчид, дээрэмчид, бас хожим нь халим агнагчид, загасчид гагцхүү хоол хүнсээ нөөцлөхийн тулд л нэлээд тойруу аялал хийж ийшээ ирдэг байв. АНУ-ын номын сангуудад хадгалагдаж байгаа хөлөг онгоцны баримт бичгийг шинжлээд, гагцхүү 1831-ээс 1868 оныг дуустал хугацаанд л халим агнуурын дөнгөж 79 онгоц Галапагосын арлуудаас 13 013 яст мэлхий ачиж оджээ! Америкийн Нэгдсэн Улсын халим агнуурын флот тэр үед долоон зуун хөлөг онгоцтой байв. Бас бусад орнуудын хөлөг онгоцнууд байлаа! Гэтэл дээрэмчид ч халим агнагчид бий болохын өмнө бас л яст мэлхий идэж байв!

	Өнгөрсөн зуунуудын далайчид (нээгчид ч, байлдан эзлэгчид ч, дамчин дээрэмчид ч, халим агнагчид ч гэсэн) чухамхүү яст мэлхийн ачаар л өөрийн үйл хэргээ амжилттай явуулж чаджээ67. Гагцхүү Галапагосын арлууд дээр бүх үеийн, бүх үндэстний далайчид хэдэн сая яст мэлхий идсэн байх аа.

	Харин тэд яаж хадгалагдан үлдээд байсан нь гайхалтай юм. Хуурай газрын яст мэлхий, тийм ч үр төлөрхөг биш шүү дээ. Тэр нь жилд дөнгөж хорь орчимхон өндөг орхидог хэмээн ярьцгаадаг. Гэвч тэд удаан амьдарч, зуу, хоёр зуун жилд эмэгчин бүр нь олон тооны үр удам гаргана.

	Яст мэлхий гайхалтай урт насалдгийн (маргаангүй гайхалтай үзэгдэл!) зэрэгцээ сониуч хүний анхаарлыг татах бусад тааврууд ч бий. Тухайлбал, тэд эх газраас хэдэн зуун миль давсархаг усаар тусгаарлагдсан саланги арлуудад яаж очоо вэ?

	Яст мэлхий хөвж чаддаг боловч түүнд дасаж зохицоогүй нэгийг нь тэнгисийн ус хөнөөдөг бололтой. Америкийн нэрт биологич Вильям Биб хуурай газрын том яст мэлхий тэнгисээр хөвж «маш сайн хөвж» байхыг харжээ. Гэтэл тэр долоо хоноод л үхжээ. Түүний уушги, гэдэс дотор нь хөвж явахдаа залгисан давстай усаар дүүрсэн байв. Энэ нь түүнийг хөнөөжээ хэмээн Биб боджээ.

	Бүр эрт дээр үед зарим арал эх газартай хүзүүвчээр холбоотой байсан буюу түүнтэй нэг бүхэл бүтэн зүйл байжээ. Гэтэл Галапагосын олтирог эх газартай хэзээ ч холбоотой байгаагүй гэж одоо үзэж байна. Тийм гүүр байсан гэхэд «тэр нь яагаад ийм бага ашиглагдаа вэ?» гэж нэгэн биологич зүй ёсоор тэмдэглэж хэлжээ.

	Үнэн хэрэгтээ тийм байсан бол гагцхүү яст мэлхий, гүрвэл, могой (ердөө нэг зүйл), цагаан хөлт хулгана68 л эх газраас арал руу түүгээр дамжин ирээ вэ? Эднээс өөр нисдэггүй дөрвөн хөлтөн, Галапагос дээр байхгүй шүү дээ. Мөн бас Альдабрын гархин арал дээр зөвхөн шувуу, хоёр зүйлийн сарьсан багваахай, бас... яст мэлхий амьдардаг. (Жижигхэн геккон, сцинка гүрвэл бий боловч тэд үнэндээ дархи дээр хөвж чадах шүү дээ.)

	Шувуу, сарьсан багваахай Африк буюу Мадагаскараас мэдээжийн нисч ирсэн бол сүхнээс сайнгүй нисдэг яст мэлхий, яаж ийшээ хүрч ирээ вэ?

	Тэднийг хүмүүс бүр эртнээс эрт үед арал дээр аваачсан (энэ бол хамгийн үнэмшмээр тайлбарын нэг юм) байж болох юм. Түүхийн үеийнх төдийгүй, бүр балар эртний үеийн далайчид яст мэлхий идэж байсан нь гарцаагүй.

	Нэгэн удаа (бүр өнгөрсөн зуунд) Маскарений арлууд дээрээс маш хөгшин (хоёр зуун орчим настай байв), яаж ирсэн нь мэдэгдэхгүй... галапагосын яст мэлхийг олсон билээ.

	Хуан Фернандес арал дээр69 ч саяхан галапагосын яст мэлхий амьдарч байлаа. Түүнийг Чилийн нүүдэллэн суурьшигчид идэхийн тулд энд авчирсан бөгөөд тэгээд ч эцсийн эцэст бүгдийг нь идэж дуусгажээ. Харин эдүгээ Номхон далайн Тонга арлуудын нэг дээр Туи-Малила нэртэй Мадагаскарын яст мэлхий мөлхөж байгаа бололтой.

	Тэр нь ахмад Кукийн хамт ийшээ ирсэн гэж анхлан боддог байлаа. Үнэхээр тэр ахмад, 1777 онд нутгийн удирдагчдын нэгэнд том яст мэлхий бэлэглэжээ. Гэтэл тэр нь галапагосын яст мэлхий байсан бөгөөд харин Туи-Малила нь хэдэн жилийн өмнө доктор Оливерын тодорхойлсноор Мадагаскарын — Tetudo radiato байлаа.

	Ийнхүү хуурай замын яст мэлхий, хүний таалал даган тэнгисээр муугүй аялж байна. Энэ нь урьд ч байсан бололтой. Полинез, меланез, мальгаш болон арлын бусад ард түмний өвөг дээдэс арлуудаар тархан нүүдэллэхдээ амьд яст мэлхийг ч авч явж байжээ. Сэтгэлд таарахгүй болж арлаа орхин явахдаа, дахиад энэ хязгаарт ирэх хувь тавилан таарвал ямагт хоол хүнстэй байхын тулд яст мэлхийг тэндээ үлдээдэг байна. Яст мэлхий үржиж арлын бүх өнцөг булан руу очдог байв. Тэжээл, янз бүрийн ногоо элбэг, бас ямар ч дайсан тэнд байхгүй байлаа. Хүмүүс дахин ийш үзэгдээгүй байхад тэд, тэнд диваажинд байгаа мэт амьдарч байв.

	Ийнхүү (тийм биш ч байж болох юм) том яст мэлхийнүүд бяцхан арлуудад ирсэн бололтой.

	 


ҮЛЭГ ГҮРВЭЛ БИДЭН ЯВАГЧ ТӨГӨЛҮҮД

	 

	Крым дахь Никитийн ботаникийн цэцэрлэгт гинкго мод ургадаг. Түүний навч нь дэвүүртэй төсөөтэй, атираархаг мөчир нь нарсны өргөс мэт багцаараа унжиж байдаг. Навчны судал нь манай бусад бүх модных шиг торорхог биш, нарны гэрэл цацарч байгаа мэт ишнээсээ шуудхан татагдсан, хаагуураа ч бие биетэйгээ нийлдэггүй.

	Гинкго нь замбага, агч модны дунд сүүдэрхэг цэцэрлэгт байх нь ээ! Амьтны хүрээлэнд нэг хайсан дотор заантай хамт... амьд үлэг гүрвэл байхыг үзвэл та ямархуу байх сан бол?

	Гинкго модыг хараад над хачин жигтэй дүр зураг төсөөлөгдсөн юм...

	Би намгийг харж байна. Түүн дээгүүр манан татжээ. Асар том гулууз, шивлийг сүйтгэн олон тонн биеэ бамбалзуур дээгүүр чирч явна. Лууны хөл нь бадируун царс мод шиг бүдүүн байв. Анакондын сүүл, булингартай шаварт мурилзаж байна. Жигүүртний сүүдэр балчиг дээгүүр зэрмэгхэн өнгөрөхөд цатгалан аварга амьтан, огт ажиггүй өнгөрүүлэв.

	Харин тэр юу болохыг харууштай байв. Учир нь намаг дээгүүр матар нислээ шүү дээ!

	Тэр үед том, жижиг олон тооны матар (нэг нь хөөндэй шиг, нөгөө нь жижиг онгоц шиг) агаарт элэн халин нисдэг байв. Тэдгээр нь газар дээр анхны нисгэгчид (тэмээлзгэнийг тооцохгүй бол) болох птеродактиль-гүрвэлүүд байлаа. Тэд пергамент шиг арьсархаг далавчаараа моддын хооронд нисдэг байв. «Яг л тамын орноос гарсан юм шиг» зэвүүн, эрэмдэг зэрэмдэг энэ амьтан мөчир дээр амардаг байжээ.

	Зуу, хоёр зуун сая жилийн өмнө хуурай газарт ч, тэнгист ч, агаарт ч, газар дээр энд тэндгүй аймшигтай гүрвэлүүд амьдарч байлаа. Дэлхий, урьд өмнө нь тийм аймшигтай амьтдыг үзээгүй, дахиад үзнэ ч гэж үү дээ. Тэнгист ихтиозавр, мизозавр, плезиозаврууд хөвж, намгаар бронтозавр, диплодок бидэн явж байв. Харин тэнгэрт птеродактиль элин хальж байлаа.

	Үлэг гүрвэл гүйлдэж байсан намаг, нуурын эргээр газар сайгүй гинкго мод ургадаг байжээ. «Жигүүрт матар»-ууд түүний мөчир дээр амардаг байв. Ургамлын идэштэн гүрвэлүүд түүний навчийг залхуутайяа зажилна. Тэнгэр рүү могой толгойгоо өлийлгөж гинкгогийн «самрыг» залгилж байлаа.

	Манай өдрийг хүртэл гайхамшигтайгаар амьдарч ирсэн энэ мод, үйл явдлаар баялаг тэр эринд бодвол гагцхүү Африкаас бусад бүх тивийн бүх оронд, Патагониас Аляск, Монголоос Гренланд хүртэл ургаж байлаа. Тэгвэл одоо... Эдүгээ бас түүнийг энэ бүх тив, олон орноос олж болох боловч тэр нь хаа сайгүй хүний ойролцоо цэцэрлэгт хүрээлэн, цэцэрлэг, замын хажуу, наранд шарах талбайд байгаа юм. «Үлэг гүрвэлийн» модны төгөл нэг үе ногоорон ургаж байгаад сүүлд цөм үхсэн тэр газар нь гинкгог хүмүүс дахин суулгасан юм.

	Гагцхүү Хятад, Японд гинкго хадгалагдан үлджээ. Тэдгээр нь энд сүм хийд, бунхны дэргэд ургаж байхыг доктор Кемпфер харжээ. Тэрээр Нагасаки дахь Голландын элчин сайдын яаманд их эмчээр ажиллаж байлаа. Сендай дахь хааны бунхны орчимд ургасан ариун нандин моддын зарим нь их өндөр настай байв. Түүний нэг болох гучин метрийн гинкго модыг, мянга хоёр зуун жилийн өмнө, Японы эзэн хаан, түүний ойрын шадрууд өвгөд, дээдсийнхээ шашныг буддын шашнаар сольж байх үед суулгасан байна. Шинэ шашинтай болсон ордны хатагтай нарын нэг, эзэн хааны Наихаку-Коджогийн өрлөг эх нас барахдаа булшин дээр ямар нэг хөшөө босголгүйгээр гинкго суулгаж, харин уг модонд сэтгэл санаа минь үргэлжилж байг гэж хүссэн байна. Наихаку-Коджо нь өрлөг эх байсан агаад гинкго модонд мөчрөөсөө унжуулсан хөхтэй төсөөтэй найлзуур байдаг учраас энэхүү модыг сонгон авсан гэж өгүүлсэн байдаг. Өвгөрсөн модны найлзуур нь бүр газарт хүрч түүнд шигдээд хүнд мөчрөө тулгуур мэт түшиж байдаг. Тэр үеэс эхлэн Японд гинкго модыг сүм хийд, бунхны ариун нандин мод хэмээн хүндэтгэх болсон гэсэн домог бий.

	1712 онд доктор Кемпфер гайхамшигтай модны тодорхойлолтыг хэвлүүлсний дараа дэлхий дээр хаа нэгтэй «зэрлэг» гинкго хадгалагдан үлдсэн үү, аль эсвэл «гэрийн», өөрөөр хэлбэл, хүний гараар суулгаж, үржүүлсэн Япон, Хятадад олон тоотой ургаж байгаа мод л байгаа бүгд нь үү гэсэн удаан үргэлжилсэн маргалдаан шинжлэх ухааны ном зохиолд явагджээ. Энэхүү маргалдаан бас л гүйцэд шийдэгдээгүй байна. Кемпфер, Дорно дахинаас нээсэн, европчуудад мэдэгдээгүй байгаа модондоо «гинкго» хэмээх хачин нэр өгчээ. «Гин» нь хятадаар мөнгө гэсэн үг. Гинкго нь үр жимсний хувьд гүйлстэй зарим талаар төсөөтэй болохоор гинкго нь «мөнгөн гүйлс» гэсэн үг байх нь хэмээн боджээ. Гэтэл «гинкго» гэсэн үгийг Хятад ч, Японд ч огт мэдэхгүй болох нь хожим тодорхой болсон байна. Энд уг модыг янз янзаар нэрлэдэг боловч гагцхүү «гинкго» гэдэггүй байна70.

	Гинкго удаан хугацаанд байхгүй байгаад 1730 онд Европт дахин буцаж иржээ. Түүний үрийг Голландын Утрехтийн ботаникийн цэцэрлэгт суулгасан байна. Энэ бол газар дээр үлэг гүрвэл сөнөснөөс хойш энд ногоорсон анхны гинкго байлаа.

	Хожим нь гинкгог Англид ургуулж тэндээс Европ, хойд Америк даяар тархан эдүгээ тэд бараг цэцэрлэгт хүрээлэн болгонд ургаж байна.

	Гинкго нь хоёр гэрт ургамал юм. Энэ нь нэг модон дээр гагцхүү эм цэцгүүд, харин нөгөө дээр нь дохиур, тоосовч бүхий эр цэцгүүд ургадаг гэсэн үг юм. Ийм учраас анхны үед гинкго цэцэрлэгчдэд ихээхэн төвөг тарьж байв. Францын Монпельед шулуун өтгөн цэцэгтэй онц сайхан «үлэг гүрвэл»-ийн мод ургасан боловч хөөрхийлөлтэй нь, үр өгөхгүй байлаа. Францын бүх цэцэрлэгчид түүний удмыг үржүүлэхийг мөрөөдсөн боловч тэдний найдлага талаар өнгөрч байв. Учир нь Монпелье дэх гинкго эм хүйсийн байсан агаад тэр зүйлийн цэцэглэсэн эр мод Францад бас байсангүй. Яаж уг байдлаас гарсан гэж та бодож байна вэ? Англиас эр цэцэг бүхий гинкгогийн мөчрийг авчирч түүгээр Монпелье дэх модыг залгаж ургуулсан байна.

	Иймэрхүү түүх Германы Иенд ч тохиолдсон юм. Энд цэцэглэж байгаа эм мөчрийг эр модонд залгаж ургуулсан байна. Тэр үед яруу найрагч Вольфганг Гёте, Иен дэх ордны дэргэд нууц зөвлөх байжээ. Гёте ботаник сонирхдог байсан нь мэдэгдэж байгаа бөгөөд бүр Дарвинаас өмнө, түүний орчин үеийнхэнд нь ойлгомжгүй, хувьслын тухай хэд хэдэн санаа хэлсэн байна. Гёте, Францаар жуулчилж явахдаа балар эртний үзэсгэлэнгээрээ ногоорон цэцэглэж байгаа амьд «малтмал»-ын модыг үзэж гайхан биширч түүний өмнө удаан зогсоод хожим нь Германы сургуулийн сая сая сурагчид манай өнөө үед ч гэсэн цээжээр мэддэг (үлэг гүрвэлийг ч, түүний моддыг ч харааж зүхэж) найраглалыг гинкгод зориулан бичсэн байна. Гётегийн шалж шаардсанаар Иенд гинкго суулгасан гэж үздэг. Хэрэгтэй нотолгоог хайж урлаг судлаачид архивын бөөн баримт бичгийг дахин ухсан боловч бас л нотлогдоогүй юм. Гэвч өөр зүйл нотлогдсон нь гинкго бол маш эртний мод, анх, газар дээр гурван зуун тавин сая жилийн өмнө манай ертөнцийн түүхийн девоны галавын үед бий болжээ. Гинкго нь балар эртний шилмүүст кордаит модноос үүсэж, харин тэр нь шивэрсээс хөгжсөн байна. Кордаит, бас нарс, гацуурын өвөг дээдэст тооцогддог. Ингэхлээр гинкго болон шилмүүст мод — нарс, жодоо, гацуур нь зарим төрлөөрөө үеэл ах дүү нар юм. Тэд бүгдээрээ нүцгэн үрт ургамал бөгөөд тэдэнд цэцэг байхгүй, үр нь дотроо идээгүй байна. Гинкгогийн «самар» атираархаг гүйлстэй төсөөтэй боловч тэр нь бас «нүцгэн үр» болохыг ботаникчид нотолсон бөгөөд цэцэгт ургамал тухайлбал гүйлс, алим, түүгээр ч барахгүй хусных шиг жинхэнэ үр байхгүй ажээ.

	Амьтан ертөнцийн хөгжлийг хүн төгсгөж байгаагийн адил цэцэгт ургамлууд өөрсдийн төгс хэлбэрээр ургамлын аймгийг дуусгаж байна. Улиангар нь цэцэгт ургамлуудын хамгийн эртнийхэд нь тооцогддогийг уншигчид мэдэхэд сонин байж болох юм. Түүний малтмал үлдэгдэл нь 100—130 сая жилийн өмнө үүссэн газрын давхаргаас Гренландад олдсон байна. Зарим ботаникчид улиангарыг бүх цэцэгт ургамлын өвөг хэмээн нэрлэгдсэн эрхийг булаацалдаж гайхамшигтай замбага модод тэргүүн байр өгдөг.

	Ийнхүү ургамлын ертөнцөд амьтныхтай мөн адил амьд малтмал байдаг нь тогтоогджээ. Гинкго бол түүний цорын ганц төлөөлөгч нь бишээ. Ертөнцийн гайхамшиг, Калифорнийн дархан цаазтай ойн чимэг болсон аварга том мод — секвойя бас л үлэг гүрвэлийг үзжээ. Анх бий болсон гүрвэлүүд эртний секвойн сүүдрээр хэрэн явж түүнийг хуягт арьсаараа шөргөөж байлаа. Халуун оронд ургадаг хагас ойм, хагас дал мод болох хурган дал мод нь дунд төрмөлийн үеийн гинкготой адил үлэг гүрвэлийг навчныхаа шүүсээр тэжээж байв. Харин ойм, шинэл, шивэрс? Хөвд, хөх-ногоон замаг? Эд бүгд бол маш эртний ургамал юм. Тэд газар дээр бий болсон цагаасаа хойш бага өөрчлөгдсөн учраас шинжлэх ухааны «амьд малтмал» хүндэт цол хүртэхийн төлөө өрсөлдөх бүрэн эрхтэй юм.


БАЙГАЛИЙН ТЭНЦВЭРТ БАЙДАЛ — БҮГД БҮХНЭЭС ШАЛТГААЛНА!

	 

	БИД ЮУГ ХӨНӨӨЖ БАЙНА ВЭ?

	 

	Хэдэн жилийн өмнө зохиолч, амьтан судлаач, «Ан агнуурын аж ахуй» сэтгүүлийн ерөнхий редактор Олег Гусев ийм асуултыг уншигчдад тавьсан билээ. Сэтгүүлийн хуудаснаа маш хэрэгтэй өргөн шүүмжлэл явагдаж, профессор Г. П. Дементьевын «Махчин шувууг хөнөөх хэрэгтэй юу?» гэсэн өгүүллээс бүх зүйл эхэлсэн билээ.

	Профессорын бичсэнээр дэлхийн олон оронд жигүүрт махчин шувууг хуулиар хамгаалдаг байна. Тухайлбал, 1954 оноос эхлэн Англид шонхор, хайргууна шонхор, чүй начин, сар, бүргэд түүгээр ч зогсохгүй тураг харцагыг хүртэл алж, үүрийг нь сүйтгэхийг хоригложээ. Начин шонхор, явлаг сарыг мөн хамгаалсан. Гагцхүү жиргэдэг шувуудыг хөнөөдөг тарвалж харцагыг хуулиас гадуур үлдээсэн байна. Өрнөдөд «мод» болсон шонхрын анд зориулан шонхор, харцагыг гагцхүү онцгой зөвшөөрлөөр барихыг зөвшөөрсөн байна.

	Дундад зуунд ч, эртний Грек, Ромын цагт ч хүмүүс, махчин шувууг хамгаалж байжээ. Тухайлбал, Англи, Данид шонхрыг алсан хүн алуурчны хэрэгт холбогдох ёстой байлаа. Харин дараа нь түүхэнд нэг биш удаа тохиолдож байсны адилаар бодсоноос өөр болж махчин шувуудыг дайсан гэж зарлан хайр найргүй устгах болжээ. Энэ нь ашгаа өгсөн үү?

	Үгүй, зөвхөн хор учруулсан! Хамгаалж олшруулахыг хүсэж байгаа ангийн шувууны байгалийн дайсныг нь устгаснаас тэд... цөөн болжээ. Ангийн шувуудын тоо нэмэгдсэнгүй. Үүнийг анх удаа Норвегийн Август Бринкман ажигласан байна. Энэ зууны эхнээс Норвегчүүд цагаан ятууг олон болгох гэж өөрийнхөө ой дахь харцага, шонхор, шар шувууг хайр найргүй хөнөөжээ. Гэтэл ятуу жилээс жилд улам бүр цөөрсөөр байлаа. 1927 онд Август Бринкман, ятуу нь өвчнөөр, гол төлөв кокцидиозоор,! өөрөөр хэлбэл кокцид паразит гэдсэнд нь халдварласнаас үхэж байгааг нотолжээ. Махчин шувууд олонх өвчтэй ятууг устган, ойд ариутгагчийн үүрэг гүйцэтгэж байсан бололтой.

	Өнгөрсөн зууны сүүлчээр Английн Гэмпширт жигүүртэн болон дөрвөн хөлт «махчид»-ыг бараг бүгдийг нь (зараа, дэглийг хүртэл) хөнөөсөн байна. Ингэснээр 1900 оноос хойш ятуу, гургуул тэр газарт хоёр дахин ховорджээ. Түүгээр ч барахгүй чөрх загас голд байхгүй болсон гэж ярьцгаадаг.

	Манай Орост, нэлээд ойрхон ойд ч, иймэрхүү ярвигтай явдал болсон юм. Беловежийн ширэнгийг захирагчид харцага, шонхор, бүргэд, ууль болон өдөр, шөнийн бусад махчин шувуунаас салахаар шийджээ. 1899-өөс 1901 оныг дуустал гурван жилд 984 махчин шувууг «бүх аргаар» устгасан байна. Тэгээд юу болоо вэ? Үр дүн нь бидэнд мэдэгдэж байгаа бөгөөд шилмүүст ойн ангийн шувууд, ялангуяа сойр үлэмж цөөн болжээ!

	Барагцаалбал энэ үед хуучин Смоленск губернид гүн Уваров, фабрикийн эзэн Хлудов нар «нутгийн оршин суугчдын хүчээр махчин шувуудыг хайр найргүй устгах компанийг» өөрсдийнхөө эзэмшилд явуулсан ажээ. Харцага алсны учир тариачид, хөлсний анчдыг мөнгө, дарь, үрлэн сумаар шагнаж байлаа. Хядаан гурван жил үргэлжилж бүх зүйлийн бараг бүх махчин шувуудыг хөнөөж... тэр дороо л «хэрэм, туулай, хур бөөн бөөнөөрөө үхэж эхэлсэн» гэж ярьцгаадаг.

	Уваров ч, Хлудов ч энэ байдлыг засах гэж яаран зэргэлдээх ойгоос барьсан амьд махчин шувуудыг дахиад л мөнгөөр худалдан авч өөрсдийн эдлэндээ суллан тавьсан ажээ.

	Профессор Г. П. Дементьев өөрийнхөө өгүүлэлд бичихдээ, шонхор нь хамгийн ойр байгаа шувуу руугаа биш, харин бусдыгаа бодвол энгийн биш, согогтой нисэж байгаа шувуу руу дайрах нь цөөнгүй болохыг шонхроор ан агнаж нэрд гарсан Эйтермозер ажигласан байна. Тэгээд махчин шувуу, тааралдсан болгоныг шүүрээд байдаггүй, харин өвчтэй шувуу руу дайрахыг голчилдог байж болох юм биш үү? гэдгийг шалгахаар шийджээ.

	Эйтермозер, арван шонхроо хэрээ бариулахаар тавих болжээ.

	Анч шувууд 136 хэрээ барьсан байна. Тэднийг анхааралтай үзэхэд наян нэгэн хэрээнд биеийн ямар нэг өвчин эмгэг олдохгүй байхад бусад тавин тав нь шонхрын саварт орохоосоо өмнө бие нь муухан байсан нь мэдэгдэхүйц байжээ.

	Тэгээд туршлага тавигчид, мөн тэр газарт шонхрын туслалцаагүйгээр зуун хэрээ өөрсдөө агнасан байна. Тааралдсан болгоныг буудахад зуун шувууны дотор эрүүл нь 79, өвчтэй нь 21, өөрөөр хэлбэл хувийн харьцаагаар шонхрын барьснаас хоёр дахин бага байжээ.

	Үүнээс үндэслэж шонхор өвчтэй шувуу руу дайрахыг голчилдог гэсэн ганцхан дүгнэлт хийж болох байна!

	Яагаад вэ? Сүүлийн үед махчин дөрвөн хөлт болон тэнгисийн бусад амьтдыг амьтан судлаачид ажиглахдаа тэд мөн л өвчтэй болон шархадсан амьтдыг ангуучилдаг болохыг тогтоосон байна. Үүнд, нэг ёсны амьдрал зохицохуйн зөн, өөрөөр хэлбэл, зүйлийн эрх ашгаас дээгүүр тавигдсан, зүйлийн бүх бүлэглэлүүд амьд үлдэх бололцоог хангагч-биоценоз илэрч байна уу? Аль эсвэл ердөө л өвчтэйг нь барихад амар учраас тэр үү?

	Сүүлчийнх нь бол маргаангүй юм. Учир нь шувуу барих гэдэг зоригт жигүүрт нисэгчдэд хүртэл амаргүй ажил. Шонхрын эргэлдэж байгаа гурван тагтааны хоёр нь эсэн мэнд зайлан одно. Дайрагдсан гурван тагтааны нэг нь л түүний хумсанд орж үхдэг71.

	Амьтан судлаач В. М. Гусев төрөл бүрийн зүйлийн махчин шувуудыг ажигласан байна. Түүний нүдэн дээр махчин шувуудын хийсэн 3441 дайралтын 213 нь амжилттайгаар төгссөнийг (дайруулсан шувууны хувьд биш, харин махчин шувууны хувьд амжилттай болсон нь мэдээж) тэр тооцоолсон билээ.

	Уулиуд хэдэн миллиард мэрэгчдийг хөнөөж, манай ургацыг авран хамгаалдаг.

	Явлаг сар шунгаж байгаа нь.

	 

	Өвчтэй амьтад, тийм ч анхааралтай биш, тийм ч хурдан биш байдаг учраас жигүүрт дээрэмчид тэдэн рүү дайрахыг голчилдог нь ойлгомжтой. Эрүүл төрлүүд нь зөнгөө даган өвчтэйгөө гол төлөв сүргээс хөөдгөөс тэр нь ганцаараа онцгой байх нь олонтой. Сүргээрээ байгаа олон амьтад, шувуу, загас нь хос буюу ганцаараа салсныгаа бодвол махчдаас хохирол бага хүлээдэг. Үүний учир нь сүрэгт нийлсэн амьтад илүү сонор сэрэмжтэй байдагтаа биш, харин дайрч байгаа дайсныг сандралд хүргэдэг хамт олны ямар нэг сэтгэл зүйн онцгой шинж чанарт бас байгаа юм.

	 


МАХЧИН ШУВУУДЫГ ХАМГААЛЦГАА!

	 

	Махчин шувуудыг хөнөөх үү аль эсвэл хамгаалах уу? хэмээн анчдын сэтгүүлийн амьтан судлаачдад тавьсан том асуултад бидэнд маш чухал бас нэг авч үзүүштэй тал байгаа юм. Махчин шувууд, өвчтэй шувуу, мэрэгчдийг устгаснаараа биднийг аймшигт өвчин эмгэг, тахлаас аварч байна.

	Зэрлэг олон амьтад тахал, туляреми, энцефалит, лептоспироз, орнитоз болон эмчлэхэд төвөгтэй буюу огт эмчилгээгүй өвчний үүсгэгчийг цус, хэвэлдээ агуулагч болно. Махчин амьтдыг хамгаалан амьтан судлаач С. Копыткин: «Хэдийнээ хүн, шувуунд адилхан халдварладаг хорин ес72, хүн, сүүн тэжээлтэнд тусдаг үүнээс үлэмж олон өвчин мэдэгдэж байгаа билээ» хэмээн бичжээ. Манайд нийтлэг паразитууд ч цөөнгүй байна.

	Тэгэхлээр бид, махчин шувуудыг дайсан хэмээн зарласан нь зөв үү? Эдүгээ хүртэл тэднийг өрөвдөх сэтгэлгүй хөнөөж байгаа нь бид ухаалаг хандсан хэрэг үү?

	Үгүй, бид ухаалаг биш хандаж байна.

	Харин тэгтэл махчин шувуудыг хөнөөх явдал үргэлжилсээр байна.

	Махчин шувуудыг (харцагыг) хамгаалцгаа.

	 

	Зарим тогтож бэхэжсэн төөрөгдлөөс салах хүнд маш хэцүү байдаг. Олон анчдын хувьд ой дээгүүр амгалан элэн нисэж байгаа шонхор ч, хулат ч, хулгана ч сар ч өршөөл үзүүлж болшгүй дайсан, цэц шалгах бай юм. Ашигтай юм уу, аль эсвэл хор хөнөөлтэй юу? гэдгийг ялгаж салгалгүйгээр махчин төрхийн ямар ч шувууг буудаж байна. Олон анчид, гартаа барьж үзээд ч харцагыг элээнээс ялгаж чадахгүй, бас харцага, элээнээс гадна сар, тарлан сар, хулат (таван зүйлээс зөвхөн ганц нь ангийн шувуунд аюултай юм), бор бүргэд, янз бүрийн зөгий болон могой барьдаг шувууд байдгийг мэдэхгүй болоход би нотолсон юм. Амьтан судлалын талаар хашир суугаагүй хүмүүсийн хувьд бол энэ нь дэндүү нарийн зүйл билээ.

	Гэтэл алагдсан шувуудын 80-90 хувийг хүмүүсийн аж ахуйд ашигтай буюу хор хөнөөл хүргэдэггүй зүйлүүд эзлэх явдал байна. Бид ч тэднийг утга учиргүй устгаж байна.

	«Устгаж байсан!» гэж намайг залруулж болох юм. Тиймээ, үнэн: «Ан агнуурын аж ахуй» сэтгүүлийн өргөн шүүмжлэл үр дүнгээ өгсөн билээ. Өргөн шүүмжлэлийг 1964 оны зургаадугаар сарын нэгэнд Агнуурын аж ахуй, дархан цаазтай газрыг удирдах ерөнхий газрын 173 дугаар тушаал нэр төртэй дуусгасан юм. Түүнд:

	«...Махчин шувуудын биологийн тухай шинэ баримт мэдээ болон тэд хөдөө, ой, агнуурын аж ахуй, эрүүлийг хамгаалахад үлэмж тус хүргэдгийг харгалзан үзэж тушаах нь:

	ЗСБНХОУ-ын бүх нутаг дэвсгэрт нийтээр ашиглах агнуурын эдэлбэр газарт бүх зүйлийн махчин шувууд, уулийг алах, барих, үүрийг нь сүйтгэхийг хориглосугай» гэжээ.

	Ан агнуурын захиргааны дээд байгууллага, биологийн Шинэ баримт мэдээ болон амьтан судлаачдын зөвлөмжийг ийм хурдан, ийм нааштайгаар хүлээн авч байгааг үнэхээр магтууштай зүйл юм. Тэр тушаал нь цаг үеэ олсон зүйл байлаа.

	 


ЧОНО Ч АШИГТАЙ

	 

	Манай өвөг дээдэс бүх махчин араатныг дайсан гэж зарлаж сүрхий алдсаныг сүүлийн жилүүдийн шинжилгээ судалгаа нотолсон билээ. Махчин амьтад бүгдээрээ хэзээ ямагт, хаа сайгүй манай дайсан байгаагүй гэдгийг амьдрал харууллаа. Тэдний олонх нь ашигтай юм. Харцага, арслан, ирвэс, чоныг бодлогогүйгээр хядах явдал байгалийн тэнцвэрт байдлыг байнга алдагдуулан ашиг өгөхөөс хор хөнөөл тарих нь илүү байна. Ийм учраас эдүгээ Африкийн олон оронд ирвэс, зарим газарт матрыг ч хуулиар хамгаалжээ. Ирвэс нь талбай сүйтгэгч зэрлэг гахай, бичийг, бас матар нь халдвар тараагч өвчтэй загас, хөнөөлт шавж, хавч дүрстнийг устгадгаараа ашигтай юм. «Гэвч матар, зарим үед хүн рүү ч бас дайрдаг нь харамсалтай» гэж Африкийн амьтан судлаачид бичиж байна.

	Барс ч зохих хэмжээгээр ашигтай байдаг.

	 

	Загас идэгч халиу нь загасчдын дайсан биш, харин нөхөр нь болох гайхалтай зүйл тогтоогджээ. Халиу ховордсон цөөрөмд эхлээд удаан биш хугацаанд загас баригдац нэмэгдэж байснаа дараа нь түргэн буурч байв. Дахиад энд халиу үржүүлэх болсноос хойш удалгүй загас мөн л олон болсон байна. Халиу, гол төлөв өвчтэй загас барьж идэж, загасны сүрэгт байгалийн ариутгал хийдэг болох нь тайлбарлагджээ.

	Хотон шувууны хувьд ч мөн иймэрхүү явдал болжээ. Флоридэд тэднийг хамгаалж эхэлснээс хойш тэндхийн загас нэмэгдсэн байна. Гэтэл Туркт хотонг дайсан гэж зарлан хөнөөснөөс болж, загас цөөрсөн нь бидэнд мэдэгдэж байна.

	Түүгээр ч барахгүй чоно ч ашигтай болох нь мэдэгджээ! Тэгэхдээ газар сайгүй, ямагт ашигтай биш нь мэдээж билээ. Чоно олшрохоор гэрийн шувуу, малыг цөөнгүй иддэгт түүний хор хөнөөл оршино. Харин чоно цөөвтөр байхад тэд, сул дорой, амьдрах чадваргүй, өвчтэй туулай, хандгай, буга болон ойн бусад оршин суугчдыг хөнөөж ариутгагчийн ашигтай өөр нэг үүрэг гүйцэтгэнэ. Тэд, махчин шувууд шиг л ойн орчныг эрүүлжүүлнэ. Сонинд дуртайяа бичсэнээр «хорхойтой анчин» байсан Америкийн ерөнхийлөгч Теодор Рузвельт, манай эриний эхээр буга агнагчдад зориулан Аризоны (АНУ) Кайбаб өндөрлөг талын бугыг хамгаалан үлдээхээр шийдвэрлэжээ. Эндхийн пума, чоныг бүгдийг нь хөнөөсөн байна. Ингээд буга өсөж үржих ёстой болсон бөгөөд эхлээд үнэхээр сүрхий өсөн үржиж түргэн хугацаанд цэцэглэн хөгжиж байгаа хязгаарыг цөл болгон хувиргаж байснаа дараа нь хэдэн мянгаараа үхэх болжээ. Өлсгөлөнгөөр ч, өвчнөөр ч, хэт олноороо нэг газар цугларсан үед зарим амьтад үргүйдэх явдлаас ч үхэж байсныг саявтархан тогтоожээ.

	Мөн адил Канадад ч гэсэн чоно устгаад цаа буга карибу олон болно гэж хүлээж байлаа. Гэтэл тэр нь улам цөөрчээ!

	1953 онд Колорадо муж улсад фермийн эзэд, талын жижиг чоно койотыг олноор хөнөөж эхэлсэн байна. «Гэвч амийг нь аварсан хурга, тугалын өртөг нь тус тойргийг дүүрсэн молтогчин туулайн тариалангийн талбай, нугад учруулж байгаа хохирлыг нөхөж чадахгүй байгааг тэд илрүүлмэгц уг ажлаа дор нь зогсоожээ» гэж Байгаль хамгаалах олон улсын холбооны ерөнхий нарийн бичгийн дарга Жан-Поль Арруа бичсэн байна.

	Талын чонын тухай доктор И. Т. Боуд бичихдээ: «Хэрэв койотын хоолны хэд хэдэн бүтцийг шинжлэн үзвэл тэд 500 долларын үнэ бүхий гэрийн шувуу, амьтдыг идсэн байдаг. Тэдний хүнсний бусад хэсэг нь гол төлөв хулгана, хархнаас бүрдэх бөгөөд тэдгээрийг махчин амьтад барьж идээгүй сэн бол 700 долларын үр тариа устгах байсан ажээ. Үүнээс үндэслэн бид хэдхэн койотын ачаар 200 долларын ашиг олж авлаа гэсэн тодорхой дүгнэлт гарч байна» гэжээ.

	Эдүгээ олон тооны шинжээчид, зэрлэг амьтдыг драмын сонгодог жүжгийн баатрууд шиг сайн, муу, ашигтай, хөнөөлтэй хэмээн ангилах нь буруу гэж үзэж байна.

	Амьтан, ургамлын төрөл бүрийн зүйлүүд олон сая жил хамтран амьдрах явцад тэдний хооронд байгалийн жинхэнэ тэнцвэрт байдал тогтжээ. Ийм учраас төрөл бүрийн араатан амьтад, шувууг утга учиргүй устгах нь энэхүү тэнцвэрт байдлыг алдагдуулж, улмаар бусад амьтад ч, түүгээр зогсохгүй ургамал үхэж эхлэн хортон, хог ургамал үржих болно. Нэг үгээр хэлэхэд үр дагавар нь маш муу байж болох юм.

	Зүйлүүдийн нэгийг хөнөөснөөр улам илүү хөнөөлтэй буюу ашиг багатай бусад амьтад хоосорсон орчныг эзэмдэн түүгээр өөрийнхөө эдлэнг өргөжүүлэх явдал бий.

	Үүний жишээ бол ойн булга, солонгын түүх юм. Сибирьд ойн булга цөөн болоход үс нь, маргаангүй, бага үнэлэгддэг солонго давшилтад орж өөрийн байршил газраа өргөжүүлсэн билээ. Ойн булгыг олон районуудад нөхөн сэргээхэд тэнд солонго бараг бүрэн алга болсон юм.

	 


НҮДЭНД ҮЛ ҮЗЭГДЭХ ХАМ ЗОХИЦОО

	 

	Байгаль бол маш нарийн, төгс зохицсон «бүтэц» юм. Түүний амьд болон амьд биш бүх бүрдэл цогцос-хөрс, ой, араатан амьтан, шувуу, эрдэс нь нэг бүхэл бүтэн зүйл юм. Энэ нь бие биедээ зохицсон, харилцан үйлчилгээтэй харилцан холбоотой үйл явцын цогцолбор билээ. Систем алдагдаагүй байхад тэд бие биеийгээ тэнцүүлж байдаг. Ийм учраас байгалийн амьдралд хөндлөнгөөс ухаалаг биш оролцох нь үйлийн үргүй хор уршигт хүргэж болно. Хөзрөөр барьсан байшинг бүгдийг нь нураахын тулд түүнээс нэг хөзөр сугалан авахад хангалттай.

	Мөн түүнчлэн хүн байгалийн барилгын архитектурыг мэдэхгүй буюу муу мэдэж байгаа атлаа түүнд өөрийн засвар оруулахыг оролдвол түүнийг илбэ чадваргүй хийснээс өөрөө ч зогсоож хүчрэхгүй эвдлэн сүйтгэгч хүч бий болгодог ид шидтэний шавьтай адилтгадаг юм. Австралид молтогчин туулайг тавилан муутай үржүүлсэн явдал үнэмшихүйц сургамж биш гэж үү?

	Ямайкад хадны дорго нутагшуулсан өөр нэг жишээ авъя.

	Энэхүү аралд үржсэн үй түмэн харх чихрийн нишингэ, бүх ургацын тавны нэгийг цөлмөн иджээ! Тариалангийн эзэд ийм явдлыг төгсгөл болгохоор шийдсэн байна. 1844 онд Өмнөд Америкаас Ямайкад олон тооны аварга бах авчирчээ. Тэд хархны гөлчгийг шуналтай цөлмөн иддэгээрээ нэрд гарсан байв. Гэвч сонинуудад бичсэнээр бах нь хүлээлгэсэн найдварыг биелүүлж чадаагүйгээс Ямайкад харх цөөрсөнгүй.

	Тэгээд өмхий хүрэн авчирсан байна. Гэтэл тэдгээрийг нохой бөөс идчихжээ. Нутгийн паразит шавжууд өмхий хүрнийг нэг мөсөн тарчилгаж тэд бараг бүгдээрээ үхсэн байна.

	Эцэст нь 1872 онд хадны доргыг ашиглах санаа хэн нэгэнд нь оржээ. Тэдгээрийг Лондоны амьтны хүрээлэнгээс худалдан авч Ямайкийн шаржигнасан нишингэд суллан тавьсан байна. Гэвч хагас гаршсан хадны дорго, хархыг хэзээ ч хараагүй учраас түүнээс айж, барихаас татгалзсан ажээ.

	Зэрлэг хадны дорго авахаар Энэтхэг явах хэрэгтэй болжээ. Тэгээд дөрвөн эрэгчин, таван эмэгчнийг авчирсан байна. Эдгээр нь хархнаас айхгүй байлаа. Түргэн нутагшиж үржсэн байна. Арван жилийн дараа бүх хархыг идэж дуусгаад... торой, хурга, муур, усан гахай, сүв шүдэт, гүрвэл, шувууг устгах болжээ. Тэд арлын ихэнх амьтны аймгийг хөнөөх аюултай болсон байна. Гагцхүү харх зооглуулах гэж урьсан дүрвэн суугчид нь хархнаас ч илүү ховдог хомхой болох нь мэдэгдэж удалгүй арал дээрх бүх амьд амьтанд жинхэнэ гамшиг таригч болжээ.

	Чарльз Дарвин, гэртээ хөгширсөн хүүхнүүдийн ачаар Англид хуурсан хавирга хэвээрээ байгаа билээ гэж нэгэн удаа хэлсэн байдаг. Энэ наргиа үгэнд биологийн томоохон утга агуулга байгаа юм. Үүний учир нь: гэртээ хөгширсөн хүүхнүүд, мэдээжийн, муурт дуртай. Харин муур нь хулганын дайсан. Хулгана олон тооны хэдгэнийг (үнэндээ хэлэхэд үүрийг нь) хөнөөдөг. Хэдгэнэ бол улаан гэрийн хошингорт цорын ганц тоос хүртээгч болохоор түүнийг байхгүй газарт хошоонгор ургадаггүй73. Тэгээд хошоонгороос хонин сүрэг, хонины шарсан махан хүртэл гар сунгах л зайтай. Ингэхлээр гэртээ хөгширсөн хүүхнүүд олонтой тэр газарт муур олон, хулгана цөөн, хэдгэнэ олон, гэрийн хошоонгорын ургац сайн, хонь нь тарган, хуурсан хавирга хийх мах их байна.

	Биологийн энэхүү сургаалыг амьдрал олон зуун биетэй жишээгээр харуулж байна.

	Олон мянган хонин сүргийг тэжээхийн тулд Австрали, Шинэ Зеландад гэрийн хошоонгор аваачсан байна. Харин Европоос хэдгэнэ аваачаагүй байхад тэр нь тэнд өсөж үржих нь муу байлаа.

	Гэтэл газрын дундад тэнгисийн инжирүүдээс Америкт илүү сайн үр жимс авахын тулд инжирийн амтат чанарт нөлөөлдөг болох нь мэдэгдсэн бластофаг шар зөгийг энд үржүүлэх хэрэгтэй болжээ. Зарим үед биологийн ургийн үл үзэгдэх хам зохицоо нь нэг амьтнаас нөгөө рүү, амьтнаас ургамал руу, модноос хөрс рүү, хөрснөөс үүл рүү, бас дахиад араатан амьтад, цэцэг рүү хамгийн санамсаргүй замаар явагдаж байна. Байгаль дээрх бүх зүйл харилцан холбоотой, энэ харилцан уялдаа нь хоёр талтай юм. Амьтад, ургамал өөрийн амьдралын үйл ажиллагаагаар хөрс, эрдэс, газрын төрх, цаг уур, агаар мандлыг өөрчлөн шинэчилж, харин агаар мандал, цаг уур, газрын төрх нь амьтны хөгжилд нөлөөлж байна.

	 


ГАЗРЫН ТӨРХИЙГ АМЬТАД БҮТЭЭЖ, УСТГАЖ БАЙГАА НЬ

	 

	Мэрэгчид, сохор номин, шавж, хорхой болон бусад дөрөв, зургаан хөлтэй, хөлгүй ба жигүүрт амьтад нь газрыг ухамсаргүйгээр байнга ухах буюу ой, талбайгаас дуртай тэжээлээ олж идэхдээ хөрсний үржил шим болон эх газрын ногоон нөмрөгийг бий болгох буюу хөнөөж байдаг.

	Хамгийн ажиглагддаггүй хөдөлмөрчдийн нэг нь чийгийн улаан хорхой юм. Энэ нь тариаланчдын үнэнч нөхөр билээ. Дуугүй атлаа үнэлж баршгүй «агротехникчдийн» тоо томшгүй арми, бидний хөл доорх хөрсийг өдөр шөнөгүй сийрүүлж байдаг.

	Чийгийн улаан хорхой хэчнээн ашигтайг цөөхөн хүмүүс ойлгож байна. Гярхай, сод авьяас ухаантай Чарльз Дарвин, хүн төрөлхтний амьдралд үзэмж муутай чийгийн улаан хорхой хэчнээн агуу их ач холбогдолтой болохыг анх түрүүн үнэлжээ. Энэхүү амьтныг шинжлэн судлахад хөдөлмөрийнхөө хэдэн жилийг тэр зориулжээ. Чийгийн улаан хорхойн тухай түүний бичсэн зохиол бол хамгийн сонирхолтой, байгалийн шинжлэлийн үлэмж сайн бүтээлийн нэг билээ.

	Ялзмагаар хооллодог хорхой нь гэдсээрээ дамжуулан хөрсийг «шүүж» хэдэн жилийн дотор газрын бүхэл өнгөн давхаргыг өөрийгөө нэвтлэн гаргадаг болохыг Дарвин тогтоожээ. Хорхой нь маш олон биш, нэг хавтгай дөрвөлжин метрт 50—150 байлаа74 ч гэсэн тэд жил тутам ялзмагаар баялаг доод давхаргаас талбайн гектар тутамд 10—30 тонн хөрсийг гадаргууд гаргадаг байна!

	Хорхой нь үржил шимээ алдсан газрыг ялзмагаар баяжуулж түүнийг сийрэгжүүлэхийн зэрэгцээ өөрийнхөө ялгадас, нүхэндээ чирч аваачсан навчаар хөрсийг борддог. Тэд шороо ухаж, түүнийг хэмжээ хязгааргүйгээр залгилан агаар, чийг гүнд нь сайн нэвтрэн орохуйц хөрсний бат бэх бөөнцөр бүтцийг бий болгоно. Хорхойн тоо томшгүй олон нүх амьд нэхдэсний судсан хэлхээ адил хөрсний маш зохимжтой шүүрэлт, агааржуулалтыг хангаж өгнө.

	«Хорхой нь ургамлын өсөлтөд газрыг дээд зэргээр бэлтгэж өгдөг... Энэ амьтан бол... хөрсөнд эрдсийн нягт өчүүхэн хэсгүүд үлдэхгүй болтол тийм сайнаар түүнийг шигшдэг. Тэд нарийн тансаг ургамалдаа зориулан нунтагласан шороо бэлдэж байгаа цэцэрлэгчийн адил бүх хөрсийг маш нямбай хольж хутгадаг...» гэж Ч. Дарвин бичсэн байна.

	Гэвч хорхой, ашигтай ажлаа гүйцэтгэхдээ ганцаараа биш, байгальд түүнд холбоотнууд олон бий.

	Цөл газарт, хорхойгүй хөрсийг хайч хорхой амжилттай сийрүүлдэг, бас дунд болон хүнд «сийрүүлэгч» болох цох, сохор номин зэрэг мэрэгчид энд тэндгүй шороо ухсаар байна.

	Төрөхөөсөө эхлээд үхэхээ хүртэл газар дор амьдардаг сохор номинтой эн зэрэгцэх газар ухагч байхгүй. Зөвлөлтийн амьтан судлаачид, нэг удаа хоёр зуун гектар газар дахь сохор номины газар доорх нүхний уртыг болон түүний газрын гадаргууд ухаж гаргасан шорооны хэмжээг тооцоолжээ. Газар доорх нүхийг бүгдийг нь нэмэхэд урт нь 87 километр болж, сохор номин 204 тонн шороо ухаж гаргасан байжээ!

	Өөр нэг шинжээч, зөвхөн нэг сохор номины зарим уурхайг ухаж уртыг хэмжсэн байна (хөөрхийлөлтэй нь сохор номин, шороон дотроос чийгийн улаан хорхой хайдаг ажээ!). Нүхний урт 158 метр хүрчихлээр тэр ажлаа орхисон байна. Дараа нь амьтан судлаач харандаа авч сохор номин нь жижиг талбай доогуур төрөл бүрийн чиглэлд 158 метр бүхий элдэв нүх ухаж 28,5 хавтгай дөрвөлжин метр ажлын талбай бүхий агааржуулалтын болон шүүрүүлэлтийн систем байгуулсныг тооцоолсон байна.

	Зурам, тарвага, үхэр огдой, оготно нь зарим газарт бараг бүх хөрсийг нүхээрээ нэвтэлнэ. Тарвага нь олноороо байхдаа амьдарч байгаа газрынхаа хавтгай дөрвөлжин километр тутамд гурван зуу хүртэл, зурам нь заримдаа гучин мянга хүртэл шоо метр шороог гадаргууд ухаж гаргана!

	Хөрсний нэг ч өчүүхэн хэсэг, жилд хөдөлгөөнгүй байдаггүй бололтой. Далайн усны зузааныг гадаргуугаас ёроолд хүртэл хольж сэлгэж байдаг гүний урсгалын адил урсгал хэмжүүрт баригддаггүй амьдралын «урсгал» ч гэсэн аль аль нь манай эх газрын хөрсийг шинэчилж сийрэгжүүлж, агааржуулж, шүүн тунгааж байдаг ажээ.

	Зарим амьтад сууцаа тойруулан өөртөө илүү тохиромжтой онцгой төрх байдлыг ч бий болгодог ажээ. Бүр нутгийн буюу өөрийн орчны цаг уурыг ч өөрчилнө.

	Минж нь нэг ч минут ажилгүй суудаггүй маш үйлсэг амьтан юм. Түүний ухсан сувгууд нь ойн намгаас ус шавхахаар татагдсан байна. Намаг хатаж саявтархан бамбалзуур дээгүүр манан суунаглаж байсан тэр газарт нуга ногоорно. Гэтэл минж далан барьсан бусад газарт тогтуур ус, хотгорыг дүүргэж, хаагдсан горхи урсгалаа өөрчилдөг. Минжний зарим далан ойн татуурга дээр хэдэн мянган жилээр байж, ингэснээрээ нутгийн төрхөд минжний оруулсан өөрчлөлт нь цаг зуурын бус чанартай байдаг ажээ.

	Ой, талын оршин суугчид бүгд өөрийн үйл ажиллагаагаараа хөрсийг баяжуулж ногоо, мод ургахад тусалдаггүй нь харамсалтай юм. Олонх нь талбай, цэцэрлэг, ойг хөнөөж, зарим нь үрийг нь зайлуулан зөөж соёо, майлзуурыг устган, нөгөө нь нугыг гишгэчин дагтаршуулж мод мэрж цөлмөнө.

	Хандгай болон буга нь залуу нарсыг хэмлэж улиас болон бусад модыг хөнөөдөг нь нотлогджээ. Хандгай олонтой тэр газарт гацуур, хуш нарсыг шахан зайлуулдаг.

	Африкт анааш нь хуайсыг мөн л ингэж идэж түүнд ургах бололцоо олгодоггүй. Анаашны нүцгэлсэн хуайсны зөвхөн яльгүй жижиг бут хуурай газраас цухуйж байгаа газрууд халуун орны талд цөөнгүй бий.

	Гэвч жижигхэн ямаанаас бусад дэлхийн ямар ч амьтан ногоон өвс, модыг тийм аймшигтай хөнөөж, тэднийг тийм түргэн хугацаанд устгадаггүй бололтой. Ямааны олон сүрэг бэлчээрлэж байсан тэр газарт ой үхэж, ямар ч ургамлын нөмрөг газрын хөрснөөс арчигдан алга болж, цэцэглэж байгаа хязгаар цөл болон хувирдаг юм. Ямаа нь Хойд Африк, Испани, Турк, Сири, Ливан, Палестин болон бусад олон орны ойг цэвэрштэл нь цөлмөжээ.

	Ховдог ямаанд идэгдэж ой сөнөсөн явдал соёл-иргэншлийн түүхийн хамгийн гунигтай хуудаснуудын нэг юм.

	Ямаа нь ногоон найлзуурыг үгүй болтол устгаад зогсохгүй, тэдгээр нь нэгэн биологичийн бичсэнээр «хамгийн анхны борооших улирал болоход ургаж чадахуйц ногоо, бусад ургамлын үрийг олж идэхийн тулд газрыг үнэндээ мэрчихдэг байна». Ямааны нүцгэлсэн, ялангуяа уулын энгэр, довцгийн хөрс нь хамгаалалтгүй болж элэгдлийн эрхшээлд үлддэг байна.

	Кастилийн тэгш тал элэгдэн идэгдэж байна. Элэгдэл Атласын уулуудын бэлийг цөл болгон хувиргав. Хуш мод эдүгээ Мароккод ихээхэн ховорджээ. Соломон хааны боолчууд, Иерусалимд сүм барих мод бэлтгэж байсан Ливаны хушин төгөл хаана байна вэ? Тэр байхгүй болжээ. Эд бүгдийн буруутан нь ямаа юм. Ямаан сүргийг Африкт авчрахаас өмнө, мароккочууд сийрсэн модыг ямаагаа тэжээх гэж огтлох болсноос өмнө, үүнээс хоёр мянган жилийн урьд Хойд Африкийн уул ногоон ой байлаа гэж түүнийг үзсэн Ромын консул Светониус Паулинус бичжээ. Цаг уур нь чийглэг, газар нь үржил шимтэй байв. Ойд баавгай, буга, бас (төсөөлж буй биз дээ) заан амьдарч байв.

	Эдүгээ энэ бүгд цөм байхгүй болжээ.

	Ямаан сүрэг Сахар болон Сахараас өмнөх талыг дүүргэж цөл нүүж, эдүгээ жилд нэг километрийн хурдтайгаар Африкийн гүн рүү давшиж байна. Сүүлийн гурван зуун жилд элс, гурван зуун километрийн өргөнтэй зурвасыг тал газраас булаан авчээ. Тал газартай хамт тэнд амьдарч байсан араатан амьтан, шувууд ухарсан байна.

	Туркт ямаа тоо томшгүй олон, 60 сая байна! Бараг гектар тутамд нэг ямаа ногдож байна! Тэгэхдээ ихэнх сүрэг хариулгагүй бэлчээрлэж явдаг байна. Эртний Грек, Ромын үед Бага Ази нь төгөл, цэцэрлэгээр бүрхэгдсэн цэцэглэж буй орон байлаа. (Шашны судар зохиогчид газрын диваажин болох Эдемийн цэцэрлэгийг түүний дорнод хязгаарын хаа нэгтэй нь байрлуулж байсан шүү дээ.) Эдүгээ энэ нь бараг нэлэнхийдээ хагас цөл болжээ.

	Гэвч ямааны эсрэг хуулийг нарийн чанд мөрдөх болсон тэр газарт энэ арга хэмжээний үр дүн, ямаан сүргийн учруулсан хохирлоос үлэмж давж гарсан байна.

	Үүний жишээ нь «Эл хуль эзэнгүй байгаа цорын ганц ямаа ч гэсэн үндэстэнд аюул тарих юм!» гэсэн уриа дор үржил шимт газрыг хайрлан хамгаалах тэмцэл явуулсан Кипр, Венесуэл, Шинэ Зеланд юм.

	Эдүгээ эдгээр оронд залуу төгөл дахин ногоорч, цөл ухран бас ойн амьтад, шувууд нь хүн болон түүний ямаанд хөөгдөн одсон нутгаасаа төрөлх хязгаар руугаа буцаж ирж байна.

	Амьтан судлаачид, Энэтхэгийн дунд зэргийн биетэй заан өдөрт хэчнээн хүнс иддэгийг тооцоолж зуун килограмм болохыг яв цав гаргажээ. Үүнээс үндэслэн зуун толгой арслан зааны сүрэг, өдөр бүр арав орчим тонн элдэв янзын ургамал устгаж байсан гэдэг дүгнэлт хийж болох юм. Арслан заан ямар нэг хэсэг модыг түргэн хугацаанд хоослоод шинэ ногоон ургамал хайж цааш явах ёстой байлаа. Тэд хаана ч удаан зогсдоггүй байв. Мөстөлтөөс ангижирсан нутаг орчимд цасан намаг цэлийсэн эртний тундрээр үй түмэн сэгсгэр заан бидэн явдаг байлаа.

	Арслан зааны сүрэг хэчнээн их олон байсныг хүмүүс, хэд хэдэн тонноор нь газраас малтаж олдог тэдний элбэг дэлбэг яс, соёо, шүдээр нь төсөөлж болох юм.

	Тухайлбал, хясаа баригчид зөвхөн арван гурван жилийн дотор Доггер-Банкийн ёроолоос арслан зааны хоёр мянга гаруй унаган шүдийг барьж гаргажээ. Гагцхүү Германы жижигхэн Шваб мужаас гурван мянган арслан зааны ясыг ухаж гаргасан байна. Энэ орны газарт бас түүхийн өмнөх зааны наад зах нь зуун мянган араг яс бий гэж палеонтологичид төсөөлж байна.

	Гэвч арслан зааны ясны барагдашгүй «агуулах» бол Сибирь юм. Новосибирскийн арлууд нь дэлхий дээр арслан зааны хамгийн том оршуулгын газар юм. Тэнд анх түрүүнд очсон европчуудын нэг Яков Санников, Новосибирскийн арлуудын зарим нь хөрс, бараг нэлэнхийдээ арслан зааны хагас өгөршсөн яснаас бүрдэнэ. Түүгээр ч барахгүй тэнгисийн эргүүдийн ёроол, арслан зааны соёогоор бүрхэгдсэн байна гэж бичжээ.

	Сүүлийн хоёр зуун жилийн дотор Сибирь дэлхийн зах зээлд арслан зааны жаран мянган бүтэн соёо нийлүүлсэн нь тэр нэгэн цагт манай ойд сэгсгэр заан ийм олон тоотой амьдарч байжээ. Тэд хэчнээн хэмжээний ногоо, бут, модны мөчир идсэнийг хэлэхэд хэцүү юм. Бодвол, өдөрт хоёр саяас доошгүй тонн, жилд бараг миллиард тонн, өөрөөр хэлбэл өндөр, урт, өргөнөөрөө километр ногоон ургамал идэж байсан байх нь ээ75.

	Арслан заан нь ховдоглож хомхойрон зулзаган моддыг устгаж, ойг ургахгүй болгож, ингэснээрээ тундрийн өвөрмөц төрхийг ердийн байдалд барьдаг байсан юм. Эдүгээ тэд бүгдээрээ сөнөсөн үед тайга илүү их хурдтайгаар тундр рүү давшиж байгаа мэт зарим мэргэжилтнүүд үзэж байна.

	1788 онд анхны нүүдэллэн суурьшигчид, үслэг таван амьтныг Австралид авч иржээ. Тэднийг маш их хайрлан хамгаалж байв. Далан жилийн дараа нэг хүн, Робертсоны эзэмшил газар дээр молтогчин туулай буудан алсны учир нутгийн захиргаа түүнд арван стерлингийн фунтээр торгох ял ногдуулжээ. Харин түүнээс хойш хэдэн жил болсны хойно мөнхүү Робертсон, өөрийн эзэмшил дэх молтогчин туулайг хөнөөх гэж хий дэмий оролдон таван мянган стерлингийн фунт зарцуулсан байна.

	Молтогчин туулай үржиж өсөөд Австралийн үндэсний гай гамшиг болжээ (энэ оронд махчин амьтад цөөн шүү дээ!). Тэд нуга, талбайг хоослон Австралийг цөлмөн хоосолж байна. Австралийн оршин суугчид нисэх онгоц, хордуулагч хий, цэргийн анги хэрэглэн молтогчин туулайтай жинхэнэ дайн хийж байна. Гэвч молтогчин туулай бууж өгсөнгүй, Хятадын шинэхэн маягийн цагаан хэрэм болох — хэдэн мянган километр үргэлжилж (гагцхүү Квинслендэд 7 мянган миль торон хашаа бий) тивийн дорнод болон зүүн өмнөд хэсгийг бүхэлд нь хэрсэн өргөст төмрөөр ухаан зарж хийсэн төмөр хашаа барьж тус орны дотоодын цөлийн район руу тэднийг нэлээд шахаж чаджээ.

	Австрали жил тутам молтогчин туулайн 70 сая арьс, 16 сая хөлдөөсөн гулууз гадаадад гаргаж байна. Гэвч молтогчин туулай цөөрсөн нь төдий л мэдэгдэхгүй байна...

	Харин жинхэнэ молтогчин туулай халдан довтлохоос өмнө хэдэн мянган жилийн тэртээд аварга «молтогчин туулайнууд» тав дахь тивийн ихэнх хэсгийг цөл болгон хувиргасан гэж зарим шинжээчид үзэж байна. Үр төлөрхөг мэрэгчид одоо хуурай тал нутгийн сүүлчийн үлдсэн өвс ногоог устгаж байна.

	Хэдэн арван мянган жилийн өмнө Австралийн чулуурхаг цөл байгаа газарт гоёмсог төгөл, хэсэг ой, бас зах хязгааргүй талд шүүслэг ногоо ургадаг байсан шүү дээ. Тэр үед Австралид хүмүүс байгаагүй атал түүний элбэг баян нугаар аварга «молтогчин туулай»— дипротодонтын тоо томшгүй сүрэг сэлгүүцэж байлаа.

	Дипротодонтууд бол хирсийн... хэрийн том өвсөн тэжээлт уутат амьтан юм. Тэдгээр нь гаднах байдлаараа арманыг нэлээд санагдуулдаг авч, сэтэрхий уруулаас нь цухуйсан «туулайн» хоёр том үүдэн шүд дорсойж байдаг ажээ. Үүнээс болж уг амьтан «урдаа хоёр шүдэт» буюу дипротодонт нэр авсан байна.

	1953 онд Калифорнийн их сургуулийн профессор Стиртон, Өмнөд Австралийн баруун хойд зүгийн цөлийн мужид экспедицээр яваад буцаж иржээ. Тэр ховор нандин нээлтийн талаар шинжлэх ухааны ертөнцөд мэдээлсэн байна. Стиртон, дипротодонтын бүхэл бүтэн булшийг цөлөөс олжээ. Тэнд маш сайн хадгалагдсан мянга орчим араг яс байжээ.

	Дипротодонтууд сүргээрээ, тэгэхдээ арслан заан буюу бизоны сүргээс олон тоотойгоор Австралийн нутгаар сэлгүүцэж байсан бололтой (тэдэнд аюултай махчин амьтад Австралид огт байхгүй шүү дээ). Тэдний хооллох дур хүслэн онцгой сайн байжээ. Орчин үеийн Австралийн томоохон нутаг дэвсгэрийн ногоон ургамлын нөмрөг алга болоход чухамхүү дипротодонт буруутан байж болох юм.

	Дипротодонт ургамлын нөмрөгийг хөнөөснөөрөө өөртөө алах ял зааж, өөрийн төрлөө сөнөх тавиланд хүргэжээ. Тэдэнд идэх юм юу ч үгүй болж, тахлуудын хамгийн аймшигтай нь болох өлсгөлөн аварга «молтогчин туулайнууд»-ыг мянга мянгаар нь хөнөөсөн байна. Тэгээд эцсийн дипротодонт үхжээ. Энэ явдал бүр саяхан хэдэн мянган жилийн өмнөхөн болж Австралид шилжин суурьшсан анхны хүмүүсийн санаанд үлдсэн бололтой. Палеонтологичдын төсөөлж байгаагаар Австралийн домгийн баатар Кадикамара-тжукурит нь дипротодонттой маш төсөөтэй болой.

	 


ЭНД СУДАС БҮР БУСДЫГ ДАГАН ЛУГШИЖ БАЙНА

	 

	Тиймээ, амьд байгаль, газрын нүүр царайг сольж, өөрөө, амьд биш байгалийн бүхнийг дийлэгч хүчний нөлөөллийн дор өөрийн хэлбэр, шинжээ өөрчлөн хувиргадаг хоёр талын холбоо юм.

	Олон амьтад, ижил цаг уур болон газрын төрх байдлын нөхцөлд өнгө зүс, биеийн цогц нь адилавтар өөрчлөгдөнө. Зоологчид үүнийг анхааралтай ажиглан харж, хэд хэдэн хууль буюу дүрэм зохиожээ.

	Жишээлбэл, Бергманы дүрмээр (анх судалсан хүний нь нэрээр ийнхүү нэршжээ) амьтад өөрийнхөө амьдардаг хойд зүгийн, хүйтэн мужид хурдан сайн өснө76. Өмнө зүгийн дулаан цаг ууртай оронд мөн тэр зүйлийн жижиг хувилбарууд амьдарна. Хойд зүгийн тайга, тундрт хамгийн том — чоно, үнэг, туулай, баавгай, хандгай амьдардаг байна.

	Тэдгээрийн зарим нь тухайлбал, буга, баавгай, баруунаас дорнод руу ахих тусам өндөр байдаг. Өрнөд Европын хүрэн баавгай нь Сибирийн баавгайнаас өчүүхэн жижиг, харин Сибирийн баавгай нь Камчатка, Аляскийнхаас бүр ч жижиг юм. Аляскийн ойн эзэн хүрэн баавгай кадьяк 700 орчим килограмм жинтэй, урт нь гурван метр, дөрвөн хөл дээрээ зогсож байхдаа сэрвээгээрээ өндөр нь 135 сантиметр, харин Европын баавгай бол ердөө л нэг метр юм.

	Экологийн хоёр дахь дүрэм (Аллены дүрэм)ёсоор хүйтэн газар хойд зүгт буюу ууланд шувуу, араатан амьтны чих, хошуу, сүүл, хөл нь (өөрөөр хэлбэл биеийн ил хэсгүүд нь) дулаан агаарын амьтдынхыг бодвол богино байна. Арлууд дээр шувууны хошуу нь тивийнхээс илүү урт байдаг ажээ.

	Глогерын дүрмээр бол амьтдын зүс нь чийглэг цаг ууртай нутагт хуурай газрынхаас илүү хар байна. Гренландын мөс, Сахарын цөлд амьдардаг тас хар хэрээ ч гэсэн өмнө зүг, өөрөөр хэлбэл, бүгчим халуун Африкт цайвардуу, ямар нэг хүрэвтэр зүстэй болдог77. Түүнээс гадна хойд зүгийнхнийг бодвол намхавтар, нэлээд урт хошуутай байдаг байна.

	Хүйтэн цаг уурт амьдардаг шувууд нь өмнөдийн зүйлүүдээсээ илүү олон өндөг орхидог. Бас хойд зүгийн араатан амьтад олон зулзага гаргадаг гэж нэрт шувуу судлаач Эрнст Майр баталж байна. Хойд зүгийн (бас өндөр уулын) шувууд нь өмнө зүг, тал нутгийн төрөл шувуунаас илүү урт далавчтай (тэд өөрсдөө ч том) байна. Гэтэл өмнө зүгийн шувууд тод өнгөтэй байна.

	Талд амьдрагч хулгана, оготно нь өндөр уулын хам ач нараасаа томоохон байдгийн учир нь ууланд хөрсний давхарга нимгэн байдгаас тэр нь нүх ухагч мэрээгчдийн өсөлтийг хязгаарладаг ажээ. (Энэ дүрмийг бүрэн нотлогдсон хэмээн амьтан судлаач болгон үздэггүй).

	Загасны хэмжээ нь амьдарч байгаа цөөрмийнхөө том, жижгээс шууд шалтгаална. Энэ нь туршлагаар нотлогдсон байна. Нэг нас, зүйлийн хоёр жараахайг адил тэжээлээр тэжээсэн байлаа ч гэсэн янз бүрийн хэмжээтэй аквариумд янз янз өснө. Бага саванд байгаа жараахай, том цөөрөмд чөлөөтэй хөвж байгаа жараахайгаас өсөлтийн хувьд ихэд хоцордог.

	Буга, бор гөрөөсний өсөлт, хөгжилт кальциар ядмаг хөрс бүхий намгархаг ойд муу байдаг нь хэдийнээ мэдэгдэж байгаа билээ.

	Шилдэг хурдан болон хатираа адууг Европын зүүн өмнөдийн морин заводод өсгөдөг нь эндхийн хөрс шохойгоор өөрөөр хэлбэл кальциар баялаг болохыг адуучид бас ажигласан байна.

	Иймэрхүү жишээ маш олон болохоор хэчнээнийг ч үргэлжлүүлэн дурдсан болох байна. Харин ингэх шаардлага байна уу? Амьд болон амьд биш судлууд нь амьсгал болгоны судас, бусдыгаа даган лугшиж байгаа шим мандлын үзэгдэхгүй, тэгэхдээ бат бэх нэхдэст хэчнээн нягт сүлжилдэн холбогдсоныг үзүүлэхэд дээр өгүүлсэн зүйл хангалттай биш гэж үү?

	 

	* * *

	 

	Ингээд зэрлэг, түүгээр ч барахгүй агнуурын биш, бас бидэнд огт хэрэггүй юм шиг санагддаг амьтдыг яагаад хайрлан хамгаалах хэрэгтэй болохыг хоёр үгээр дүгнэн өгүүлье.

	ТЭНЦВЭРТ БАЙДАЛ! Байгаль дахь тэнцвэрт байдлын тухай санацгаа. Зарим зүйлийн амьтдыг бүрэн буюу бараг бүгдийг нь устгах явдал хөнөөлтэй цаашдын ямар хор уршигт, экологийн санамсаргүй ямар «тэсрэлтэд» хүргэхийг бид бас мэдэхгүй байна. Амьдралын бүх судлууд нягт сүлжилдэн холбогдсон болохоор түүний нэгийг суга татаж биологийн цогцсын бүхэл бүтэн нэхдэсийг бид эвдлэн сүйтгэж болох байна (тэр дороо биш гэлээ ч, хэзээ нэг цагт). Анхны дараа, хоёр дахь, гурав дахь. тэсрэлт болж гинжин урвалын төгсгөлд газар элэгдэх, үржил шимээ алдах бүрэн болзошгүй юм.

	Эдүгээ хүний АХУЙ АМЬДРАЛД аж ахуйд хэрэггүй байгаа олон зүйл, ирээдүйд их хэрэг болж болно. (Стеллерийн үнээний тухай санацгаа!) Зэрлэг туурайтан амьтад (тэжээх хэрэггүй гөрөөс, буга, хандгай, зэрлэг гахай) нь гэрийн малаас илүү хямд мах өгч байгаа нь эдүгээ ч тодорхой билээ.

	Энэхүү асуудлын бүр чухал атлаа хүмүүс тэр болгон ойлгодоггүй бас нэг тал бий. Амьдрах чадвартай (сульдаж доройтоогүй) зүйл алга болох явдал манай гаригийн ХУВЬСЛЫН НӨӨЦИЙГ хомсдуулан амьдралын эх-газрын төрүүлж бий болгосон (энэхүү амьдралыг өрсөлддөг атлаа амьтдын нэгдмэл хөгжилд мах цусны холбоотой бүхэл бүтэн нарийн төвөгтэй цогцолбор гэж үзвэл) ирээдүйн амьдралын далайцыг явцууруулж байна. Манай өдрүүдэд газар дээр зүйлүүд хэчнээн цөөн болох тусам айсуй ирээдүйн мянган жилийн модны цэцэглэгч «мөчрүүд» төдий чинээ бага болно. Амьд үр удамдаа ул мөр үлдээлгүй сөнөж байгаа зүйл бүр нь өөрийнхөө гений фондыг өөрөөр хэлбэл, хувьслыг тэтгэн тэжээж байгаа нөхөгдөшгүй эх булаг филогенетикийн мөчрийн удамшлын нууц түлхүүрийг юу ч үгүй аваад арилж байна.

	Амьдралыг судалж байгаа ШИНЖЛЭХ УХААН, амьдралын үнэлж баршгүй маяг, янз, түүний үлгэр загвар үүрд арилахад мөн л олон зүйлээ алдаж байна.

	Эцэст нь ГОО ЗҮЙГ ШҮТЭХ нь гоц сайхны сэтгэл юм! Хоослон цөлмөгч буун дуу түүний бүр зүрхэнд нь тусаж, хүмүүсийн ажиллаж, амьдарч байгаа дэлхийг ядруулсаар байна. Цэцэг, ногоо өвсний гоц сайхныг мэдрэхгүй байгаа хүн, зэрлэг араатан амьтдын гоо үзэсгэлэнг харахгүй байгаа хүн өвчтэй, түүнийг эмчлэх хэрэгтэй гэж үнэнхүү зөв өгүүлжээ.

	Хувийн сэтгэлийн өмнө, айсуй ирээдүйн үр ачийнхаа хойч үеийнхний өмнө бидний хүлээсэн ЁС СУРТАХУУНЫ ҮҮРЭГ бол газар дээрх өвсийг ногооноор нь, араатан амьтдыг амьдаар нь өвлөн үлдээх явдал мөн.

	 


ТӨГСГӨЛИЙН ҮГ

	 

	Нью-Йоркийн амьтны хүрээлэнд арслан, бар торонд байгаа үзмэрийн төгсгөлд намхан чулуун байшин бий. Бат бэх зузаан тор, үзмэрийн шилэн цонхыг халхалж байдаг. Түүн дээр «Дэлхий дээр хамгийн аюултай амьтан!» гэсэн бичиг бий. Шохоорхон үзэгч, торонд нүүрээ айж эмээн болгоомжтой ойртуулахад бүдэг гэрэлтэй цүнхэлд тэр... өөрөө өөрийгөө харна. Учир нь торны арын хана нь толь юм! Мэдээжийн энэ нь наргиан боловч түүнд гүн гүнзгий утга учир, зэмлэл агуулагдсан аягүй наргиан юм. Тиймээ газрын эзэн, газар дээрх амьд материйн хөгжлийн туйл болох чухамхүү хүн, өөрийнхөө үйлдлээр газар дээрх зарим амьтныг төдийгүй, бүхэл бүтэн зүйлийг арчин арилгаж байна. Сүүлчийн гурван зуун жилийн түүх иймэрхүү жишээ олныг мэднэ. Тэглээ ч гэсэн...

	Одоохондоо өөдрөг биш таамаглалыг орхиё. Амьтан сөнөж алга болж байгаа шалтгааныг бололцооны хэрээр бодитой ялган салгаж урагш урьдчилан харж тэдний хувь заяа цаашид хэрхэхийг төсөөлөх гээд үзэцгээе.

	Юуны өмнө нэг амьтан сөнөж нөгөө нь бий болох, өөрөөр хэлбэл нэг зүйл нөгөөгөөрөө солигдох нь газар дээрх амьтны хувьслын үндсэн үүсгэл үнэн болохыг санах хэрэгтэй. Иймээс амьтдын тодорхой хэсэг сөнөх нь түгшүүр төрүүлдэггүй нь мэдээж. Энэхүү сөнөлтийн хурдац, аюултайгаар давшингуй түргэсэж ямар ч нөхөн сэргэлт байхгүй байгаа үед л түгшүүрийн дохио дуугарч эхэллээ. Газрын амьтны аймаг хомсдож, хувьслын жинхэнэ үйл явц алдагдаж байв. «Сөнөж байгаа амьтад» гэхийн оронд шинэ нэр томьёо бий болж «алга болж байгаа амьтад» гэж улам бүр ярих боллоо. Зэрлэг амьтанд хүний нөлөөлөх нөлөө нь шууд (устгах буюу эсвэл хайрлаж хамгаалах) болон тэдний амьдралын нөхцөл өөрчлөгдөх шууд биш хоёр талтай илэрнэ. Эхлээд хоёр дахийг нь авч үзье.

	Хүн газар дээр шинэ төрх байдал бий болгоно. Энэ нь эргэшгүй төдийгүй, хүний нийгмийн хөгжлийн үр дагавар болох зайлшгүй процесс юм. Ийм учраас газар дээр цаашид зэрлэг амьтад амьдарсаар байх уу, үгүй юу гэдэг асуулт нь тэдний олонхын нь хувьд тэр амьтад газрын шинэ төрх байдалд дасаж тэндээс амьдралдаа хэрэгтэй болгоныг олж авч чадах уу, үгүй юу гэдгээс шалтгаалан «анхны шатанд» шийдэгдэнэ. Газрын төрхийн зарим өөрчлөлт нь болхи бөгөөд илт байна. Энэ нь талыг хагалах, ой хяргах, усжуулах, малын хөлд дагтаршсанаас болж цөлжих болон газрын төрхийг үндсээр нь өөрчилсөн газрын гадаргуудын бусад өөрчлөлт юм. Ингэснээр амьтдын бүхэл бүтэн хэсэг, тухайлбал Африкийн зарим оронд туурайт амьтдад тохиолдсоны адил ердөө байх газаргүй болсноос алга болж эхэлдэг байна. Гэвч газрын төрхийн энэхүү өөрчлөлт нь зохих нутгийн чанартай байдаг бөгөөд амьтдын ямар нэг хэсэг эсэн мэнд байх байгалийн (буюу хиймэл) нөөц газар ямагт үлддэг байна. Чухамхүү ийм учраас газрын төрхийн иймэрхүү өөрчлөлт нь гол төлөв оршин суугч амьтдыг бүрэн сөнөх явдлыг дагалдуулдаггүй, харин тэдний тоог хомсдуулах, нэг зүйлийг шинэ нөхцөлд илүү зохицсон бусад зүйлээр солиход л хүргэдэг байна. Зарим үед шинэ бий болсон газрын төрх нь иймэрхүү нөхцөлөөр бүр ч илүү баялаг байдгаас амьтдын аймаг тооны хувьд төдийгүй, чанарын хувьд ч баяжих явдал бий.

	Гэвч газрын төрхийн ихээхэн өөрчлөлтийн зэрэгцээ тэр болгон шууд нүдэнд тусахгүй, яльгүй юм шиг атлаа зарим төрлүүдийг бүрэн сөнөөх шалтгаан болж болох бага өөрчлөлтүүд (магадгүй алдагдал) бий. Иймэрхүү өөрчлөлтийн нөлөө нь мэдээжээр амьдралын аль нэг явцуу салбарт мэдэгддэг байна. Үүний маш тод жишээ нь цагаан хошуут тоншуулын (Campephilus principalis) хувь тавилан юм. Бүр хорь-гучхан жилийн өмнө халуун орны ойд амьдрагч энэхүү том, ер бусын гоёмсог тоншуул нь Флорид болон Карибын тэнгисийн зарим аралд ердийн үзэгдэл байлаа. Гэтэл 1960 онд шувуу судлаачид энэ зүйлийн дөнгөж зургаан шувууг олж илрүүлжээ! Тусгай судалгаанаас үзвэл цагаан хошуут тоншуул үүрлэхэд маш том мод бүхий ой хэрэгтэй байжээ. Гэтэл сүүлийн арван жилд ийм модыг огтолж ой нь зохиомлоор залуужсан учраас тоншуул зулзаган модонд хонгил гаргаж чадахгүйгээс үүрлэх газаргүй болжээ!

	Бас, тухайлбал, Флорид, Төв болон Өмнөд Америкт тархсан өөр нэг сүйдтэй алга болж байгаа зүйл бол халсар Rostrhamus sociabilis юм. Тэрээр цэнгэг усны нялцгай биетнээр (Роrmacea) хооллодог, өөр ямар ч тэжээл түүнд таардаггүй ажээ. Түүний амьдардаг газрыг сүүлийн жилүүдэд эрчимтэй хатааснаас чийгт дуртай нялцгай биетэн алга болж халсарын тоо ч эрс цөөрсөн байна.

	Иймэрхүү жишээ олныг дурдаж болох боловч газрын төрх байдлын зарим яльгүй өөрчлөлтийн ач холбогдлыг төсөөлөхөд энэ хоёр жишээ над хангалттай санагдаж байна. Хүн, энэ өөрчлөлтийг буцаах чадалгүй, цагаан хошуут тоншуул мэтийн амьтад газар дээр байх боломжгүй болсон нь харамсалтай. Энд яах ч арга алга. Хүмүүсийн үйл ажиллагаа олон талтай болохоор тэр нь хэдийд ямар амьтанд хэрхэн нөлөөлөхийг урьдчилан хэлж болохгүйгээс цагаан хошуут тоншуулын сөнөсөн түүх бусад ямар нэг амьтны хувьд дахин давтагдахгүй гэх баталгаа бүр ч алга байна.

	Гэвч энэ нь асуудлын зөвхөн нэг тал юм. Газрын төрхийг аянд нь өөрчлөх буюу боловсронгуй болгох нь (маш гүнзгий ч гэсэн) амьтдын үндсэн хэсгийг (хачин санагдавч) үхэлд хүргэдэггүй байна. Газрын төрхийн бараг бүх өөрчлөлт нь амьтдын зүйл мэдэгдэхүйц өөрчлөгдөх, амьтдад хүн шууд нөлөөлөх явдал хүчтэй болохыг харамсан тэмдэглэх хэрэгтэй. Ингэхлээр үзэгдлийн энэхүү хоёр категорийн тооны харьцаа, тэдний балансын хэр хэмжээнээс амьтдын үндсэн зүйлийн хувь тавилан яаж шийдэгдэх нь бүрэн шалтгаална.

	Хүний шууд нөлөөлөл бол амьтны хувьд аймшигтай гамшиг юм. Тэр нь газрын төрх өөрчлөгдөхөөс бүр өмнөх үед, түүнийг ашиглахын эхний шатанд эхэлнэ. Газрын гадаргууг асар ихээр өөрчлөх ажлыг санаачлагчид нь амьтдын гол алуурчид болсоор байсан, болсоор ч байна. Африкийг анх нээгчид заан, гөрөөс, арслан болон бусад амьтдыг асар олноор хөнөөсөн болон дронт буюу бидэн явагч тагтаа мэтийн шувууны үхэл, стеллерийн үнээ буюу хойд Америкийн бизоны эмгэнэлт явдлыг санахад хангалттай юм. Шинэ газар «соёлжих» үед хэдхэн арван жилээр тоологдох гайхалтай богино хугацаанд бүхэл бүтэн зүйл бүрэн алга болжээ!

	Гэвч амьтдыг шууд хөнөөх нь газрын соёлт төрх бий болох анхны шатны үед л түгээмэл байдаг гэж үзэх нь буруу юм. Газрын гадаргууг ашиглах хэлбэр, эрчимжилт өөрчлөгдөхөд амьтдыг «шахах» явдал ч өөрчлөгдөж байна. Холын тусгалт буу, хурдан явагч моторт завь, ган төмөр бугуйл, прожектор гэрэл, автомашинаар зэвсэглэсэн хулгайн анчид, олон зуун мянган шувуу, араатан амьтдыг устгаж байна. Тэнгис, нуур, голыг нефть болон ялгадас усаар бохирдуулагч цалгар назгай аж ахуйчид түүнд нэмээс болж байна. Бас ямар ч махчин шувуудыг хуулиас гадуур зарлаж тэднийг агнасан хүнд шагнал олгох болсон хууль, тухайн үедээ ямар их засаршгүй хор хохирол учруулсан бол доо. Саяхан болтол, үнэн хэрэгтээ хохирол учруулахаасаа илүү их ашиг өгдөг загас идэштэн шувуу гэж нэрлэгдэх цахлай, хараалай, дэглийг хяхан хавчсаар байлаа. Үүнийг хэрцгий явдал гэхээс өөрөөр нэрлэх аргагүй юм!

	Сүүлийн үед амьтад руу шинэ дайралт бий болсон нь хортон шавжтай тэмцэхэд янз бүрийн инсектицид (шавж устгуур) хэрэглэн түүнийг асар уудам нутагт цацаж эхэлсэн явдал юм. Эдгээр химийн хорны зарим нь, тухайлбал, бид бүгдийн мэддэг ДДТ нь бие махбодод хуримтлагдан нөөцлөгдөх чадвартай юм. Тэгээд завсрын эзэд чийгийн улаан хорхой, усны сээр нуруугүйтэн, гүүгээр ч барахгүй загасаар дамжин ДДТ нь хортой, үхүүлж болох тунгаар бүлээн цуст амьтан — шувуу, араатанд орох боллоо. Чийгийн улаан хорхойгоор хооллогч хөөндэй, загасан идэштэй ахууна бөөнөөр үхэх явдал үүнээс болж байна. Бас зарим махчин шувууд, тухайлбал Шотландын бүргэд буюу шонхор нь үхэхгүй байгаа гэхэд үр төлөрхөг чанараа үлэмж хэмжээгээр алдаж эцсийн дүнд мөн ийм үр дүнд хүрч байна.

	Олон амьтад автомашины зам дээр үхэж байна. Эхлэн үзэгдэж болохоосоо ч илүү олон үхэж байна. Данийн биологич Л. Гансен, Данийн замд жил тутам янз бүрийн сая гаруй шувуу автомашины дугуй дор дайрагдан үхэж байгааг нотолсон билээ. ХБНГУ-д ийм маягаар үхсэн шувуу сая хүрч байгаагийн гадна бас 300 мянга орчим туулай, 720 мянган зараа үхлээ олж байна.

	Хордуулсан үрээр тариалах технологийг зөрчих, агнуурын амьтдын тоог харгалзахгүйгээр түүнийг олзворлох ажлыг бодлогогүй төлөвлөх, бодлогогүй нутагшуулах, ямар нэг амьтны (нэг бол цагаан дэглийн өд, аль эсвэл ирвэсийн арьс буюу матрын арьс «үнэ орсноос») эрэлт хэрэгцээ гэнэт ихэсгэхүйцээр (олзворлол ч нэмэгдэнэ) маяг загвар өөрчлөгдөх, утга учиргүй мухар сүсэг зэрэг амьтан устгах, үхүүлэх ерөнхий шалтаг болдог бүх шалтгааныг тоолж баршгүй юм.

	Ялангуяа газрын төрхийн тааламжгүй өөрчлөлт, хүний зүгээс шууд идэвхтэй мөрдөх явдлын аль алины нь зэрэгцэн амсаж байгаа тийм амьтад тун хүнд байдалд орж байна.

	Аюултай байдалд орсон бүх амьтдын тухай энд өгүүлэх нь цагаа ч, байраа ч олоогүй хэрэг. Би энд зөвхөн хоёр зүйлийг тэмдэглэх гэсэн юм.

	Нэгдүгээрт, бүх амьтад, хүнтэй харьцахдаа болон түүний үйл ажиллагаанд янз янзаар хандаж газрын төрхийн өөрчлөлтийг ч, шууд мөрдөн мөшгөлтийг ч янз янзаар тосон хариулна. Тэдний зарим нь газрын соёлжсон төрхтэй эвлэрч чадалгүй хүнтэй шийдвэрлэж болшгүйгээр мөргөлдөөн үүсгэнэ. Иймэрхүү зүйлүүд нь аль хэдийнээ үгүй болж, харин эсэн мэнд үлдээд байгаа нь маргаангүй сөнөх тавилантай юм. Экологийн хувьд уян налархай бусад хэсэг нь амьдрах шинэ бололцоог олж өөрийн биологио өөрчлөн тохируулж хүнтэй зохицон, түүгээр ч барахгүй тооны хувьд өсөж газрын соёлч төрхийн хүрээнд буянаа эдэлдэг ажээ. Ийм зүйлүүд олонхи нь байдаг бөгөөд түүнийг хайрлан хамгаалахын тулд гагцхүү дэндүү ихээр олзворлохгүй, шууд хөнөөхгүй байх шаардлагатай. Тэгсэн нөхцөлд амьтад боловсорсон газарт тархаж маш шигүү нутагших болдог байна. Тухайлбал, Унгар шиг жижигхэн оронд 20 мянган тураг буга, 80 мянган бор гөрөөс, нэг сая туулай, 600 мянган гургуул, 650 мянган бор ятуу амьдарч байна. Энэ бол олон, маш олон юм!

	Эцэст нь, гурав дахь хэсгийн амьтны хувьд гэвэл газрын боловсорсон төрх нь амьдрах хамгийн тааламжтай орчин болж тархан нутагших шинэ бололцоо бий болгоно. Ийм зүйлүүд, газрын боловсорсон төрхийн гадна бараг тааралддаггүй. Ирээдүйн амьтны аймаг нь сүүлчийн хоёр хэсгийн төлөөлөгчөөс бүрдэх болно гэдгийг дурдах нь илүү юм.

	Миний анхаарал хандуулахыг хүссэн хоёр дахь асуудал бол зүйл сөнөх процесс, түүний дэс дараалал, үе шат юм. Энд сүйрэх аюулын тухай яригдахгүй байлаа гэхэд тэр нь түгшүүртэй байдлын огцом шинж тэмдэг үүсэхээс бүр өмнө аажмаар голдуу эхэлнэ. Энэ процессын эхлэх агшин нь шууд нөлөөллийн дор зүйлийн тоо ямагт хорогдсоор байна. Дараа нь үр төлөрхөг чанар буурснаас амьтад хүрвэл зохих насандаа хүрэхгүй, түүний амьдрах хугацаа богиносох, хүйсийн харьцаа алдагдах, тохиолдлын шалтгаанаар үхэх явдал нэмэгдэх зэрэг бусад механизмууд шалтаг болон үйлчилж эхэлнэ. Тэр үед үхэл нь төрөлтөөс илүү болно. Ингэснээр амьтдын тоо, ямар нэг эгзэгтэй түвшинд хүртэл буурч буцах процесс боломжгүй болж түүнийг бүрэн хамгаалалтад авлаа ч гэсэн сөнөлтөөс аварч болохгүй болсноор тэр зүйл сөнөх тавиланд хүрнэ. Үүний гунигт жишээ бол Америкийн цагаан тогорууны (Grus americana) хувь тавилан юм. Өнгөрсөн зууны дунд үед, энэ гайхамшигт шувуу тийм их олон биш болсон ч гэсэн (ердөө 1300—1400 орчим) Маккензи болон Гудзоновын булангаас Небраск, Айова хүртэл уудам нутагт үүрлэж байлаа. Америкийн тогорууг аль хэдийнээ хамгаалалтад авсан 1963 онд тэр нь нийтдээ 33 шувуу байв. Америкийн шувуу судлаачид, байгаль сонирхогчид онцгой арга хэмжээ авч шувуу болгоныг үүрний нь районд ч (түүний үүр 1922 оноос үзэгдээгүй нь үнэнтэй), өвөлжих газарт нь ч (Луизианы тэнгисийн эрэг, Техас, Мексикт) «тухайлан» хамгаалж байлаа. Шувуу нүүдэллэх үед тусгай эргүүлийн онгоц хүртэл дагалдаж байв. Нэг үгээр хэлэхэд тогорууг хулгайлж алах бололцоо огт байхгүй болов. Тэгсэн атал түүний тоо 1965 онд ердөө 20 болжээ. Гэтэл хамгийн гол нь тэдний дунд залуу шувуу байхгүй байв! Америкийн тогорууны үржиж өсөх нь зогссон бололтой. Гэвч 1967 оноос эхлэн Патуксен (Мэриленд) эрдэм шинжилгээний онцгой орчинд Америкийн тогорууны өндөг дарах ажлыг хийж байгаа бөгөөд бойжуулсан шувуугаа сул тавих зорилготой ажээ. Одоо 50 гаруй ийм ховор шувуу бойжуулж гаргаад байгаа юм.

	Амьтдын тоо, эгзэгтэй түвшинд хүртэл буурахаас нэлээд өмнө түүнийг хамгаалалт, байнгын асрамжид авах хэрэгтэйг үзүүлэхийн тулд би энэ жишээг дурдсан юм. Үнэндээ, тоо нь дэс дараалан буурах явдал (тэр нь байгалийн хэлбэлзлийн хүрээнд багтахгүй байвал) түгшүүрийн дохио болж өгнө. Гагцхүү эхний үе шатанд нь л сөнөх процессыг зогсоож болох бөгөөд энэ агшныг зөв тодорхойлох, цаг тухайд арга хэмжээ авах нь зүйлийг хадгалан үлдээхийн баталгаа мөн. Үүнийг олонтой тоомсорлон үздэггүй, харгалздаггүй нь харамсалтай юм.

	Бид юуг аварч чадах вэ, юуг чадахгүй вэ гэдэгт эрүүл саруул үнэлгээ өгөх шаардлагатай юм. Бид ховордсон зүйлийг аврах тухай их (зарим үед хий хоосон) ярьж байгаа атал талын бүргэд, ямаан тоодог, өвөгт тогоруу, хар сүүлт зээр, цөвөг аргаль зэрэг олон арван зүйлийн хувь тавилан бидний санааг зовоохгүй байна. Учир нь тэд нэлээд олон, 2000 байхаар тогтоогдсон доод хэмжээний хязгаарт хүрээгүй байгаа шүү дээ. Гэтэл нугас үүцмэглэн боловсруулдаг фабрикийн утаа манарч, хулгайн анчдын буун дуу нижигнэж прожекторын гэрэл бүхий автомашин цөл дундуур дүнгэнэж хоноглохоор суусан галууны сүрэг дунд цовхрогч мина дэлбэрч, тэнгист нефть урсан орсоор байна. Бид амьтан ховордох цагийг хүлээсээр байгаад түүнийг ирээдүйд аврах бололцоогоо бүрэн алдаж байна.

	Гэтэл газар дээрх амьтдыг хамгаалах ирээдүйн ямар төлөв байна вэ? Газар дээр «сарны төрх» үүсэхийг зайлуулж болох (зайлуулах ч болно!) ямар хүч, энэ зорилгыг биелүүлэх ямар хэрэгсэл байна вэ?

	Юуны өмнө ирээдүйн төлөвийн талаар өгүүлье. Хүн, амьтныг хөнөөж байгаа олон тооны тохиолдлын тухай бид дөнгөж уншлаа. Гэхдээ үхэх тавилантай мэт байсан амьтдыг бараг ид шидээр, амжилттай нөхөн сэргээсэн жишээг ч мартаж болохгүй юм. Энд бидэнд онцгой үнэ цэнтэй хэд хэдэн зүйлийг нэрлэж болох бөгөөд ойн булга, бөхөн, далайн мигуй, үхэр халиу, минж нь жинхэнэ манай амьтад болсон билээ. Хүн, мэдлэгээр зэвсэглэн өөрийн нь ажил шаардлагатай болоход хатуу итгэж ажил, үйлстээ урам зоригтой орох юм бол газар дээрх амьтдыг эсэн мэнд үлдээж чадна гэдгийг энэ жишээ харуулж байна. Амьтдын эдийн засгийн үнэ цэнийг ч, байгаль хамгаалахын (түүний дотор амьтныг) ёс суртахуун, гоо зүйн ач холбогдлыг ч тайлбарлах хэрэггүй болохоор энэхүү ажил үнэхээр ашигтай юм. Бид бас хэд хэдэн зүйлийг алдсан байлаа ч, бидний хүч чармайлт тэр дороо, ямагт үр дүн өгөхгүй байлаа ч гэсэн хамаагүй, харин үр удам маань өгөөж баян, цэцэглэн хөгжиж байгаа баяр баясгалант газар дэлхийг биднээс хүлээн авах ёстой.

	Амьтдыг хамгаалах тэмцэл бол ер нь байгалийг хамгаалахын төлөө тэмцлийн зөвхөн нэг тал юм. Түүнийг толгойлогч нь үндэсний болон орон нутгийн тоо томшгүй олон нийгэмлэг, холбоо, зөвлөлийн ажлыг нэгтгэсэн Олон улсын байгаль болон байгалийн нөөцийг хамгаалах холбоо (JUCN) юм (ЗХУ бол JUCN -ийн идэвхтэй гишүүн). Эдгээр нэгдлүүд засаг захиргааны байгууллага биш боловч хууль тогтоомжийн болон гүйцэтгэх байгууллагад ч, нийгмийн санал сэтгэлд ч аль алинд нь онцгой нөлөө үзүүлж байна. Тэдгээр нь хүний ухамсарт нөлөөлөх янз янзын хэлбэрийг ашиглан (хэвлэл, радио, телевиз) хүмүүжлийн асар их ажил явуулж байна. Эдгээр нийгэмлэг, юуны өмнө Олон улсын байгаль хамгаалах холбоо нь ямар нэг амьтан сөнөх аюулыг зайлуулах талаар тодорхой арга хэмжээ боловсруулдаг тухайн чиглэлийн эрдэм шинжилгээний олон байгууллагын ажлыг чиглүүлж байна. JUCN-ний санаачилга болон шууд оролцоотойгоор халим, цагаан баавгай, далайн мигуй, зарим нүүдлийн шувуу хамгаалах талаар олон улсын конвенц байгуулагдаж онцгой хорт инсектицид хэрэглэх явдлыг хязгаарлах хуулийг (эдүгээ хэд хэдэн оронд батлагдаад байгаа) санал болгон үндэсний болон түүгээр ч барахгүй интернационалч дархан цаазтай газар, хүрээлэн олноор байгуулагдлаа. Зохих ном зохиол хэвлүүлэн гаргаж байгаа нь байгаль хамгаалах үйлст онцгой ач холбогдолтой юм.

	Онцгой өвөрмөц ном болох гайхамшигт Улаан номыг «Аnimalis and plant threatened with extinction» (Data Воок) онцгой тэмдэглэх хэрэгтэй юм. Аюулын дохио өгч байгаа учраас түүнийг улаан (чухам ийм учраас түүний хавтас тод улаан өнгөтэй юм) нэрлэжээ. Энэ бол тоо нь аюултай цөөн болсон зүйл, алга болохын даваан дээр байгаа зүйлүүдийн жагсаалт юм. Гэвч энэ ном нь зөвхөн жагсаалт төдийгүй, тэдгээр амьтныг аврахын төлөөний нэг ёсны программ болой. Уг номд эдгээр зүйлийн өнгөрсөн болон эдүгээгийн тархалтын тухай байгаа бүх мэдээг цуглуулж тэдний нийт тоо, үржиж өсөх эрчимжилт, тоо цөөрч байгаа шалтгаан, одоо үед явуулж байгаа хамгаалалтын арга хэмжээний тухай үзүүлэлтүүдийг дурдсан байна. Түүнээс гадна амьтны хүрээлэнд байгаа амьтдын ховор зүйлийн тоо, зориудын нөхцөлд үржиж өсөх чадавхын талаар Улаан номд өгүүлжээ. Үржиж өсөх чадавх нь амьтныг «хоригдол»-ын (тухайн тохиолдолд энэ ойлголт нэлээд харьцангуй нь гарцаагүй!) байдалд шилжүүлсэн үед зүйлийн «дахин амьдрах» бололцоог тодорхойлоход ихээхэн ач холбогдолтой юм. Тухайлбал гавайн харлаг галуу Branta sandviscensis-тай ийм явдал болсон билээ. Тэд төрөлх нутаг Гавайн арлууддаа өдрөө хүлээж тэнд ердөө л зуугаад шувуу үлдсэн байлаа. Тэр үед тэдний хэсгийг барьж Слимбридж дэх (Английн) амьтны төрөлжсөн сайхан хүрээлэнд шилжүүлсэн байна. Энд гавайн харлаг галуу амжилттай нутагшин өсөж үржиж эхэлснээр эдүгээ 500 орчим болжээ. Түүнийг Гавайд буцаан аваачиж нутагшуулах асуудал тавигдаж байна.

	2000-аас доош тоотой болсон сүүн тэжээлтний нийтдээ 211 зүйл (3000-аас), шувууны 312 зүйл (10 000-аас) Улаан номд орсон байна. Гэвч Олон улсын байгаль хамгаалах холбоо, жил бүр шинэ зүйл буюу хуучин үзүүлэлтийг тодотгосон шинэ хуудсыг нэмж илгээсээр байна. (Номыг үддэг хавтас маягаар хийсэн бөгөөд тэр нь худалдаанд гараагүй, харин мэргэжилтнүүдийн дунд тараасан юм.)

	Амьтны аймгийг хамгаалахад дархан цаазтай газар асар их ач холбогдолтой юм. Бүх тив дэх түүний тоо, талбай нь маш их. Зөвхөн Зөвлөлт Холбоот Улсад 2,5 сая гаруй гектар талбай бүхий дархан цаазтай мянга орчим газар байна. Хэд хэдэн оронд (ялангуяа Африкийн) дархан цаазтай газар нь улсын орлогын эх үүсвэр болдог боловч тэр нь юуны өмнө хөндөгдөөгүй арал, үхэл заналхийлж байгаа амьтдын хоргодох байр юм. хойд Америкийн бизон, Африкийн олон гөрөөс, Энэтхэгийн хирс зэрэг бусад амьтад эсэн мэнд байгаа нь чухамхүү дархан цаазтай газрын тус юм гэж хэлэхэд хэтрүүлсэн болохгүй биз ээ. Дархан цаазтай газарт эрдэм шинжилгээний их ажил хийж байна. Сүүлийн үед амьтдыг үхлийн аюул заналхийлж амьдарч чадахгүй болж байгаа газраас нь дархан цаазтай газарт шилжүүлэн нутагшуулах ажил ч эхэллээ. Иймэрхүү тохиолдол олонтой мэдэгдэж байгаа боловч аюултай алга болж байгаа Арабын ориксыг Кени, Танзанийн дархан цаазтай газарт шилжүүлэх гэсэн саяхны оролдлогыг онцгойлон дурдууштай байна.

	Байгаль болон амьтан хамгаалах янз бүрийн нийгэмлэгийн олон тооны гишүүд нь шувуу, араатан амьтдыг аврах, хамгаалахад шууд оролцож байна. Тэд хулгайгаар ан агнах тохиолдлыг илрүүлж гай зовлон тохиолдсон амьтдад урам зоригтойгоор тусламж үзүүлэн байгалийн манаанд ямагт шургуу зогсож байна. Гэвч санаачлагчдын хүч чармайлт хангалтгүй юм. Бүх орны оршин суугчид үүнд оролцох ёстой. Зөвлөлт Холбоот Улс болон социалист бусад оронд байгалийн баялгийг, тэр дундаа амьтны ертөнцийг хамгаалах явдлыг төрийн бодлогын зэрэгт дэвшүүлэн тавьжээ.

	Ингээд дүгнэлт хийж үзье. Эдүгээ олон амьтдын байдалд занал учирч байна. Гэвч газар дэлхий дээрх зэрлэг амьтдыг хамгаалахад маш бодит угтвар нөхцөлүүд байгаа юм. Газар дэлхий дээр энэхүү угтвар нөхцөлийг үнэн бодит болгож чадах хүч ч байна. Харин үүний тулд эдүгээ л хойч үе, өөрсдийнхөө үр удмын өмнө хүлээсэн үүрэг хариуцлагаа ойлгож эхэлж байгаа бүх хүн төрөлхтөн их ажил хийх хэрэгтэй байна. Энэхүү ажил үр дүн өгнө гэдэгт итгэж байгаагаа илэрхийлье.

	В. Е. ФЛИНТ, 

	биологийн ухааны доктор

Notes

		[←1]
	 «Пингвин» (оцон шувуу) гэсэн үгийн талаар бас өөр тайлбар бий. Уэльст оршин сууж байсан эртний кельтуудын хэлээр «пен»-толгой, «гвин» нь цагаан өнгө гэсэн үг ажээ. «Пингвин» гэдэг нь цагаан толгойт гэсэн үг. Харин жигүүргүй хуруувчин хошуутын толгой нь хар! Түүний нүдний нь урд хоёр том цагаан толбо байдгаас толгой нь холоос үнэхээр цагаан харагддаг байж болох юм.




	[←2]
	 Жигүүргүй хуруувчин хошуутын далавч нь чухамхүү түүнд хавтаг болдог байсан нь лавтай. Орчин үеийн хошуутан нь бүгдээрээ далавчаа хагас нугалан усан доогуур сэлж, харин савар нь гол төлөв залуурын үүрэг гүйцэтгэнэ. Түүнээс гадна жигүүргүй хуруувчин хошуутын «далавч» нь чулуугаар авирах үед тэнцвэрээ олоход нь тусалдаг байжээ. (В. Флинтийн тайлбар.)




	[←3]
	 Гайерфугласкер арал нь үнэхээр 1830 онд галт уулын дэлбэрэлтийн дараа тэнд амьдарч байсан олон тооны шувууны хамт усанд автаж алга болжээ.




	[←4]
	 Америкийн нэрт шувуу судлаач Одюбон, Лабрадорын эрэг орчмын жижиг арлуудад жигүүргүй хуруувчин хошуут үүрлэж байгаа мэтээр 1838 онд бичсэн юм. Гэвч тэрээр түүнийг өөрөө үзээгүй, түүний олж авсан мэдээ нь ташаа байсан бололтой.




	[←5]
	 Шувууны өндөгний нэрт мэргэжилтэн Макс Шёнветтер 1963 онд хэвлүүлсэн «Наndbuch der Oologie» хэмээх ганц сэдэвт зохиолдоо эдүгээ жигүүргүй хуруувчин хошуутын 128 өндгийг цуглуулагчид болон музейд хадгалж байгаа бөгөөд түүний нэг нь ойролцоогоор зургаан мянган алтан маркаар үнэлэгдэж байна гэж бичжээ.




	[←6]
	 Зөвхөн ганц Родригес арлаас жил хагас хүрэхгүй хугацаанд гучин мянган аварга яст мэлхийг олзворлон нийлүүлжээ!




	[←7]
	 Додо нь Португалиар «цайлган», «болхи» амьтан гэсэн үг. Зарим судлаачид «додо» нь нэр, авиа дуурайгч гэсэн үг, тэрээр шувуудын жиргээнийг дуурайдаг гэж баталдаг.




	[←8]
	 Элч нар шувууны өд биш, харин Мадагаскарын Sagus ruffia дал модны навчийг авчирсан, түүний их бие нь өндрөөрөө арван тав орчим метр, оройноос нь шувууны өдтэй төсөөтэй долоо буюу найман аварга навч зүүлттэй байдаг ажээ хэмээн орчин үеийн шинжээчид үзэж байна.




	[←9]
	 Эпиорнис гурван зүйл байсны хамгийн том нь өндрөөрөө зааны хиртэй Аеруоrnis maximus, түүнээс арай жижигхэн Аеруornis medius, , хамгийн бага нь хяруулын хиртэй Аеруоrnis hildebrantii юм.




	[←10]
	 Эвэрж хяруул (казуар)-ын нэг төрөл нь мөн Шинэ Гвинейд амьдардаг, эдүгээ Тасманид хяруул огт байхгүй (В. Флинтийн тайлбар).




	[←11]
	 Өөр нэг сүрэг, гайхсан ажиглагчдын дээгүүр 14 цагийн турш нисэж өнгөрчээ. Тэр нь мянган километр үргэлжилсэн мэт. Үүнд итгэх хэцүү юм.




	[←12]
	 Шувуу тооллогын үзүүлэлтүүдийг математикийн аргаар боловсруулсны дараа амьтан судлаачид эдүгээ Финландад 32 сая орчим хо янз бүрийн шувуу үүрлэдэг хэмээн тооцсон байна. Гэвч энэ тоог ма бүдүүн тойм барагцаалсан зүйл гэж үзвэл зохино.
 




	[←13]
	 Дашрамд яв цав хэлэх юм бол Бурчелл энд ч Колумб биш байлаа. Түүнээс өмнө 1775 онд Шведийн Шпарман готтентотын орноор аялж явахдаа квагга бол судалтай тахийн онцгой дэд зүйл гэсэн дүгнэлтэд хүрчээ. Гэвч Бурчеллийн санал шинжлэх ухааныханд туйлын жинтэй байсан учраас хэдийнээ нээгдсэн кваггаг түүний нээсэн гэж үздэг байв.




	[←14]
	 Мастиф буюу Английн тайга нохой нь том, бадируун амьтан. Тэрээр маш аргил бүдүүн авиа гарган хуцна.




	[←15]
	 Энэ экспедицийн хоёр дахь хөлөг «Гэгээн Павел» нь «Оросын өөр нэг даруухан ахмад»— Алексей Чириковын удирдлагаар Берингтэй хамт мөн тэр чиглэлээр явсан боловч хоёр долоо хоногийн дараа хоёр хөлөг онгоц үүрд салжээ.




	[←16]
	 «Надтай тийм дэг журамгүй харьцаж намайг хайрлахгүй, хайхрахгүй үлдээсэн, тэгээд бас эелдэг зөөлөн загнаад, юунд ч хүргэхгүйгээ мэдмэгц командлагч-ахмад Берингэд хатуу ширүүн үг хаяхад» тэрээр надад «маш их дургүйцэн хорон үг хэлж онгоцноос буулгасан билээ» гэж Стеллер эгдүүцэн бичсэн бий.




	[←17]
	 Тэд бас эрэгт адууны баас харсан учраас Камчаткад ирлээ гэж Берингийн бараа бологчид эхлэн боджээ. Энэ нь харахад адууны баастай төсөөтэй стеллерийн үнээний аргал байсан нь хожим мэдэгдсэн юм.




	[←18]
	 Преображенскийн хорооны цэргийн хүү, зөвхөн «өөрийн зан чанар, албан ажлаараа дэвшсэн» Степан Петрович Крашенинников нь 1733 онд газар зүйн болон байгаль судлалын ажлын маш өргөн төлөвлөгөө биелүүлэх даалгавар авсан «Агуу их Оросын экспедицийн» таван оюутны нэг байв. Эдгээр оюутны дотроос «ганцхан Крашенинников бүтэмжтэй байж бусдыг нь муу харгалзсанаас бүгд зан нь эвдэрсэн байна» хэмээн М. В. Ломоносов бичжээ. Крашенинников, Камчаткад гайхалтай сайхан шинжилгээ хийсэн билээ.




	[←19]
	 Сүүлийн үед зарим шинжээчид тэднийг бүгдийг нь зэрлэг адууны нэг зүйлд хамруулах санал тавьж байна. Манай нэрт амьтан судлаач профессор В. Г. Гептнер тарпан болон тахийг хүртэл нэг зүйл гэж үзэж байна.




	[←20]
	 Днепр мөрний доод урсгалын зүүн эрэгт.




	[←21]
	 Дашрамд, тэр нь Аскания-Новагаас баруун тийш, эдүгээ Николаев — Джанкойн төмөр зам (тэр үед дөнгөж тавигдаад байв) өнгөрдөг тэр газар дахь тал нутгаар нүүдэллэн нутагладаг байсан сүргээс ирсэн гэж Фальц-Фейн үзэж байна. Далаад оны эхээр сүрэгт найман адуу байснаа дараа нь тав, тэгээд хоёр болж эцэст нь үлдсэн ганц гүү, баруун зүг Рахмановын тал руу явсан ажээ.




	[←22]
	 Украйны хил орчимд Польшийн зүүн өмнөдөд, Дьвов хотоос баруун хойш.




	[←23]
	 Альпийн уулын ямаа (Сарrа ibex)-ны тухай яригдаж байгаа бололтой. (В. Флинтийн тайлбар.)




	[←24]
	 Тора буюу еврейн судар нь II Птолемей Филадельф (манай тооллоос өмнөх 284—247 онд) хааны хаанчлалын үед Александрид Грек хэлнээ анх орчуулагдсан билээ. Энэ орчуулга нь далан ухаантны («Далтын») судар нэр авчээ. Түүнийг редакторласан, орчуулсан хүмүүсийн тоогоор нь ийнхүү нэрлэсэн бололтой.




	[←25]
	 Харин бүр 1837 онд Георг Пуш «тур», «зубр» гэдэг нь Польш хэл дээр нэг ижил үгийн хоёр өөр хэлбэрийг төлөөлдөг учраас тур хэзээ ч байгаагүй гэж «Польшийн палеонтологи» номдоо бичсэн байна.




	[←26]
	 Тэд, эхлээд Европоор хэсэн явж «тур маягийн» тохиромжтой бух, үнээг сонгон аваад туршлагаа 1921 онд эхэлсэн байна.




	[←27]
	 Турын эртний ч, дундад зууны ч янз бүрийн олон дүрс манай үе хүртэл хадгалагдсаны хамгийн шилдэг нь алдарт аугсбургийн зураг юм. Түүнийг Английн амьтан судлаач Гамильтон Смит (Парист зэрлэг адууны тухай Оросын казакуудаас асууж байсан тэр хүн) хуучны ховор барааны мухлагаас олжээ. Зургийг XVI зууны эхээр польшийн хэн нэгэн зураач зурсан бололтой. Зургийн буланд «Тhur» гэсэн бичиг байсан боловч зураг нь алга болсон нь харамсалтай юм. Смит буулган авч чадсан гагцхүү түүний хуулбар үлдсэн байна.




	[←28]
	 Америкийн залуу эрдэмтэн Шаллер, Микено уулын бэлд халуун орны ойд бүтэн жилийг өнгөрүүлжээ. Шаллер нүүдэллэж байгаа уулын сармагчныг өдөр бүр даган мөшгөж, тэднийг ажиглаж байсан бөгөөд АНУ-даа буцаж ирээд гайхалтай сайхан ганц сэдэвт зохиол хэвлүүлсэн байна.




	[←29]
	 Эдүгээ Москвагийн амьтны хүрээлэнд Давидын хэд хэдэн буга бий.




	[←30]
	 Туурайт амьтнаар мэргэжсэн нэрт профессор В. Г. Гептнер, эдүгээ Монголын тахийг ч жунгарын тарпан гэж нэрлэж байна.




	[←31]
	 Нэгэн үе, Карл Гагенбекийн пүүс, зэрлэг амьтдын худалдааг бараг бүгдийг нь гартаа барьж байв. Карл Гагенбек худалдаачин байсан төдийгүй, амьтдыг маш их хайрладаг, авьяаслаг амьтан сургагч, торны оронд ил задгай зугаалгын талбай, суваг шуудуу бүхий орчин үеийн ) амьтны хүрээлэнг үндэслэгчийн нэг юм. Карл Гагенбекийн чармайлтын ачаар зарим ховор, жигтэй амьтдыг нээж барьсан билээ. Араатан амьтдын ертөнц дэх адал явдлынхаа тухай Карл Гагенбек «Араатан амьтад болон хүмүүсийн тухай» гэсэн сонирхолтой ном бичсэн юм.




	[←32]
	 Монгол Алтайг хэлж байна. Түүнээс гадна Гагенбекийн бичсэн Аскания-Нова нь Крымд ойролцоо оршдог болохоос Крымд биш юм.




	[←33]
	 Огт байж боломгүй хурдан, Григер өдөрт дунджаар 140 орчим километр унаагаар явах ёстой байлаа!




	[←34]
	 Дэлхийн амьтны хүрээлэнд амьдарч байгаа тахь нь бүгдээрээ Асановын олсон адууны дөрөв-тав дахь үеийн удам юм. Гагцхүү Аскания-Новагийн Орлица III гүү байгалийн нөхцөлд унагалжээ. Түүнийг унага байхад нь 1947 онд Монголоос барьж 1958 онд ЗСБНХУ-д авчирсан байна.




	[←35]
	 Уипснейдийн амьтны хүрээлэнг 1930 онд Лондоноос тавин километр газарт үндэслэн байгуулжээ. Энд хэдэн хавтгай дөрвөлжин километрт хашаа барьж олон тооны сонин жигтэй, ховор амьтдыг нутагшуулсан байна.      
1943 онд Германчууд тахийг өөртөө нутагшуулах гэж оролдон ой, эзгүй талд тэсвэрлэн амьдарч магадгүй гэж бодоод дөрвөн адууг суллан дураар нь тавьсан нь сонирхолтой юм. Гэвч хоёр жилийн дараа тэдгээр нь үхжээ.




	[←36]
	 1965 онд тахийн асуудлаар олон улсын хоёрдугаар симпозиум Берлинд болсон билээ.




	[←37]
	 Хирсийн эвэр юу юунаас түрүүн залуу насаа буцааж авчирч байгаа мэт байдаг! Ийм учраас үнэ нь ч бас тийм их, учир нь идэр насыг мөнгөөр худалдан авч болох мэт олонход санагддаг шүү дээ.




	[←38]
	 Мэрэгчдийн урд (таслуур) шүд нь бүх амьдралын нь туршид ургана. Тэд түүгээрээ ямар нэг юм мэрж байхдаа зузаан паалангаар бүрхэгдсэн урд зах нь хойд захаараа удаан хавиралддаг учраас шүднүүд нь хурц цүүц хэлбэртэй болсон байна. (В. Флинтийн тайлбар.)




	[←39]
	 Ямар ч гэсэн хэдэн сая байгаагүй байх, эс тэгвэл түүний арьс ийм үнэтэй байхгүй сэн.




	[←40]
	 Шинэ Зеландад ногоон гургуулын өөр зүйл Роrphyrio melanotus амьдарч байсан бололтой. (В. Флинтийн тайлбар.)




	[←41]
	 Эдүгээ хойд аралд такахе эсэн мэнд үлдсэнгүй.




	[←42]
	 Өөр нэг мэдээгээр бол такахе ямагт хоёр өндөг орхидог болохоор ангаахай нь хоёр байна (W.R.B. Оliyer, Nеw Lеа Lаnd birds, 1955).— (В. Флинтийн тайлбар.)




	[←43]
	 Эдүгээ такахе 300 байна. (В. Флинтийн тайлбар.)




	[←44]
	 Зубрын том бух сэрвээгээрээ хоёр хүртэл метр өндөр, найм орчим центнер, заримдаа бараг тонн жинтэй байдаг. 1555 онд Германд алагдсан зубрыг хамгийн томд тооцдог бөгөөд түүний өндөр 216 сантиметр, хүнд нь 952 килограмм байжээ.




	[←45]
	 Вангуудын их хурал 1431 онд болсон гэж С. В. Кириков бичсэн нь ташаа юм. Витовтын үеэл дүү Польшийн ноён Ягелло, Германы эзэн хаан Сигизмунд нар Витовтыг хаан суулгах ёслолд оролцохоор Луцкт ирсэн, их хурлын хамгийн оргил нь болох 1430 оны аравдугаар сарын 27-нд Витовт гэнэт нас баржээ. Энэ өдрөөс эхлэн Литва нь агуу их вант улс биш, харин хаант улс болох ёстой байлаа.




	[←46]
	 Ер нь бүр Стефан Баторийн үед (1576—1586) гагцхүү хааны зөвшөөрлөөр Беловежийн ширэнгэд зубрыг агнахыг зөвшөөрдөг байв. Тэгэхлээр I Александр Польшийн уламжлалыг л үргэлжлүүлжээ.




	[←47]
	 «Vanisching Animalis» номд маш сонирхолтой олон мэдээний дотор хөгийн эргэлзэл төрүүлмээр зүйл цөөнгүй бий. Тухайлбал, Стрит, манай Пржевальскийг Польшийн гүн... болгон өргөмжилжээ.




	[←48]
	 XVII зууны Францын гүн ухаантан Рене Декарт нь хүний сэтгэл санаа нь өнчин тархинд байршдаг гэж үзэж байв. Тэр үнэнээс нэг их холдсонгүй боловч эсрэг тал руу нь чиглэсэн байна. Учир нь өнчин тархи бэлгийн эрхтний хөгжлийг саатуулагч гормон ялгаруулдаг юм.




	[←49]
	 Австрали болон түүний ойролцоох арлуудад жаран зүйлийн имж амьдардаг (буюу тэдгээрийн зарим нь сөнөсөн учраас саяхан хүртэл амьдарч байжээ) бөгөөд тэдгээрийн хархнаас яльгүй өндөр хамгийн жижигхэнийг нь — хархан имж, дундхыг нь — валлаби, хамгийн томыг нь жинхэнэ имж гэж нэрлэдэг.




	[←50]
	 Зөвхөн тэр үед ч биш, хожим ч олон хүмүүс тэгж үздэг бололтой. 1941 онд хэвлэгдсэн «Амьтдын амьдрал» номын тавдугаар ботид А. Брем тухайлбал, нялх имжийн тухай дараах зүйлийг бичсэн нь «...эх нь төрсөн дороо түүнийг уруулаараа хавчин авч уутандаа хийдэг» гэжээ.




	[←51]
	 Зарим имжийн нялх зулзага ердөө л 750 миллиграмм жинтэй! Эхээсээ гучин мянга дахин бага байна!




	[←52]
	 Зөвхөн нэгэн удаа л өөрийн «гараа» урьдчилан долоож тэрээр зулзагаа гулсан явахад нь хэрхэн тусалж байхыг харсан байна. Гэвч энэ нь онцгой тохиолдол байсны учир нь зулзага хальстай төрж тэр нь хөдөлгөөнийг нь саатуулж байжээ.




	[←53]
	 Имжийн зулзага уутанд «шилжин ордог» талаар Коллийн дараа 1882 онд Хоун, 1913 онд Гоуэрлинг, 1923 онд Хорнедэй, 1926 онд Харрисон, 1934 онд Дате тодорхойлон бичжээ.




	[←54]
	 Грекчүүд загалмайт могойг (гадюк) ехидна (юлэр) гэж нэрлэдэг байв. Австралийн юлэрийн гадаад байдал, хачин эвгүй учраас ийм нэр авсан, эсвэл байгалиас түүний эрэгчинд нь заяасан хөл дээрх хор бүхий товруу ч үүнд хамаатай байж болох юм. Миний бие юлэр болон нугасан хошуутыг шувуун хошуутай хэмээн өгүүлэхдээ шувууны эвэрлэг хошуутай гадна байдлаараа төстэйг хэлсэн болой. Түүний дотоод бүтэц нь огт өөр, түүнийг хошуу гэх юм бол шувууных биш, харин «араатан амьтных» юм.




	[←55]
	 Нас гүйцсэн нугасан хошуутад шүд огт байхгүй боловч түүний ангаахайд нь нас ахих тусам алга болдог сүүн шүд бий. Тэр нь өөрийн хэлбэрээрээ маш эртний сүүн тэжээлтний шүдийг санагдуулна. Юлэрт сүүн шүд ч байдаггүй. Тэд, хэлэн дээр нь байдаг эвэрлэг товруугаараа шоргоолжийг «зажилна» (үнэндээ тагнай дахь хатуу говилд няц дарна).




	[←56]
	 Нэг буюу гурван өндөг байх нь ховор.




	[←57]
	 Юлэр, нугасан хошуутын биеийн температур их биш, ямагт 25 орчим градус байна. Түүнээс гадна янз бүрийн нөхцөлөөс шалтгаалан багасах юм уу, эсвэл заримдаа 7—8 градусаар ч нэмэгдэнэ. Бусад сүүн тэжээлтэн амьтдад бараг бүгдэд нь температурын хоногийн ердийн хэлбэлзэл гол төлөв нэг градусаас ихгүй байна. Гагцхүү тэмээний биеийн температур шөнө 34 градус хүртэл буурч, харин төөнөм халуун үд дунд 40 градус болтлоо нэмэгдэнэ.




	[←58]
	 Сүүнд нь уураг, өөх их атал чихэр огт байдаггүй.




	[←59]
	 Наутилусын эмэгчин нь зуугаад (94), эрэгчин нь дөнгөж жаран тэмтрүүл гартай.




	[←60]
	 Гэрэл зургийн техникийн хөгжилт нь нэг ёсны гэрэл зургийн аппарат болох нүдний хэдийнээ өнгөрүүлсэн хувьслын замаар явагдсан нь сонирхолтой юм.




	[←61]
	 Тээрмийн чулуу мэт энэхүү шүдээрээ эртний цератодууд, замаг, нялцгай биетэн, ургамалтай хамт барьж авсан хавч дүрстийг үрж тастчидаг байна. Манай үеийг хүртэл амьдарсан цератодын удам болох хоёр амьсгалуурт загас нь яг ийм шүдээрээ голын эмгэн хумс, хавчийг няцалдаг. Тэд ургамал идэхээ бараг больжээ.




	[←62]
	 Хоёр амьсгалуурт загасны уушги нь сэлэлтийн цулцангаас хөгжсөн гэж урьд нь үзэж байлаа. Олон мэргэжилтэн, (тухайлбал академич Иван Иванович Шмальгаузен) сэлэлтийн цулцан нь харин уушгинаас хөгжсөн, учир нь өмхийрсөн намагт амьдарч байсан, орчин үеийн загасны өвөгт агаар дүүргэсэн цулцан маягийн гидростатик эрхтнээс уушги илүү хэрэгтэй байсан гэж үзэж байна.




	[←63]
	 Амаа нээхгүйгээр хамраараа амьсгалдаг! Хоёр амьсгалуурт ижилгүй амьтанд бусад бүх загасанд байдаггүй нармай, өөрөөр хэлбэл хамрыг амны хөндийтэй холбосон хамрын дотоод нүх бий.




	[←64]
	 Ичих (анабиоз) нь бие махбод дахь бүх процесс удааширч, бодисын солилцоо нь доод хэмжээндээ болтол багасдаг бие махбодын онцгой байдал юм.




	[←65]
	 Эдгээр загасны, амьтан судлалын язгуур нь янз янз боловч түүний баг, өөрөөр хэлбэл, язгуурыг нэгтгэсэн ангиллын нэлээд дээгүүр категори нь нэг ижил: хоёр амьсгалуурт юм. Хоёр амьсгалууртын баг нь сарвуу-өдөт загасны дээд ангид хамаарах бөгөөд энэ тухай цааш өгүүлэх болно.




	[←66]
	 Өөрөөр хэлбэл, амьтны нурууны булчинд толгойноос сүүл рүү сунасан уян хатан утас бүхий хөвчтөнүүд. Энэхүү тулгуур шилбэ, хөвч нь хожим нь нуруунд хөгжжээ. Анхны (бүр мөгөөрсөн) нугалам нь 400 сая жилийн өмнө эрүүгүй загасанд бий болсон байна.




	[←67]
	 Халим агнуурын үйлдвэр, яст мэлхийнээс... хамаарах талаар Америкийн амьтан судлаач Чарлз Таднсенд томоохон эрдэм шинжилгээний ажил ч бичсэн байна.




	[←68]
	 Цагаан хөлт буюу буга хулгана нь (Реготувсиз) зөвхөн нэрээрээ л хулгана бөгөөд жинхэнэ хулганаасаа, шишнүүхэйтэй илүү ойролцоо. Шишнүүхэй дүрстийн (Gricetidae) язгуурт хамаарна. Америкт өргөн дэлгэрсэн. (В. Флинтийн тайлбар.)




	[←69]
	 Хуан-Фернандес арлууд нь тухайн үедээ Шотландын далайчин Александр Селькиркийг орогнуулж түүнд тохиолдсон адал явдлыг Даниель Дефо, мэдээжээр, гоёж чимэн хожим нь «Робинзон Крузо» романд тодорхойлон бичсэнээрээ алдартай юм.




	[←70]
	 Яруу найрагчид түүнийг урьд нь «нугасны хөл» гэж нэрлэдэг байв. Гинкгогийн навч, нугасны сарьсан сарвуутай адилхан нь тэдэнд гайхал төрүүлжээ.




	[←71]
	 Шонхор, олз дээгүүрээ элэн халин нисэж байгаад түүнийг хошуугаараа дэлсдэг гэж олон хүмүүс боддог. Тэр хэзээ ч тэгдэггүй, харин тийм байсан бол секундэд 100 метрийн хурдтай огторгуйгаас унахдаа лав хүзүүгээ хугалах сан бий. Шонхор сарвуугаа дэлгэж биедээ наалдуулаад хойш харсан том хурууныхаа хумсаар алах амьтнаа дэлсдэг байна. Том хар тоншуулыг нэг дэлсэлтээр бараг дундуур нь тас цохихыг би Амар мөрөнд өөрөө харсан билээ.




	[←72]
	 Одоо үед бараг тавь шахам ийм өвчин илэрчээ. (В. Флинтийн тайлбар.)




	[←73]
	 Балт зөгий нь богинохон 7 миллиметр хошуутай, гэрийн улаан хошоонгорын цэцгийн шүүсэнд хүрч чаддаггүй учраас түүн дээр суудаггүй. Хэдгэнийн хошууны урт нь 9—20 миллиметр юм.




	[←74]
	 Дунджаар нэг хавтгай дөрвөлжин метр хөрсөн дор нарсан ойд 16, нигүрсэн ширэнгэд — 144, тариалангийн талбайд 460 хүртэл, түүгээр ч барахгүй ногооны талбайд 600 хүртэл хорхой амьдарна.




	[←75]
	 Арслан заан, газар дээр хэдэн арван саяар амьдарч байсан бөгөөд тэдний хооллох дур хүсэл, Энэтхэгийн зааныхаас багагүй байжээ. Мөстөлтийн үеийн арслан зааныг бодоход XVIII зууны сүүлчээр хязгаарлагдмал бага нутаг дэвсгэр эзэлж байсан бизон 60 сая толгойгоороо Америкийн тал нутагт суурьшсан бололтой гэж үзэж байна.




	[←76]
	 Амьтан том байх тусам түүний хэмжээтэй харьцуулахад биеийн харьцангуй гадаргуу бага, ингэхлээр дулаан өгөхдөө бага байна. Ийм учраас хүйтэн цаг уурт нэлээд том амьтад, яагаад илүү сайн амьдардаг нь ойлгомжтой юм.




	[←77]
	 Дашрамд зарим амьтан судлаачид цөлийн хэрээг биеэ даасан онцгой зүйл гэж үздэг. (В. Флинтийн тайлбар.)

